
ᓄᓇᕗᑦ ᒪᓕᒐᓕᐅᕐᕕᖓ 
 
 
 

ᓯᑕᒪᖓᓐᓂᒃ ᑲᑎᒪᓂᖅ ᐊᐃᑉᐹᓂᒃ ᒪᓕᒐᓕᐅᖅᑏᑦ 
 
 

ᒪᓕᒐᓕᐅᖅᑏᑦ ᑲᑎᒪᐅᑎᒥᓂᖏᑦ  
 
 

ᑎᑎᕋᖅᓯᒪᓂᖏᑦ 

ᓇᒡᒐᔾᔭᐅ, ᒪᐃ 26, 2008 

ᐃᖃᓗᐃᑦ 
 
 

ᐅᖃᖅᑎ: ᐲᑕ ᕿᓚᕝᕙᖅ, ᒪᓕᒐᓕᐅᖅᑎ 

ᒥᓂᔅᑕ 

ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ 
ᐃᓄᓕᕆᓂᕐᒧᓪᓗ; ᒥᓂᔅᑕ ᑲᒪᒋᔭᓕᒃ 

ᒥᓂᔅᑕ ᑲᒪᒋᔭᓕᒃ ᐃᖅᑲᓇᐃᔭᖅᑎᓄᑦ 

ᐊᑦᑕᓇᖅᑕᐃᓕᔪᓕᕆᓂᕐᒧᑦ 
ᑕᐅᖅᓯᖅᑕᐅᓂᖏᓐᓄᓪᓗ 

ᓯᕗᓕᖅᑎᐅᑉ ᑐᓪᓕᐊ; ᒥᓂᔅᑕ 
ᓄᓇᓕᓐᓂᑦ  ᐊᒻᒪ ᒐᕙᒪᒃᑯᓐᓂᑦ 

ᐱᔨᑦᑎᕋᖅᑐᓕᕆᓂᕐᒧᑦ 

ᔫ ᐋᓚᓐ ᐃᕝᔭᕈᑕᐃᓚᒃ 

(ᖁᕐᓗᖅᑑᖅ) 
ᐃᒃᓯᕙᐅᑕᐅᑉ ᑐᓪᓕᐊ, 

ᑲᑎᒪᔨᑐᐃᓐᓇᐃᑦ ᑲᑎᒪᔨᖏᓄᑦ 

ᒥᓂᔅᑕ ᐱᕙᓪᓕᐊᔪᓕᕆᓂᕐᒧᑦ 
ᐃᖏᕐᕋᔪᓕᕆᓂᕐᒧᓪᓗ; ᒥᓂᔅᑕ 

ᑲᒪᒋᔭᓕᒃ ᓄᓇᕗᒥ 
ᐃᓪᓗᓕᕆᔨᕐᔪᐊᒃᑯᓐᓂᑦ 

 
 

ᓯᕗᓕᖅᑎ ᐹᓪ ᐅᑲᓕᖅ 
(ᐃᖃᓗᐃᑦ ᐱᓇᓐᓇᖓ) 

ᓯᕗᓕᖅᑎ; ᒥᓂᔅᑕ ᒪᓕᒐᓕᕆᓂᕐᒧᑦ; 
ᒥᓂᔅᑕ ᖁᑦᑎᓐᓂᖅᐹᑦ 
ᑲᑎᒪᔨᖏᓐᓄᑦ ᐊᒻᒪᓗ 

ᒐᕙᒪᐅᖃᑎᒌᑦᑐᓕᕆᓂᕐᒧᑦ 
 

ᑮᑦ ᐲᑕᓴᓐ 
(ᐃᖃᓗᒃᑑᑦᓯᐊᖅ) 

 
ᐊᖓᔪᖅᑳᖅ ᐃᐊᑦ ᐲᑯ 
(ᐃᖃᓗᐃᑦ ᑲᓇᓐᓇᖓ) 
ᒐᕙᒪᒃᑯᑦ ᒪᓕᒐᓕᐅᕐᕕᒻᒥ 
ᓯᕗᒃᑲᖅᑕᖅᑎᖓ; ᒥᓂᔅᑕ 

ᐃᓕᓐᓂᐊᖅᑐᓕᕆᓂᕐᒧᑦ; ᒥᓂᔅᑕ 
ᐃᑯᒻᒪᖅᑯᑎᓕᕆᓂᕐᒧᑦ; ᒥᓂᔅᑕ 

ᑲᒪᒋᔭᓕᒃ 
ᐃᓕᖅᑯᓯᖃᑎᒌᓐᖏᑦᑐᓕᕆᓂᕐᒧᑦ, 
ᐊᖏᕐᕋᖃᓐᖏᑦᑐᓕᕆᓂᕐᒧᑦ ᐊᒻᒪ 
ᓄᓇᑖᖅᐸᓪᓕᐊᔪᓕᕆᓂᕐᒧᑦ 

 
ᑕᐃᕕᑦ ᓯᒪᐃᓚᒃ 
(ᖃᒪᓂᑦᑐᐊᖅ) 

 
ᐊᖓᔪᖅᑳᖅ ᓗᐃ ᑕᐹᖅᔪᒃ 

(ᐊᒥᑦᑐᖅ) 
ᒥᓂᔅᑕ ᐃᓕᖅᑯᓯᓕᕆᓂᕐᒧᑦ; ᒥᓂᔅᑕ 
ᑮᓇᐅᔭᓕᕆᓂᕐᒧᑦ; ᐃᒃᓯᕙᐅᑕᖅ, 
ᑮᓇᐅᔭᓂᑦ ᐊᐅᓚᑦᑎᓂᕐᒧᑦ 

ᑲᑎᒪᔨᒃᑯᓐᓄᑦ 
 

Hᐊᓐᑕ ᑐᑐ 
(ᐃᖃᓗᐃᑦ ᕿᑎᐊ) 

 
 

ᐊᐅᓚᑦᑎᔩᑦ 
ᐊᓪᓚᑦᑎ  
ᔮᓐ ᑯᐊᒃ 

 

ᐊᓪᓚᑦᑎᐅᑉ ᑐᓪᓕᐊ 
ᓈᓐᓯ ᑐᐱᖅ 

ᐊᓪᓚᑦᑎᐅᑉ ᐃᑲᔪᖅᑎᐊ 
ᓯᑏᕙᓐ ᐃᓄᒃᓱᒃ 

ᒪᓕᒐᓕᕆᔨ 
ᓲᓴᓐ ᑰᐸ 

ᐃᖅᓱᒃᑎ 
ᓴᐃᒪᓂᖅ ᕿᓚᕝᕙᖅ  

ᑲᑎᒪᐅᑎᓂᒃ ᐋᖅᑭᒃᓱᐃᔩᑦ 
ᐃᓐᓂᕐᕕᒃ ᐃᑲᔪᖅᑏᑦ  

 

ᑎᑎᖅᑲᒃᑯᕕᒃ 1200 
ᐃᖃᓗᐃᑦ, ᓄᓇᕗᑦ X0A 0H0 

ᐅᖄᓚᐅᑖ (867) 975-5000 ᓱᒃᑲᕈᑖ (867) 975-5190 ᐊᑭᖃᖏᑦᑐᖅ (877) 334-7266 
ᖃᕆᓴᐅᔭᑎᒍᑦ ᑐᕌᕈᑎᖓᑦ: www.assembly.nu.ca



ᐃᓗᓕᖏᑕ ᓇᓕᖅᑲᖏᑦ 

ᐃᖃᓗᐃᑦ, ᓄᓇᕗᑦ 
ᓇᒡᒐᔾᔭᐅ, ᒪᐃ 26, 2008 

 
ᒪᓕᒐᓕᐅᖅᑏᑦ ᐅᐸᒃᑐᑦ: 
ᐊᖓᔪᖅᑳᖅ ᓕᐅᓇ ᐊᒡᓘᒃᑲᖅ, ᐊᖓᔪᖅᑳᖅ ᐅᓛᔪᒃ ᐊᑭᓱᒃ, ᑕᐃᕕᑎ ᐊᓚᕋᓚᒃ, ᔭᐃᒥᓯ ᐋᕆᐊᒃ, ᔭᐃᒥᓯ 
ᐊᕐᕚᕐᓗᒃ, ᐊᖓᔪᖅᑳᖅ ᓖᕙᐃ ᐹᓇᐸᔅ, ᑕᒑᖅ ᑰᓕ, ᔫ ᐋᓚᓐ ᐃᕝᔭᕈᑕᐃᓚᒃ, ᐲᑕ ᑲᑦᑐᒃ, ᐅᖃᖅᑎ ᐲᑕ 
ᕿᓚᕝᕙᖅ, ᓯᑏᕝ ᒪᑉᓴᓚᒃ, ᐊᖓᔪᖅᑳᖅ ᐸᑎᖅ ᓇᑦᑎᖅ, ᓯᕗᓕᖅᑎ ᐹᓪ ᐅᑲᓕᖅ, ᑮᑦ ᐲᑕᓴᓐ, ᐊᖓᔪᖅᑳᖅ ᐄᑐᐊ 
ᐲᑯ, ᐊᖓᔪᖅᑳᖅ ᓗᐃ ᑕᐹᖅᔪᒃ, Hᐊᓐᑐ ᑐᑐ. 
 

ᑲᑎᒪᔾᔪᑎᒃᓴᖅ 1: ᑐᒃᓯᐊᕐᓂᕐᒧᑦ ᒪᑐᐃᖅᑕᐅᓂᖓ 
 
ᐅᖃᖅᑎ (ᐊᖓᔪᖅᑳᖅ ᐲᑕ ᕿᓚᕝᕙᖅ): ᐅᓪᓗᒃᑯᑦ. ᐊᐱᕆᔪᒪᓪᓗᒍ ᒥᔅᑕ ᓇᑦᑎᖅ ᑐᔅᓯᐊᓂᒃᑯᑦ 
ᒪᑐᐃᖅᓯᔪᓐᓇᕐᒪᖔᑦ. ᒥᔅᑕ ᓇᑦᑎᖅ. 
 
>>ᑐᒃᓯᐊᖅᑐᑦ 
 
ᐅᖃᖅᑎ: ᐅᓪᓗᒃᑯᑦ, ᓯᕗᓕᖅᑏ, ᒥᓂᔅᑕ, ᒪᓕᒐᓕᐅᖅᑏᑦ. ᒫᓐᓇ ᑲᑎᒪᔾᔪᑎᔅᓴᑎᓐᓅᖅᑳᓐᖏᓂᑦᑎᓐᓂ, 
ᖃᐅᔨᒪᒐᓗᐊᖅᑐᖓ ᐅᑉᓘᑉ ᐃᓚᖓᓂ, ᐃᒻᒪᖃ ᐊᑕᐅᓯᐅᓐᖏᑦᑐᒥᒃ ᓇᓪᓕᐅᓂᖅᓯᐅᖅᑐᖃᑦᑑᒐᓗᐊᖅ, ᑭᓯᐊᓂ 
ᑕᐃᓐᓇ ᓄᓕᐊᑯᓗᒐ ᐸᖕᓂᖅᑑᒦᑦᑐᖅ ᐅᓪᓗᒥ ᓇᓪᓕᐅᓂᖅᓯᐅᕐᒥᒻᒪᑦ, ᐃᖅᑲᕈᒪᓪᓗᒍ Happy Birthday-ᑎᐊᖅᑲᕋ, 
ᑕᕝᕙᐅᕗᑏᖅᑐᒍᓗ. ᖁᔭᓐᓇᒦᒃ. 
 
>>ᐸᑦᑕᖅᑐᑦᑐᑦ 
 
ᑲᑎᒪᔾᔪᑎᔅᓴᑦᑕ ᐊᐃᑉᐹ. ᒥᓂᔅᑕᐃᑦ ᐅᖃᐅᓯᔅᓴᖏᑦ. ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ ᐱᓕᕆᐊᓕᒃ, ᒥᓂᔅᑕ 
ᐊᒡᓘᒃᑲᖅ. 
 

ᐃᓂᖅᑎᕈᑎᒃ 
 
ᐊᖓᔪᖅᑳᖅ ᓕᐅᓇ ᐊᒡᓘᒃᑲᑦ (ᑐᓵᔨᑎᒍᑦ): ᐅᖃᖅᑏ, ᐱᒋᐊᓚᐅᖏᓂᑦᑎᓐᓂ ᐃᓂᖅᑎᕆᒋᐊᕈᒪᔪᖓ 
ᐊᐱᖅᑯᑕᐅᓚᐅᖅᑐᓂᒃ ᐋᓐᓂᐊᖃᓐᓇᖏᑦᑐᓕᕆᓂᕐᒧᑦ ᑳᑦᑐᓛᖑᔪᑦ ᑕᐃᒃᑯᐊ ᐱᓚᐅᖅᓯᒪᔭᒃ ᓈᓴᐅᑎᖏᑦ ᐃᖃᓗᐃᑦ 
ᕿᑎᐊᓄᑦ. ᐅᖃᕈᒪᑐᐃᓐᓇᖅᑐᖓ ᑖᓐᓇ ᐅᖃᐅᓯᕆᔭᕋ ᑕᐃᒃᑯᐊ ᐅᖃᐅᓯᕆᔭᐅᓚᐅᕐᖓᑕ ᑕᐃᒃᑯᓇᓐᖓᑦ 
ᑲᑎᒪᔾᔪᑎᒥᓂᑦᑎᓐᓂᒃ ᑎᑎᕋᖅᓯᒪᔪᓂᒃ ᐱᔮᕇᔭᖅᓯᒪᓪᓚᕆᖏᑦᑐᓂᒃ. ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ, ᒥᔅ ᐊᒡᓘᒃᑲᖅ. ᑖᒃᑯᐊ ᐅᖃᐅᓯᕆᕋᑖᖅᑕᑎᑦ ᐊᑐᕐᓗᒋᑦ ᖃᐅᔨᒋᐊᕐᓂᐊᖅᑲᕗᑦ ᑕᐃᒃᑯᐊ 
ᑎᑎᕋᖅᓯᒪᓂᖏᑦ ᖃᓄᐃᓕᖓᓕᕐᒪᖔᑕ.  
 
ᑲᑎᒪᔾᔪᑎᔅᓴᑦᑕ ᐊᐃᑉᐹ. ᒥᓂᔅᑕᐃᑦ ᐅᖃᐅᓯᔅᓴᖏᑦ. ᐃᓕᓐᓂᐊᖅᑐᓕᕆᓂᕐᒧᑦ ᐆᒻᒪᖅᑯᑎᓕᕆᓂᕐᒧᓪᓗ ᐱᓕᕆᐊᓕᒃ, 
ᒥᓂᔅᑕ ᐲᑯ. 
 

ᑲᑎᒪᔾᔪᑎᒃᓴᖅ 2: ᐊᖓᔪᖅᑳᑦ ᐅᖃᐅᓯᖏᑦ 
 
ᐊᖓᔪᖅᑳᑉ ᐅᖃᐅᓯᖓ 176 - 2(4): ᐊᖓᔪᖅᑳᖅ ᐸᕋᐅᓐ ᒪᓕᒐᓕᐅᕐᕕᒻᒦᓐᖏᑦᑐᖅ (ᐲᑯ) 
 
ᐊᖓᔪᖅᑳᖅ ᐃᐊᑦ ᐲᑯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᓪᓗᒥ ᐅᖃᐅᓯᖃᕈᒪᔪᖓ ᓚᕖᓂᐊ ᐳᕋᐅᓐ 
ᐅᕙᓃᔾᔮᖏᒻᒪᑦ ᐅᓪᓗᒥ. ᖁᔭᓐᓇᒦᒃ, ᐅᖃᖅᑏ. 

ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᒥᓂᔅᑕᐃᑦ ᐅᖃᐅᓯᒃᓴᖏᑦ, ᐃᓕᖅᑯᓯᓕᕆᔨᒃᑯᓐᓄᑦ ᑮᓇᐅᔭᓕᕆᔨᒃᑯᓐᓄᑦ 
ᐱᓕᕆᐊᕐᓕᒃ, ᒥᓂᔅᑕ ᑕᐹᖅᔪᒃ. 
 

ᐊᖓᔪᖅᑳᑉ ᐅᖃᐅᓯᖓ 177 - 2(4): ᓄᓇᕘᒃᑯᑦ ᕿᒥᕐᕈᔪᐃᑦ ᓄᓇᖃᖅᑳᖅᑐᑦ ᐅᖃᐅᓯᖏᓐᓂᑦ ᓯᓚᕐᔪᐊᕐᒥ 
(ᑕᐹᖅᔪᒃ) 

ᐊᖓᔪᖅᑳᖅ ᓗᐃ ᑕᐹᖅᔪᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᓇᓪᓕᐅᓯᒪᔪᖁᑏᑦ ᓇᓪᓕᐅᑎᑦᑎᐊᖁᕙᕋ ᐊᒻᒪ ᑖᓐᓇ 
ᓴᐅᒥᑦᑎᐊᓃᑦᑐᖅ, ᑖᓐᓇᑦᑕᐅᖅ ᓇᓪᓕᐅᑎᓯᒪᔪᐊᓘᒻᒥᒻᒪᑦ. 
 

>>ᐸᑦᑕᑐᖅᑐᑦ 
 

ᖁᔭᓐᓇᒦᒃ, ᐅᖃᖅᑎᑦᑎᔩ. 2008-ᒥᑦ ᑕᒫᓂ ᓄᓇᕐᔪᐊᖅᒥᑦ ᑲᑎᒪᕕᒃᔪᐊᖏᓐᓂ United Nations 
ᓇᓗᓇᐃᖅᑕᐅᓯᒪᒻᒪᑦ ᐅᖃᐅᓯᕐᒧᑦ ᐊᕐᕌᒍᒋᔭᐅᓂᐊᖅᑎᓪᓗᒍ ᑕᒪᓐᓇ ᑖᒃᑯᐊ ᓲᕐᓗ ᓄᓇᖃᖅᑳᖅᓯᒪᔪᑦ ᐅᖃᐅᓯᖏᑦ 
ᑕᒪᒃᑯᐊ. ᑕᐃᒪ ᐃᑲᔪᖅᓱᖅᑕᐅᕕᒃᔪᐊᓚᐅᕐᒪᑕ ᑲᑎᒪᕕᒃᔪᐊᕐᓕᖃᖅᑎᓪᓗᒋᑦ ᑕᑲᓇᓂ ᑲᑎᒪᕕᒃᒧᐊᖓᓂᑦ. ᑖᒃᑯᐊ 
ᓇᓗᓇᐃᖅᑕᐅᓯᒪᔪᑦ 2008 International Expert Group Meeting, ᓲᕐᓗ ᓄᓇᕐᔪᐊᒦᖔᖅᓯᒪᔪᓕᒫᑦ 
ᑲᑎᒪᑎᓪᓗᒋᑦ. 
 

ᑕᒪᒃᑯᐊ ᑎᒃᓯᑦᑐᒥᐅᑦ ᑲᑎᒪᕕᒃᔪᐊᖏᑦ ICC-ᖑᓂᕋᖅᑕᐅᔪᑦ ᐃᓄᐃᑦ ᑕᐱᕇᑦ ᑲᓇᑕᒥ, IBC-ᑯᓪᓗ, ᓄᓇᕗᑦ 
ᒐᕙᒪᒃᑯᓪᓗ ᑖᒃᑯᐊ ᐃᓚᐅᑦᑎᐊᒻᒪᕆᓚᐅᕐᒪᑕ ᑕᒪᒃᑯᐊ ᕿᓂᕋᓱᐊᖅᑎᓪᓗᒋᑦ ᐊᒻᒪᓗ ᑎᓕᐅᕈᑎᒋᓛᖅᑕᒥᓐᓂ 
ᑕᒪᒃᑯᐊ ᐅᖃᐅᓯᑐᖅᑲᑦ ᖃᓄᖅ ᐸᐸᑕᐅᓂᖅᓴᐅᔪᓐᓇᕐᒪᖔᑕ ᖃᓄᖅᑑᕈᑲᑕᐅᓪᓗᑎᒃ.  
 

ᐅᓂᒃᑳᖅᓯᒪᔪᑦ ᑖᒃᑯᐊ ᓇᓗᓇᐃᖅᓯᒪᑦᑎᐊᓚᐅᕐᒪᑦ ᐅᓇ ᓄᓇᖃᖅᑳᖅᓯᒪᔪᕕᓃᒡᒎᖅ ᐅᖃᐅᓯᖏᑦ 
ᐊᓯᐅᕙᓪᓕᐊᔪᒻᒪᕆᐊᓘᓕᕐᒪᑕ ᓱᒃᑲᔪᒥᑦ. ᐊᒻᒪᓗ ᑖᒃᑯᐊ ᐊᓱᐃᓪᓛᒃ ᑎᓕᐅᕆᓕᓚᐅᖅᑐᑦ ᒐᕙᒪᒋᔭᐅᔪᓄᑦ, ᐊᑏ 
ᒫᓐᓇᑲᐅᑎᒋ ᐃᑲᔪᖅᓯᖅᑕᐅᓕᕐᓕᑦ ᑕᒪᒃᑯᐊ ᓄᓇᖃᖅᑳᖅᑐᑦ ᐅᖃᐅᓯᖏᑦ ᐱᕚᓪᓕᕈᓐᓇᖁᓪᓗᒋᑦ ᐊᒻᒪᓗ ᑕᒪᒃᑯᐊ 
ᓄᓇᖃᖅᑳᖅᓯᒪᔪᕕᓃᑦ ᐃᓚᐅᑦᑎᐊᕈᓐᓇᖁᓪᓗᒋᑦ. ᐸᕐᓇᒍᑕᐅᓂᐊᖅᑐᓄᑦ ᑕᒪᒃᑯᐊ ᖃᓄᖅ 
ᐊᑐᓕᖅᑕᐅᔪᓐᓇᕋᔭᕐᒪᖔᑕ ᑕᕝᕙᓂ ᐅᓂᒃᑳᖅᓯᒪᔪᓂᑦ ᓄᓇᖃᖅᑳᖅᓯᒪᔪᑦ ᐅᖃᐅᓯᑐᖃᕕᓂᖏᓐᓂ. 
 

ᐅᖃᖅᑎᑦᑎᔩ, ᑖᒃᑯᐊ ᑲᑎᒪᔨᐅᔪᑦ ᐃᓕᓴᖅᓯᑦᑎᐊᒻᒪᕆᓚᐅᕐᒪᑕ ᐊᒻᒪᓗ ᐅᔾᔨᕈᓱᓕᖅᑐᑎᑦ ᑕᒪᒃᑯᐊ ᓲᕐᓗ 
ᖁᐊᖅᓵᓇᖅᓯᓐᒪᑕ ᓄᓇᖃᖅᓯᒪᔪᕕᓃᑦ ᐅᖃᐅᓯᖏᑦ. ᐊᒻᒪᓗ ᐃᓱᒪᒋᔭᐅᓚᐅᖅᐳᖅ ᒐᕙᒪᒃᑯᑦ ᑕᒪᒃᑯᐊ 
ᐱᓕᕆᐊᒃᓴᖃᕆᐊᖃᕐᓂᖏᓐᓂᑦ ᑕᒪᒃᑯᓂᖓ ᐋᖅᑭᒃᓯᕙᓪᓕᐊᓇᓱᓐᓂᕐᒧᑦ ᐃᓱᒪᖅᓴᖅᓯᐅᖅᐸᓪᓕᐊᓗᑎᑦ. 
ᑕᒪᓐᓇᑦᑕᐅᖅ ᑲᓇᑕᒧᑦᑕᐅᖅ ᓲᖃᐃᒻᒪ ᑐᕌᒐᑦᑎᐊᒻᒪᕆᒻᒪᑦ ᐃᓄᓐᓄᓪᓗ ᐊᒻᒪ ᑕᒪᒃᑯᓄᖓ ᓄᓇᖃᖅᑳᖅᓯᒪᔪᑦ 
ᐅᖃᐅᓯᖏᓐᓂ ᑕᒫᓂ ᑲᓇᑕᒥ. 
 

2006-ᒥᑦ ᐅᓂᒃᑳᖅᑕᐅᓯᒪᓂᑯᐃᑦ ᑭᓪᓕᓯᓂᐊᖅᑕᐅᓯᒪᔪᐃᓂᓛᒃ ᐃᓄᐃᑦᒎᖅ ᐅᖃᐅᓯᖏᑦ 
ᐱᖓᔪᒋᔭᐅᑐᐃᓐᓇᓂᐊᖅᑰᓕᕐᒪᑦ ᓱᓕ ᑲᓇᑕᒥ ᓄᓇᖃᖅᑳᖅᓯᒪᔪᑦ ᐅᖃᐅᓯᖏᓐᓂ ᑕᒪᓐᓇ ᓲᕐᓗ 
ᐊᑐᖅᑕᐅᖏᓐᓇᕈᓐᓇᓂᐊᖅᑰᕐᖢᓂ. 
 

ᑭᓯᐊᓂᑦᑕᐅᖅ ᑕᒪᓐᓇ ᖁᐊᖅᓵᓇᖅᑐᒦᒻᒪᑦ. ᐱᓗᐊᖅᑐᒥᑦ ᐊᖏᕋᕆᔭᐅᔪᓂᑦ ᑕᒪᓐᓇ ᐅᖃᐅᓯᖅ 
ᐊᑐᖅᑕᐅᖏᓗᐊᓕᕐᒪᑦ ᐊᒻᒪᓗ ᐃᖅᑲᓇᐃᔭᕐᕖᑦ ᐃᓗᐊᓂ ᐊᑐᖅᑕᐅᖏᖢᓂ ᐊᓪᓛᑦ ᐃᓕᓐᓂᐊᕐᕕᐅᑉ ᐃᓗᐊᓂ. 
ᐃᓐᓇᕆᔭᕗᑦ ᑕᒪᑐᒥᖓ ᐃᓱᒫᓘᑎᖃᕐᒪᑕ ᑕᒪᓐᓇᓗ ᐊᒃᓱᕉᑎᒋᒻᒪᕆᒻᒪᔾᔪᒃ ᖃᓄᖅ ᐅᖃᐅᓯᖅ 
ᐱᕚᓪᓕᖅᓯᒪᔪᓐᓇᕐᒪᖔᑦ. ᒪᒃᑯᓂᖅᓴᐅᔪᓪᓗ ᐃᓱᒪᒻᒥᒻᒪᑕ ᖃᓄᖅ ᐅᖃᐅᓯᖅᑎ 
ᐊᓯᐅᖏᐸᓪᓕᐊᓂᖅᓴᐅᔪᓐᓇᖏᒻᒪᖔᑦ ᐊᒻᒪᓗ ᑕᒪᒃᑯᐊ ᒫᓂ ᐃᓅᓯᕆᔭᑦᑎᓐᓂ ᑕᒪᒃᑯᐊ ᐅᖃᐅᓰᑦ ᖃᓄᖅ 
ᔭᒐᑉᐸᓪᓕᐊᖏᑐᓐᓇᓂᖅᓴᐅᔪᓐᓇᕐᒪᖔᑕ. 
 

ᒥᐊᕆ ᓴᐃᒪᓐ ᐊᖏᔪᖅᑳᖅᕆᔭᐅᔪᖅ ᐃᓄᐃ ᑕᐱᕇᑦ ᑲᓇᑕᒥ ᓇᓗᓇᐃᓚᐅᖅᑐᖅ ᑖᒃᑯᓄᖓ ᓈᓴᖅᑕᐅᓯᒪᔪᓄᑦ, 
ᑐᒪᓐᓇᒎᖅ ᑐᐹᖅᓴᐅᑕᐅᓪᓗᐊᓕᕐᒪᑦ ᐃᓄᓐᓄᑦ ᓇᓂᑐᐃᓐᓇᖅ, ᐅᖃᐅᓯᖅᐳᑦ ᓲᕐᒃᓗ ᐊᓯᐅᔨᖁᖏᑐᐊᕈᑦᑎᒍᑦ. 
 

ᐅᖃᖅᑎᑦᑎᔩ, ᑖᓐᓇ ᒪᓕᒐᒃᓴᖅ 6, ᐅᖃᐅᓯᓕᕆᓂᕐᒧᑦ ᒪᓕᒐᒃᓴᐅᓂᐊᖅᑐᖅ, ᐊᒻᒪ ᒪᓕᒐᒃᓴᖅ 7, ᐃᓄᐃᑦ 
ᐅᖃᐅᓯᖏᑕ ᓴᐳᒻᒥᔾᔪᑖᓄᑦ ᒪᓕᒐᒃᓴᐅᓂᐊᖅᑐᖅ, ᑖᒃᓱᒥᖓ ᓲᕐᓗ ᐋᖅᑭᒃᐹᓪᓕᕈᑎᒃᓴᒥᑦ ᑖᒃᑯᑎᒎᓇ ᑕᐅᑐᑉᐳᖅ.  
ᓴᐳᒻᒥᔭᐅᔭᕆᐊᖃᕐᓂᖏᓐᓂ ᐊᒻᒪᓗ ᐋᖅᑭᒃᓯᒪᑦᑎᐊᕆᐊᖃᕐᓂᖏᓐᓂᒃ ᐅᖃᐅᓯᐅᑉ ᒪᓕᒐᒃᓴᕆᓂᐊᖅᑕᖏᓐᓂ 
ᑕᒪᓐᓇ ᐱᕐᔪᐊᕐᒪᕆᐅᓂᐊᖅᐳᖅ ᐊᒻᒪᓗ ᑕᐅᑐᑦᑕᐅᓂᐊᕋᑦᑕ ᓄᓇᕐᔪᐊᕐᒥᐅᓄᑦ.  

 



ᓇᒡᒐᔾᔭᐅ, ᒪᐃ 26, 2008 ᓄᓇᕘᒥ ᒪᓕᒐᓕᐅᕐᕕᖕᒧᑦ ᑲᑎᒪᔾᔪᑏᑦ   
 

4109

ᐃᖅᑲᓇᐃᔭᖅᑎᒋᔭᒃᑲ ᑕᕝᕙᓂ ᐃᓚᐅᓚᐅᖅᑐᑦ ᓄᓇᕐᔪᐊᕐᒥᑦ ᑲᑐᔾᔨᖃᑎᒌᑦ ᑲᑎᒪᑎᓪᓗᒋᑦ ᑕᒪᒃᑯᓄᖑ 
ᓄᓇᖃᖅᑳᖅᓯᒪᔪᓄᑦ ᐱᔾᔪᑎᓕᓐᓂᑦ. ᑕᕝᕙᓂ ᑲᑎᒪᓂᕐᒥᑦ ᓄᓇᖃᖅᑳᖅᓯᒪᔪᕕᓃᑦ ᓇᑭᓐᖔᕈᓘᔭᖅᓯᒪᒻᒪᕆᓚᐅᖅᐳᑦ 
ᓄᓇᕐᔪᐊᕐᒦᖔᖅᓯᒪᓪᓗᑎ ᐊᒻᒪᓗ ᓲᕐᓗ ᑕᐅᑐᒐᓱᑉᐳᑦ ᐅᔾᔨᕈᓱᒻᒪᕆᑉᐳᓪᓗ ᑖᓐᓇ ᖃᓄᐃᓕᔭᐅᓂᐊᕐᒪᖔᑦ 
ᒪᓕᒐᒃᓴᐅᓂᐊᖅᑐᖅ ᓄᓇᕗᒻᒥ ᖃᐅᓯᓕᕆᓂᕐᒧᑦ ᒪᓕᒐᖅ. 
 
ᐅᖃᖅᑎᑦᑎᔩ, ᖁᕕᐊᓱᒻᒪᕆᑉᐳᖓ ᐅᓂᒃᑳᕈᓐᓇᕋᒪ ᐊᒻᒪᓗ ᓄᓇᕗᒻᒥᐅᑦ ᒫᓐᓇ ᓲᕐᓗ ᓯᕗᒃᑲᑕᖅᑎᐅᓂᐊᓕᕐᒪᑕ 
ᑕᒪᒃᑯᓄᖓ ᓄᓇᖃᖅᑳᖅᓯᒪᔪᑦ ᐅᖃᐅᓯᖏᑦ ᓴᐳᒻᒥᔭᐅᖁᓪᓗᒋᑦ ᐊᒻᒪᓗ ᐱᓕᒻᒪᒃᓴᐅᒍᓐᓇᑲᓐᓂᖁᓪᓗᒋᑦ 
ᐱᓗᐊᖅᑐᒥᑦ ᐃᓄᐃᑦ ᐅᖃᐅᓯᖓᑦ. ᖁᔭᓐᓇᒦᒃ ᐅᖃᖅᑎᑦᑎᔩ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᑲᑎᒪᔾᔪᑎᒃᓴᑦᑕ ᐊᐃᑉᐹ, ᒥᓂᔅᑐᐃᑦ ᐅᖃᐅᓯᒃᓴᖏᑦ. ᐃᓕᓐᓂᐊᖅᑐᓕᕆᓂᕐᒧᑦ 
ᐆᒻᒪᖅᑯᑎᓕᕆᓂᕐᒧᓪᓗ ᐱᓕᕆᐊᓕᒃ ᒥᓂᔅᑕ ᐲᑯ. 
 
ᐊᖓᔪᖅᑳᑉ ᐅᖃᐅᓯᖓ 178 – 2(4): ᐃᓄᐃᑦ ᖃᐅᔨᒪᔭᑐᖃᖏᓐ ᐃᓕᓐᓂᐊᖅᑐᓕᕆᓂᕐᒥ ᑐᓐᖓᕕᒃᓴᖓ 

ᓄᓇᕘᒥ ᐃᓕᓐᓂᐊᕈᑎᓄᑦ (ᐲᑯ) 
 
ᐊᖓᔪᖅᑳᖅ ᐃᐊᑦ ᐲᑯ (ᑐᓵᔨᑎᒍᑦ):ᖁᔭᓐᓇᒦᒃ ᐅᖃᖅᑎ. ᐅᖃᖅᑏ, ᓴᖅᑮᓂᐊᕋᒪ ᐃᓄᐃᑦ ᖃᐅᔨᒪᔭᑐᖃᖏᑕ 
ᐃᓕᓐᓂᐊᖅᑐᓕᕆᓂᕐᒧᑦ ᐋᖅᑭᒃᓯᒪᓂᖓᓄᑦ ᓄᓇᕗᒻᒥ ᐃᓕᓐᓂᐊᒐᒃᓴᓂᑦ ᓇᓗᓇᐃᖅᓯᓯᒪᔪᑦ ᐃᓄᐃᑦ 
ᖃᐅᔨᒪᔭᑐᖃᖏᑦ ᐃᓱᒪᒋᔭᖏᑦ, ᐅᑉᐱᕆᔭᖏᑦ ᑎᓕᔾᔪᑕᐅᔪᑦ ᐃᓕᓐᓂᐊᕕᒻᒥ ᓄᓇᕗᒻᒥ ᐃᓕᓴᕕᓐᓂ. ᐅᖃᖅᑏ, 
ᑖᒃᑯᐊ ᑎᑎᖅᑲᐅᔪᑦ ᐱᖃᓯᐅᔾᔨᓯᒪᔪᑦ ᐋᖅᑭᒃᓯᓂᕐᒧᑦ ᐃᓕᓐᓂᐊᕐᕈᑎᔅᓴᓄᑦ ᐃᓄᐃᑦ ᖃᐅᔨᒪᔭᑐᖃᖏᓐᓂᑦ 
ᐃᓱᒪᒋᔭᐅᔪᓂᒃ.  
 
ᖃᐅᔨᒪᒐᕕᑦ, ᐅᖃᖅᑏ, ᑖᓐᓇ ᐱᓇᐊᓱᖅᑕᕗᒻᒥ 2004-2009 ᓴᖅᑮᔪᒪᒻᒪᑕ ᐃᓕᓐᓂᐊᖅᑕᐅᖃᑦᑕᓂᐊᖅᑐᓂᒃ 
ᒪᓕᒃᑐᓂᒃ ᐃᓄᐃᑦ ᖃᐅᔨᒪᔭᑐᖃᖏᓐᓂᒃ. 
 
ᑕᐃᒪᓕ, ᐅᖃᖅᑏ, ᑖᒃᑯᐊ ᐃᓗᓕᕆᔨᖏᑦ ᐋᖅᑭᒃᓯᒪᓂᕆᔭᖓᑕ ᐋᖅᑭᒃᑕᐅᓯᒪᔪᑦ ᐃᓐᓇᑐᖃᕐᓄᑦ ᐃᓕᓴᐃᔨᓄᑦ 
ᑕᕝᕙᓂ ᐃᓕᓐᓂᐊᕐᓂᓕᕐᔨᒃᑯᓐᓂᒃ ᐊᕐᕕᐊᓂ. ᐅᖃᐅᔾᔭᐅᕙᑦᑐᑎᒃ ᐃᓐᓇᕐᒪᕆᒃᑯᑦ ᐅᖃᐅᔾᔨᒋᐊᖅᑎᖏᓐᓄᑦ 
ᑲᑎᒪᔨᕋᓛᖏᓐᓄᑦ ᑭᒡᒐᑐᖅᑎᖃᑦᑐᑎᒃ ᓄᓇᕗᓕᒫᒥ. ᑖᒃᑯᐊ ᑲᑎᒪᔨᕋᓛᖑᔪᑦ ᐱᓕᕆᐊᖃᖅᓯᒪᓕᖅᑐᑦ ᐊᕐᕌᒍᓄᑦ 
ᐊᒥᓱᑲᓪᓚᓄᑦ. 
 
ᐅᖃᖅᑏ, ᐋᖅᑭᒃᓯᒪᓂᖓ ᒫᓐᓇᐅᔪᖅ ᐊᑐᖅᑕᐅᕙᑦᑐᑦ ᐃᓕᓐᓂᐊᕐᕈᑎᔅᓴᐅᔪᑦ ᓄᓇᕗᒻᒥ ᐃᓕᓐᓂᐊᖅᕕᓕᒫᓄᑦ. 
ᐊᒻᒪᓗ ᐃᓕᓐᓂᐊᕐᑎᑦᑎᔪᖃᓛᕐᒥᔪᑦ ᐃᓕᓐᓂᐊᖅᕕᐅᔪᓂ ᐊᕐᕌᒎᔪᒥ ᕿᒥᕐᕈᖁᓪᓗᒋᑦ ᖃᐅᔨᒪᑦᑎᐊᖁᓪᓗᒋᓪᓗ 
ᐃᓕᓴᐃᔩᑦ ᑖᒃᓱᒥᖓ ᐋᖅᑭᒃᓯᒪᓂᖓᓂᒃ. ᐅᖃᖅᑏ, ᑖᒃᑯᐊ ᑎᑎᖅᑲᐅᔪᑦ ᐊᑐᖅᑕᐅᖃᑦᑕᕐᒥᔪᑦ ᐃᓕᓐᓂᐊᕐᓂᕐᒧᑦ 
ᓯᕗᓕᖅᑎᒧᑦ ᐊᓯᖏᓐᓄᓪᓗ ᐃᓕᓐᓂᐊᕐᕈᑕᐅᕙᑦᑐᓄᑦ ᑕᒪᒃᑯᓄᖓ ᐊᔪᓐᖏᔾᔪᑎᒻᒪᕆᓐᓂᒃ ᐱᓇᓱᒃᑐᓂᒃ.  
 
ᑕᐃᒪᓕ ᐊᖏᖃᑎᒋᕙᓪᓚᐃᒋᓐᖓ, ᐅᖃᖅᑏ, ᑖᒃᑯᐊ ᑎᑎᖃᐅᔪᑦ ᐱᒻᒪᕆᐅᒻᒪᑕ ᐊᓪᓗᕆᐊᕈᑎᑦᑎᐊᕙᐅᔪᑦ ᑖᒃᑯᐊ 
ᐃᓕᓐᓂᐊᖅᑎᖁᑎᕗᑦ ᑭᒡᒐᑐᖅᑕᐅᒐᓗᐊᕐᒪᖔᑕ ᐃᓕᓐᓂᐊᕐᕋᔅᓴᒥᒃ. ᖁᔭᓐᓇᒦᒃ, ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᒥᓂᔅᑕᐃᑦ ᐅᖃᐅᓯᒃᓴᖏᑦ. ᐱᕙᓪᓕᐊᔪᓕᕆᓂᕐᒧᑦ ᐃᓪᓗᓕᕆᔨᕐᔪᐊᑯᓐᓄᑦ 
ᐱᓕᕆᐊᕐᓕᒃ, ᒥᓂᔅᑕ ᓇᑦᑎᖅ. 

ᐊᖓᔪᖅᑳᑉ ᐅᖃᐅᓯᖓ 179 – 2(4): ᐅᑭᐅᖅᑕᖅᑐᒥ ᑲᓱᖅᓯᒪᔪᐃᑦ (ᓇᑦᑎᖅ) 
 
ᐊᖓᔪᖅᑳᖅ ᐸᑎᖅ ᓇᑦᑎᖅ: ᖁᔭᓐᓇᒦᒃ, ᐅᖃᖅᑏ, ᐃᓐᓇᑦᑕᐅᖅ ᓴᓪᓕᕐᒥᐅᑕᐅᖃᑎᒐ ᑖᒪᔅ ᐊᓗᕈᑦ ᐅᓪᓗᒥ 
ᓇᓪᓕᐅᑎᒻᒪᑦ ᓄᑕᕋᐅᖃᑎᒥᓂᐊᓗᒐ.  
 
ᒪᓕᒐᓕᐅᖅᑏᑦ ᐃᓚᖓᑦ: ᐋᕼᐊᐃᓪᓛᒃ. 
 
ᐊᖓᔪᖅᑳᖅ ᐸᑎᖅ ᓇᑦᑎᖅ: Happy Birthday-ᐸᕋ. ᑐᐸᔅᓯᒪᔪᒃᓴᐅᓕᕋᓗᐊᖅᐳᖅ.  
 
(ᑐᓵᔨᑎᒍᑦ) ᐅᖃᖅᑏ, ᐅᓪᓗᒥ ᓂᑯᕕᑉᐳᖓ ᑐᓴᖅᑎᑦᑎᒍᒪᓪᓗᖓ ᒪᓕᒐᓕᐅᖅᑎᓂᒃ ᑲᑐᔾᔭᐅᔪᖅ ᑎᑎᖅᑲᖅ 
ᓴᖅᑭᑕᐅᓚᐅᖅᑐᖅ ᐱᖓᓲᔪᓄᑦ ᐅᑭᐅᖅᑕᖅᑐᒥ ᑲᓱᖅᓯᒪᓂᐅᔪᑦ ᐃᖏᕐᕋᔪᓕᕆᓂᕐᒧᑦ ᐊᑐᖅᑕᐅᓂᐊᖅᑐᑦ 
ᐅᑭᐅᖅᑕᖅᑐᒥ. 
 
ᐅᖃᖅᑏ, ᖃᐅᔨᒪᒐᑦᑕ ᑕᒪᒃᑯᐊ ᐊᕕᑦᑐᖅᓯᒪᔪᑦ ᐊᑦᔨᐅᖏᒻᒪᑕ ᓄᓇᕗᓪᓗ ᓄᓇᑦᓯᐊᕐᓗ, ᐊᒻᒪᓗ ᔫᑳᓐ. 
ᐊᑦᔨᒌᕈᔪᓐᓂᒃ ᐃᓱᒫᓘᑎᖃᖃᑦᑕᕋᑦᑕ.  
 
ᐊᑐᓂᒃ ᑖᒃᑯᐊ ᕿᒪᑦᑕᐅᓯᒪᒻᒪᑕ ᑲᓇᑕᓕᒫᒥ ᐃᖏᕐᕋᖃᑦᑕᖅᑐᓕᕆᔨᔾᔪᑎᓂ ᐱᖁᑎᕐᔪᐊᖑᔪᓂ ᐱᑕᖃᕆᐊᖃᑦᑐᓂ 
ᒪᓕᓪᓗᒍ ᐱᕈᖅᐸᓪᓕᓂᕆᔭᕗᑦ ᑮᓇᐅᔾᔭᔅᓴᔭᐅᑏᓪᓗ.  
 
ᑕᒪᒃᑯᐊᓕ ᐊᕕᑦᑐᖅᓯᒪᔪᓂ ᓴᓇᕙᓪᓕᐊᑎᓪᓗᒋᑦ ᐱᑐᖃᒻᒥᓂᒃ ᐱᔪᓐᓇᖅᓯᕙᓪᓕᐊᓕᑕᐃᓐᓇᖅᑐᒍᓪᓕ 
ᐊᑭᑐᔪᖅᔪᐊᕐᒪᕆᐊᓘᓪᓗᑎᒃ ᓴᓇᔭᐅᓪᓗᑎᒃ ᐱᖁᑎᕐᔪᐊᖑᔪᓄᑦ. 
 
ᑕᕝᕙ ᑖᓐᓇ ᐅᖃᐅᓯᐅᓯᐅᒪᔪᖅ.  
 
ᓂᕆᐅᖅᐳᖓ, ᐅᖃᖅᑏ, ᑐᓴᖅᑕᐅᑎᐊᕐᓂᐊᕐᑐᔅᓴᐅᒐᓗᐊᖅᐳᖅ ᑲᓇᑕᓕᒫᒥ ᐊᒻᒪᓗ ᑐᑭᓯᔭᐅᒋᐊᕐᓗᓂ ᑖᒃᑯᓇᓐᖓᑦ 
ᓯᕗᓕᖅᑎᐅᓚᐅᖅᑐᓂᒃ ᒪᐃᒥ ᐊᕐᕌᓂ ᓴᖅᑮᒻᒪᑕ ᐅᑭᐅᖅᑕᖅᑐᒥ ᑕᐅᑐᒐᐅᔪᒥᒃ ᐅᑭᐅᖅᑕᖅᑐᖅ ᓴᓐᖏᓂᖅᓴᖅ 
ᑲᓇᑕᓗ ᐱᐅᓂᖅᓴ. 
 
ᐅᖃᖅᑏ, ᑎᓕᐅᕈᒪᕙᒃᑲ ᒪᓕᒐᓕᐅᖅᑎᓕᒫᑦ ᐅᖃᓕᒫᖁᓪᓗᒋᑦ ᑖᒃᓱᒧᖓ ᐅᕙᑦᑎᓐᓄᒃ 
ᐋᒃᑭᓱᐃᔾᔪᑎᒋᔪᓐᓇᕐᓂᐊᕐᕋᑦᑎᒍ. ᐊᔪᐃᓐᓇᕋᓱᐊᖅᑎᓪᓗᑕ ᐱᖁᑎᕐᔪᐊᖑᔪᓂᒃ ᑕᒫᓐᓂ ᓄᓇᕗᒻᒥ 
ᐃᑲᔪᖅᐹᓕᕐᓂᐊᖅᑐᖅ ᐱᕙᓪᓕᐊᓂᕐᒧᑦ ᑕᒫᓂ. ᖁᔭᓐᓇᒦᒃ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᑲᑎᒪᒡᔪᑎᔅᓴᑦᑕ ᐊᐅᑉᐹ, ᒥᓂᔅᑕᐃᑦ ᐅᖃᐅᓯᒃᓴᖏᑦ. ᐊᕙᑎᓕᕆᓂᕐᒧᑦ ᐱᓕᕆᐊᕐᓕᒃ, 
ᒥᓂᔅᑕ ᐊᑭᓱᒃ. 
 
ᐊᖓᔪᖅᑳᑉ ᐅᖃᐅᓯᖓ 180 – 2(4): ᐃᒪᕐᒥᐅᑕᓕᕆᔨᒃᑯᑦ ᐋᖅᑭᑦᑕᖏᑦ ᓄᓇᕘᒥ ᐃᖃᓗᒐᓱᓐᓂᕐᒧᑦ 

(ᐊᑭᓱᒃ) 
ᐊᖓᔪᖅᑳᖅ ᐅᓛᔪᒃ ᐊᑭᓱᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ, ᐅᓐᓄᓴᒃᑯᑦ, ᓇᓪᓕᐅᑎᑦᑎᐊᕐᕆᑦ ᓯᕗᓕᖅᑏ. 
 
ᒪᓕᒐᓕᐅᖅᑏᑦ ᐃᓚᖓᑦ: ᐋᕼᐊᐃᓪᓛᒃ. 

ᐊᖓᔪᖅᑳᖅ ᐅᓛᔪᒃ ᐊᑭᓱᒃ (ᑐᓵᔨᑎᒍᑦ): ᑕᒫᓂ ᐊᕐᕌᒎᒥ 10-ᒋᓕᕐᖓᒍ ᑖᒃᑯᐊ ᐃᒪᕐᒥᐅᑕᓕᕆᔨᒃᑯᑦ 
ᓇᓪᓕᐅᓂᖅᓯᐅᖅᑐᖅ ᐅᖃᖅᓯᒪᓕᖅᑎᓪᓗᒋᑦ ᐊᕐᕌᒎᓄᑦ ᑕᓪᓕᒪᓄᑦ ᖃᓕᕋᓕᓐᓂᐊᕐᓂᕐᒧᑦ. ᓄᓇᕗᒻᒥ 
ᐃᑉᐱᒍᓱᑦᑎᐊᖃᑦᑕᖏᒻᒪᑕ ᑲᓇᑕᒥ. 
 
ᑕᐃᒪᓐᖓᓂᓪᓕ ᓄᓇᕗᑦ ᒐᕙᒪᒃᑯᖏᑦᑕ ᐱᖃᑕᐅᓪᓗᑎᒃ ᑐᓐᖓᕕᒃᑯᑦ ᑖᒃᑯᐊᓗ ᐊᑐᕋᓱᒃᓯᒪᒐᓗᐊᓐᖓᑕ ᑲᓇᑕᒥ 
ᐅᑉᐱᕈᓱᓖᒐᓱᒃᑐᒋᑦ ᑕᒪᐅᖓ ᑲᓇᑕᓕᒫᒧᑦ ᒪᓕᒃᑎᐊᕈᓐᓇᖁᓪᓗᒋᑦ.  
 
ᑭᓯᐊᓂ ᐱᖓᓱᐊᖅᑎᓕᖅᑐᑦ ᑕᖅᑭᓂᒃ 6-ᓯᓂᒃ. ᒥᓂᔅᑕᐅᔪᖅ ᐃᒪᕐᒥᐅᑕᓕᕆᔨᒃᑯᓐᓄᑦ ᐃᓱᒪᓕᐅᖃᑦᑕᖅᑐᑦ 
ᓱᕋᐃᒻᒪᕆᑦᑐᓂᒃ ᓄᓇᕗᒻᒥ ᐃᖃᓗᓕᕆᓂᖓᓂᒃ.  
 
ᐃᓚᖏᑦ ᒪᓕᒐᓕᐅᖅᑏᑦ: ᑲᓐᖑᓈᖅ. 
 
ᐊᖓᔪᖅᑳᖅ ᐅᓛᔪᒃ ᐊᑭᓱᒃ (ᑐᓵᔨᑎᒍᑦ): ᐅᑭᐊᒃᓵᖑᓚᐅᖅᑐᖅ ᑐᓂᓯᓚᐅᕐᒥᔪᑦ 1,900 tons-ᓂᒃ ᐅᖁᒪᐃᓐᓂᓕᒃ 
ᓄᓇᕗᑦ ᖃᓂᒋᔭᖓᓂᒃ ᖃᓕᕋᓕᓐᓂᐊᕐᓂᕐᒧᑦ ᖃᓪᓗᓈᑦ ᓄᓇᖓᓐᓄᑦ. ᓄᓇᕗᓪᓕ ᐱᓕᕆᕕᒋᔭᖏᑦ 
ᐅᐸᓗᖓᐃᔭᖅᓯᒪᑦᑎᐊᕐᓕᕋᓗᐊᖅᑎᓪᓗᒋᑦ ᑖᒃᓱᒧᖓ.  
 
ᕕᕝᕗᐊᕆᒥ ᓄᓇᕗᒻᒥ ᑮᓇᐅᔭᖅᑖᖅᑎᑕᐅᓚᐅᕐᒥᔪᑦ ᐊᑕᐅᓯᕐᒧᑦ ᐅᒥᐊᖑᔪᒧᑦ. ᑭᓯᐊᓂ ᖃᐅᔨᓴᖃᑦᑕᖅᓯᒪᔪᑦ 
ᓇᓗᓇᐃᖅᓯᓯᒪᓕᖅᑐᑦ 7-ᕙᓂᒃ ᐱᑕᖃᕆᐊᖃᓕᖅᑐᑦ ᐃᖃᓗᓕᕆᓂᕐᒥᒃ ᐱᓂᐊᕐᕈᑦᑕ. ᒐᕙᒪᑐᖃᒃᑯᑦ 
ᐊᑐᖅᓯᒪᓕᖅᑐᑦ $3 ᐱᓕᐊᓐᓂᑦ ᐊᒥᓱᒐᓵᓗᓐᓂᒃ ᑕᐅᓴᓐᖑᔪᓂᒃ ᑕᐃᒪᐃᑦᑑᔪᓂᒃ ᖃᓪᓗᓈᑦ ᓄᓇᖓᓐᓂ.  
 
ᐱᓇᓱᐊᕈᓯᐅᓚᐅᖅᑐᒥ ᒥᓂᔅᑕ Hᐅᕐᓐ ᐱᖃᓯᐅᔾᔨᐅᓚᙱᒻᒥᔪᑦ ᓄᓇᕗᒻᒥᒃ. ᓱᓖᓛ ᐃᖃᓗᒃᑕᐅᒍᓐᓇᓂᐊᖅᑐᓂᒃ 
ᖃᓕᕋᓕᑦᑕᐅᔪᓐᓇᓂᐊᖅᑐᓂᒃ ᑕᒫᓂ ᖃᓂᒋᔭᑦᑎᓐᓂ ᐃᒪᕐᒥ. . . 
 
ᐃᓚᖏᑦ ᒪᓕᒐᓕᐅᖅᑏᑦ: ᑲᓐᖑᓈᖅ. 
 
ᐊᖓᔪᖅᑳᖅ ᐅᓛᔪᒃ ᐊᑭᓱᒃ (ᑐᓵᔨᑎᒍᑦ): . . .ᖃᓪᓗᓈᑦ ᓄᓇᖓᓐᓅᖅᑕᐅᑐᐃᓐᓇᓚᐅᕐᒥᔪᖅ.  
 
ᐅᖃᖅᑎ, ᑲᓇᑕᒥᐅᑦ ᑖᒃᑯᐊ ᐋᖅᑭᓱᑦᑎᐊᕆᐊᖃᓚᐅᖅᑐᑦ. 
 
ᐋᑐᕚᒦᑦᑐᑦ ᐱᔾᔪᑎᖃᕐᐸᑎᓪᓗᒋᑦ ᐅᑭᐅᖅᑕᖅᑐᒥ ᓄᓇᖁᑎᖃᕐᓂᕋᖅᑐᑎ ᐃᓄᓐᓂᒃ ᐃᒪᕐᒥᐅᑕᓕᕆᔨᒃᑯᑦ, 
ᖃᕿᐊᕐᓯᔫᔮᖃᑦᑕᕐᖓᑕ ᐱᕙᓪᓕᐊᓂᕆᓇᓱᑦᑕᕋᓗᐊᖏᓐᓂ ᑮᓇᐅᔭᑎᒍᑦ ᑕᒫᓂ ᓇᔪᖅᑕᑎᓐᓂ.  
 
ᐊᒻᒪᓗ ᐋᑐᕚ ᐃᖅᑲᐃᑎᑕᐅᖏᓐᓇᕋᑦᑕ ᒐᕙᒪᑐᖃᒃᑯᓐᓂᑦ ᑮᓇᐅᔭᖅᑖᕆᕙᑦᑕᕗᑦ ᐃᒪᕐᒥᐅᑕᓕᕆᔨᒃᑯᑦ ᑭᓯᐊᓂ 
ᐃᒻᒥᓂ ᒪᑭᒪᓇᓱᖔᖅᑑᔮᖅᑐᑦ ᐅᕙᒍᑦ ᐊᑐᕆᐊᓕᑉᐳᑦ ᐊᑐᕐᓇᑦᑎᓂᒋᑦ.  
 
ᑕᒪᓐᓇ ᐃᓚᐃᓐᓈᕐᖓᑦ.  
 
ᐅᖃᖅᑎ, ᐃᒪᕐᒥᐅᑕᓕᕆᔨᒃᑯᑦ ᐅᑕᖅᑭᑦᑎᐊᖁᔨᑐᐃᓐᓇᕐᒥᔫᒐᓗᐊᑦ ᑕᒪᒃᑯᐊᒎ ᐊᒥᓱᕈᖅᑕᐅᕙᓪᓕᐊᒻᒪᑕ Quota-
ᒋᔭᕗᑦ.  
 
ᒫᓐᓇᒧᓪᓕ ᓄᓇᕗᓪᓕ ᕿᓄᐃᓵᕐᓯᒪᔪᒍᑦ ᐊᒻᒪᓗ ᖃᓄᐃᓕᐅᕐᓯᒪᓇᑕ ᐊᒻᒪ ᐊᑭᕋᖅᑐᕐᓇᑕ. 
 
ᑭᓱᐊᓂᓕ ᒫᓐᓇ ᑖᒃᑯᐊ ᓴᓂᕐᕚᖅᑕᐅᓗᐊᕐᓂᖏᓐᓄᑦ ᐃᖃᓗᑦᑕᐅᔪᓐᓇᖅᑐᑦ ᓄᑖᒥ ᐃᖃᓗᓕᕆᓂᕐᒧᑦ ᐱᖁᔭᔅᓴᖅ, 
Bill C-32, ᐃᒪᕐᒥᐅᑕᓕᕆᔨᒃᑯᑦ ᑖᒃᑯᐊ ᖃᓪᓗᓈᓂ ᑲᒪᒋᔭᐅᖏᓐᓇᕋᓱᐊᕐᓂᐊᓕᕐᒥᔪᑦ.  

ᐱᓇᓱᐊᕈᓯᐅᓂᐊᖅᑐᓂ ᖃᓄᖅᑑᕋᓱᓐᓂᐊᖅᑐᒍᑦ. ᖃᓄᖅᑑᕈᓐᓇᕐᒪᖔᑕ ᕿᒥᕐᕈᓂᐊᖅᑐᒍᑦ ᑖᔅᓱᒧᖓ 
ᐃᓱᒪᓕᐅᕐᓗᑕᓗ ᖃᓄᐃᓕᓂᐊᕐᒪᖔᑦᑕ.  
 
ᑭᓯᐊᓂᓕ ᑕᑯᓐᓈᑐᐃᓐᓇᕈᓐᓇᐃᓕᒐᑦᑕ ᑲᓇᑕᒥᐅᑕᐅᔪᑦ ᐃᖃᓗᓕᕆᓂᕆᔭᕗᑦ ᐊᐅᓚᑕᐅᑎᓪᓗᒍ ᑕᐅᓇᙵᑦ. 
 
ᐅᖃᖅᑎ, ᐅᖃᕈᒪᔪᖓ ᑐᑭᓯᓇᕐᓯᑎᒋᐊᕐᓗᒍ ᐅᖃᐅᓯᑐᖃᐅᔪᖅ ᐃᒪᐃᓕᖓᔪᖅ, “ᐊᖑᑦ ᐃᖃᓗᒻᒥᒃ ᑐᓂᓯᒍᕕᐅᒃ 
ᑕᐃᒪᓕ ᕿᒥᕆᕚ ᐅᓪᓗᒥᒫᒧᑦ. ᓴᓇᕐᕈᑎᓂᒃ ᑐᓂᓯᒍᕕᐅᒃ ᑕᐃᒪᓕ ᕿᒥᕆᓕᖅᑲᐃ ᐃᓅᓯᓕᒫᕐᒧᑦ” ᑕᐃᒪᐃᑦᑐᒥᒃ 
ᕿᓂᖅᑐᒍᑦ ᐅᖃᖅᑎ. ᐱᙱᔾᔪᑎᖃᕈᓐᓃᕐᓗᑎ ᐊᓯᖏᓐᓂᓘᓐᓃᑦ ᑲᓇᑕᒥᐅᓂ. ᖁᔭᓐᓇᒦᒃ, ᐅᖃᖅᑎ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᒥᓂᔅᑕᐃᑦ ᐅᖃᐅᓯᔅᓴᖏᑦ. ᐱᑕᖃᕈᓐᓃᖅᑲᑦ ᑲᑎᒪᔾᔪᑎᔅᓴᑎᓐᓄᑦ ᐊᓪᓗᕆᐊᕐᓗᑕ 
ᑲᑎᒪᔾᔪᑎᔅᓴᑦᑕ ᐱᖓᔪᐊᑦ ᒪᓕᒐᓕᐅᖅᑎᐅ ᐅᖃᐅᓯᔅᓴᖏᑦ. (ᑐᓵᔨᑎᒍᑦ) ᒪᓕᒐᓕᐅᖅᑏ ᐅᖃᐅᓯᖏᑦ. 
(ᑐᓵᔨᑎᒎᕈᓐᓃᖅᑐ) ᒥᔅᑕ ᐊᕐᕚᓗ.  
 

ᑲᑎᒪᔾᔪᑎᒃᓴᖅ 3: ᒪᓕᒐᓕᐅᖅᑏᑦ ᐅᖃᐅᓯᖏᑦ 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 430 - 2(4): ᐳᔪᐊᓗᔅᓴᐃ ᐃᓄᐃᑦ ᖁᐊᖅᓵᕐᓇᖅᑐᑰᕈᑕᐅᓯᒪᔪᓂᑦ ᑲᑎᒪᓂᖅ 

(ᐊᕐᕚᕐᓗᒃ) 
ᐊᕐᕚᕐᓗᒃ: ᖁᔭᓐᓇᒦᒃ, ᐅᖃᖅᑎ. ᐅᓪᓗᒥ ᓇᖏᕐᓯᔾᔪᑎᖃᖅᑐᖓ ᖁᔭᓐᓇᒦᕈᒪᓪᓗᖓ ᐃᓕᖕᓄᑦ ᐅᖃᖅᑏ. 
ᖃᐃᖁᔨᓚᐅᕋᕕᑦ ᑕᑯᔭᖅᑐᖁᔨᓪᓗᑎᑦ ᐸᖕᓂᖅᑑᒧᑦ. ᑕᐃᔅᓱᒪᓂ ᓯᕙᑖᕐᕕᐅᕋᑖᓚᐅᖅᑐᒥ ᐅᓪᓛᒃᑯᑦ. ᐊᒻᒪᓗ, ᑖᒃᑯᐊ 
ᐳᔪᐊᓗᒃᓴᐃᑦ ᐃᓄᐃᑦ ᖁᐊᕐᓵᕐᓇᖅᑐᑰᕈᑕᐅᓯᒪᔪᑦ ᐱᔾᔪᑎᒋᓪᓗᒋᑦ ᑲᑎᒪᕕᒡᔪᐊᕐᓯᒪᓚᐅᕐᒪᑦ ᑕᐃᑲᓂ, 
ᑲᑎᒪᕕᒡᔪᐊᕆᐊᖅᑐᕐᓯᒪᓚᐅᕐᒪᑕ.  
 
ᖃᐅᔨᒪᔪᑎᑦ ᐅᖃᖅᑏ, ᑖᒃᑯᐊᑦᑕᐅᖅ ᒪᓕᒐᓕᐅᖅᑏᑦ ᖃᐃᓚᐅᕐᒥᖕᒪᑕ ᑖᑦᓱᒥᖓ ᑐᓵᔭᖅᑐᕐᖢᑎᒃ ᑕᑯᔭᖅᑐᕐᖢᑎᒡᓗ; 
ᓯᕗᓕᖅᑎᕗᑦ ᒥᔅᑕ ᐅᑲᓕᖅ, Premier ᐅᑲᓕᖅ, ᒥᔅᑕ ᐹᓇᐸᔅ, ᒥᔅᑕ ᐊᓚᕋᓚᒃ, ᒥᔅᑕ ᑰᓕ, ᒥᔅᑕ ᐋᕆᐊᒃ, ᒥᔅᑕ 
ᐲᑕᓴᓐ, ᐊᒻᒪᓗ ᒥᔅᑕ ᓇᑦᑎᖅ ᑕᐃᑯᖓᐅᓚᐅᕋᑦᑕᐃᓛᒃ ᐸᖕᓂᖅᑑᒧᑦ ᐅᓪᓛᒃᑯᑦ ᓯᕙᑖᕐᕕᖕᒥ ᐸᖕᓂᖅᑑᒥ.  
 
ᐅᖃᖅᑎ, ᑕᐃᒃᑯᓂᖓ ᑐᓵᓕᕋᑦᑕ ᐊᒃᓱᕐᔪᐊᕌᓗᒃ ᐅᐱᓐᓇᓚᐅᕐᒪᑦ ᑐᑭᓯᓇᑦᑎᐊᕐᖢᑎᒡᓗ ᐅᖃᓪᓚᑦᑕᖏᑦ ᑕᐃᔅᓱᒪᓂ 
ᓯᕙᑖᕐᕕᐅᑎᓪᓗᒍ ᐅᖃᓪᓚᒡᕕᐅᒐᑦᑕ. ᑖᒃᑯᐊ ᐱᒋᐊᓚᐅᕐᓯᒪᔪᕕᓂᐅᔪᐃᑦ ᐱᓇᓱᐊᕈᓯᐅᓚᐅᖅᑐᒥ ᐱᖓᑦᓯᕐᒥ.  
 
ᐅᖃᖅᑎ, ᖃᐅᔨᒪᖕᒥᔪᑎᑦ ᑖᒃᑯᐊ ᑭᒡᒐᖅᑐᖅᑐᑦ 19-ᖑᔪᓂᒃ ᓄᓇᓕᓐᓂᑦ ᑕᐃᑯᖓ ᑲᑎᒪᔭᖅᑐᕐᓯᒪᓚᐅᕐᒪᑕ. 
ᑖᒃᑯᐊᓗᑦᑕᐅᖅ ᓛᐸᑐᐊᒥᐅᑦ ᓄᓇᕕᖕᒥᐅᓪᓗ ᐃᓚᐅᓚᐅᕐᒥᔪᑦ ᐊᒻᒪᓗ ᑖᒃᑯᐊ ᖃᐃᖁᔭᐅᓯᒪᖕᒥᔪᑦ ᐃᓱᒪᓕᕆᔩᑦ 
ᓂᐊᖁᓕᕆᔩᑦ ᑐᙵᓱᑦᑎᑕᐅᑦᑎᐊᓚᐅᖅᑐᑦ ᐸᖕᓂᖅᑑᕐᒥᐅᓄᑦ. 
 
ᑕᕝᕙᓂᔅᓴᐃᓐᓇᖅ ᓄᓇᓕᖕᓂ ᒪᒃᑯᒃᑐᑦᑕᐅᖅ ᖁᐊᕐᓵᕐᓇᖅᑐᒃᑰᕈᑕᐅᓯᒪᕙᒃᑐᓂᒃ ᐱᔾᔪᑎᖃᕐᖢᑎᒃ 
ᑲᑎᒪᕕᔾᔪᐊᓚᐅᕐᒥᔪᑦ ᐃᓕᓐᓂᐊᕐᕕᖕᒥ. ᑖᓐᓇ ᖁᔭᓐᓇᒦᕈᒪᔭᕋ ᐃᓕᓴᕆᓪᓗᒍ, ᐃᒪᓕ ᖄᐱᒃ, 
ᐅᖃᓪᓚᑦᑎᐊᖅᑐᒻᒪᕆᐊᓘᓚᐅᕐᒪᑦ ᐅᓂᒃᑳᖅᖢᓂ ᐅᕙᑦᑎᓐᓄᑦ. 
 
ᐅᖃᖅᑎ: ᒪᒥᐊᓇᖅ, ᒥᔅᑕ ᐊᕐᕚᓪᓗᒃ, ᓯᕿᓐᖑᔭᐃᑦ ᓄᖑᑲᐃᓐᓇᒥᒻᒪᑦ. ᐱᔭᕇᕈᒪᒍᕕᑦ ᐊᐱᕆᔪᓐᓇᖅᑯᑎᑦ 
ᒪᓕᒐᓕᐅᖅᑎᓄᑦ ᐊᖏᖅᑕᐅᔪᒪᓗᑎᑦ, ᒥᔅᑕ ᐊᕐᕚᕐᓗᒃ. 

ᐊᕐᕚᕐᓗᒃ: ᖁᔭᓐᓇᒦᒃ, ᐅᖃᖅᑏ. ᐊᐱᕆᔪᒪᔪᖓ ᒪᓕᒐᓕᐅᖅᑎᓄᑦ ᑖᓐᓇ ᐅᖃᓪᓚᒃᑕᕋ ᐱᐊᓂᒍᓐᓇᕐᒪᖔᒃᑯ. 
ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ, ᒪᓕᒐᓕᐅᖅᑎ ᐊᕐᕚᓪᓗᒃ. ᑕᒪᑦᓯᓐᓄᑦ ᐊᖏᖅᑕᐅᔪᒪᒻᒪᑦ ᐱᔭᕇᕈᓐᓇᕈᒪᓪᓗᓂ 
ᐅᖃᐅᓯᒃᓴᒥᓂᒃ. ᐋᒡᒑᖅᑐᖃᒻᒪᖔᑦ? ᐋᒡᒑᖅᑐᖃᖏᒻᒪᑦ, ᑲᔪᓯᒋᐊᕈᓐᓇᖅᑯᑎᑦ, ᒥᔅᑕ ᐊᕐᕚᓪᓗᒃ. 
 
ᐊᕐᕚᕐᓗᒃ: ᖁᔭᓐᓇᒦᒃ, ᐅᖃᖅᑏ.  
 
ᑕᐃᒪ ᐅᖃᕆᐊᖅᑲᐅᒐᓗᐊᕐᕋᒪ, ᑕᕝᕙᓂ ᐊᑕᐅᓯᑦᑕᐃᓐᓇᕐᒥ ᓄᓇᓕᓐᓂ ᐊᑕᐅᑦᑎᒃᑰᖃᑕᐅᓪᓗᑎᑕᐅᖅ 
ᑲᑎᒪᓚᐅᕐᒥᔪᑦ ᒪᒃᑯᑦᑐᑦ, ᑕᐃᒃᓱᒥᖓᑦᓴᐃᓐᓇᖅ ᖁᐊᖅᓵᓇᖅᑑᕈᑕᐅᕙᑦᑐᓂᒃ ᑲᑎᒪᕕᔾᔪᐊᕈᑎᖃᑦᖢᑎᒃ. ᐊᒻᒪ 
ᖁᔭᓐᓇᒦᕈᒪᔭᕋ ᐃᓕᓴᕆᓗᒍᓗ ᐃᒪᓕ ᖄᐱᒃ, ᐅᖃᓪᓚᑎᐊᖅᑐᒻᒪᕆᐊᓘᓚᐅᕐᒪᑦ ᐅᓂᒃᑳᒥᓂᒃ ᑕᐃᑲᓂ 
ᑐᓵᔭᖅᑐᖅᓯᒪᑎᓪᓗᑕ.  
 
ᐊᒻᒪ ᖁᔭᓐᓇᒦᕈᒪᒻᒥᔭᕋ ᒦᑲ ᐊᓕᕙᒃᑕᖅ, ᑖᒃᑯᐊᓗ ᑲᑎᒪᔨᕋᓛᖏᑦ ᐳᔪᐊᓗᒃᓴᐃᑦ. ᑖᒃᓱᒧᖓ 
ᐱᓕᕆᔪᒻᒪᕆᐊᓘᓚᐅᕐᓂᕐᒪᑕ ᑲᑎᒪᕐᔪᐊᕐᓂᐊᓵᖅᑎᓪᓗᒋᑦ ᐊᒻᒪᓗ ᑲᑎᒪᕐᔪᐊᕐᑎᓪᓗᒋᑦ. ᐊᒻᒪᓗ ᐅᓂᒃᑳᕆᔭᖓ ᑖᓐᓇ 
ᐅᕙᑦᑎᓄᑦᑕᐅᖅ ᐊᒻᒪ ᑐᓴᕐᓂᕐᒪᕆᓚᐅᕐᒥᔪᖅ ᐋᖅᑭᓱᖅᓯᐊᓯᒪᓪᓗᓂᓗ. 
 
ᑖᒃᑯᐊ ᑕᒪᕐᒥᒃ ᑲᑎᒪᕕᔾᔪᐊᕈᑕᐅᔪᐃᑦ ᑕᒪᒃᑯᓂᖓ ᖁᐊᖅᓵᕈᑕᐅᓯᒪᔪᑦ ᐱᑦᔪᑎᒋᓪᓗᒋᑦ ᖁᐊᖅᓵᕈᑕᐅᕙᑦᑐᓪᓗ. ᐊᒻᒪ 
ᖁᔭᓐᓇᒦᕈᒪᔭᒃᑲ ᑖᒃᑯᐊ ᒪᓕᒐᓕᐅᖅᑎᐅᖃᑎᒃᑲ ᑭᒡᒐᑐᕐᓗᒋᑦ ᑖᒃᑯᓇᓂ ᓄᓇᑦᑎᓐᓂ ᑲᑎᒪᔭᖅᑐᖅᓯᒪᓚᐅᖅᑐᖅ 
ᑕᐃᑯᖓ ᐸᖕᓂᖅᑑᒧᑦ. ᐊᒻᒪᓗ ᑖᓐᓇ ᐊᑎᖓ ᐋᖅᑭᑎᐊᖅᓯᒪᔪᒻᒪᕆᐊᓘᓚᐅᕐᒪᑦ ᓇᓂᓯᓇᓱᐊᕈᒪᓂᒃ, ᓲᕐᓗ 
ᑭᐅᔾᔪᑎᔅᓴᖏᓐᓂᒃ.  
 
ᑕᒪᒃᑯᐊ ᖃᓄᐃᓕᖓᓗᑕ ᑕᒪᓐᓇ ᖁᐊᖅᓵᕈᑕᐅᕙᑦᑐᓂᒃ ᑲᒪᒋᑦᑎᐊᕈᓐᓇᓂᐊᖅᐱᑎᒍᑦ ᓲᕐᓗ 
ᐅᖃᐅᓯᕆᑐᐃᓐᓇᖏᓪᓗᒍ ᓇᓂᔭᔅᓴᒥᓪᓗ ᐋᖅᑭᒍᑎᔅᓴᖓᓂᒃ ᕿᓂᕈᒪᓪᓗᑎᒃ. ᑕᐃᒪ ᑖᓐᓇ ᓇᓗᓇᓐᖏᑲᐅᑎᒋᕗᑦ 
ᑕᐃᒪ ᕿᓂᓪᓚᕆᒻᒪᑕ. ᖃᓄᖅᑐᒪᓐᓇ ᐋᖅᑭᓚᐅᕐᓚᕗᑦ ᑕᒪᓐᓇ ᐃᓄᓐᓄᑦ ᖁᐊᖅᓵᕈᑕᐅᓯᒪᕙᑦᑐᖅ ᓇᐅᒃᑯᑐᐃᓐᓇᖅ 
ᐅᖃᐅᓯᕆᒐᓛᓪᓗᒍ. ᑕᐃᒃᑯᐊᓗᒎᖅ ᐊᖏᔪᖅᑳᖑᔪᐃᑦ ᓱᕈᓯᖏᑦ ᑎᒍᔭᐅᑐᐃᓐᓇᖅᖢᑎᒃ, 
ᐃᓕᓐᓂᐊᕐᕆᐊᖅᑎᑕᐅᕙᑦᑐᒥᓃᑦ ᓱᕈᓯᒃᑯᕕᒻᒧᑦ. ᐊᓯᖏᑦ ᕿᒻᒦᔭᖅᑕᐅᓯᒪᔪᓪᓗ, ᐊᓯᖏᑎᒍᓪᓗᑦᑕᐅᖅ. ᑕᕝᕙ 
ᐅᖃᐅᓯᕆᔭᕋ ᐊᒥᓲᓚᐅᖅᑑᒐᓗᐊᑦ ᑭᓯᐊᓂ ᑖᒃᑯᓂᖓ ᐃᓚᐃᓐᓇᖏᓐᓂᒃ ᑕᐃᓯᕗᖓ.  
 
ᐊᒻᒪᓗ ᑖᒃᑯᐊ ᐅᖃᒃᑲᓐᓂᒐᓛᓪᓗᖓ ᑭᖑᓪᓕᖅᐹᒥ, ᖁᔭᓐᓇᒦᖅᑕᕗᑦ ᓄᓇᑦᑎᓐᓂ ᐸᖕᓂᖅᑑᓕᐊᖅᓯᒪᓚᐅᖅᑐᐃᓐ, 
ᑖᒃᑯᐊ ᒪᓕᒐᓕᐅᖅᑎᑯᓐᓂᒃ ᖃᐅᔨᒪᔭᐅᑦᑎᐊᖅᑐᑦ. ᖁᔭᓐᓇᒦᒃ, ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ, ᒪᓕᒐᓕᐅᖅᑎ ᐊᕐᕚᕐᓗᒃ. ᑲᑎᒪᒡᔪᑎᔅᓴᑦᑕ ᐱᖓᔪᐊᑦ, ᒪᓕᒐᓕᐅᖅᑏᑦ ᐅᖃᐅᓯᒃᓴᖏᑦ. 
ᑭᒡᒐᑐᖅᑐᖅ ᐊᕐᕕᐊᓄᑦ, ᒥᔅᑕ ᐊᓚᕋᓚᒃ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 431 - 2(4): ᐊᔪᓕᕈᑕᐅᕙᒃᑐᓂᑦ ᐱᓕᕆᓂᖅ ᓄᓇᕘᒥ (ᐊᓚᕋᓚᒃ) 
 
ᐊᓚᕋᓚᒃ: ᖁᔭᓐᓇᒦᒃ, ᐅᖃᖅᑏ. ᐊᒻᒪᓗ ᑕᕝᕗᖓᓐᓇᓵᖅᑐᐊᓘᓚᐅᕐᕋᒪ ᐱᔮᖅᑯᑕᐅᖏᑦᑐᒥᒃ ᑲᑎᒻᒪᔨᐅᖃᑎᒃᑲ, 
ᒪᓕᒐᓕᐅᖅᑎᐅᖃᑎᒃᑲ, ᐱᔮᖅᑯᑕᐅᖏᑦᑐᒥᒃ ᑕᐃᒪᐃᑦᑑᓚᐅᕐᕋᒪ. 
 
(ᑐᓵᔨᑎᒍᑦ) ᐅᖃᖅᑏ, ᐅᓪᓗᒥ ᓇᖏᖅᓯᔪᖓ ᐃᓱᒫᓘᑎᒋᔭᓐᓂᒃ ᓂᓪᓕᐅᑎᖃᕈᒻᒪᓪᓗᖓ ᓄᓇᑦᑎᓐᓂ ᐱᑦᔪᑎᓕᒃ 
ᑎᒥᐅᑉ ᐅᐃᕆᓯᒪᓂᖓ ᐱᑦᔪᑎᒋᓪᓗᒍ. ᐃᓚᓕᐅᕐᓗᒋᑦ ᐃᒥᐊᓗᐃᑦ, ᐋᖓᔮᓐᓇᖅᑐᑦ ᐊᒻᒪᓗ ᐊᓯᖏᑦ.  
 
ᐅᖃᖅᑏ, ᐅᓄᓗᐊᖅᑐᐊᓗᐃᓐ ᓄᓇᕗᒻᒥᐅᑕᐃᓐ ᒫᓐᓇ ᑎᒥᒥᒍᑦ ᐅᐃᕆᓯᒪᓕᕐᒪᑕ ᐊᒻᒪᓗ 
ᐃᑲᔪᖅᑕᐅᔪᒪᒐᓗᐊᖅᖢᑎᒃ ᓄᖅᑲᓐᓂᐊᕐᕋᒥᒃ.  

ᒐᕙᒪᒃᑯᑦ ᑕᐃᒪᐃᑦᑐᓂᒃ ᐃᑲᔫᑎᔅᓴᓂᒃ ᐊᑐᐃᓐᓇᕈᐃᓯᒪᖏᑦᑐᑦ. ᒪᒃᑯᑦᑐᖁᑎᕗᑦ ᐊᓯᖏᓪᓗ ᑕᐃᒪ ᐊᔪᖅᓯᐅᖅᑲᕗᑦ 
ᑕᐃᑲᓂ ᑎᒥᒥᒍᑦ ᐅᐃᕆᓯᒪᓂᓂ ᐱᑦᔪᑎᒋᓪᓗᒍ. 
 
ᐊᒻᒪᓗ, ᐅᖃᖅᑏ, ᒐᕙᒪᒃᑯᑦ ᑕᒪᒃᑯᓂᖓ ᑲᔪᓯᑎᑦᑎᑐᐃᓐᓇᑎᐊᖅᑐᑦ ᓄᓇᑦᑎᓐᓂ. ᐱᓗᐊᕐᓗᒍ ᐃᒥᐊᓗᒃ ᐊᒻᒪᓗ 
ᐋᖓᔮᓐᓇᖅᑐᖅ. ᐊᒻᒪᓗ ᐅᓗᕆᐊᓇᖅᑐᐊᓗᐃᓐ ᓂᐅᖅᑲᑦᑕᐅᕙᑦᑐᑦ ᐊᒻᒪᓗ ᐄᔭᒐᖅᑕᐅᕙᑦᑐᑦ ᒫᓂ ᓴᖅᑭᔮᓕᖅᑐᑦ. 
 
ᐅᖃᖅᑏ, ᒐᕙᒪᒃᑯᑦ ᐊᔭᐅᖅᑐᐸᒃᑲ ᑕᒪᓐᓇ ᖃᓄᐃᓕᒋᐊᖅᑕᐅᓪᓚᕆᖁᓪᓗᒍ ᐊᑐᐃᓐᓇᕈᖅᑎᑕᐅᓪᓗᑎᓪᓗ ᑕᐃᒃᑯᐊ 
ᐃᑲᔫᑎᔅᓴᐃᑦ ᑕᒪᒃᑯᓄᖓ ᐅᐃᕆᓯᒪᔪᓄᑦ, ᐃᑲᔪᖅᑕᐅᔪᒪᔪᓄᑦ ᐊᒻᒪᓗ ᐃᓅᓯᖃᑦᑎᐊᕈᒪᓕᖅᑐᓄᑦ. 
(ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ, ᐅᖃᖅᑎᑦᑎᔩ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᐊᓚᕋᓚᒃ. ᒪᓕᒐᓕᐅᖅᑏᑦ ᐅᖃᐅᓯᒃᓴᖏᑦ. ᑭᒡᒐᑐᖅᑐᖅ ᖁᑦᑎᑦᑐᒧᑦ, ᒪᓕᒐᓕᐅᖅᑎ 
ᐹᓇᐸᔅ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 432 - 2(4): 2008ᒥ ᓄᓇᕘᒥ ᕿᒧᒃᓯᖃᑦᑕᐅᑎᔪᐃᑦ (ᐹᓇᐸᔅ) 
 
ᐊᖓᔪᖅᑳᖅ ᓕᕙᐃ ᐹᓇᐸᔅ: ᖁᔭᓐᓇᒦᒃ ᐅᖃᖅᑎᑦᑎᔩ. ᓇᓪᓕᐅᑎᕙᕇᕙᕋ ᐊᐃᑉᐸᐃᑦ ᐊᒻᒪᓗ Premier ᐊᒻᒪᓗ 
ᑕᐃᒃᑯᐊ ᓇᓪᓕᐅᑎᔪᑦ. 
 
ᐅᓪᓗᒥᓕ ᓇᖏᖅᓯᔾᔪᑎᖃᖅᑐᖓ ᐅᖃᖅᑎᑦᑎᔩ, ᐃᓕᓴᖅᓯᔪᒪᓪᓗᖓ ᐊᒻᒪᓗ ᖁᕕᐊᓲᑎᖃᕈᒪᓪᓗᖓ ᑕᐃᒃᑯᐊᓄᖓ 
ᐃᒪᐅᓚᐅᖅᑐᓕᒫᑦᑎᐊᓄᑦ ᐃᑲᔪᖅᑎᐅᓚᐅᖅᑐᓄᓪᓗ ᕿᒥᒃᓯᕐᔪᐊᓚᐅᖅᑐᓄᓪᓗ, ᐃᓚᐅᑐᐃᓐᓇᓚᐅᖅᑐᓄᓪᓗ ᑕᕝᕙᓂ 
ᕿᒧᒃᓯᐅᔾᔪᐊᕐᓂᖃᖅᑎᓪᓗᒋᑦ 2008-ᖑᑎᓪᓗᒍ. ᑖᒃᑯᐊ ᕿᒧᒃᓱᐃᔪᐊᖅᑐᑦ ᐊᐅᓪᓚᓚᐅᕐᒪᑕ ᐃᒡᓗᓕᖕᒥᑦ ᐃᐳᕈ 28-
ᖑᑎᓪᓗᒍ ᐊᒻᒪᓗ ᐃᖏᕋᓚᐅᖅᑐᑦ 500 ᑭᓛᒦᑕᓂᑦ, ᑕᕝᕗᖓ ᐃᑉᐱᐊᕐᔪᒻᒧᑦ ᑎᑭᑦᑐᑎᑦ ᒪᐃ 7-ᖑᑎᓪᓗᒍ. 
 
ᐃᓛ, ᐅᐱᒍᓱᓪᓗᖑ ᐅᖃᕈᒪᕗᖓ ᒨᓯᓯ ᐆᔪᑯᓗᒃ, ᐃᑉᐱᐊᕐᔪᒻᒥᐅᑕᖅ ᓯᕗᓪᓕᐸᐅᓪᓗᓂ ᓵᓚᒃᓴᓚᐅᕐᒪᑦ ᐊᒻᒪᓗ ᔪᐃ 
ᐊᕿᐊᕈᖅ ᓴᖅᐱᓂᖅ ᐃᒡᓗᓕᒻᒥᐅᑕᖅ ᑖᓐᓇᓗ ᒪᒃᑯᑦᑑᓪᓗᓂ ᑐᒡᓕᕆᓚᐅᕐᒪᒍ ᑕᕝᕙᓂ ᑖᒃᑯᐊ 20ᕝᔪᑦ 
ᕿᒧᒃᓯᐅᔪᐊᖅᑐᐃᑦ ᕿᒧᒃᓯᐅᔾᔪᐊᖅᑎᓪᓗᒋᑦ. 
 
ᐊᒻᒪᑦᑕᐅᖅ ᐅᐱᒋᓗᐊᖅᓯᒪᒻᒥᒐᒃᑯ ᑖᓐᓇ ᐅᖃᐅᓯᕆᔪᒪᔭᕋ ᑎᐊᓃᔅ ᒪᓕᑭ, ᑖᓐᓇ ᐊᕐᕌᒎᓐᓄ ᒪᕐᕉᓐᓄ 
ᐊᕐᓇᑐᐊᑦᑎᐊᖑᓪᓗᓂ ᑕᕝᕙᓂ ᓱᒃᑲᓴᐅᖅᔪᐊᖃᑕᐅᖃᑦᑕᖅᓯᒪᓕᕐᒪᑦ ᐊᒻᒪᓗ ᐃᓕᒃᓯᓐ ᖃᐅᔨᒡᑎᑦᑎᔪᒪᕗᖓ ᐊᕐᕌᓂ 
ᑖᓐ ᑎᐊᓂᔅ ᒪᓕᑭ ᓵᓚᒃᓴᒪᐅᖅᑐᖅ ᐊᒻᒪᓗ ᑖᓐᓇ ᐅᐱᒋᔭᒻᒪᕆᐊᓗᒋᓚᐅᖅᐸᕗᑦ ᑕᐃᑲᓂ ᓵᓚᒃᓴᖅᑎᓪᓗᒍ. 
 
ᐃᓛᒃ ᑖᒃᑯᐊ ᕿᒧᒃᓱᐃᔾᔪᐊᑎᓗᑦᑖᑦ ᐃᑭᒪᑎᑦᑎᒪᐅᕐᒥᒻᒪᑕ ᐃᓕᓐᓂᐊᖅᑎᐅᔪᓂᑦ ᐊᒻᒪᓗ ᑕᕝᕗᖓᐃᓛᒃ 
ᑭᖑᓪᓕᖅᐹᒥᑦ ᑎᑭᓐᓇᓱᑉᐸᓪᓕᐊᓕᖅᑎᓪᓗᒋᑦ ᐊᒻᒪᓗ ᑖᒃᑯᐊ ᑎᑭᒻᒪᑕ ᑭᕕᑦᑕᐅᖃᑦᑕᓚᐅᕐᒪᑕ ᖃᒧᑎᖏᑦ 
ᐃᓕᓐᓂᐊᖅᑎᖁᑎᖏᑦ ᐃᑭᒪᑎᓪᓗᒋᑦ ᑕᒪᓐᓇ ᐅᐱᓐᓇᕕᒃᔪᐊᓚᐅᖅᑐᖅ ᑕᒪᒃᑯᐊ ᐃᓄᐃᑦ ᑕᑐᑦᑐᑦ ᐱᓪᓗᒋᑦ. 
 
ᑖᒃᑯᐊ 200-ᖓᓐᓃᑦᑐᑦ ᕿᒻᒦᑦ ᐊᑐᖅᑕᐅᓚᐅᖅᑐᑦ ᑕᕝᕙᓂ ᕿᒧᒃᓯᐅᖅᔪᐊᖅᑎᓪᓗᒋᑦ ᐊᒻᒪᓗ ᑖᒃᑯᐊ 
ᐃᑲᔪᖅᑎᖃᒪᐅᕐᒥᔪᑦ ᕿᒥᒃᓱᐅᖁᖅᔪᐊᕐᓂᖅ ᐃᖏᕋᕙᓪᓕᐊᑎᓪᓗᒍ.  
 
ᑖᒃᑯᐊ Nunavut Quest-ᑯᑦ ᐱᒋᐊᓚᐅᖅᓯᒪᒻᒪᑕ 1999-ᖑᑎᓪᓗᒍ ᐊᒻᒪᓗ ᑖᒃᑯᐊ ᐱᒋᐊᖅᑎᑦᑎᓚᐅᖅᑐᑦ 
ᖁᔭᓐᓇᒦᕈᒪᔭᒃᑲ ᑕᒪᑐᒥᖓ ᐃᓱᒪᖃᑦᑎᐊᖅᑐᑎᑦ  

ᐊᐅᓚᔾᔭᐃᒋᐊᓂᕐᒪᑕ ᑖᓐᓇ ᒨᓴᔅ ᐆᔪᑯᓗᒃ ᐱᒋᐊᖅᑎᑦᑎᖃᑕᐅᓯᒪᓪᓗᓂ, ᔪᐃᓕ ᖃᒪᓂᖅ, ᒥᐊᓕ ᐃᖃᓗᔾᔪᐊᖅ, 
ᐱᐅᔪᖅ ᐃᓄᒍᖅ ᐊᒻᒪ ᓰᓱᓪ ᒫᓱ. 
 
ᐅᖃᖅᑏ, ᐊᐱᕆᔪᒪᔪᖓ ᑖᓐᓇ ᐅᖃᐅᓯᒃᓴᕋ ᐱᔭᕇᕈᒪᓪᓗᒍ? 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᐹᓇᐸᔅ. ᒪᓕᒐᓕᐅᖅᑎ ᐊᐱᕆᒻᒪᑦ ᑕᒪᒃᓯᓐᓄᑦ ᐊᖏᖅᑕᐅᔪᒪᓪᓗᓂ 
ᐱᔭᕇᕈᓐᓇᕈᒪᓪᓗᓂᐅᒃ ᐅᖃᐅᓯᒃᓴᒥᓂᑦ? ᐋᒡᒑᖅᑐᖃᕐᒪᖔ? ᐋᒡᒑᖅᑐᖃᖏᒻᒪᑦ ᑲᔪᓯᒋᐊᕈᓐᓇᖅᑐᑎᑦ ᒥᔅᑕ ᐸᓇᐸᔅ. 
 
ᐊᖓᔪᖅᑳᖅ ᓕᕙᐃ ᐹᓇᐸᔅ: ᖁᔭᓐᓇᒦᒃ ᐅᖃᖅᑎᑦᑎᔩ. ᖁᔭᓐᓇᒦᖅᐸᒃᑲᓗ ᑲᑎᒪᔨᐅᖃᑎᒃᑲ.  
 
ᐃᓛᒃ ᑖᒃᑯᐊ ᐱᒋᐊᓕᓵᖅᑎᓪᓗᒋᑦ ᒥᑭᑦᑑᓚᐅᕐᒪᑕ ᐊᒻᒪᓗ ᓱᒃᑲᓴᐅᑎᖃᑦᑕᕐᓂᖅ ᑕᒪᓐᓇ ᐅᓄᖏᑦᑑᓚᐅᖅᓯᒪᓪᓗᓂ, 
ᑭᓯᐊᓂ ᑕᒪᓐᓇ ᓱᒃᑲᓴᐅᑎᖃᑦᑕᕐᓂᖅ ᐅᓪᓗᒥᒧᑦ ᐊᖏᓪᓕᕙᓪᓕᐊᖏᓐᓇᕐᒪᑦ, ᓄᓇᓖᑦᑕᐅᖅ 
ᐃᓚᒋᔭᐅᓕᖅᐸᓕᐊᓪᓗᑎᒃ ᑕᕝᕘᓇ ᓱᒃᑲᓴᐅᑎᓂᒃᑯᑦ.  
 
ᑖᒃᑯᐊ ᓇᒻᒥᓂᖅ ᓄᓇᓖᑦ ᓱᒃᑲᓴᐃᑎᑦᑎᔨᒥᓄᑦ ᑲᑎᒪᔨᖃᐅᖅᑐᐃᑦ ᐊᒻᒪᓗ ᑮᓇᐅᔭᓂᑦ ᐱᕈᖅᓴᐃᓇᓱᖃᑦᑕᖅᑐᐃᑦ 
ᓄᓇᓕᖁᑎᑦᑕ ᒪᓕᒃᖢᒍ. ᐊᒻᒪᓗ ᑖᒃᑯᐊ ᑕᒪᓐᓇᐃᓛᒃ ᓱᒃᑲᓴᐅᑎᑦᑎᓂᖅ ᓴᖅᑭᔮᖅᑎᑎᒻᒪᑦ ᑕᒪᑐᒥᖓ 
ᐃᓕᖅᑯᓯᑐᖃᑦᑎᓐᓂ ᐊᒻᒪᓗ ᑕᒪᓐᓇ ᓯᕗᓕᑦᑕ ᐊᑐᖅᐸᓚᐅᖅᑕᖓ ᐃᖏᕋᓂᒃᑯᑦ ᐅᓪᓗᒥᒧᑦ ᐊᑐᖅᑕᐅᒻᒪᑦ ᑕᒪᓐᓇ 
ᖁᕕᐊᓇᖅᐳᖅ. 
 
ᑕᒪᒃᑯᐊ ᖁᔭᓐᓇᒦᖅᐸᒃᑲ ᑕᒪᕐᒥᑦᑎᐊᖅ ᑕᐃᒃᑯᐊ ᑮᓇᐅᔾᔭᒃᓴᓇᑎ ᐃᑲᔪᕋᓱᐊᖃᑦᑕᒪᐅᖅᑐᑦ ᐊᒻᒪᓗ ᑕᐃᒃᑯᐊ 
ᑮᓇᐅᔭᓴᖏᒃᑲᓗᐊᖅᑐᑎᑦ ᐃᑲᔪᖃᑦᑕᓚᐅᖅᑐᑦ ᑕᒪᓐᓇ ᐱᔾᔪᑎᒋᓪᓗᒍ ᐱᓪᓗᐊᑕᐅᓂᖓ. ᐊᒻᒪᓗ ᑖᒃᑯᐊ 
ᖁᔭᓐᓇᒦᕈᒪᕙᒃᑲ ᓄᓇᕗᑦ ᑐᓐᖓᕕᒃᑯᑦ, QIA-ᑯᑦ ᑕᒪᑐᒧᖓ ᑮᓇᐅᔭᑎᒍᑦ ᐃᑲᔪᐃᓐᓇᖃᑦᑕᕐᒪᑕ ᑖᔅᓱᒧᖓ ᑕᒪᓐᓇ 
ᓱᒃᑲᓴᐅᖅᔪᐊᕐᓂᖅ ᐱᑎᓪᓗᒍ. 
 
ᑭᖑᓪᓕᖅᐹᒥ, ᖁᔭᓐᓇᒦᕈᒪᕗᖓ ᑖᓐᓇ ᑲᒥᓴᓇᒋᔭᕗᑦ ᐋᓐ ᒥᑭᔾᔪᒃ ᕼᐊᓐᓴᓐ, ᑕᕝᔭᓂ ᖃᐃᖃᑕᐅᔪᓐᓇᓚᐅᕐᒪᑦ 
ᖁᕕᐊᓲᑎᖃᖅᑎᓪᓗᑕ 10-ᒋᓕᖅᑕᖓᓂᑦ ᓱᒃᑲᓴᐅᑎᓂᕐᒥᑦ ᐊᒻᒪᓗ ᑖᓐᓇ ᖁᔭᓐᓇᒦᕈᒪᒋᕙᕋ ᓄᓇᕗᑦ ᑐᓐᖓᕕᒃᑯᑦ 
ᐊᖏᔪᖅᑳᖓᑦ ᐹᓪ ᖃᓗᔾᔭᖅ ᐊᒻᒪ QIA-ᑯᑦ ᐊᖏᔪᖅᑳᖓᑦ ᑖᒧᓯ ᐊᓕᖅᑲᑐᖅᑐᖅ ᐊᒻᒪᓗ ᑖᒃᐊᑯ ᐊᒃᓱᐊᓄ 
ᖁᔭᒋᕙᕗᑦ ᖃᐃᔪᓐᓇᓚᐅᕐᒪᑕ. ᖁᔭᓐᓇᒦᒃ ᐅᖃᖅᑎᑦᑎᔩ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ, ᒪᓕᒐᓕᐅᖅᑎ ᐹᓇᐸᔅ. ᒪᓕᒐᓕᐅᖅᑎᐅᑉ ᐅᖃᐅᓯᒃᓴᖏᑦ ᑭᒡᒐᑐᖅᑐᖅ ᑲᖏᕐᖠᓂᐅᑉ 
ᐅᐊᓐᓇᖓᓄᑦ ᒪᓕᒐᓕᐅᖅᑎ ᑰᓕ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 433 - 2(4): ᐅᖃᐅᓯᒃᓴᐃᑦ ᑕᒻᒪᖅᓯᒪᔪᖅᓯᐅᖅᑎᐅᑉ ᐅᓂᒃᑳᖓᓐᓂᒃ 

ᐃᒡᓗᓕᕆᓂᕐᒧᑦ ᓄᓇᕘᒥ (ᑰᓕ)  
 
ᑰᓕ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑏ. ᐅᓪᓗᒥ ᓂᑯᕕᑦᑐᖓ ᓂᓪᓕᐅᑎᖃᒐᓛᒍᒪᓪᓗᖓ ᑕᒻᒪᖅᓯᒪᔪᖅᓯᐅᑎᕐᔪᐊᑉ 
ᑕᒻᒪᖅᓯᒪᔪᖅᓯᐅᓚᐅᕐᓂᖓ ᐃᒡᓕᓕᕆᔨᕐᔪᐊᒃᑯᑦ.  
 
ᑕᐃᓐᓇ ᑕᒻᒪᓯᒪᔪᖅᓯᐅᖅᑎ ᓇᓗᓇᐃᖅᓯᕗᖅ ᐊᑲᐅᖏᓕᐅᕈᑎᖃᒻᒪᑦ ᐅᖃᐅᓯᕆᖃᑦᑕᖅᓯᒪᔭᕘᑦ ᐃᓪᓗᓕᕆᓂᕐᒧᑦ 
ᐊᑲᐅᖏᓕᐅᕈᑎᕐᔪᐊᒻᒪᕆᐊᓘᖃᑦᑕᕐᒪᑕ.  

ᐊᒻᒪᓗ ᑐᑭᓯᓂᕋ ᒪᓕᒃᖢᒍ ᑕᒻᒪᖅᓯᒪᔪᖅᓯᐅᖅᑎ ᓇᓗᓇᐃᖅᓯᓚᐅᖅᓯᒪᔪᖅ  
ᐃᒡᓗᓕᕆᔨᕐᔪᐊᒃᑯᑦ ᓱᓖᓛᒃ ᐊᐅᓚᑦᑎᑎᐊᓐᖏᑦᑐᑦ ᐱᔭᔅᓴᖅᑖᕆᓯᒪᔭᒥᓐᓂᓪᓗ ᐊᑐᓐᖏᖦᖢᑎᒃ.  
 
ᐃᓛᒃ ᐅᖃᑦᑎᐊᖅᑐᐊᓘᒐᓗᐊᕐᓖ, ᐅᖃᓐᓂᕐᓗᓐᓂᖏᖦᖢᓂ ᓂᓪᓕᐅᑎᒋᓯᒪᔭᖏᑦ ᑖᒃᑯᐊ, ᐱᓗᐊᖅᖢᒋᑦ ᑕᐃᒃᑯᐊ 
ᐊᐅᓚᑦᑎᔩᑦ ᑲᑎᒪᔨᕋᓛᖏᑦ ᑲᒪᔨᐅᖃᑦᑕᖅᑐᓐ, ᐃᓪᓗᓕᕆᔨᕐᔪᐊᑯᓐᓂᒃ ᐊᑐᓕᖅᑎᑦᑎᓯᒪᖏᑦᑐᑦ 
ᐊᑕᐅᓯᐅᖏᑦᑐᒻᒪᕆᓐᓂᒃ, ᐃᓚᓕᐅᒃᖢᒍ ᐊᕗᖓᐅᔨᓯᒪᔪᓂᒃ ᐸᕐᓇᐅᓯᐅᖅᓯᒪᖏᑦᑐᑦ ᑐᑭᒧᐊᒍᑎᔅᓴᓕᐅᖅᓯᒪᖏᑦᑐᑦ, 
ᐸᕐᓇᐅᓯᐅᖅᓯᒪᖏᑦᑐᑦ ᐊᐅᓚᐅᑎᑦᑎᑎᐊᖏᑐᓪᓗ ᐃᖅᑲᓇᐃᔭᖅᑎᖁᑎᒥᓂᒃ, ᐊᒻᒪᓗ ᐊᖏᖅᓯᖃᑦᑕᖏᒻᒥᔪᑦ 
ᐊᕐᕌᒍᑕᒫᖅᓯᐅᑏᓐ ᐱᓕᕆᕝᕕᐅᑉ ᐸᕐᓇᐅᑎᖏᓐᓂᒃ, ᑕᐃᒪᐃᑦᑐᖃᖃᑦᑕᕆᐊᖃᕋᓗᐊᕐᒪᑕ 
ᐋᖅᑭᒋᐊᖅᑕᐅᖃᑦᑕᖅᖢᑎᓪᓗ ᐊᒻᒪᓗ ᐊᑑᑎᖃᑦᑎᐊᕋᓗᐊᕐᒪᖔᑦ ᑖᒃᑯᐊ. ᑕᒪᒃᑯᐊᓕᒫᑦᑎᐊᖅ ᒪᑉᐱᒐᖅ 25 
ᓂᓪᓕᐊᑎᒋᔭᐅᓯᒪᔪᑦ ᑕᒻᒪᖅᓯᒪᔪᖅᓯᐅᖅᑎᐅᑉ.  
 
ᑕᐃᒃᑯᐊ ᐅᓂᒃᑳᑦ ᐅᖃᑦᑎᐊᖅᓯᒪᔪᖅᔪᐊᒻᒪᕆᐊᓘᓪᓗᓂ ᐅᖃᑦᑐᑦ ᕿᒥᕐᕈᓇᒃᑕᐅᖃᑦᑕᕆᐊᖃᓕᖅᑐᑦ 
ᐃᓪᓗᓕᕆᔨᕐᔪᐊᒃᑯᑦ ᐋᖅᑭᒃᓯᒪᓂᖓ. ᑕᐃᒪᓐᓇ ᐱᔭᔅᓴᖅᑖᖅᑎᑕᐅᓯᒪᒻᒪᖔᓐ ᑲᒪᒐᓗᐊᕐᒪᖔᓐ ᐊᒻᒪᓗ ᓇᒻᒥᓂᖅ 
ᐱᓯᓂᔅᖃᑦᑐᑦ ᑎᑎᕋᖅᓯᒪᒐᔭᕐᒪᑦ ᕿᒥᕐᕈᓇᒃᑕᐅᒋᐊᓕᒃ ᓚᓯᒪᑉᐸᑦ. ᐊᑏ, ᐊᖏᔪᖅᑳᕆᔭᐅᔪᑦ ᐊᓂᑕᐅᓕᕐᓕ, 
ᐊᓂᑕᐅᓕᕐᓕ. ᐊ ᖏᔪᖅᖄᔾᔪᐊᕆᔭᐅᔪᖅ ᑕᐃᓐᓇ ᐃᓪᓗᓕᕆᔨᕐᔪᐊᑯᓐᓄᑦ ᐊᐅᓚᑦᑎᑎᐊᖏᒻᒪᑦ ᐊᑐᐊᒐᓂᓪᓗ 
ᑲᒪᓐᖏᒻᒪᑦ. ᐱᓗᐊᖅᖢᒋᑦ ᑳᑐᓛᑖᑎᑦᑎᓂᖅ ᐊᒻᒪᓗ ᐅᖃᖅᓯᒪᔪᖅᑕᖃᑦᖢᓂ. $500,000-ᓂᑦ ᔭᒐᐃᓯᒪᓕᖅᑐᑦ 
ᑕᐃᒃᑯᐊ ᐴᖅᑐᐃᔩᑦ ᑳᑦᑐᓛᖓ ᓄᖅᑲᑦᑎᑕᐅᒻᒪᑦ ᐊᕐᕌᒍᓕᒫᖑᖅᑰᖅᑐᖅ.  
 
ᐄ, ᐅᓂᒃᑳᑦ ᓇᓗᓇᕈᓐᓃᑎᐊᖅᑐᑦ. ᑕᐃᒃᑯᐊ ᐃᓪᓗᓕᕆᔨᕐᔪᐊᒃᑯᑦ ᐋᖅᑭᓱᖅᑕᐅᑦᑎᐊᕐᕆᐊᕐᓖᑦ, 
ᓴᓗᒻᒪᓴᖅᑕᐅᓗᓂᓗ. ᑕᐃᒪᓐᓇᕈᓗᑐᐃᓐᓇᖅ ᐊᐅᓚᑦᑎᑎᐊᖏᑦᑐᖃᑦᑎᓪᓗᒍ ᐊᓚᓐᖑᐊᕆᐊᖃᖏᓇᑦᑎᒃᑯ. 
ᖁᔭᓐᓇᒦᒃ, ᐅᖃᖅᑏ. 
 
ᒪᓕᒐᓕᐅᖅᑏᑦ ᐃᓚᖓᑦ: ᐋᕼᐊᐃᓪᓛᒃ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ, ᒪᓕᒐᓕᐅᖅᑎ ᑰᓕ. ᒪᓕᒐᓕᐅᖅᑏᑦ ᐅᖃᐅᓯᒃᓴᖏᑦ. ᑭᒡᒐᑐᖅᑐᖅ ᖁᓪᓗᖅᑑᒧᑦ, 
ᐃᕝᔭᕈᑕᐃᓚᒃ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 434 - 2(4): ᖁᕐᓗᖅᑑᒥ ᐊᑐᖅᑕᐅᖃᑖᓚᐅᖅᑐᑦ (ᐃᕝᔭᕈᑕᐃᓚᒃ) 
 
ᐃᕝᔭᕈᑕᐃᓚᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᕕᐊᓱᑉᐳᖓ ᓄᓕᐊᑦ ᓇᓪᓕᐅᓂᖅᓯᐅᕐᒪᑦ.  
 
ᐅᖃᖅᑏ, ᑕᐃᒪ ᓂᑯᕕᑦᑐᖓ ᐅᓪᓗᒥ ᑲᑎᒪᔨᐅᓪᓗᖓ ᑖᒃᑯᐊ ᓄᓇᑦᑎᓐᓂ ᖁᓪᓗᖅᑑᒥ ᐱᑦᔪᑎᒋᓪᓗᒋᑦ. 
 
ᑕᓪᓕᕐᒥᐅᓚᐅᖅᑐᒥ ᖁᕕᐊᓱᓚᐅᖅᐳᖓ ᑐᓐᖓᓱᑦᑎᑦᑎᓚᐅᕐᕋᒪ ᓯᕗᓕᖅᑎ ᐅᑲᓕᖅ ᐊᒻᒪᓗ 
ᐃᓕᓐᓂᐊᖅᑐᓕᕆᓂᕐᒧᑦ ᒥᓂᔅᑕ ᐲᑯ, ᖁᓪᓗᖅᑑᒧᐊᓚᐅᕐᒪᑕ ᐃᓕᓐᓂᐊᕐᕕᔾᔪᐊᕐᒥ ᐃᓕᓐᓂᐊᕐᕌᓂᒃᑐᑦ 
ᑕᑯᔭᖅᑐᑕᐅᓪᓗᑎᒃ.  
 
ᐅᖃᖅᑏ, ᑲᑎᑦᖢᒋᑦ 15 ᐃᓕᓐᓂᐊᖅᑎᑦ ᐃᓕᓐᓂᐊᕐᕌᓂᓚᐅᕐᒪᑕ.  
 
>>ᐸᑦᑕᑐᖅᑐᑦ 

ᐃᕝᔭᕈᑕᐃᓚᒃ (ᑐᓵᔨᑎᒍᑦ): ᓄᓇᑦᑎᓐᓂᒃ ᐅᐱᔅᓯᐊᒻᒪᕆᓚᐅᕐᒪᑕ, ᓴᕋᒪᓱᒃᑎᐊᖅᑐᑎᓪᓗ ᐃᓕᓐᓂᐊᕐᕌᓂᒃᑐᓂᒃ. 
ᖁᔭᓐᓇᒦᕈᒪᓪᓗᒍᓗ ᓯᕗᓕᖅᑎ, ᒥᓂᔅᑕᓗ ᐃᓕᓐᓂᐊᖅᑐᓕᕆᓂᕐᒧᑦ ᑕᐃᑯᓐᖓᐅᒍᓐᓇᓚᐅᕐᒪᑕ ᕿᑎᕐᒥᐅᓄᑦ 
ᐃᓕᓐᓂᐊᕐᕌᓂᒃᑐᑎᒃ ᑕᑯᔭᖅᑐᖅᑐᑎᒃ. ᓇᒻᒥᓂᖅ ᒪᒃᑯᑦᑐᖁᑎᑦᑎᓂᓪᓗ. 
 
ᐅᖃᖅᑏᓗ ᖁᔭᓐᓇᒦᕈᒪᔭᕋ ᑖᓐᓇ ᓯᕗᓕᖅᑎ ᑕᐅᑯᓐᖓᐅᒍᓐᓇᓚᐅᕐᒪᑦ ᖁᓪᓗᖅᑑᒧᑦ ᑐᓴᖅᑎᑦᑎᑎᓪᓗᒋᑦ ᑕᒪᒃᑯᐊ 
ᐱᖁᑎᕐᔪᐊᑦ ᓴᓇᔭᐅᒋᐊᖃᓐᓂᖏᓐᓂᒃ ᖁᓪᓗᖅᑑᒥ.  
 
$4 ᒥᓕᐊᓐ ᐅᖓᑖᓄᑦ ᑐᓴᖅᑎᑦᑎᒍᑕᐅᓚᐅᕐᒪᑕ ᐊᑲᐅᓯᕚᓪᓕᕈᑕᐅᓂᐊᖅᑐᐃᑦ ᐃᒪᖃᐅᑎᑦᑎᓐᓄᑦ. ᐊᒻᒪᓗᒃᑕᐅᖅ 
ᓴᓇᔭᐅᓂᐊᕐᓗᑎᒃ ᑕᐃᒪᓐᓇ ᕼᐋᒻᓚᒃᑯᑦ ᑎᑎᕋᖅᕕᒃᓴᖓᓂᒃ ᐊᒻᒪᓗᒃᑕᐅᖅ ᓄᑖᒥᒃ ᒥᑦᑕᕕᒻᒥ ᓯᕐᓗᐊᖅᑖᕐᓗᑎᒃ 
ᐋᖅᑭᒃᓱᐃᓗᑎᓪᓗ ᑭᒃᑯᑐᐃᓐᓇᐃᑦ ᐃᒡᓗᖏᓐᓂᒃ.  
 
ᐅᖃᖅᑏ, ᐊᒻᒪᓗᒃᑕᐅᖅ ᐅᖃᕈᒪᔪᖓ ᑐᓴᖅᑎᑦᓯᒍᒪᔪᖓ ᑲᑎᒪᖃᑎᖃᑦᓯᐊᓚᐅᕐᕋᒪ ᑕᖅᑭᐅᓚᐅᖅᑐᒥᒃ ᑕᕝᕙᓂ 
ᐸᕐᓇᐅᑎᖃᑉᐸᓕᐊᓪᓗᖓ ᑲᑎᒪᓂᕆᓂᐊᖅᑕᑎᓐᓄᑦ.  
 
ᐅᖃᖅᑏ, ᑭᒡᒐᑐᖅᑕᒃᑲ ᐅᖃᐅᓯᖃᓚᐅᕐᒪᑕ ᐊᒥᓱᓂᒃ ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ ᐱᔾᔪᑎᖃᖅᑐᓂᒃ ᐊᒻᒪᓗ 
ᐃᓕᓐᓂᐊᖅᑐᓕᕆᓂᕐᒧᑦ ᐊᒻᒪᓗ, ᐱᕙᓪᓕᐊᔪᓕᕆᓂᕐᒧᑦ ᐊᑐᖅᑕᐅᔪᓐᓇᕋᔭᖅᑐᓂᒃ.  
 
ᑕᐃᒪ ᐊᖏᖅᑕᐅᒍᒪᒐᓗᐊᖅᑐᖓ ᐱᐊᓂᒐᓱᐊᕐᓗᒋᑦ ᑖᒃᑯᐊ.  
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᐃᕝᔭᕈᑕᐃᓚᒃ ᒪᓕᒐᓕᐅᖅᑎ ᐊᐱᕆᒻᒪᑦ ᑕᒪᔅᓯᓐᓄᑦ ᐊᖏᖅᑕᐅᔪᒪᓪᓗᓂ 
ᐱᔭᕇᕈᓐᓇᕈᒪᓪᓗᓂ ᐅᖃᐅᓯᔅᓴᒥᓂᑦ. ᐋᒡᒑᖅᑐᖃᕐᒪᖔᑦ? ᐊᒡᒑᖅᑐᖃᙱᒻᒪᑦ ᑲᔪᓯᒋᐊᕈᓐᓇᖅᑯᑎᑦ ᒥᔅᑕ 
ᐃᕝᔭᒍᑕᐃᓚᒃ. 
 
ᐃᕝᔭᕈᑕᐃᓚᒃ (ᑐᓵᔨᑎᒍᑦ): ᖁᐊᓇᖅᑯᑎᑦ, ᐅᖃᖅᑎᑦᑎᔩ. ᖁᔭᓐᓇᒦᒃ ᑖᒃᑯᐊ ᑲᑎᒪᔨᐅᖃᑎᒃᑲ.  
 
ᐃᓱᒫᓘᒍᑎᖃᓚᐅᕐᒪᑕ ᖁᕐᓗᖅᑑᒥᐅᑦ ᑕᒪᒃᑯᓂᖓ ᐋᓐᓂᐊᖃᕐᓇᖏᑦᑐᓕᕆᓂᕐᒥᒃ ᐃᓕᓐᓂᐊᖅᑐᓕᕆᓂᕐᒥᒃ ᐊᒻᒪᓗ 
ᐱᕙᓪᓕᐊᔪᓕᕆᓂᕐᒥᒃ ᐱᕙᓪᓕᐊᑎᑕᐅᒍᒪᓪᓗᑎᒃ. ᑕᐃᒪ ᓂᕆᐅᒃᐳᖓ ᑕᒪᒃᑯᓂᖓ ᐃᓱᒫᓗᒍᑎᒋᓚᐅᖅᑕᖏᓐᓂᒃ. 
ᐅᖃᐅᓯᖃᕈᒪᓪᓗᖓ ᑲᑎᒪᕐᔪᐊᖅᑎᓪᓗᑕ ᒫᓐᓇᐅᔪᒥ. ᖁᔭᓐᓇᒦᒃ, ᐅᖃᖅᑎ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ, ᐃᕝᔭᕈᑕᐃᓚᒃ, ᒪᓕᒐᓕᐅᖅᑏᑦ. ᒪᓕᒐᓕᐅᖅᑏᑦ ᐅᖃᐅᓯᔅᓴᖏᑦ. ᑐᙵᓱᑦᑎᓚᐅᕐᒥᓚᕗᑦ 
ᒫᓐᓇ ᑭᒡᒐᑐᖅᑐ ᑕᓯᐅᔭᕐᔪᐊᒧᑦ. ᒪᓕᒐᓕᐅᖅᑎ ᑲᑦᑐᒃ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 435 - 2(4): ᐃᓚᔭᐅᓂᖏᑦ ᓇᓄᐃᑦ ᐊᑦᑕᓇᖅᑐᒦᓐᓇᕋᖃᓯᐅᔾᔭᐅᓪᓗᑦ 

(ᑲᑦᑐᒃ) 
ᑲᑦᑐᒃ: ᓇᑯᕐᒦᒃ, ᐅᖃᖅᑎᑦᓯᔩ. ᐅᖃᖅᑎᓯᔨ ᐅᓪᓗᒥ ᓂᑯᕕᑦᑐᖓ ᓇᓄᓕᕆᒍᒪᒐᒫᓯᑦ.  
 
>>ᐃᓪᓚᖅᑐᑦ 

ᐱᔭᕇᓚᐅᕐᓯᒪᙱᓇᒃᑯ ᓇᓄᓕᕆᓂᖅ ᐊᒻᒪ ᐅᐱᒍᓱᑉᐳᖓ ᑕᕗᖓ ᐃᓪᓗᒧᑦ ᐃᓚᒋᔭᐅᒍᓐᓇᓯᒻᒥᒐᒪ ᐅᓪᓗᒥ. 
ᐊᒻᒪᓗ, ᑕᐃᓐᓇ ᐃᕐᖑᑕᑯᓗᒐ ᓇᓪᓕᒋᕙᕋ ᑕᐅᑐᑐᐊᕐᐸᑦ.  
 
ᐅᖃᖅᑎᑦᓯᔩ, ᐅᓪᓗᒥ ᑐᓴᕐᓇᖃᑦᑕᓕᕐᒥᒻᒪᑦ ᑕᑲᒃᑯᐊ ᐊᒥᐊᓕᑲᐃᒎᖅ ᓇᓄᕐᓂ ᐊᑦᑕᓇᖅᑐᒨᕐᓯᓂᐊᖅᑰᓕᕐᓂᖓ 
ᑖᓐᓇ ᐱᓪᓗᒍ ᓇᓄᓕᕆᓂᕐᒧᑦ ᓂᓪᓕᑲᐃᓐᓇᕈᒪᔪᖓ.  
 
ᐃᒻᒪᖃ ᓯᕗᓪᓕᒥ ᐅᖃᖅᑳᓗᖓ ᑕᐃᑦᓱᒪᓂ ᐊᐅᓚᔨᕙᓪᓕᐊᓕᖅᑎᓪᓗᖓ ᓇᓄᖃᓪᓗᐊᓚᐅᙱᑐᖅ ᐊᒻᒪ 
ᓯᕗᓂᖓᓂ. ᑕᐃᑦᓱᒪᓂ ᑕᒪᒃᑯᐊ ᐊᖓᔪᑦᓯᕆᔭᕗᑦ ᐅᖃᕐᐸᓚᐅᖅᑐᐃᑦ ᓇᓄᐃᒎᖅ ᑎᑭᓐᓂᐊᒥᔪᑦ ᑭᓱᐊᓂ 
ᑕᐃᑦᓱᒪᓂ ᓇᓄᖃᓚᐅᙱᑐᖅ.  
 
ᑕᐃᒃᑯᐊ ᐊᑖᑕᑦᓯᐊᕆᓚᐅᖅᑕᕗᑦ ᐊᖓᒋᓚᐅᖅᑕᕗᑦ ᐃᓄᑐᖃᐅᓚᐅᖅᑐᐃᑦ ᑕᐃᑦᓱᒪᓂ ᓱᓇᒥᒃ ᖃᐅᔨᒪᐅᑎᖃᕋᑎᒃ 
ᖃᐅᔨᒪᓚᐅᕐᓯᒪᔪᑦ ᐊᓱᐃᓪᓛᒃ 1960s ᓄᖑᓕᖅᑎᓗᒋᑦ ᑖᒃᑯᐊ ᓇᓄᐃᑦ ᐅᑎᕐᔫᒥᓕᓚᐅᕐᓯᒪᔪᐃᑦ ᑕᑲᓇᓂ 
ᓄᓇᒋᔭᕐᓂ.  
 
ᑕᐃᒪᐃᒻᒪᑦ ᐃᓛ, ᑕᐃᒃᑯᐊ ᐃᒫ ᐅᖃᕐᓯᒪᙱᑦᑐᐃᑦ ᑖᒃᑯᐊ ᓇᓄᐃᑦ ᐅᑎᕐᔫᒥᓂᐊᙱᑦᑑᒐᓗᐊᑦ ᑭᓯᐊᓂ 
ᐊᓯᐅᓂᐊᕐᒥᔪᑦ ᑖᓐᓇ ᐅᖃᕐᓯᒪᔭᖓ ᑕᐃᑦᓱᒪᓂ ᐅᖃᕐᐸᓚᐅᖅᑕᖓᑦ ᑖᒃᑯᐊᒎᖅ ᓇᓄᐃᑦ ᓄᖑᓐᓂᐊᒥᒻᒪᑕ ᑭᓯᐊᓂ 
ᐅᑎᓛᕐᒥᔪᐃᑦ ᓚᓯᒪᙱᒻᒪᑕ ᓚᕙᓚᐅᕐᒥᒻᒪᑕ ᑖᓐᓇ ᓇᓄᐃᑦ ᓄᖑᔾᔫᒥᓚᐅᕐᓗᑎᒃ ᐅᑎᓛᕐᒪᖔᑕ ᑖᓐᓇ ᓇᓗᓇᖅᑐ. 
 
ᑕᐃᑦᓱᒪᓂ ᐃᓄᐃᑦ ᐅᖃᕐᐸᓚᐅᙱᒻᒪᑕ ᑕᐃᒃᑯᐊᒐᓗᐊᑦ ᖃᐅᔨᒪᐅᑎᑦᓴᖃᕋᑎᒃ ᖃᕆᑕᐅᔭᖃᕋᑎᒃ ᑕᒪᒃᑯᐊ 
ᖃᐅᔨᒪᕙᓚᐅᖅᑕᖏᑦ ᐊᒥᓱᑦ. ᐆᒪᔪᓕᕆᓂᕐᒧᑦ ᑕᒪᒃᑯᓄᖓᑦ ᓯᓚᓕᕆᓂᕐᓄᑦ ᖃᐅᔨᒪᐅᑎᖃᕋᑎᒃ ᖃᕆᑕᐅᔭᓂᒃ 
ᐊᓱᒪᑯᐊ ᖃᐅᔨᒪᓚᐅᕐᒪᒋᑦ ᓱᓕᔪᑦ.  
 
ᐅᖃᖅᑎᑦᓯᔨ, ᐊᖏᖅᑕᐅᒍᒪᒐᓗᐊᖅᑐᖓ ᑕᒪᓐᓇ ᐱᔭᕇᕈᒪᒐᒃᑯ ᐅᖃᐅᓯᕆᔭᕋ. ᓇᑯᕐᒦᒃ, ᐅᖃᖅᑎᑦᓯᔩ. 
 
ᐅᖃᖅᑎ: ᖁᔭᓐᓇᒦᒃ, ᒪᓕᒐᓕᐅᖅᑎ ᑲᑦᑐᒃ. ᐊᐱᕆᒻᒪᑦ ᑕᒪᔅᓯᓐᓄᑦ ᐊᖏᖅᑕᐅᔪᒪᓪᓗᓂ ᐱᔭᕇᕈᓐᓇᕈᒪᓪᓗᓂ 
ᐅᖃᐅᓯᔅᓴᒥᓂᒃ ᐊᒡᒑᖅᑐᖃᕐᒪᖔᑦ? ᐊᒡᒑᖅᑐᖃᙱᒻᒪᑦ ᑲᔪᓯᒋᐊᕈᓐᓇᖅᑯᑎᑦ ᒥᔅᑕ ᑲᑦᑐᒃ.  
 
ᑲᑦᑐᒃ: ᓇᑯᕐᒦᒃ, ᐅᖃᖅᑎᑦᓯᔨ ᐊᒻᒪ ᒪᓕᒐᓕᐅᖅᑎᐅᖃᑎᒃᑲ.  
 
ᐅᖃᖅᑐᖓ ᐃᒫ, ᑕᐃᑦᓱᒪᓂ ᖃᕆᑕᐅᔭᖃᕋᑎᒃ ᑕᒪᒃᑯᓂᖓ ᖃᐅᔨᒪᓚᐅᖅᑐᐃᑦ ᐃᓄᑐᖃᕆᓚᐅᖅᑕᕗᑦ ᑕᐃᑦᓱᒪᓂ 
ᓱᓕᕙᑦᑐᑦ.  
 
ᑕᒪᒃᑯᐊ ᐅᖃᕐᓯᒪᒻᒥᒻᒪᑕ ᑕᒪᓐᓇᒎᖅ ᐅᑭᐅᒍᓐᓇᙱᓛᕐᒥᒻᒪᑦ ᑕᐃᑦᓱᒪᓂᓂᐊᓗᒃ ᖃᐅᔨᒪᔭᐅᒻᒥᔪ ᑕᒪᓐᓇ.  
ᑕᐃᒪᐃᒻᒪᑦ ᐅᑉᐱᓗᐊᙱᑐᐃᑦ ᖃᕆᑕᐅᔭᒃᑯᑦ ᑖᒃᑯᐊᒎᖅ ᓇᓄᐃᑦ ᖃᐅᔨᔭᐅᒍᑎᖏᑦ ᓄᖑᓐᓂᐊᓕᕐᒪᑕ. ᑕᒪᓐᓇᓕ 
ᖃᐅᔨᒪᒌᖅᑕᕗᑦ ᑕᐃᑦᓱᒪᓂᓂᐊᓗᒃ.  

ᐅᖃᖅᑎᑦᓯᔩ, ᖃᕆᑕᐅᔭᒥ ᐃᒪᐃᓕᒍᓐᓇᕆᕗᖓ ᖃᐅᑕᒫᑦ ᓯᓚᓐᓂᐊᐸᑉᐳᖓ ᖃᐅᑉᐸᑦ ᖃᓄᐃᓛᕐᒪᖔᑦ ᐅᓐᓄᑉᐸᑦ 
ᖃᓄᐃᓂᐊᒪᖔᑦ. ᑕᒪᒃᑯᐊ ᐃᓘᓐᓇᑎᒃ ᐅᓪᓗᑕᒫᑦ ᖃᐅᔨᒪᓇᓱᐊᖅᐸᑕᒃᑲ. ᑭᓯᐊᓂ ᑕᐃᓐᓇ ᖃᕋᑕᐅᔭ ᐃᓚᖓᓂ 
ᓱᓕᕙᖏᑦᑐᖅ. ᐊᕗᖓᖔᖅ ᖃᐅᑉᐹᓄᖔᖅ ᐅᖃᑉᐸᑦᑐᖅ ᖃᕋᑕᐅᔭᖅ.  
 
ᑕᕝᕙᓕ ᑐᓴᖅᓯᒪᓕᕆᕗᒍᑦ ᑖᒃᑯᐊᒎᖅ ᐊᒥᐊᓕᒃᑲᒥᐅᑦ ᒐᕙᒪᖏᑦ ᖃᕋᑕᐅᔭᕐᒥᒃ ᐊᑐᖅᖢᑎᒃ ᑖᒃᑯᐊ ᓇᓄᐃᑦ 
ᐊᑦᑕᓇᖅᑐᒧᑦ ᐃᓕᒍᒪᓕᕐᒪᒋᑦ ᐃᓕᓯᒪᓂᐊᓕᕐᒥᔪᑦ. ᑕᐃᒪᐃᒻᒪᑦ ᐊᒻᒪᓗ ᑐᓴᓚᐅᖅᓯᒪᓇᒐ ᑖᒃᑯᐊᒎᖅ ᐊᒥᐊᓕᒃᑲᐃᑦ 
ᒐᕙᒪᖏᑦ ᑕᒫᓂ ᐃᓄᐃᑦ  ᓄᓇᖏᓐᓂ ᖃᐅᔨᓴᕐᒪᑕ ᓇᓄᐃᑦ ᖃᓄᐃᒻᒪᖔᑕ ᑕᒪᓐᓇ ᑐᓴᓚᐅᖅᓯᒪᖏᑕᕋ.  
 
ᑕᐃᒪᐃᒻᒪᑦ ᐅᖃᖅᑎᑦᑎᔩ, ᐃᒫᒃ ᐅᖃᑉᐳᖓ ᖃᕋᑕᐅᔭᒃᑯᑦ ᖃᐅᔨᓴᕐᓂᖅ ᓈᒻᒪᖏᑦᑐᖅ. ᐃᔨᒃᑯᑦ ᑕᑯᕙᑉᐳᒍᑦ, 
ᒪᖃᐃᕐᓂᒃᑯᑦ ᑕᑯᕙᑉᐳᒍᑦ ᑕᒪᒃᑯᓂᖓ ᓇᓄᕐᓂᒃ. ᖃᐅᑕᒫᑦ ᑕᒪᓐᓇ ᐊᕙᑎᕗᑦ ᐊᑐᖅᑕᕗᑦ ᓱᓇᐃᑦ ᖃᓄᐃᒻᒪᖔᑦ 
ᖃᐅᔨᒪᑦᓯᐊᖅᑕᕗᑦ ᑕᒪᒃᑯᐊ.  
 
ᐊᑏ ᖃᕋᑕᐅᔭᑐᐃᓐᓇᒃᑯᑦ ᐊᑐᕐᓂᐊᕐᕈᑎᒃ ᑕᐃᒃᑯᐊ ᑖᒃᑯᓂᖓ ᐃᓱᒪᒋᐊᓪᓚᓚᐅᕐᓕᑦ ᓇᓄᐃᑦ ᐅᕙᑦᑎᓐᓄᒃ 
ᐊᑐᓐᓂᖃᑦᓯᐊᕐᒪᑕ ᑮᓇᐅᔭᓕᐅᕐᓂᒃᑯᑦ ᐊᒻᒪᓗ ᓂᕿᖃᕐᓂᒃᑯᑦ. ᓇᑯᒻᒦᒃ, ᐅᖃᖅᑎᑦᑎᔩ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ, ᑲᑦᑐᒃ. ᒪᓕᒐᓕᐅᖅᑏᑦ ᐅᖃᐅᓯᒃᓴᖏᑦ. ᑭᒡᒐᑐᖅᑐᖅ ᐊᑯᓪᓕᕐᒧᑦ, ᒥᔅᑕ ᒪᑉᓴᓛᒃ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 436 - 2(4): ᖁᔭᒋᔭᐅᓂᖏᑦ ᐊᑭᓕᖅᓱᖅᑕᐅᓐᖏᑦᑐᑦ ᓇᓂᓯᓚᐅᖅᑐᑦ 

ᐃᓚᒌᓂᑦ ᐊᓯᐅᓯᒪᓚᐅᖅᑐᓂᑦ ᓇᐅᔮᕐᒥᐅᑕᐃᑦ (ᒪᑉᓴᓚᒃ) 
 
ᒪᑉᓴᓚᒃ: ᖁᔭᓐᓇᒦᒃ ᐅᖃᖅᑎᑦᑎᔩ. ᓂᑯᕕᔾᔪᑎᖃᑦᑐᖓ ᐅᓪᓗᒥ ᖁᕕᐊᓲᑎᖃᕈᒪᓪᓗᖓ ᐊᖏᔪᒥᒃ. 
 
ᓇᐅᔮᕐᒥᐅᑕᑦ ᐃᑉᐸᔅᓴᖅ ᑲᑎᕈᓘᔭᓚᐅᕐᓂᕐᒪᑕ ᖁᕕᐊᓲᑎᖃᑦᖢᑎᒃ ᑕᐃᒃᑯᓂᖓ ᑕᕝᕙᓂ ᑕᖅᑭᐅᓚᐅᖅᑐᒥ 
ᕿᓂᖅᑕᐅᓚᐅᖅᓯᒪᔪᓂᒃ ᓄᑕᕋᕇᓂᒃ ᑕᓪᓕᒪᐅᓪᓗᑎᒃ, ᑕᐃᒃᑯᐊ ᓄᑕᕋᑯᓗᖏᓪᓗ ᒪᕐᕉᒃ ᐅᑭᐅᖃᑐᐃᓐᓇᖅᖢᑎᒃ 
ᐊᒻᒪᓗ ᑕᐃᓐᓇ ᓄᑕᕋᑐᐊᕆᒻᒥᔭᖓ ᐊᖏᔫᖏᑭᓪᓗᓂ. 
 
ᐅᖃᖅᑎᑦᑎᔩ, ᑖᒃᑯᐊ ᖁᕕᐊᓲᑎᖃᓚᐅᖅᐳᑦ ᖃᓄᐃᖏᑎᐊᖅᖢᑎᒃ ᓇᓂᔭᐅᓚᐅᖅᓯᒪᒻᒪᑕ ᑭᓯᐊᓂ 
ᐊᒃᓱᕈᕆᐊᓪᓚᓕᕋᓗᐊᖅᑎᓪᓗᒋᑦ. ᐅᓪᓗ ᐊᑕᐅᓯᕉᖅ ᓂᕆᑎᑉᐸᓕᖅᑐᓂᔾᔪᒃ ᑖᒃᑯᐊ ᓄᑕᕋᖏᑦ, ᓄᑕᕋᑯᓗᖏᑦ. 
ᖃᓄᖅ ᓂᕿᑭᔅᓴᓕᕋᒥᒃ ᐊᒻᒪᓗ ᑕᖁᐊᖃᑦᑎᐊᖏᑦᖢᑎᐅᓚᐅᖅᓯᒪᓐᓂᕐᒪᑕ. 

ᑖᒃᑯᐊ ᐅᖃᖅᑎᑦᑎᔩ, ᖁᔭᓐᓇᒦᕈᒪᔭᒃᑲ ᐊᒻᒪᓗ ᖁᔭᓐᓇᒦᖅᑕᐅᖁᓪᓗᒋᑦ ᐱᓕᕆᓪᓚᕆᓚᐅᖅᑐᑦ ᑕᐃᑲᓂ 
ᕿᓂᖅᑎᓪᓗᒋᑦ ᐱᖏᓐᓇᖅᑐᓕᕆᔨᒃᑯᑦ, Canadian Rangers-ᑯᑦ, ᐳᑭᑦᑕᓖᑦ, ᐊᒻᒪᓗ ᑕᒪᒃᑯᐊ ᐅᓇᑕᖅᑐᔅᓴᓂᒃ 
ᑎᒻᒥᓲᖓ ᑕᐃᑲᓃᑦᑐᖃᓚᐅᕐᒪᑦ ᐃᖢᕆᔾᔪᑎᖃᓕᓚᐅᖅᓯᒪᒻᒥᔪᑦ ᑕᐃᒃᑯᓂᖓ ᐃᑲᔪᖅᑎᒌᓐᓇᕐᒪᑕ. ᑭᓯᐊᓂ 
ᓯᓚᑦᑕᐅᖏᓇᓚᒃᑖᒻᒪᕆᑦᖢᓂ ᕿᓂᖅᑎᓪᓗᒋᑦ ᑕᐃᒪᓐᓇᐃᓚᐅᕐᒪᑦ ᑎᒻᒥᓲᒃᑯᑦ ᐊᔪᓐᓇᐃᓇᖅᑎᓪᓗᒍ ᑭᓯᐊᓂ 
ᑕᒪᒃᑯᐊ ᓄᓇᒥ ᕿᓂᖅᑐᑦ, ᓇᐅᔮᕐᒥᐅᑕᓪᓗ, ᓴᓂᕋᔭᒻᒥᐅᑕᓪᓗ, ᐃᒡᓗᓕᒃᒥᐅᑕᓪᓘᔪᔅᓴᐅᔪᑦ ᐃᓚᐅᓕᓚᐅᖅᓯᒪᒻᒪᑦ 
ᕿᓂᖅᑎᓪᓗᒋᑦ.  
 
ᖁᔭᓐᓇᒦᓗᐊᕈᒪᔮᒃᑲᖃᐃ ᑖᒃᑯᐊ ᓇᓂᓯᓚᐅᖅᑑᒃ ᒥᐅᔭᒋᔭᕗᑦ ᔮᓂ ᑕᒍᓐᓈᖅ ᐊᒻᒪᓗ ᓴᑭᐊᕆᒻᒫᖅᖢᒍ ᐊᒻᒪ ᓄᑲᕋ 
ᔫᓯᐱ ᒪᑉᓴᓛᒃ. ᑖᒃᑯᐊ ᓇᓂᓯᔪᓐᓇᓚᐅᖅᓯᒪᒻᒪᑕ ᖃᓄᐃᓐᖏᑎᐊᖅᑎᓪᓗᒋᑦ.  
 
ᐃᑉᐸᔅᓴᖅ ᖁᕕᐊᓲᑎᖃᓪᓚᕆᓚᐅᖅᐳᑦ ᓇᐅᔮᕐᒥᐅᑦ ᐊᖏᕐᕋᕈᓐᓇᖅᓯᓚᐅᕐᒪᑕ ᑎᒻᒥᓲᒃᑯᑦ ᑕᐃᒃᑯᐊ. ᑎᒻᒥᓲᒃᑯᑦ 
ᑭᓯᐊᓂ ᐊᖏᕐᕋᕈᓐᓇᖅᓯᓚᐅᕐᒪᑕ ᖁᕕᐊᓲᑎᒋᓪᓗᓂᔾᔪᒃ. ᖁᔭᓐᓇᒦᒃ, ᐅᖃᖅᑎᑦᑎᔩ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ, ᒪᓕᒐᓕᐅᖅᑎ ᒪᑉᓴᓛᒃ. ᒪᓕᒐᓕᐅᖅᑏᑦ ᐅᖃᐅᓯᒃᓴᖏᑦ, ᑭᒡᒐᑐᖅᑐᑦ ᐊᒥᑦᑐᕐᒧᑦ, ᒥᔅᑕ 
ᑕᐹᖅᔪᒃ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 437 - 2(4): ᒦᑲ ᓇᖕᒪᓕᒃ - ᐱᓱᓐᓂᖓ ᐊᕐᓇᓄᑦ ᐃᒡᓗᓕᒻᒥᒃ ᓴᓂᕋᔭᒻᒧᑦ 

(ᑕᐹᖅᔪᒃ) 
ᐊᖓᔪᖅᑳᖅ ᓗᐃ ᑕᐹᖅᔪᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᓇᖏᖅᓯᔾᔪᑎᖃᒻᒥᔪᖓ ᐅᓐᓂᖅᓯᐅᕈᒪᓪᓗᖓ. ᐃᓛᒃ 
ᑐᓴᖅᑲᐅᒐᓗᐊᖅᖢᖓ ᒪᓕᒐᓕᐅᖅᑎᐅᖃᑎᒐ ᕿᒥᖅᓱᖅᑐᓄᑦ ᓄᓇᖓᓄᐊᖅᑐᖃᑦᑐᐊᓘᓚᐅᕐᒪᑦ ᓯᕗᒧᑦᑎᐊᖅᑐᑎᒃ.  
 
ᐅᓪᓛᖅ ᑏᕖᑯᑦ ᑕᐅᑐᖅᑲᐅᓪᓗᖓ ᖃᖓᑦᑕᖅᑎᑕᐅᓯᒪᔪᒧᒡᒎᖅ Mars-ᒧᑦ ᒥᑦᑎᖃᑦᑐᐊᓘᒻᒪᑦ ᑕᒫᓐᖓ 
ᓄᓇᒦᖔᖅᓯᒪᔪᒥᒃ ᐊᕗᖓᑲᓪᓛᕐᔪᐊᖅ.  
 
ᑭᓯᐊᓂ ᐃᒡᓗᓕᒃᒥᑦᑕᐅᖅ ᐅᐱᒋᑦᑎᐊᑕᓐᓂᒃ ᐱᔪᖃᓚᐅᕐᒥᒻᒪᑦ ᑖᓐᓇ ᒪᒃᑯᑦᖢᓂ, ᐃᓛᒃ ᒪᒃᑯᓗᐊᖏᑦᑑᒐᓗᐊᖅ ᒦᑲ 
ᓇᒡᒪᓕᒃ. ᐃᒡᓗᓕᒃᒥᑦ ᓴᓂᕋᔭᒻᒧᑦ ᐱᓱᓚᐅᕐᒪᑦ, 60 miles-ᒥᑦ ᐅᖓᓯᓐᓂᓕᒃ.  
 
ᐊᒻᒪᓗ ᐅᑎᖅᖢᓂ ᐃᒡᓗᓕᒃᒧᑦ ᑕᒫᓂ 120 miles-ᕈᔪᖃᐃ. ᐊᒃᓱᕉᑎᖃᖅᑐᓂ ᐱᔾᔪᑎᖃᖅᑐᓂ ᑕᒪᒃᑯᐊ ᓲᕐᒃᓗ 
ᐃᒡᓗᓕᒻᒥ ᐸᐃᕆᕝᕕᖃᖏᓗᐊᖅᑐᑦ ᐃᖅᑲᓇᐃᔭᕈᒪᔪᓪᓗ ᐊᓲᓪᓗᑎᑦ ᓈᒻᒪᖏᓕᐅᕈᑎᖃᑦᑕᕐᓂᖏᑦ. ᑖᒃᑯᐊ 
ᐃᑲᔪᕋᓱᒻᒪᕆᑦᑐᓂᒋᑦ. 

ᐅᓇ ᐅᐱᒋᔾᔪᑎᒋᔭᕋ ᐅᖃᖅᑎᑦᑎᔩ ᑕᒪᒃᑯᐊ ᓄᓇᕗᒻᒥᐅᑦ ᐅᑕᕿᑐᐃᓐᓇᖏᒻᒪᑕ ᐃᑲᔪᖅᑕᐅᔪᒪᓂᕐᒧᑦ ᑕᒪᒃᑯᓄᖓ 
ᐊᒃᓱᕈᖃᑦᑕᕐᒪᑕ ᐃᑲᔪᖅᑕᐅᔭᕆᐊᖃᖅᑰᕌᖓᒥᑦ ᑖᒃᑯᐊ ᐅᐱᒋᔾᔪᑎᒋᒋᐊᓚᑲᓐᓂᑐᐃᓐᓇᖃᖅᑲ. ᐅᖃᖅᑎᑦᑎᔩ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ, ᒪᓕᒐᓕᐅᖅᑎ ᑕᐹᖅᔪᒃ. ᒪᓕᒐᓕᐅᖅᑏᑦ ᐅᖃᐅᓯᒃᓴᖏᑦ. ᑭᒡᒐᑐᖅᑐᖅ ᐃᖃᓗᐃᑦ ᕿᑎᐊᓄᑦ 
ᒪᓕᒐᓕᐅᖅᑎ ᑐᑐ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 438 - 2(4): ᐃᓱᒪᓇᖅᑐᑦ ᖃᓄᓕᒫᖅ ᓂᓪᓕᕈᓐᓇᕐᓂᕐᒧᑦ (ᑐᑐ)  
 
ᑐᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᐅᓪᓗᒥ ᓂᑯᕕᑦᑐᖓ ᐃᒪᓐᓇ ᐅᖃᐅᓯᖃᕈᒪᓪᓗᖓ ᑕᒪᒃᑯᓂᖓ 
ᐅᖃᐅᓯᕐᓂᑦ ᐃᓱᒪᖅᓲᑎᖃᕋᑦᑕ. 
 
ᑕᐃᒪᓐᓇ ᐱᔪᓐᓇᕐᓂᖃᕋᑦᑕ ᑲᑎᒪᔨᐅᓪᓗᑕ ᑕᒫᓂ ᐅᖃᓪᓚᒍᓐᓇᕐᖢᑕ ᐃᓱᒪᒋᔭᑦᑎᓐᓂᑦ.  
 
ᓂᕈᐊᖅᑕᐅᓯᒪᓪᓗᑕ ᐱᓕᕆᐊᒃᓴᖃᕋᑦᑕ ᑕᐃᒪᓐᓇ ᐃᓱᒫᓘᒍᑎᒋᔭᑦᑎᓐᓂᑦ ᓂᕈᐊᖅᑎᑎᓐᓂᑦ ᐅᖃᐅᓯᖃᕆᐊᖃᕋᑦᑕ 
ᓄᓇᑦᑎᓄᓪᓗ. 
 
ᑕᐃᒪ ᐃᓛᓐᓂᒃᑯᑦ ᑖᒃᑯᐊ ᑐᓐᖓᓱᑦᑎᑕᐅᑦᑎᐊᖃᑦᑕᕐᖢᑎᒃ ᐅᖃᐅᓯᕆᔭᖅᐳᑦ ᐃᓛᓐᓂᑯᑦ ᑕᒪᒃᑯᐊ 
ᖁᕕᐊᒋᔭᐅᖃᑦᑕᖏᒃᑲᓗᐊᕆᓪᓗᑎᑦ. 
 
ᑭᓯᐊᓂ ᐊᑐᓂᓗᑦᑖᖅ ᑭᒃᑯᓕᒫᑦᑎᐊᖅ ᑕᕝᕙᓂ ᑲᑎᒪᕕᐅᑉ ᐃᓗᐊᓂ ᐅᖃᕈᓐᓇᕐᓂᖃᖅᑎᑕᐅᒻᒪᑕ ᖃᓄᑐᐃᓐᓇᖅ 
ᐱᔪᒪᔭᑦᑎᓐᓂ ᐊᑭᕋᖅᑐᑦᑕᐅᒍᓐᓇᖏᑦᑐᑕᓗ.  
 
ᑕᒪᓐᓇᑎᑐᑦ ᓄᓇᕗᒻᒥᐅᑕᑎᑐᑦ ᐃᓱᒫᓗᒍᑎᖃᓚᐅᖅᐳᖓ ᐊᖏᔪᖅᑳᕆᔭᐅᔪᖅ ᑖᓐᓇ ᐊᕐᓇᐃᑦ ᑲᑎᒪᔨᒃᑯᖏᓐᓄᑦ 
ᓄᖅᑲᓚᐅᕐᒪᑦ. 
 
ᑕᐃᒪ ᑲᑎᒪᔩᑦ ᖃᐅᔨᒪᔪᒃᓴᐅᒻᒪᑕ ᑕᐃᒪᓐᓇ ᑐᓴᖅᑎᑦᑎᓚᐅᕐᒪᑕ ᒫᑦᓯ 25-ᒥ ᑎᒃᑯᐊᖅᑕᐅᓂᖓᓄᑦ ᐊᖏᔪᖅᑳᖅ 
ᓄᓇᕗᑦ ᒐᕙᒪᒃᑦᑯᖏᓐᓂ ᑐᓴᖅᑎᑦᑎᓚᐅᕐᒪᑕ ᐃᒪᓐᓇ, “ᐱᒻᒪᕆᐅᒻᒪᑦ ᐅᖃᓪᓚᒋᐊᖃᕋᑦᑕ ᓄᓇᕗᒻᒥ ᑲᓇᑕᐅᑉ 
ᒐᕙᒪᒃᑯᖏᓐᓂᓗ ᐊᑐᐊᒐᐃᑦ ᒪᓕᒐᐃᓪᓗ ᐊᕐᓇᓄᑦ ᐱᔾᔪᑎᖃᖅᑐᑦ ᐃᑲᔪᖅᓱᖅᑕᐅᖏᓗᐊᓕᕌᖓᑕ.  
 
ᑕᐃᒪ ᑲᒪᓇᒻᒪᕆᑉᐳᖅ ᑕᒪᒃᑯᐊ ᐅᖃᐅᓯᕆᓚᐅᖅᑕᖏᑦ ᓄᓇᕗᒻᒥᐅᑦ ᐃᐳᕈ 12, 2006-ᖑᑎᓪᓗᒍ 
ᑐᓴᖅᑎᑦᑎᓪᓗᑎᑦ ᐊᖏᔪᖅᑳᕆᔭᐅᓚᐅᖅᑐᒥᑦᑕᐅᖅ. 
 
ᐅᖃᖅᑏ, ᖃᐅᔨᒪᔪᖓ ᒐᕙᒪᒃᑯᑦ ᐃᖅᑲᓇᐃᔭᓂᕐᒧᑦ ᐱᖁᔭᖏᑦ ᐊᑐᖅᑕᐅᒋᐊᖃᕐᒪᑕ. ᑕᐃᒪᓐᓇ ᐃᓛᓐᓂᒃᑯᑦ 
ᐊᒃᓱᕉᑎᖃᖃᑦᑕᖅᑑᒐᓗᐊᑦ ᓱᓇᒥᑦ ᐅᖃᕈᓐᓇᓂᕐᒥᓂᑦ ᐅᖃᕈᓐᓇᖏᓐᓂᒥᓐᓂᓪᓗ.  

ᑭᓯᐊᓂ ᑐᑭᓯᖏᓐᓇᒪ ᒐᕙᒪᒃᑯᑦ ᑕᐃᒪᓐᓇ ᓚᐅᕐᒪᖔᑕ ᓄᖅᑲᖅᑎᑦᑎᓗᑎ.  
 
ᑭᓯᐊᓂ ᐊᓯᐊᒍᑦᑕᐅᖅ ᒐᕙᒪᒃᑯᑦ ᐅᖃᐅᔪᐃᑕᖅᐳᑦ ᐊᖏᔪᖅᑳᒥᑦ ᑲᑎᒪᔨᖏᓐᓄᑦ ᐊᕐᓇᐃᑦ ᐱᒻᒪᕆᐅᓂᖓᓄᑦ 
ᐅᖃᐅᓯᖃᕆᐊᒃᓴᖅ ᐊᓯᒍᓪᓗ ᓲᕐᓗ ᐅᖃᖅᑕᐃᓕᒪᑎᑦᑎᓪᓗᑎᑦ ᒐᕙᒪᒃᑯᓐᓄᑦ ᐱᐅᒋᔭᐅᓂᐊᖏᒃᑳᖓᑦ. 
 
ᒪᓕᒐᓕᐅᖅᑏᑦ ᐃᓚᖓᑦ: ᑲᓐᖑᓈᖅ. 
 
ᑐᑐ (ᑐᓵᔨᑎᒍᑦ): ᐅᖃᖅᑏ, ᒐᕙᒪᒃᑯᑦ ᑕᐃᒪᓐᓇᐃᓘᕆᐊᖃᖏᒻᒪᑕ ᑎᒃᑯᐊᖅᑎᑕᐅᔪᑦ ᑕᒪᒃᑯᓂᖓ ᐃᑲᔪᓂᕐᒧᑦ 
ᑲᑎᒪᔨᐅᔪᓂᑦ.  
 
ᑕᐃᒪ ᑎᒃᑯᐊᖅᓯᖃᑦᑕᕆᐊᖃᖅᑐᑦ ᓲᕐᓗ ᒐᕙᒪᒃᑯᓐᓂᑦ ᐃᖅᑲᓇᐃᔭᖅᑎᐅᖏᑦᑐᓂᑦ ᑭᒃᑯᑐᐃᓐᓇᕐᒃᓂᑦ 
ᐃᖅᑲᓇᐃᔭᖅᑎᑦᑎᓗᑎᑦ ᐅᕝᕙᓘᓐᓃᑦ ᑖᒃᑯᐊ ᓲᕐᓗ ᒪᓕᒐᑦ ᓲᕐᓗ ᓱᑲᖓᖏᔾᔪᒥᑎᑕᐅᓇᓱᓪᓗᑎᑦ ᑕᐃᒪᓐᓇ 
ᑲᑎᒪᔨᑦᓴᐅᓂᐊᖅᑐᓂᑦ ᑎᒃᑯᐊᖅᓯᓂᐊᕌᖓᒥᑦ.  
 
ᑕᐃᒪ ᐊᖏᖅᑕᐅᒍᒪᒐᓗᐊᖅᐳᖓ ᐱᐊᓂᒍᒪᓪᓗᒋᑦ ᑖᒃᑯᐊ. 
 
ᐅᖃᖅᑎ: ᖁᔭᓐᓇᒦᒃ ᒥᔅᑕ ᑐᑐ. ᒪᓕᒐᓕᐅᖅᑎ ᐊᐱᕆᒻᒪᑦ ᑕᒪᒃᓯᓐᓄᑦ ᐊᖏᖅᑕᐅᔪᒪᓪᓗᓂ ᐱᔭᕇᕈᓐᓇᕈᒪᓪᓗᓂᐅᒃ 
ᐅᖃᐅᓯᒃᓴᒥᓂᑦ? ᐋᒡᒑᖅᑐᖃᕐᒪᖔ? ᐋᒡᒑᖅᑐᖃᖏᒻᒪᑦ ᑲᔪᓯᒋᐊᕈᓐᓇᖅᑐᑎᑦ ᒥᔅᑕ 
 
ᑐᑐ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑏ.  
 
ᐅᖃᖅᑏ, ᑕᐃᒪ ᓂᕆᐅᑉᐳᖓ ᑖᒃᑯᐊ ᒐᕙᒪᒃᑯᑦ ᑕᒻᒪᑐᐃᓐᓇᑐᒃᓴᐅᔫᒐᓗᐊᑦ. ᑕᒪᑐᒪ ᒥᒃᓵᓄᑦ ᑕᐃᒪᖃᐃ ᒐᕙᒪᒃᑯᑦ 
ᑕᐃᒪᓐᓇ ᐋᖅᓵᖅᓯᒐᓱᓚᐅᖅᑰᖏᒻᒪᑕ ᐃᒪᓐᓇ ᐅᖃᓪᓗᒍᓐᓇᖏᑦᑐᓰᓛᖏᑐᕕᓂᐅᒐᓗᐊᖅᑲᐃ ᑖᒃᓱᒥᖓ 
ᐊᖏᔪᖅᑳᖑᓚᐅᖅᑐᒥᑦ. 
 
ᐅᖃᖅᑏ, ᒪᒥᐊᓇᐅᒐᓗᐊᖅ ᑕᐃᓐᓇ ᐊᖏᔪᖅᑳᕆᔭᐅᓚᐅᖅᑐᖅ ᓄᖅᑲᓚᐅᕐᓂᖓ ᐱᔾᔪᑎᒋᓪᓗᒍ, ᒪᒥᐊᓇᐅᒐᓗᐊᖅ. 
ᖁᔭᓐᓇᒦᒃ ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ, ᒪᓕᒐᓕᐅᖅᑎ ᑐᑐ. ᒪᓕᒐᓕᐅᖅᑏᑦ ᐅᖃᐅᓯᒃᓴᖏᑦ. ᑭᒡᒐᑐᖅᑐᖅ ᐃᖃᓗᑦᑑᑦᑎᐊᒧᑦ, 
ᒪᓕᒐᓕᐅᖅᑎ ᐲᑕᓴᓐ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 439 - 2(4): ᑮᓕᓂᕐᒥ ᐃᓕᓐᓂᐊᕐᕕᒻᒪᕆᒃ ᓴᓇᓂᕐᒧᑦ (ᐲᑕᓴᓐ)  
 
ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑏ. ᐅᖃᖅᑏ, ᐅᓪᓗᒥ ᓂᑯᕕᑦᑐᖓ ᖁᕙᓐᓇᒦᕈᒪᓪᓗᒋᑦ ᓯᕗᓕᖅᑎ, 
ᒥᓂᔅᑕᖓᓪᓗ ᐃᓕᓐᓂᐊᖅᑐᓕᕆᔨᒃᑯᑦ ᐃᖃᓗᑦᑑᑦᑎᐊᒧᐊᓚᐅᕐᒪᑕ ᐊᑕᐅᑦᑎᑰᖏᒃᑲᓗᐊᖅᑐᑎᑦ ᑕᖅᑭᕆᔭᑦᑎᓐᓂᑦ. 
 
ᐅᖃᖅᑏ, ᐱᒻᒪᕆᐅᔪᖅ ᒥᓂᔅᑕᐃᑦ ᑲᑎᒪᔨᖏᑦ ᓄᓇᕗᒻᒥᐅᑦ ᓄᓇᓕᖏᓐᓄᑦ ᐳᓛᕆᐊᖃᑦᑕᕆᐊᖃᕋᓗᐊᕐᒪᑕ 
ᑕᖅᑲᒃᑯᓇᖓᑦ ᑐᓵᒋᐊᖅᑐᕐᓗᑎᑦ ᒪᒃᑯᑦᑐᓂᑦ ᐱᓗᐊᖅᑐᒥᑦ.  

ᐅᖃᖅᑏ, ᑕᐃᑲᓂ ᐳᓛᕆᐊᖅᓯᒪᑎᓪᓗᒋᑦ ᓯᕗᓕᖅᑎᒃᑯᑦ ᑭᒡᓕᓂᖅ ᐃᓕᓐᓂᐊᕐᕕᐊᓗᒻᒧᑦ ᐳᓛᕆᐊᓚᐅᖅᑐᑦ ᐊᒻᒪ 
ᓴᓇᔨᕈᕆᐅᖅᓴᓂᕐᒧᑦ ᐃᓕᓐᓂᐊᕐᕕᒻᒧᑦ ᑕᑯᔭᖅᑐᓚᐅᖅᑐᑦ. ᑕᐃᓐᓇ ᐱᐅᒋᔭᐅᑦᑎᐊᖅᑐᖅ ᐃᓕᓐᓂᐊᖅᕕᐊᓗᒻᒥ 
ᓴᓇᔨᕈᕆᐅᖅᓴᐅᑕᐅᕙᑦᑐᖅ ᐃᓕᓐᓂᐊᖅᑎᐅᔪᓪᓗ ᑕᐃᒃᓱᒥ ᐊᑐᕈᓐᓇᑎᐊᖅᖢᑎᒃ. 
 
ᐅᖃᖅᑏ, ᐳᓛᕆᐊᖅᓯᒪᑎᓪᓗᒋᑦ ᐊᐱᖅᓱᑕᐅᑦᑎᐊᑲᑕᓚᐅᖅᑐᖅ ᑭᐅᔭᐅᑦᑎᐊᑲᑕᑦᖢᑎᓪᓗ ᐃᓕᓐᓂᐊᖅᑏᑦ ᐊᒻᒪ 
ᐃᓕᓐᓂᐊᖅᑐᓕᒫᑦ ᓯᕗᓕᖅᑎᒧᑦ ᐊᐱᖅᓱᖃᑦᑕᕆᐊᖅᑐᓚᐅᖅᑐᑦ ᐱᒻᒪᕆᐅᔾᔪᑎᒋᔭᖏᓐᓄᑦ. ᐃᓚᖏᓪᓗ ᐅᑯᐊ 
ᐊᐱᖅᑯᑕᐅᖃᑦᑕᓚᐅᖅᑐᑦ: 
 

• ᓯᓚᐅᑉ ᐊᓯᔾᔨᐸᓪᓕᐊᓂᖓ; 
• ᓇᓄᐃᑦ ᐅᓄᕐᓂᕆᔭᖏᑦ; 
• ᐅᑭᐅᖅᑕᖅᑐ ᑭᓇᐅᑉ ᐱᒋᒻᒪᖔᒍᑦ; 
• ᐃᓄᐃᓐᓇᖅᑐᖅ ᐅᖃᐅᓯᖓ ᐃᓕᓐᓂᐊᕐᕈᑎᔅᓴᐃᓪᓗ; 
• ᑭᖓᐅᒥ ᐊᖅᑯᑎᑯᑖᖅ ᐊᒻᒪ ᑐᓚᒃᑕᖅᕕᒃ; ᐊᒻᒪ 
• ᒪᒃᑯᑐᒃᑯᕕᒻᒧᑦ ᑮᓇᐅᔭᖃᑦᑎᑎᔾᔪᑎᐅᔪᑦ.  

 
ᖁᔭᒋᑦᑎᐊᕐᓚᐅᖅᑕᕗᑦ ᐃᓕᓐᓂᐊᖅᑏᑦ ᐃᓕᓴᐃᔩᓪᓗ ᖃᐃᖁᔨᓚᐅᕐᒪᑕ ᐃᓕᓐᓂᐊᕐᕕᒻᒧᑦ ᐊᒻᒪ 
ᓂᕆᑎᑦᑎᑲᑕᓚᐅᖅᑐᑦ ᑕᒧᓗᒃᑎᑎᓪᓗᑎᒃ ᒪᒪᖅᑐᐊᓗᓐᓂᒃ.  
 
ᐅᖃᖅᑏ, ᒥᓂᔅᑕ ᐃᓕᓐᓂᐊᖅᑐᓕᕆᔨᒃᑯᑦ ᖃᐃᖁᔨᓚᐅᕐᒥᔪᖅ ᓴᓇᔨᕈᕆᐅᔅᓴᓂᕐᒧᑦ ᐃᓕᓐᓂᐊᖅᕕᒃ 
ᑕᑯᔭᖅᑐᖅᑕᐅᖁᓪᓗᓂᐅᒃ. ᖃᓄᖅ ᐊᐅᓚᓂᖃᒻᒪᖔᑦ. 
 
ᐅᖃᖅᑏ, ᐃᖅᑲᐅᒪᔪᔅᓴᐅᔪᑎᑦ, ᒥᓂᔅᑕᓗ ᑕᐃᑲᓂ ᐊᑯᓂᐊᓗᒃ ᐅᖃᐅᓯᕆᖃᑦᑕᖅᓯᒪᒐᑦᑎᒍ 
ᐊᐅᓚᓂᕆᔭᐅᖃᑦᑕᖅᑐᓂ. ᐊᐅᓚᑦᑎᐊᕐᓗᓂ ᓴᓇᔨᕈᕆᐅᔅᓴᓂᕐᒧᑦ ᐃᓕᓐᓂᐊᖅᕕᐊᓗᒻᒥ ᐃᓕᓴᖅᕕᐅᔪᖅ 
ᐊᑐᖅᑕᐅᖃᑦᑕᖁᓪᓗ. ᑕᐃᒃᓱᒪᓂ ᐳᓛᕆᐊᖅᓯᒪᑎᓪᓗᑕ ᓴᓇᔨᕈᕆᐅᔅᓴᓂᕐᒧᑦ ᐃᓕᓴᐃᔩᑦ ᐊᒻᒪ ᐃᓕᓐᓂᐊᖅᑎᑦ 
ᓇᓗᓇᐃᖅᓯᑦᑎᐊᓚᐅᖅᑐᑦ ᐊᖑᑏᑦ ᐊᕐᓇᐃᓪᓗ ᖁᕕᐊᒋᔭᐅᑦᑎᐊᕐᒪᑦ ᑕᐃᓐᓇ ᐃᓕᓐᓂᐊᕐᕕᒃ.  
 
ᑕᐃᓐᓇ ᒪᐃᒃ ᓯᒻ ᐅᖃᖅᑏ, ᐃᓕᓴᐃᔨᒋᔭᐅᔪᖅ ᐊᖏᔪᖅᑳᕆᔭᐅᔪᖅ ᑕᐃᑲᓂ ᐅᖃᐅᓯᖃᕈᓘᔭᓚᐅᖅᑐᖅ 
ᐊᑐᖅᑕᐅᑎᐊᒃᑲᓐᓂᕆᓪᓗᓂ ᓴᓇᔨᕈᕆᐅᔅᓴᖅᕕᐅᔪᖅ. ᓄᓇᓕᓕᒫᑦᑎᐊᖅ ᐊᑐᕐᓂᐊᕐᒪᑦ ᑕᐃᒃᓱᒥᖓ.  
 
ᐅᖃᖅᑏ, ᓄᓇᕗᓕᒫᑦ ᓄᓇᓕᖁᑎᒋᔭᖏᑦ ᐊᒃᓱᐊᓗᒃ ᕿᔪᓕᕆᔨᓂᒃ, ᓱᓪᓗᓕᕆᔨᓂᒃ, ᐅᐊᔭᓕᕆᔨᓂᒃ ᐊᒻᒪ 
ᐊᐅᓚᐅᓯᕆᔨᓂᒃ ᐊᒻᒪᓗ ᐊᓯᖏᓐᓂᒃ ᓴᓇᔨᐅᔪᓂᒃ ᐊᒥᒐᔅᓯᒻᒪᑕ. ᐃᓕᓐᓂᐊᖅᑎᐅᔪᑦ ᑕᒪᒃᑯᐊ ᐃᓕᓐᓂᐊᖃᑦᑕᖅᑐᑦ 
ᐃᓕᓐᓂᐊᕐᕇᕉᑎᒃ ᐊᑐᓛᕈᒪᔭᒥᓐᓂᒃ ᐃᓄᔾᔪᑎᒋᓂᐊᕐᓗᒍ. ᐃᓚᖏᓪᓗ ᑐᓱᓂᕐᒧᑦ ᓴᓇᖃᑦᑕᖅᑐᑦ 
ᓴᓇᔨᕈᕆᐅᔅᓴᖃᑦᑕᖅᑐᑦ ᑐᓱᓂᕐᒥᓄᑦ. 
 
ᐅᖃᖅᑏ, ᐱᒻᒪᕆᐅᔪᖅ ᓄᓇᕗᑦᒥ ᓯᕗᓕᖅᑎᐅᔪᒍᑦ ᐳᓛᕆᐊᖃᑦᑕᕆᐊᖃᑦᑐᒍᑦ ᐃᓕᓐᓂᐊᕐᕕᒻᒧᑦ ᐃᓕᓐᓂᐊᖅᑎᓄᑦ 
ᐅᖃᖃᑎᖃᖃᑦᑕᕐᓗᑕ ᑎᓕᐅᖃᑦᑕᕐᓗᑎᒍᓪᓗ. ᐃᓕᓐᓂᐊᖅᑎᐅᓗᓂ ᐊᒃᓱᕈᓐᓇᓯᒻᒪᑦ ᐅᓪᓗᒥᐅᓕᖅᑐᖅ 
ᐃᓱᒫᓘᑎᒋᓪᓗᒋᑦ ᓯᕗᓂᒃᓴᐃᑦ. 
 
ᐅᖃᖅᑏ, ᐃᓘᓐᓇᖏᓐᓄᑦ ᐊᖏᖅᑕᐅᒍᒪᒐᓗᐊᖅᑐᖓ ᐱᔭᕇᕈᓐᓇᖁᓪᓗᒍ ᐅᖃᐅᓯᒃᓴᕋ. ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ, ᒪᓕᒐᓕᐅᖅᑎ ᐲᑕᓴᓐ. ᒪᓕᒐᓕᐅᖅᑎ ᐊᐱᕆᒻᒪᑦ ᑕᒪᑦᓯᓐᓄᑦ ᐊᖏᖅᑕᐅᔪᒪᓪᓗ 
ᐱᔭᕇᕈᓐᓇᕐᕈᒪᓪᓗᓂ ᐅᖃᐅᓯᒃᓴᒥᓂᒃ. ᐋᒡᒑᖅᑐᖃᒻᒪᖔᑦ? ᐋᒡᒑᖅᑐᖃᖏᒻᒪᑦ. ᑲᔪᓯᒋᐊᕈᓐᓇᖅᑯᑎᑦ, ᒥᔅᑕ ᐲᑕᓴᓐ. 

ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ, ᖁᔭᓐᓇᒦᒃᑕᐅᖅ ᒪᓕᒐᓕᐅᖅᑏᑦ.  
 
ᓯᕗᓕᖅᑎᕗᑦ ᑕᒪᒃᑯᐊ ᓇᓗᓇᐃᖅᓯᒪᔭᕋᖓᒥᒃ ᐱᔪᒪᓂᕐᒥᓂᒃ ᐃᓕᓐᓂᐊᖅᑏᑦ ᐊᒃᓱᐊᓗᒃ ᒪᑐᐃᖅᑎᐊᖃᑦᑕᕐᒪᑕ, 
ᑕᐃᒪᐃᓕᐅᓚᐅᕐᒪᑕ ᐅᕙᑦᑎᓐᓄᑦ. 
 
ᐅᖃᖅᑏ, ᒥᓂᔅᑕ ᐲᑯ ᐃᖅᑲᓇᐃᔭᖃᑎᒋᔪᒪᑦᑎᐊᖅᑕᕋ ᓴᓇᔭᐅᑦᑎᐊᑲᓐᓂᖁᓪᓗᒍ ᓴᓇᔨᕈᕆᐅᔅᓴᓂᕐᒧᑦ 
ᐃᓕᓐᓂᐊᖅᕕᐅᔪᖅ ᐱᐅᓯᒃᑲᓂᕐᓂᐊᕐᒪᑦ. ᖁᔭᓐᓇᒦᒃ, ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᐲᑕᓴᓐ. ᒪᓕᒐᓕᐅᖅᑏᑦ ᐅᖃᐅᓯᒃᓴᖏᑦ. ᒪᓕᒐᓕᐅᖅᑎ ᑭᒡᒐᑐᖅᑐᖅ ᐃᖃᓗᐃᑦ 
ᐱᖓᓐᓇᖓᓄᑦ, ᒥᔅᑕ ᓯᕗᓕᖅᑎ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 440 - 2(4): ᐅᓂᒃᑳᖅ ᓂᓪᓕᓇᖅᑐᐊᓗᒻᒧᑦ ᐃᒫᓚᐅᖅᓯᒪᓂᖓᓂᒃ (ᐅᑲᓕᖅ) 
 
ᓯᕗᓕᖅᑎ ᐹᓪ ᐅᑲᓕᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑐᓐᖓᓱᑦᑎᐊᖅᑐᑦ ᑖᒃᑯᐊ ᑕᒪᐅᖓ ᑎᑭᑦᑕᓯᓐᓇᓕᕐᖓᑕ 
ᐃᓚᖏᑦ ᐅᕗᖓ ᑭᒡᒐᑐᖅᑕᑯᓗᐊᓄᑦ.  
 
ᐅᓪᓗᒦᓛᒃ ᓇᓪᓕᐅᓂᖅᓯᐅᕐᕋᒪ ᖃᓄᖅ ᐃᓚᐅᕋᑖᕐᓂᑰᓪᓗᖓ ᐆᒪᔪᓪᓚᕆᒋᐅᕈᒪᓚᐅᖅᓯᒪᒐᒪ ᑐᒃᑐ ᐊᒻᒪ 
ᓇᑦᑎᕆᐅᖅᑐᖓ. ᑕᐃᒃᓱᒪᓂ ᐊᐅᔭᒃᑯᑦ ᐅᓂᒃᑳᑲᐃᓐᓇᕈᒪᒐᒪ ᑭᒡᒐᑐᖅᑕᓐᓄᑦ ᐊᒻᒪ ᓇᒧᓕᒫᖅ.  
 
ᐃᒫᒃ ᐅᑎᖅᐸᓪᓕᐊᓕᖅᑐᑕ ᐃᖏᕐᕋᓂᕈᓗᒃᑰᖅᑐᑕ  ᓄᓇᑦᑎᓐᓄᑦ. ᐱᒃᑲᑉᐹᓘᓱᒋᓕᓚᐅᖅᓯᒪᒐᒪ 8-ᑯᓘᓪᓗᖓ. 
ᐅᒪᔪᒃᑳᓘᓕᖅᑐᖓ, ᐊᔪᓐᖏᑦᑎᐊᓕᕋᒪ. ᐊᓱᐃᓪᓛᒃ ᑲᓅᕋᓛᕈᓗᒃᑕ ᑭᓪᓕᖓᒍᑦ ᐱᓱᒃᑐᖓ ᐊᖁᐊᓅᕋᓱᒃᑐᖓ 
ᑕᒪᓐᓇ ᑐᒃᑐᒥᓃᓐᓇᐅᒻᒪᑦ ᐃᓚᖓ. ᐊᓈᓇᒑᓯᑦ ᐅᖃᐅᔾᔪᐃᓇᓱᒃᑑᒐᓗᐊᖅ ᑕᐃᒪᐃᓕᐅᖁᔨᒐᓂ ᐊᒃᑕᓇᓗᐊᕐᖓᑦ.  
 
ᐊᔪᓐᖏᓐᓇᒪᓕ ᑕᐃᒫᒃ ᐱᒃᑳᓘᓱᒋᔪᖓ ᑕᐅᕗᖓ ᐊᖁᐊᓅᖅᐸᓪᓕᐊᓇᓱᓕᕋᓗᐊᖅᑐᖓ. ᐊᓱᐃᓪᓛᒃ 
ᑐᓄᐊᓪᓚᒃᑐᕈᓘᓚᐅᖅᓯᒪᒐᒪ ᑕᒪᐅᖓ ᐃᒪᕕᒻᒧᑦ.  
 
>>ᐃᓪᓚᖅᑐᑦ 
 
ᓯᕗᓕᖅᑎ ᐹᓪ ᐅᑲᓕᖅ: ᓇᓗᒃᑐᐊᓘᓪᓗᖓᓗ, ᐊᖅᑲᑲᐃᓐᓇᒻᒪᕆᑦᑐᖓ ᐃᒫᒃ ᐃᖅᑲᐅᒪᒐᓗᐊᖅᑐᖓ ᐊᓈᓇᑯᓗᒐ 
ᑐᓵᔭᕋ ᖃᐃᒐᓪᓛᔪᖅ ᓇᓪᓕᒍᓱᒃᑐᑯᓗᐊᐱᒃ.  
 
ᐊᓱᐃᓪᓛᒃ ᑕᕐᕆᔮᒃᑯᑦ ᑐᒃᑲᓐᖑᐊᓲᖑᒻᒪᑕ ᐊᓱᐃᓪᓛᒃ ᑐᒃᑲᖑᐊᖅᑐᖓ ᐳᐃᓕᖅᑭᕈᓘᔭᕋᒪ. ᑭᖑᓂᑦᑎᓐᓂ  

ᑲᓅᓕᔭᖅᑐᓄᑦ, ᑲᓅᓄᑦ ᑎᒍᔭᐅᓚᐅᖅᓯᒪᒐᒪ ᑕᐃᕕᑎ ᕕᕕ Senior-ᑯᓐᓄᑦ, ᔪᐃᓕᓗ ᐃᕐᓂᑯᓗᐊ. ᑕᕝᕗᖓᒎᖅ  
ᐅᒥᐊᕐᒨᖅᑕᐅᒐᒪ ᐃᕝᕗᐊᑐᖅᑐᐸᕈᓘᔪᖓ ᕿᐊᓪᓗᖓᓗ ᑲᑉᐱᐊᓱᒃᑐᖓ ᐊᒻᒪᓗ ᓱᓕᒎᖅ ᑐᒃᑐᒥᓂᕐᒥᒃ ᑕᒧᐊᓪᓗᖓ 
ᓱᓕ.  
 
>>ᐃᓪᓚᖅᑐᑦ 
 
ᓯᕗᓕᖅᑎ ᐹᓪ ᐅᑲᓕᖅ: ᑎᑎᑦᑎᓇᕈᓘᔭᖅᑐᓴᐅᓐᓂᕋᓗᐊᕆᕗᖓ, ᑲᑉᐱᐊᓱᐊᔪᖅᐸᕈᓘᒐᓗᐊᖅᑐᖓ 
ᐊᓄᓪᓚᑎᐊᖅᑐᖓ ᑕᐃᒫᒃ ᐱᓇᓱᒋᐊᔅᓴᖅ.  
 
ᑕᐃᒃᑯᐊ ᐊᓯᕙᒋᐊᖃᑦᑕᖅᑐᑯᓗᐃᑦ ᐊᖏᔪᖅᑳᒥᓂᒃ ᑐᓵᑦᑎᐊᖃᑦᑕᕐᓕᑦ ᑕᐃᒪᐃᖃᑦᑕᓂᐊᖏᒻᒪᑕ ᐅᕙᖓᑎᑐᑦ. 
ᖁᔭᓐᓇᒦᒻᒪᕆᐊᓗᒃ, ᐅᖃᖅᑎᑦᑎᔩ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ, ᓯᕗᓕᖅᑏ. ᐳᐃᔾᔪᕋᖅᕕᐅᑉ ᐃᑲᕐᕋᖏᑦ ᑐᓐᓂᖅᑯᑕᐅᓂᐊᖅᑯᑦ.  
 
>>ᐃᓪᓚᖅᑐᑦ 
 
ᐅᖃᖅᑎ: ᒪᓕᒐᓕᐅᖅᑏᑦ ᐅᖃᐅᓯᔅᓴᖏᑦ. ᐱᑕᖃᕈᓐᓃᖅᑲᑦ ᐊᓪᓗᕆᐊᕐᓗᑕ ᑲᑎᒪᔾᔪᑎᔅᓴᑎᓐᓄᑦ. ᑲᑎᒪᔾᔪᑎᔅᓴᑦᑕ 
ᑎᓴᒪᖓᑦ. ᑭᐅᔾᔪᑏᑦ ᐅᖃᐅᓯᒃᑯᑦ ᐊᐱᖅᑯᑕᐅᓚᐅᖅᑐᓄᑦ. ᑲᑎᒪᔾᔪᑎᔅᓴᕗᑦ 5. ᐃᓕᓴᖅᓯᓂᖅ ᐳᓛᕆᐊᖅᓯᒪᔪᓂᑦ 
ᒪᓕᒐᓕᐅᕐᕕᒻᒧᑦ. ᑭᒡᒐᑐᖅᑐ ᐊᑯᓪᓕᕐᒧᑦ, ᒪᓕᒐᓕᐅᖅᑎ ᒪᑉᓴᓛᒃ. 
 

ᑲᑎᒪᔾᔪᑎᒃᓴᖅ 5: ᐃᓕᑕᖅᓯᓂᖅ ᑐᓵᔭᖅᑐᖅᓯᒪᔪᓂᒃ ᒪᓕᒐᓕᐅᕐᕕᒻᒧᑦ 
 
ᒪᑉᓴᓚᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᓯᕗᓕᖅᑎ ᓱᓕ ᑐᓵᙱᑐᐊᓘᖕᒪᑦ ᒫᓐᓇ.  
 
>>ᐃᓪᓚᖅᑐᑦ 
 
ᒪᑉᓴᓚᒃ: ᑐᙵᓱᒃᑎᑦᑎᔪᒪᓪᓗᖓ ᐃᓕᓴᕐᓯᔪᒪᓪᓗᖓᐃᓛᒃ, ᑐᙵᓱᒃᑎᑕᐅᖁᓪᓗᒍᓗ ᑎᑎᕋᖅᑎᒐ ᓗᐃᔅ ᓂᙵᖅ 
ᑐᓄᖕᓃᑦᑐᖅ. ᑰᒑᕐᔪᖕᒥᐅᑕᖅ, ᑖᓐᓇ ᐃᑲᔪᖅᑎᒋᓯᒪᖃᑦᑕᕋᒃᑯ ᒫᓐᓇ ᑕᕝᕙᓂ ᐃᑲᔪᖅᑎᒋᓯᒪᒋᓪᓗᒍᓗ ᑎᑎᕋᕐᕕᒐ 
ᓴᓗᒻᒪᑦᑎᐊᖅᑐᐊᓘᓕᕐᒪᑦ, ᓴᓗᒪᑦᑎᐊᕐᔫᒥᑎᓪᓗᒍ ᑕᒫᙵ ᐊᐅᓪᓚᕐᓂᐊᓕᖅᑐᖓ ᖃᐅᔨᒪᓪᓗᖓ. 
ᖁᔭᓐᓇᒦᕈᒪᓪᓗᖓ ᐊᒻᒪᓗ ᑐᙵᓱᒃᑎᑕᐅᖁᓪᓗᒍ ᑕᒡᕙᓂ ᐃᒡᓗᒥ. ᖁᔭᓐᓇᒦᒃ, ᐅᖃᖅᑎᑦᓯᔨ. 
 
>>ᐸᑦᑕᑐᖅᑐᑦ 

ᐅᖃᖅᑎ: ᖁᔭᓐᓇᒦᒃ, ᒪᓕᒐᓕᐅᖅᑎ ᒪᑉᓴᓛᒃ. ᑐᙵᓱᒋᑦ ᒪᓕᒐᓕᐅᕐᕕᖕᒧᑦ. ᖁᑦᑎᑦᑐᒧᑦ ᑭᒡᒐᑐᖅᑐᖅ 
ᒪᓕᒐᓕᐅᖅᑎ ᐹᓇᐸᔅ. 
 
ᐹᓇᐸᔅ: ᐅᖃᖅᑎᑦᑎᔩ, ᒫᓐᓇᑦᑕᐅᖅ ᑖᓐᓇ ᐱᕈᕐᓴᖃᑎᒥᓂᕈᓗᒐ ᐃᓕᓴᕆᔪᒪᒐᒃᑯ ᔪᐊᓇᓯ ᐊᑯᒪᓕᒃ. ᑖᓐᓇ 
ᐃᖅᑲᓇᐃᔭᖃᑎᖃᕐᒪᑦ ᑖᔅᓱᒥᖓ ᔭᐃᒥᔅ ᐃᒡᓗᓕᐅᖅᑎ ᓯᕗᓪᓕᕐᐹᖑᔪᖅ ᑖᓐᓇ ᐃᖅᑲᖅᑐᐃᔨᙳᕐᓯᒪᔪᖅ ᓛᕙᑐᐊ. 
ᑖᒃᑯᐊ ᐱᓕᕆᐊᖃᖅᑐᑦ ᑕᒪᑐᒥᖓ ᓱᓕᑦᑎᐊᕐᓂᕐᒧᑦ ᕿᒥᕐᕈᔪᐃᑦ ᑕᒪᓐᓇ ᕿᒻᒦᔭᖅᑕᐅᓂᖅ ᕿᒻᒦᔭᖅᑕᐅᓂᕕᓂᖅ 
ᐱᔾᔪᑎᒋᓪᓗᒍ. ᖁᔭᓐᓇᒦᒃ ᐅᖃᖅᑎᑦᑎᔨ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᐹᓇᐸᔅ. ᑐᙵᓱᑦᑎᐊᕆᑦ ᒪᓕᒐᓕᐅᕐᕕᖕᒧᑦ. ᑲᑎᒪᔾᔪᑎᔅᓴᕗᑦ 5. ᐃᓕᓴᕐᓯᓂᖅ 
ᐳᓛᕆᐊᕐᓯᒪᔪᓄᑦ ᒪᓕᒐᓕᐅᕐᕕᖕᒧᑦ. ᑭᒡᒐᑐᖅᑐᖅ ᕿᑭᖅᑖᓘ ᓂᒋᐊᓄᒃ ᒪᓕᒐᓕᐅᖅᑎ ᐊᑭᓱᒃ. 
 
ᐊᖓᔪᖅᑳᖅ ᐅᓛᔪᒃ ᐊᑭᓱᒃ: ᖁᔭᓐᓇᒦᒃ, ᑕᕝᕙᓂ ᓈᑦᓰᖑᔭᓛᕐᓂᐊᒥ ᑭᙵᓕᐊᕐᓯᒪᑲᐃᓐᓇᓚᐅᕋᑦᑕ ᑕᐃᒃᑯᐊ 
ᑖᕗᖓ ᑲᑎᒪᒋᐊᕐᓯᒪᒻᒪᑕ ᑕᒪᐅᖓ ᓄᓇᓕᓐᓄᑦ, ᐃᓛ ᓄᓇᕗᒻᒧᑦ ᐃᑲᔫᑎᖃᕐᓯᒪᓪᓚᕆᑦᑐᐃᑦ ᑖᓐᓇ ᒍᕌᒻ ᐅᐊᐃᑦ 
ᑕᕝᕙᓃᑦᑐᖅ ᑭᙵᕐᓃᖃᑕᐅᓚᐅᕐᒪᑦ ᑖᓐᓇ ᒍᐊᑕᓐ Foundation-ᑯᓃᙶᕐᓱᓂ ᑕᕝᕗᖓ ᑐᙵᓱᑦᓯᐊᖁᕙᕋ 
ᖁᔭᓐᓇᒦᒃ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᐊᑭᓱᒃ. (ᑐᓵᔨᑎᒍᑦ) ᒪᓕᒐᓕᐅᕐᕕᖕᒧᑦ ᑐᙵᓱᒋᑦ. (ᑐᓵᔨᑎᒎᕈᓐᓃᖅᑐᖅ) 
ᑲᑎᒪᔾᔪᑎᔅᓴᕗᑦ 5. ᐃᓕᓴᖅᓯᓂᖅ ᐳᓛᕆᐊᖅᓯᒪᔪᓂᑦ ᒪᓕᒐᓕᐅᕐᕕᒻᒧᑦ. ᑭᒡᒐᑐᖅᑐᖅ ᐃᖃᓗᐃᑦ ᑲᓇᓐᓇᖓᓄᑦ. . . 
ᐆᑦᑐᕆᐊᖅᑕᕋᓗᐊᕋ ᑭᐱᒻᒪᑦ. ᐃᓕᓴᖅᓯᓂᖅ ᐳᓛᕆᐊᖅᓯᒪᔪᓂᑦ ᒪᓕᒐᓕᐅᕐᕕᒻᒧᑦ. ᐱᑕᖃᕈᓐᓃᖅᑲᑦ, 
ᑲᑎᒪᔾᔪᑎᔅᓴᑎᓄᑦ ᐊᓪᓗᕐᓂᐊᕋᑦᑕ. ᑖᒃᑯᐊ ᑕᕝᕙᓃᑦᑐᓕᒫᑦ ᑐᙵᓱᖁᓪᓗᒋᑦ. ᑲᑎᒪᔾᔪᑎᔅᓴᕗᑦ 6. ᐅᖃᐅᓯᒃᑯᑦ 
ᐊᐱᖅᑯᑏᑦ. ᑲᖏᖅᓯᓂᐅᑉ ᐅᐊᓐᓇᖓᓄᑦ ᒪᓕᒐᓕᐅᖅᑎ, ᑰᓕ. 
 

ᑲᑎᒪᔾᔪᑎᒃᓴᖅ 6: ᐅᖃᐅᓯᒃᑯᑦ ᐊᐱᖅᑯᑎᑦ 
 
ᐊᐱᖅᑯᑦ 542 - 2(4): ᐃᓄᒃᑎᑐᑦ ᐃᓕᓐᓂᐊᕈᑎᐅᑉ ᖃᓄᐃᓕᖓᓂᖓ (ᑰᓕ) 
 
ᑰᓕ: ᐊᐱᖅᑯᑎᒋᓂᐊᖅᑕᕋ ᑖᓐᓇ ᓯᕗᓪᓕᕐᐹᒥ ᐅᕗᖓ ᒥᓂᔅᑕ ᐃᓕᓐᓂᐊᖅᑐᓕᕆᓂᕐᒧᑦ.  
 
ᐊᒻᒪᓗ ᖁᔭᓐᓇᒦᕈᒪᓪᓗᒍ ᑕᐃᑲᓂ ᑲᖏᕐᖠᓂᕐᒥ ᑎᑭᓯᒪᓚᐅᕐᒪᑦ ᑕᐃᒃᑯᐊ Graduate-ᑎᓪᓗᒋᑦ ᐊᒥᓱᒐᓚᐃᑦ 
Arctic College-ᒧᑦ ᐃᓕᓐᓂᐊᖅᑐᑦ. ᓴᕆᒪᒋᔭᐅᒻᒪᕆᓚᐅᖅᑐ ᑕᐃᑲᓃᒻᒪᑦ ᑕᐃᒃᑯᓄᖓ Graduate-ᑐᓄᑦ. 
ᖁᔭᓐᓇᒦᒃ. 
 
ᐅᖃᖅᑎ, ᐊᒥᓱᑐᒍᑦ ᑐᓴᕐᓯᒪᓕᕋᑦᑕ ᐃᓕᓴᐃᔨᓂᑦ ᓄᓇᕗᑦ ᓄᓇᑦᑎᓐᓂ. ᑕᒫᓂ ᐃᓱᒫᓗᓪᓚᕆᖃᑦᑕᓕᕐᒪᑕ ᑕᒪᒃᑯᐊ 
ᐃᓄᒃᑎᑐᑦ ᐃᓕᓐᓂᐊᕈᑕᐅᔭᕆᐊᓖᑦ ᐱᔾᔪᑎᒋᓪᓗᒋᑦ ᐃᓕᓐᓂᐊᖅᑎᑦᑎᔨᒡᒎᖅ ᓇᖕᒥᓂ ᐃᓛᓐᓂᒃᑯᑦ ᐃᓄᒃᑎᑐᑦ 
ᖃᕝᓗᓈᑎᑐᓪᓗ ᐋᖅᑭᒃᓱᐃᖃᑦᑕᓕᕐᒪᑕ ᐊᒻᒪᓗ ᐊᒥᓱᙳᖅᑎᕆᕈᓘᔭᕐᖢᑎᒃ ᐃᓕᓐᓂᐊᕈᑎᒃᓴᓂᒃ 
ᐃᓕᓐᓂᐊᖅᑎᑦᑎᓂᐊᕈᑎᒃ ᐃᓕᓐᓂᐊᖅᑐᓂᒃ ᐃᓄᒃᑎᑑᖅᑐᓂᒃ.  
 
ᒥᓂᔅᑕᖃᐃ ᑕᒡᕗᖓ ᐃᒡᓗᒧᑦ ᐅᖃᕈᓐᓇᕐᐳᖅ ᖃᓄᐃᓕᖓᓕᕐᒪᖔᑦ ᑕᒪᓐᓇ ᐅᖃᐅᓯᖓᑦ ᑕᒪᒃᑯᐊᓕ 
ᐃᓕᓐᓂᐊᕈᑕᐅᔭᕆᐊᓖᑦ  

ᐱᑕᖃᕋᓗᐊᕐᒪᖔᑕ ᑕᐃᑲᓂ ᐃᓕᓐᓂᐊᖅᑐᑦ ᐃᓕᓐᓂᐊᕐᓂᓕᒫᖏᑦ ᒪᓕᒃᖢᒋᑦ? ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ, ᒪᓕᒐᓕᐅᖅᑎ ᑰᓕ. ᐃᓕᓐᓂᐊᖅᑐᓕᕆᓂᕐᒥᒃ ᐱᓕᕆᐊᓕᒃ ᒥᓂᔅᑕ ᐲᑯ. 
 
ᐊᖓᔪᖅᑳᖅ ᐃᐊᑦ ᐲᑯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᐅᖃᖅᑎ, ᖁᔭᓐᓇᒦᕈᒪᔭᕋ ᒪᓕᒐᓕᐅᖅᑎ ᐊᐱᕐᓱᕐᒪᑦ. 
ᑖᔅᓱᒪ ᓴᖅᑭᑕᖓ ᒪᓕᒐᓕᐅᖅᑎᐅ ᐅᓄᖅᑐᐃᕐᓱᕐᖢᓂ ᓴᖅᑭᖃᑦᑕᕐᓯᒪᓕᖅᑐ ᑕᖅᑭᑦ ᐊᒥᓲᙱᑦᑐᑦ 
ᐊᓂᒍᕐᓯᒪᓕᖅᑎᓪᓗᒋᑦ ᐳᓚᕋᑎᓪᓗᖓ ᓄᓇᓕᖕᓄᑦ. 
 
ᒫᓐᓇ ᒪᓕᒐᓕᐅᖅᑎ ᖃᐅᔨᒪᖕᒪᑦ ᓄᓇᕗᒥ ᐊᑐᓂᒥᑦ ᑕᐃᒃᑯᐊ ᐃᓕᓐᓂᐊᕈᑎᒃᓴᓂᒃ ᓴᓇᖃᑦᑕᕐᒪᑕ ᑖᒃᑯᐊ 
ᖃᐅᑕᒫᑦᑎᐊᖅ ᐃᖅᑲᓇᐃᔭᖅᑏᑦ ᐃᓕᓐᓂᐊᕈᑎᒃᓴᓂᒃ ᓴᓇᖃᑦᑕᖅᑐᑦ ᐃᓄᑦᑎᑑᖓᓪᓗᑎᒃ. ᐊᑐᖅᑕᐅᓂᐊᖅᑐᓂᒃ 
ᐃᓕᓐᓂᐊᖅᕕᖁᑎᑦᑎᓐᓄᑦ. ᒫᓐᓇ ᑖᒃᑯᐊ ᖃᕋᓴᐅᔭᒃᑯᑦ ᕿᓪᓕᑐᒃᑯᑦ ᐃᓕᐅᖅᑲᑦᑕᐅᓯᒪᓕᖅᑑᒐᓗᐊᑦ. 
 
ᑭᖑᓂᑦᑎᓐᓂᒃ ᑕᒪᒃᑯᐊ ᖃᕆᓴᐅᔭᒃᑯᑦ ᐊᑐᖅᑕᐅᖃᑦᑕᓕᕐᒪᑕ ᖃᓄᖅ ᑕᒪᒃᑯᐊ ᐊᑐᖅᑕᐅᔪᓐᓇᕐᒪᖔᑕ 
ᖃᕆᓴᐅᔭᒃᑯᑦ. ᓴᓇᓯᒪᔪᑦ ᐊᕐᕕᐊᓂᒃ ᑕᐃᒃᑯᐊ ᐃᓐᓇᐃᑦ ᐃᓕᓐᓂᐊᕐᕈᑎᔅᓴᓂᒃ ᓴᓇᓯᒪᔪᑦ.  
 
ᐆᑦᑑᑎᒋᓗᒍ, ᐊᕐᕕᐊᓂ ᒫᓐᓂᕐᒥᐅᑎᒍᑦ ᓱᓕᔫᕙᒻᒪᑕ, ᑕᐅᕙᓂᕐᒥᐅᑦ ᕼᐅᓕᒻᒪᑕᓗ. ᑕᐃᒪᓐᓇ ᓱᓕᔫᒐᓗᐊᖅᑎᓪᓗᒍ, 
ᕼᐅᓕᔫᓚᖃᑕᖏᒻᒥᒐᑦᑕᓕ. ᒫᓐᓇᓕ ᖃᕆᓴᐅᔭᐃᑦ ᑕᐃᒃᑯᐊ ᕿᓪᓗᖅᑐᓄᑦ, ᐃᓛᒃ ᖃᕆᑕᐅᔭᐃᑦ ᕿᓪᓕᖅᑐᖏᑦ 
ᐊᑐᖅᑕᐅᑎᓪᓗᒋᑦ. ᑲᖏᖅᖢᒑᐱᒻᒥᐅᑕᖅ ᐃᓕᓴᐃᔨ ᕼᐅᓕᔫᓚᒐᓗᐊᖅᐸᑦ ᖃᕆᑕᐅᔭᒃᑯᑦ ᕿᓪᓕᖅᑕᖓᒍᑦ 
ᓱᓕᔫᓚᓐᖑᑎᑦᑐᓐᓇᕐᒪᒍ ᐊᓯᔾᔨᕐᓗᓂᐅᒃ.  
 
ᑕᐃᒪᓐᓇ ᑕᒪᒃᑯᐊ ᓴᓇᔭᐅᕙᓪᓕᐊᔪᑦ, ᐅᖃᖅᑏ. ᐊᒻᒪ ᒥᓕᐊᓐᕌᓗᖏᓐᓂᒃ ᐊᕐᕌᒎᑕᒫᑦ ᐊᑭᖃᖃᑦᑕᖅᖢᑎᒃ 
ᑕᒪᒃᑯᐊᓗ ᐃᓕᓐᓂᐊᕐᕈᑏᑦ ᓄᓇᕗᒻᒥᐅᓄᑦ ᐃᓕᖓᓕᖅᑎᑕᐅᕙᓪᓕᐊᔪᑦ ᐊᑐᖅᑕᐅᓂᐊᕐᒪᑕ.  
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᓯᕗᓪᓕᖅᐹᒥᒃ ᐅᐃᒍᒋᐊᕈᑦ, ᒪᓕᒐᓕᐅᖅᑎ ᑰᓕ. 
 
ᑰᓕ: ᖁᔭᓐᓇᒦᒃ, ᐅᖃᖅᑏ, ᖁᔭᓐᓇᒦᖅᖢᒍ ᒥᓂᔅᑕ. ᑭᓯᐊᓂ ᑕᐃᓐᓇ ᑖᒃᑯᐊ ᐅᖃᐅᓯᕆᔭᖏᑦ ᑭᐅᔾᔪᑎᒋᔭᖏᑦ 
ᐃᓱᒪᔅᓴᖅᓯᐅᕈᑎᒋᓂᐊᖅᐸᕗᑦ ᒫᓐᓇᐅᓕᖅᑐᖅ ᑕᐃᒃᑯᐊ  CD Rom-ᒥᒃ ᑕᒪᒃᑯᐊ ᓄᑖᓐᖏᓗᐊᕆᔭᐅᓪᓚᕆᒻᒪᑕ. 
ᒪᒃᑯᑦᑐᓄᑦ ᖃᐅᔨᒪᓪᓗᒋᑦ iPod-ᓕᕆᔪᐊᓘᓕᕐᒪᑕ ᐊᒥᓲᓂᖅᓴᐃᑦ ᑕᒪᓐᓇ ᐱᓪᓗᒍ ᑕᐃᒃᑯᐊ ᑲᓴᑦᑕᐅᔾᔮᕈᓐᓃᖅᑐᑦ 
ᓱᕙᓕᐊᖑᔪᓪᓗ ᑮᓇᐅᔭᓄᑦ.  
 
ᐃᓕᓐᓂᐊᕐᓂᐊᖅᐸᑕ ᐃᓄᐃᑦ, ᐃᓕᓐᓂᐊᕐᓂᐊᖅᐸᑕ ᐅᖃᐅᓯᕐᒥᓂᒃ ᐅᖃᓕᒫᕈᓐᓇᕆᐊᖃᒻᒪᑕ ᐃᖏᕐᕋᒐᓗᐊᕐᕈᑎᒃ, 
ᓇᒧᓐᖓᐅᓯᒪᒍᑎᒃ ᐅᖃᓕᒫᕐᓗᑎᒃ ᑭᓯᐊᓂᐅᒻᒪᑦ ᐱᐅᔫᒻᒪᑦ ᐋᖅᑭᐅᒪᒋᐊᓕᒃ. ᒥᓂᔅᑕᖃᐃ 
ᓇᓗᓇᐃᖅᓯᒋᐊᒃᑲᓐᓂᕈᓐᓇᖅᐳᖅ ᓲᖅ ᑕᒪᓐᓇ ᑭᖑᕙᓯᓗᐊᖅᑐᐊᓘᒻᒪᖔᓐ ᐃᓄᐃᑦ ᐅᖃᐅᓯᖓᓂᒃ materials-
ᖃᖏᓐᓂᒃ. ᐅᖃᓕᒫᒐᒃᓴᓂᒃ ᐱᔭᕆᐊᖃᓪᓚᕆᑦᑎᓪᓗᒍ ᐃᓕᓐᓂᐊᕐᕕᒃᑕ ᐃᓗᐊᓂ ᐱᑕᖃᕆᐊᖃᑦᑐᖅ ᒫᓐᓇ. 
(ᑐᓵᔨᑎᒍᑦ) ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ, ᒪᓕᒐᓕᐅᖅᑎ ᑰᓕ. ᐃᓕᓐᓂᐊᖅᑐᓕᕆᓂᕐᒧᑦ ᐱᓕᕆᐊᓕᒃ, ᒥᓂᔅᑕ ᐲᑯ. 

ᐊᖓᔪᖅᑳᖅ ᐃᐊᑦ ᐲᑯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑖᓐᓇ ᒪᓕᒐᓕᐅᖅᑎᐅᖃᑕᐅᔪᖅ ᐱᒻᒪᕆᐅᓂᖅᐹᒥᒃ 
ᐅᖃᐅᓯᖃᑉᐸᓪᓕᐊᔪᖅ. ᓴᓇᓕᖅᑎᓪᓗᑕ ᐃᓄᐃᑦ ᐃᓕᓐᓂᐊᕐᕈᑎᔅᓴᕆᓂᐊᖅᑕᖏᓐᓂᒃ ᐃᓄᒃᑎᑑᖓᓗᑎᒃ ᑭᓯᐊᓂ.  
 
ᑭᓇᑐᐃᓐᓇᖅ ᑕᒫᓂ ᓄᓇᕗᒻᒥ ᑕᕝᕙᓂᓘᓐᓃᑦ ᒪᓕᒐᓕᐅᕐᕕᒻᒥ, ᐃᓪᓗᕈᓯᕐᒥᓘᓐᓃᑦ ᓄᓇᕗᓕᒫᓘᓐᓃᑦ. 
ᓇᓕᐊᓐᓂᑐᐃᓐᓇᕐᓘᓐᓃᑦ ᓄᓇᕗᑦ ᐃᓗᐊᓂ ᓇᓗᓇᐃᖅᓯᔪᓐᓇᖅᑐᖅ ᒍᕋᐃᑦ 7, ᒍᕋᐃᑦ 8, ᒍᕋᐃᑦ 9, 10, 11, 
12-ᒥ ᐃᓕᓐᓂᐊᖅᑐᑦ ᐃᓄᒃᑎᑐᑦ ᖃᓄᑎᒋ ᑎᑎᕋᕈᓐᓇᕆᐊᖃᑉᐸᓐ. 
 
ᑕᐃᒪᓕ ᐋᖅᑭᒃᓯᓇᓱᒃᑲᑦᑕ, ᓴᓇᓇᓱᒃᑲᑦᑕ ᒪᕐᕉᓐᓂᒃ ᐅᖃᐅᓰᓐᓂᒃ ᐊᑐᕐᓗᑎᒃ ᐃᓕᓴᐃᖃᑦᑕᓂᐊᖅᑐᑦ 
Kindergarten-ᒥᒃ ᒍᕋᐃᑦ 12-ᒧᑦ. ᑕᐃᒃᑯᐊ ᐃᓄᒃᑎᑐᑦ ᐃᓕᓐᓂᐊᖅᓯᒪᔭᖓᑦ ᖃᓄᖅ ᐱᔪᓐᓇᕆᐊᖃᒻᒪᖔᑕ 
ᓇᓗᓇᐃᖅᓯᒪᑦᑎᐊᕐᕆᐊᖃᕋᓗᐊᕐᒪᑕ ᖃᐅᔨᓴᖅᑕᐅᔾᔪᑎᒋᔭᖏᑦ. ᑕᐃᒪᓗ ᓇᓗᓇᐃᕆᐊᖃᑉᐱᑎᒍ ᖃᓄᖅ 
ᐊᑦᔨᒌᓕᖅᑎᑕᐅᓯᒪᔪᑦ ᒪᓕᒐᖅ. ᑕᐃᒪᓗ ᖃᓄᑎᒋ ᑎᑎᕋᕈᓐᓇᖅᑎᑎᒋᔭᕆᐊᖃᑉᐸ. ᐊᒻᒪᓗᒃᑕᐅᖅ ᑕᐃᒃᑯᐊ 
ᐃᓕᓐᓂᐊᕐᕈᑎᔅᓴᐃᑦ ᐃᓄᒃᑎᑑᓕᖅᑎᑕᐅᔪᓐᓇᓂᐊᖅᐸᑦ ᒍᕋᐃᑦ 9, 10, 11, 12-ᒧᑦ ᐃᓕᓐᓂᐊᖅᑐᓄᑦ.  
 
ᐃᖅᑲᓇᐃᔭᖅᑎᖃᑦᑎᐊᖅᑐᒍᑦ ᐱᓕᕆᔪᒪᑦᑎᐊᖅᑐᓂᒃ ᑲᒪᓇᕐᒪᕆᑦᑐᓂᒃ ᐱᓕᕆᖃᑦᑕᖅᓯᒪᒻᒪᑕ. ᒥᔅᑕ ᐊᓚᕋᓚᐅᑉ 
ᓄᓇᖓᓂ, ᒫᒃ ᑲᓗᐊᖅ ᑕᐃᓐᓇ ᓴᓇᓯᒪᓕᖅᑐᖅ, ᓄᓇᐃᑦ ᖃᓈᑦᓯᐊᒃᑯᑦ ᐱᖃᑎᒋᓪᓗᒋᑦ. ᑕᐃᒃᑯᓂᖓ 
ᐅᖃᓕᒫᒐᔅᓴᓂᒃ ᓴᓇᒻᒪᑕ.  
 
ᐃᓅᕕᒻᒥᓗ ᒥᔅᑕ ᑲᓗᐊᖅ ᐊᒻᒪᓗ ᑲᓈᑦᓯᐊᖅ ᑕᐃᒃᑯᐊ ᐃᓕᓴᕆᔭᐅᓚᐅᕐᒪᑕ ᐃᓄᓐᓄᑦ ᐃᓕᓴᐃᔨᐅᔪᓄᑦ 
ᑲᓇᑕᓕᒫᒥ. ᐃᖅᑲᓇᐃᔭᕐᓂᕆᖃᑦᑕᖅᑕᖏᓐᓄᑦ ᐃᓕᓐᓂᐊᕐᕈᑎᔅᓴᓂᒃ ᓴᓇᓪᓗᑎᒃ ᓯᕗᒧᐊᑦᑎᐊᑲᓐᓂᖁᓪᓗᒍ 
ᓱᒃᑲᓂᔅᓴᒃᑯᑦ ᐊᒻᒪ ᐋᖅᑭᓱᖅᑕᐅᑎᐊᒃᑲᓂᕐᓗᑎᒃ ᐊᑦᔨᒌᓕᖅᑎᑕᐅᓗᑎᒃ ᐊᑐᖅᑕᐅᕙᑦᑐᖅ ᐃᓄᐃᑦ ᐅᖃᐅᓯᖓ. 
ᖁᔭᓐᓇᒦᒃ. ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ ᐲᑯ. ᐊᐃᑉᐹᓂᒃ ᐅᐃᒍᒋᐊᕈᑦ, ᒪᓕᒐᓕᐅᖅᑎ ᑰᓕ. 
 
ᑰᓕ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᒥᓂᔅᑕ ᐊᐱᕆᕋᑖᕐᖓᑦ ᖃᓄᒻᒪᑯᐊ ᑐᓂᔭᐅᒍᓐᓇᖅᐸᑦ, 
ᐊᑐᐃᓐᓇᐅᑎᑕᐅᒍᓐᓇᖅᐸᑦ ᐊᑐᓂᒃ ᓄᓇᓕᓐᓄᑦ. ᐱᔭᕆᐊᕿᑦᑐᑯᓗᒃ, ᒥᓂᔅᑕᐅᔪᖅ ᐱᔪᓐᓇᕐᓂᖃᑦᑐᖅ ᓄᓇᓕᓐᓂ 
ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᓐᓄᑦ ᑮᓇᐅᔭᖃᑦᑎᑦᑎᒍᓐᓇᖅᑐᖅ ᓄᓇᓕᓐᓂ ᐃᓕᓐᓂᐊᖅᑐᓕᕆᔨᒃᑯᑦ 
ᑲᑎᒪᔨᖏᓐᓄᑦ. ᑕᐃᒃᑯᐊ ᑐᑭᓕᐅᕆᖃᑦᑕᓂᐊᕐᖓᑕ ᐃᓄᒃᑎᑑᖓᓕᖅᑎᓪᓗᑎᒃ ᑕᐃᒫᒃ ᐊᑦᔨᒌᓕᖅᑎᑦᑎᒍᓐᓇᖅᑐᑦ.  
 
ᒥᓂᔅᑕ ᐅᖃᖅᑲᐅᒻᒪᑦ ᒐᕙᒪᒃᑯᑦ ᓇᓗᓇᐃᖅᓯᓯᒪᒻᒪᑕ $14 ᒥᓕᐊᓐᑲᓂᕐᓂᒃ ᐱᕙᓪᓕᐊᔭᐅᓂᖏᓐᓄᑦ ᓄᑖᑦ 
ᐃᓕᓐᓂᐊᖅᑐᓕᕆᓂᕐᒧᑦ ᐱᖁᔭᖅ ᐊᒻᒪᓗ ᑕᒪᒃᑯᐊ ᐊᑐᖅᑕᐅᖃᑦᑕᓂᐊᖅᑐᑦ ᐃᓄᒃᑎᑐᑦ ᐃᓕᓴᐃᔾᔪᑕᐅᔪᑦ. 
ᒥᓂᔅᑕᐅᔪᖅ ᓇᓗᓇᐃᖅᓯᔪᓐᓇᖅᐹ ᓱᒻᒪᑦ ᑖᒃᑯᐊ ᑮᓇᐅᔭᑦ $14 ᒥᓕᐊᓐ ᓴᓂᕐᕙᖅᑕᐅᓯᒪᓕᖅᑐᑦ ᑕᕝᕗᖓ 
ᐱᔾᔪᑎᖃᖅᑐᑎᑦ? ᒫᓐᓇ ᐊᑐᖅᑕᐅᑲᐅᑎᒋᔪᓐᓇᖏᓚᑦ ᓴᓇᔾᔪᑕᐅᓗᑎᑦ ᐃᓄᑦᑎᑐᑦ 
ᐃᓕᓐᓂᐊᑎᑦᑎᔾᔪᑎᒃᓴᐅᓂᐊᖅᑐᓂᑦ ᐊᑐᓂ ᓄᓇᓕᓐᓂ? ᖁᔭᓐᓇᒦᒃ ᐃᒃᓯᕙᐅᑖᖅ. 
 
ᐅᖃᖅᑎ: ᖁᔭᓐᓇᒦᒃ, ᒪᓕᒐᓕᐅᖅᑎ ᑰᓕ. ᐃᓕᓐᓂᐊᖅᑐᓕᕆᓂᕐᒧᑦ ᐱᓕᕆᐊᓕᒃ, ᒥᓂᔅᑕ ᐲᑯ. 
 
ᐊᖓᔪᖅᑳᖅ ᐃᐊᑦ ᐲᑯ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑏ. ᐅᖃᖅᑏ, ᖁᔭᓐᓇᒦᖅᑕᕋ, ᑕᐃᒪ 
ᐃᓕᓐᓂᐊᖅᑐᓕᕆᔨᒃᑯᑦ  

ᑐᓂᓯᑲᐅᑎᒋᔪᓐᓇᖅᐸᑕ ᐊᖏᓚᐅᖏᓪᓗᑎᑦ ᑖᔅᓱᒧᖓ ᐱᖁᔭᒃᓴᒧᑦ ᐱᐅᔪᒻᒪᕆᐅᒐᔭᖅᑐᑦ.  
ᑖᒃᑯᐊ ᓯᕗᓪᓕᐅᑎᒋᐊᓖᑦ ᐋᖅᑭᒃᓱᕆᐊᖃᕐᒥᒻᒪᑕ.  
 
ᑮᓇᐅᔭᓂᒃ ᐱᔪᓐᓇᖏᓐᓇᒪ ᒪᓕᒐᓕᐅᕐᕕᒻᒥ ᑭᓯᐊᓂ ᓂᕈᐊᕈᑕᐅᓚᐅᖅᑎᓪᓗᒍ ᓂᕈᐊᖅᓂᐊᑎᓪᓗᒋᓪᓗ 
ᐱᔾᔪᑎᖃᕆᐊᖃᕐᒥᔪᖅ. ᒪᓕᒐᖅᑕᖃᕐᒪᑦ $1 ᒥᓕᐊᓐ ᐅᖓᑖᓂ ᐊᑐᖅᑕᐅᒐᔭᖅᑐᑦ ᐃᓕᓐᓂᐊᕈᑎᒃᓴᓕᐅᕈᑕᐅᓗᑎᒃ 
ᐊᒻᒪᓗ ᑮᓇᐅᔾᔭᒃᓵᒃᑲᓂᕐᓄᑦ ᑕᐃᒃᑯᐊ ᐱᓕᕆᐊᖃᖅᑐᑦ ᐊᒥᓲᓂᖅᓴᐅᒐᔭᕐᒪᑕ ᑕᒪᒃᑯᓄᖓ ᐃᓕᓐᓂᐊᖅᑐᓄᑦ. 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ ᐲᑯ. ᑭᖑᓪᓕᖅᐹᖅ ᐅᐃᒍᒋᐊᕈᑦ, ᒪᓕᒐᓕᐅᖅᑎ ᑰᓕ. 
 
ᑰᓕ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖃᓄᖅ ᐋᖅᑭᓂᐊᕐᒪᖔᑦᑎᒍᑦ ᐊᖏᕈᓐᓇᖅᐸ? ᐊᔪᖏᑎᑦᑎᓗᓂᓗ 
ᓄᓇᓕᓐᓂ ᑲᑎᒪᔨᐅᔪᓂᑦ ᐃᓕᓐᓂᐊᖅᑐᓕᕆᔨᒃᑯᓐᓄᑦ ᑖᓐᓇ ᐱᔪᓐᓇᕐᓂᖃᖅᑐᑑᒻᒪᑦ ᑮᓇᐅᔭᓂᑦ.  
 
ᑭᖑᓪᓕᖅᐹᖅ ᐊᐱᖅᑯᑎᒐ ᒥᓂᔅᑕᐅᔪᖅ ᐊᖏᕈᓐᓇᖅᐹ ᑐᓂᓯᑦᑕᐅᑎᒋᓗᓂ ᑖᒃᑯᓂᖓ $14 ᒥᓕᐊᓐᓂ 
ᐊᑕᖏᕐᓗᒋᓪᓘᓐᓃᑦ ᑕᒪᒃᑯᓂᖓ ᓇᒻᒥᓂᖅ ᐱᓕᕆᕕᖃᖅᑐᓂᑦ ᑕᐃᒪᐃᑦᑐᓂᑦ ᐃᒫᒃ, ᓯᓚᐃᕐᕆᑦᑎᔫᔮᕋᔭᕐᖓᑕ 
ᑕᐃᒃᑯᐊ ᑭᓯᐊᓂ ᐱᓕᕆᒐᔭᕐᖓᑕ ᑐᓂᔭᐅᓗᑎᑦ ᑕᐃᒃᑯᓄᖓ ᓴᓇᔭᐅᓂᖓᓄᑦ ᐃᓄᑦᑎᑐᑦ ᐅᖃᐅᓯᕐᒥᑦ 
ᐃᓕᓐᓂᐊᑎᑦᑎᒍᑎᒃᓴᐅᔪᓂᑦ ᕿᑲᖅᑎᑐᐃᓐᓇᖏᓪᓗᒋᑦ, ᐊᖏᖅᑕᐅᓇᓱᓐᓂᖓᓂᑦ ᐱᖁᔭᒃᓴᖅ 21 ᑖᓐᓇ 
ᐃᓕᓐᓂᐊᖅᑐᓕᕆᓂᕐᒧᑦ ᒪᓕᒐᖅ ᑕᐃᒪᐃᒍᓐᓇᖏᑉᐸᑦ, ᓱᒻᒪᑦ? ᖁᔭᓐᓇᒦᒃ ᐃᒃᓯᕙᐅᑖᖅ. 
 
ᐅᖃᖅᑎ: ᖁᔭᓐᓇᒦᒃ ᒪᓕᒐᓕᐅᖅᑎ ᑰᓕ. ᐃᓕᓐᓂᐊᖅᑐᓕᕆᓂᕐᒧᑦ ᐱᓕᕆᐊᓕᒃ ᒥᓂᔅᑕ ᐲᑯ. 
 
ᐊᖓᔪᖅᑳᖅ ᐃᐊᑦ ᐲᑯ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑏ. ᖃᐅᔨᒪᔪᖓ ᒥᔅᑕ ᑰᓕ ᐃᑲᔪᖅᑐᐃᔪᒻᒪᕆᐅᒻᒪᑦ 
ᐃᓕᓐᓂᐊᖅᑐᓕᕆᓂᕐᒧᑦ ᖁᔭᓐᓇᒦᖅᑐᒍᓗ ᑖᒃᑯᓇᖔᕐᓗᖓ.  
 
ᑕᐃᒫᒃ ᐅᖃᑐᐃᓐᓇᕈᓐᓇᖏᒻᒥᒐᑦᑕ ᒥᓂᔅᑕᐅᔪᒥᑦ ᑐᓂᓯᑐᐃᓐᓇᕈᓐᓇᖏᒻᒥᒐᑦᑕ ᒪᓕᒐᓕᐅᖅᑎᐅᓪᓗᑕ 
ᒪᓕᒋᐊᖃᕋᑦᑕ ᒥᓂᔅᑕᐅᔪᖅ ᐃᓕᓯᒍᓐᓇᖅᑲᑦ $5 ᒥᓕᐊᓐ, $10 ᒥᓕᐊᓐᓘᓐᓃᑦ ᖃᖓᑐᐃᓐᓇᖅ 
ᑕᐃᒪᐃᒍᓐᓇᕈᓐᓇᕋᓗᐊᖅᑐᒍᑦ. ᑭᓯᐊᓂ ᒪᓕᒋᐊᖃᖅᑕᑎᓐᓂ ᐱᑕᖃᕐᒥᒻᒪᑦ ᑕᕝᕙᖓᑦ ᒪᓕᒐᓕᐅᕐᕕᒻᒥ 
ᓂᕈᐊᕈᑕᐅᓗᓂ, ᐊᔾᔨᒌᖏᑦᑐᓂᓪᓗ ᐃᓚᒋᐊᕈᑎᒃᓴᐃᑦ ᐅᕝᕙᓘᓐᓃᑦ ᒪᓕᒐᒃᓴᐅᔪᑦ. 
 
ᑖᓐᓇᓗ ᒪᓕᒐᓕᐅᕐᕕᒃᑰᖅᑲᑦ $14,000,000 ᐃᓕᓐᓂᐊᖅᑐᓕᕆᔨᒃᑯᓐᓅᕋᔭᖅᑐᖅ. ᑕᒪᓐᓇᓗ ᑐᓴᕈᒥᓇᖅᑐᖅ ᑖᓐᓇ 
ᖁᔭᒋᔭᕋ ᐃᑲᔪᖅᑐᐃᒻᒪᑦ. ᖁᔭᓐᓇᒦᒃ ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ ᐲᑯ. ᐅᖃᐅᓯᒃᑯᑦ ᐊᐱᖅᑯᑏᑦ. ᑭᒡᒐᑐᖅᑐᖅ ᐃᖃᓗᑦᑑᑦᑎᐊᒧᑦ ᒪᓕᒐᓕᐅᖅᑎ, 
ᐲᑕᓴᓐ. 

ᐊᐱᖅᑯᑦ 543 - 2(4): ᖁᓪᓕᖅ ᐊᕐᓇᐃᑦ ᑲᑎᒪᔨᖏᓐᓄᑦ ᐊᖓᔪᖅᑳᖓ ᓄᖅᑲᕐᓂᒥᓂᖓ (ᐲᑕᓴᓐ) 
 
ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑏ. ᐅᖃᖅᑏ, ᐊᐱᕆᔪᒪᔭᕋ ᐃᖅᑲᓇᐃᔭᖅᑐᓕᕆᔨᒃᑯᓐᓄᑦ ᒥᓂᔅᑕᐅᔪᖅ.  
 
ᒥᔅᑕ ᑐᑐᑎᑐᑦ ᖁᕕᐊᓱᓗᐊᒪᐅᖏᓐᓇᒪ ᑕᐃᓐᓇ ᐊᖏᔪᖅᑳᕆᔭᐅᓚᐅᖅᑐᖅ ᖁᓪᓕᑯᓐᓄᑦ ᓄᖅᑲᓚᐅᕐᒪᑦ.  
 
ᒫᓐᓇᕈᓘᓚᐅᖅᑐᖅ ᐅᖃᖅᑏ, ᒫᑦᓯ 25-ᖑᑎᓪᓗᒍ ᓴᖅᑮᓚᐅᖅᓯᒪᒻᒪᑕ ᐅᖃᐅᓯᐅᓚᐅᖅᑐᒥᑦ. ᐅᖃᐅᓯᖃᕆᐊᖃᕋᑦᑕ 
ᑕᒪᒃᑯᐊ ᓄᓇᕗᒻᒥ ᑲᓇᑕᒥᓘᓐᓃᑦ ᒪᓕᒐᐅᔪᑦ ᐊᑦᑐᐊᓂᖃᖅᑎᓪᓗᒋᑦ ᐊᕐᓇᐅᔪᓂᑦ.  
 
ᑕᐃᒪᓕ ᑐᓴᖅᓯᒪᓕᕆᓪᓗᑕᐃᓛᒃ ᓄᖅᑲᖅᑎᖁᔭᐅᓯᒪᓪᓗᓂ ᑕᐃᒫᒃ ᐅᖃᐅᓯᖃᓚᐅᕐᓂᖓᓄᑦ ᑕᐃᒃᓱᒧᖓ. ᓄᓇᕗᑦ 
ᒐᕙᒪᒃᑯᓂᓪᓕ ᒥᑭᑎᓪᓕᑎᕆᔪᒥᑦ ᑐᓴᓚᐅᖏᑦᑐᖓ ᐱᔭᕆᐊᑐᔪᒃᓴᐅᓚᐅᖅᑑᒐᓗᐊᖅ ᐃᒫᒃ ᓄᖅᑲᕋᓱᓪᓗᓂ.  
 
ᒥᓂᔅᑕ ᐊᐱᕆᔪᒪᔭᕋ ᓇᓗᓇᐃᖅᓯᑦᑎᐊᕈᓐᓇᖅᑭᑦ ᓱᒻᒪᑦ ᓄᓇᕗᑦᒐᕙᒪᒃᑯᖏᑦ ᑎᒃᑯᐊᖅᓯᔪᓐᓇᓚᐅᖅᐸᑦ ᑕᐃᒃᑯᓄᖓ 
ᐃᑲᔪᖅᑐᐃᖃᑦᑕᓂᐊᖅᑐᓂᑦ ᑕᐃᒫᒃ ᓂᓪᓕᕈᓐᓇᕐᓂᖃᕐᓂᐊᖏᑉᐸᑕ? ᖁᔭᓐᓇᒦᒃ ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᐲᑕᓴᓐ. ᐃᖅᑲᓇᐃᔭᖅᑐᓕᕆᔨᒃᑯᓐᓄᑦ ᐱᓕᕆᐊᓕᒃ, ᒥᓂᔅᑕ ᐹᓇᐸᔅ. 
 
ᐊᖓᔪᖅᑳᖅ ᓖᕙᐃ ᐹᓇᐸᔅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐃᓛᒃ ᑖᒃᓱᒧᖓ ᐅᖃᓗᐊᕈᓐᓇᖏᒃᑲᓗᐊᖅᑐᖓ 
ᓄᖅᑲᕈᑎᒋᓚᐅᖅᑕᖓᑕ ᒥᒃᓵᓄᑦ. ᓇᒻᒥᓂᖅ ᑕᐃᓐᓇ ᓄᖅᑲᓚᐅᕐᒪᑦ, ᐃᒻᒥᓂᒃ ᓄᖅᑲᕈᑎᖃᑦᖢᓂ. ᑭᓯᐊᓂᓕ ᑕᒪᓐᓇ 
ᐃᓕᑉᐹᓪᓕᕈᑎᒋᒐᑦᑎᒍ ᐊᒻᒪᓗ Codes of Ethics and Conducts ᑖᒃᑯᐊ ᐋᖅᑭᒃᓯᒪᒻᒪᑕ ᓲᕐᓗ 
ᑎᒃᑯᐊᖅᓯᓂᐊᕐᕈᑦᑕ ᑕᕝᕙᓂ ᒐᕙᒪᒃᑯᓐᓂ, ᐃᓱᒪᒋᒐᑦᑎᒍ ᑕᒪᒃᑯᐊ ᐅᖃᑦᑕᐅᔭᕆᐊᖃᖏᑦᑐᓪᓗ, 
ᐅᖃᖅᑕᐅᔭᕆᐊᖃᑦᑐᓪᓗ ᒐᕙᒪᒃᑯᓐᓂᑦ ᒪᓕᒐᕆᔭᐅᔪᑦ ᒪᓕᒃᑕᐅᖃᑦᑕᕆᐊᖃᕋᓱᒋᓪᓗᑎᒍ. ᑖᓐᓇ ᑕᐃᒪᓐᓇ 
ᑭᐅᔪᓐᓇᑐᐃᓐᓇᖅᑕᕋ. ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᓯᕗᓪᓕᖅᐹᒥᒃ ᐅᐃᒍᒋᐊᕈᑦ, ᒪᓕᒐᓕᐅᖅᑎ ᐲᑕᓴᓐ. 
 
ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐄ, ᑕᐃᓐᓇ ᐊᖏᔪᖅᑳᖑᓚᐅᖅᓯᒪᔪᖅ ᖃᕿᐊᖅᓯᓗᓂᐅᓚᐅᖏᑦᑐᖅ 
ᒐᕙᒪᒃᑯᓐᓂᑦ. ᑕᐃᓐᓇ ᖃᐅᔨᒪᒐᒃᑯ ᐊᕐᓇᖅ ᐃᑲᔪᖅᑐᐃᑦᑎᐊᖅᑐᒻᒪᕆᐊᓗᒃ ᐊᕐᓇᓂᒃ ᓄᓇᕗᒻᒥ.  
 
ᒥᓂᔅᑕ ᓇᓗᓇᐃᖅᓯᒍᓐᓇᖅᑲ ᐅᕙᑦᑎᓐᓄᑦ ᓱᒻᒪᑦ ᐊᑲᐅᖏᓕᐅᕈᑎᖃᑐᐃᓐᓇᕆᐊᖃᑦᑐᒋᔭᐅᓚᐅᖅᑲ ᑕᖅᑭᒃ 
ᐊᑕᐅᓯᐅᓕᖅᑎᓪᓗᒍ ᑭᓯᐊᓂ ᓂᓪᓕᐊᓯᒪᓕᖅᑎᓪᓗᒍ ᕿᑎᕐᒥᐅᓂ ᐃᓄᐃᑦ ᑲᑐᔾᔨᖃᑎᒌᑦ ᐊᖏᔪᖅᑳᖓᓐᓄᑦ? 
ᖁᔭᓐᓇᒦᒃ, ᐅᖃᖅᑏ. 

ᐅᖃᖅᑎ: ᖁᔭᓐᓇᒦᒃ, ᒪᓕᒐᓕᐅᖅᑎ ᐲᑕᓴᓐ. ᐱᓕᕆᐊᕐᓕᒃ ᐃᖅᑲᓇᐃᔭᖅᑐᓕᕆᔨᒃᑯᓐᓄᑦ, ᒥᓂᔅᑕ ᐹᓇᐸᔅ. 
 
ᐊᖓᔪᖅᑳᖅ ᓖᕙᐃ ᐹᓇᐸᔅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑖᓐᓇ ᒥᓂᔅᑕᓐᖑᓚᐅᖏᑎᓪᓗᖓᓘᓐᓂᑦ ᑕᒪᓐᓇ 
ᑕᐃᒪᓐᓇᐃᓕᐅᕐᓂᖃᓚᐅᕐᒪᑦ. ᑕᐃᒪᓐᓇ ᑭᐅᑐᐃᓐᓇᕈᓐᓇᖅᐳᖓ ᑕᒪᒃᑯᐊ ᒐᕙᒪᒃᑯᑦ ᐊᑐᐊᒐᕆᔭᒋᑦ 
ᐊᑐᖅᑕᐅᔭᕆᐊᖃᒻᒪᑕ, ᐊᑐᖅᑕᐅᖏᑉᐸᑕ ᓇᓕᐊᓐᓄᑦ, ᐃᓛᒃ balance-ᖃᕆᐊᖃᒻᒪᑦ ᑕᕝᕙᓂ. ᑕᒪᓐᓇᓗ 
ᑎᑎᖅᑲᕐᓗᓂ ᑕᐃᓐᓇ ᑕᑯᓚᐅᖏᑎᐊᖅᑐᒍ ᓯᕗᓂᖓᓂᒃ ᑕᒪᓐᓇ ᑕᐃᒪᓐᓇᐃᓕᐅᕐᓂᐅᓚᐅᕐᒪᑦ ᑕᐃᒪᓐᓇ 
ᑭᐅᑐᐃᓐᓇᕈᓐᓇᖅᐸᕋ ᑖᓐᓇ. ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ ᐹᓇᐸᔅ. ᐅᖃᐅᓯᒃᑯᑦ ᐊᐱᖅᑯᑏᑦ. ᐊᐃᑉᐹᓂ ᐅᐃᒍᕆᐊᕈᑦ, ᒪᓕᒐᓕᐅᖅᑎ ᐲᑕᓴᓐ. 
 
ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᖅᑐᒍᓗ ᒥᓂᔅᑕ ᑭᐅᒻᒪᖓ. ᐅᖃᖅᑏ, ᐊᖏᔪᖅᑳᖑᓚᐅᖅᑐᖅ 
ᑖᒃᑯᓄᖓ ᐊᕐᓇᐃᑦ ᐃᑲᔪᖅᑎᐅᔪᓄᑦ ᒫᑦᓯ 25-ᒥ, ᑎᒃᑯᐊᖅᑕᐅᓚᐅᖅᑐᖅ. ᒫᑦᓯ 25, 2008, ᒥᓂᔅᑕᖑᓚᐅᖅᑐᓂᓗ 
ᑖᓐᓇ ᐅᓪᓗᖅ ᑎᑭᓚᐅᖅᑎᓐᓇᒍ.  
 
ᒥᓂᔅᑕᐅᔪᖅ ᐅᖃᕈᓐᓇᖅᐹ ᖃᐅᔨᒪᓐᖏᑦᑐᒥᓂᖅ ᐊᖏᔪᖅᑲᐅᑎᖏᖅᑲᐃ ᐃᖅᑲᓇᐃᔭᖅᑎᖏᑦ ᑎᑎᕋᓚᐅᕐᒪᖔᑕ 
ᖃᐅᔨᒪᓚᐅᖏᓚᖅ. ᑕᐃᓐᓇ ᓲᕐᓗ ᐱᓕᕆᐊᖓᓂᑦ ᐊᑲᐅᖏᓕᐅᕈᑎᖃᕐᓂᐊᕐᓂᕋᖅᑕᐅᓗᓂ ᑕᒪᑦᓱᒧᖓ 
ᖃᕿᐊᖅᓯᔫᔮᖅᐸ ᒐᕙᒪᒃᑯᓐᓄᑦ. ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ, ᒪᓕᒐᓕᐅᖅᑎ ᐲᑕᓴᓐ. ᐃᖅᑲᓇᐃᔭᖅᑐᓕᕆᔨᒃᑯᓐᓄᑦ ᐱᓕᕆᐊᕐᓕᒃ, ᒥᓂᔅᑕ ᐹᓇᐸᔅ. 
 
ᐊᖓᔪᖅᑳᖅ ᓖᕙᐃ ᐹᓇᐸᔅ:  ᖁᔭᓐᓇᒦᒃ, ᐅᖃᖅᑎᑦᑎᔩ. ᐄ, ᑎᑎᖅᑲᒥᒃ ᑕᑯᓚᐅᖏᓐᓇᒪ ᖃᐅᔨᒪᓚᐅᖏᑦᑐᖓ 
ᑕᐃᒪᓐᓇ ᑭᐅᑐᐃᓐᓇᕈᓐᓇᖅᑐᖓ. ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐅᖃᐅᓯᒃᑯᑦ ᐊᐱᖅᑯᑏᑦ. ᐱᖓᔪᐊᑦ ᐊᒻᒪ ᑭᖑᓪᓕᖅᐹᖅ ᐅᐃᒍᕆᐊᕈᑦ, 
ᒪᓕᒐᓕᐅᖅᑎ ᐲᑕᓴᓐ. 
 
ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᖅᑐᒍᓗ. ᐅᖃᖅᑏ, ᖁᓪᓕᖅ ᑲᑎᒪᔨᖏᑦ, ᐊᕐᓇᐃᓂᓛᒃ 
ᑲᑎᒪᔨᖏᑦ ᑲᑎᒪᔨᖃᐅᒻᒪᑕ ᐊᒥᓱᑲᓪᓚᓂᒃ. ᐃᓚᖏᑦ ᓇᒻᒥᓂᖅ ᐱᓕᕆᕕᖃᑦᑐᑦ, ᐃᓚᖏᑦ ᒐᕙᒪᒃᑯᓐᓂ.  
 
ᒥᓂᔅᑕᐅᔪᖅ ᐅᖃᕈᓐᓇᖅᑳ, ᐃᓂᖅᑎᕆᒋᐊᓛᖅᑯᖃᐃ ᒐᕙᒪᒃᑯᓐᓄᑦ ᐃᖅᑲᓇᐃᔭᖅᑐᓄᑦ ᑕᐃᑲᓂ ᐊᕐᓇᐃᑦ 
ᑲᑎᒪᔨᖏᓐᓄᑦ ᐅᖃᐅᓯᖃᕈᓐᓇᖏᒻᒪᑕ ᑕᒪᑦᓱᒧᖓ ᐃᓚᒋᔭᐅᑉᐸᑕ ᐃᒫᒃ ᐱᐅᔅᓴᖏᓪᓗᑎᓪᓘᓐᓃᑦ 
ᓄᖅᑲᖁᔨᓗᑎᓪᓘᓐᓃᑦ? ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒪᓕᒐᓕᐅᖅᑎ ᐲᑕᓴᓐ. ᐃᖅᑲᓇᐃᔭᖅᑐᓕᕆᔨᒃᑯᓐᓄᑦ ᐱᓕᕆᐊᕐᓕᒃ, ᒥᓂᔅᑕ ᐹᓇᐸᔅ. 
 
ᐊᖓᔪᖅᑳᖅ ᓖᕙᐃ ᐹᓇᐸᔅ: ᖁᔭᓐᓇᒦᒃ. ᐄ, ᑖᓐᓇ ᐃᓕᑉᐹᓪᓕᕈᑎᒋᓪᓚᕆᒃᑲᑦᑎᒍ ᐊᒻᒪᓗ ᐃᓛᒃ ᑕᐃᒪᓐᓇ 
ᑲᑎᒪᔨᓐᖑᑎᑦᑎᖃᑦᑕᕐᓂᐊᕐᕈᑦᑕ ᒪᓕᒐᓕᐅᖅᑎᐅᓪᓗᑕ ᐱᓗᐊᓐᖑᐊᖅᑐᓂᒃ ᒥᓂᔅᑑᔪᑎᒍᑦ ᐅᑦᔨᕈᓱᒋᐊᖃᒃᑲᓐᓂᕋᑦᑕ 
ᐅᕙᑦᑎᓐᓄᑦ ᐃᖅᑲᓇᐃᔭᖅᑏᑦ ᑕᐃᒪᓐᓇᐃᑦᑐᓄᑦ ᐊᖏᔪᖅᑳᓄᑦ ᐃᓕᔭᕆᐊᖃᒻᒪᖔᑦᑎᒍ. ᑕᒪᓐᓇᓕ 
ᐃᓕᑉᐹᓪᓕᕈᑎᒋᓪᓗᑎᓗ ᐊᒻᒪᓗ ᑖᒃᑯᐊ ᑎᒃᑯᐊᖃᑦᑕᖅᑕᕗᑦ professional-ᓃᕐᒥᒃ ᖃᐅᔨᒪᔭᕆᐊᖃᒻᒪᑦ, ᓲᕐᓗ 
Code of Conducts ᒪᓕᓪᓗᒋᑦ.  

ᑕᐃᒪᓐᓇᐃᑎᓪᓗᒍ, ᐄ, ᑕᒫᓐᓇ ᐃᓕᑉᐹᓪᓕᕈᑎᒋᓪᓗᑎᒍᓗ ᐋᖅᑭᒋᐊᓂᐊᖅᑕᕗᑦ ᑕᕝᕙᓂ ᒐᕙᒪᒃᑯᓐᓂ. ᖁᔭᓐᓇᒦᒃ, 
ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐅᖃᐅᓯᒃᑯᑦ ᐊᐱᖅᑯᑏᑦ. ᑭᒡᒐᑐᖅᑐᖅ ᑐᓄᓂᕐᒧᑦ, ᒪᓕᒐᓕᐅᖅᑎ ᐊᕐᕚᕐᓗᒃ. 
 
ᐊᐱᖅᑯᑦ 544 - 2(4): ᐃᓄᓕᒫᓄᑦ ᐃᒡᓗᐃᑦ ᕿᕐᓛᖅᑐᓂᑦ ᐅᖅᓱᐊᓗᖃᑎᖃᖅᑐᑦ ᒥᑦᑎᒪᑕᓕᒻᒥ 

(ᐊᕐᕚᕐᓗᒃ) 
ᐊᕐᕚᕐᓗᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐊᐱᕆᔪᒪᔪᖓ ᐃᓪᓗᓕᕆᔨᕐᔪᐊᒃᑯᑦ ᒥᓂᔅᑕᖓᓐᓄᑦ.  
 
ᐃᓛᒃ, ᑐᓴᐅᒪᖃᑦᑕᓕᕋᑦᑕ ᐊᒻᒪ ᑎᑎᖅᑲᑦᑖᓚᐅᕐᒥᒐᒪ ᒥᑦᑎᒪᑕᓕᒃᒥ ᑖᒃᑯᐊ ᐃᓪᓗᐃᑦ 9-ᒪᕇᑦ ᖃᓄᖅ 
ᓈᓴᐅᑎᖃᒻᒪᖔᑕ ᐊᐱᕆᒍᒪᒍᓂᖓ ᐊᐱᕆᓂᐊᕐᒪᑦ. ᑭᓯᐊᓂᓕ ᐅᑉᐱᕈᓱᖅᑰᒻᒪᑦ 9-ᖑᔪᑦ ᑖᒃᑯᐊ ᐅᔅᓴᖅᕕᖏᒡᒎᖅ 
ᑯᑐᖃᑦᑕᕐᒪᑕ. ᒫᓐᓇᒎᖅ ᐱᑕᖃᖏᑎᐊᕐᒪᑦ ᐅᖅᓴᕕᓐᓂᒃ ᑭᓯᐊᓂᒎᖅ ᑭᑭᐊᑯᓗᓐᓄᑦ ᕿᔾᔮᓕᓐᓄᑦ 
ᓯᒥᑦᑐᑦᑕᐅᓇᓱᖃᑦᑕᖅᑐᑦ ᒫᓐᓇ.  
 
ᐊᒻᒪ ᐅᒥᐊᕐᔪᐊᒃᑯᑦ ᑎᑭᒃᑐᖃᕐᓂᐊᕐᒪᑦ ᐃᓛᒃ ᖃᐅᔨᒪᐸᓗᒋᒐᓱᒻᒪᑕ ᐊᒥᓱᒃᑲᓃᒡᒎᖅ ᓱᓕ ᐅᒥᐊᕐᔪᐊᖃᓚᐅᖅᑎᓐᓇᒍ 
ᑯᑐᓕᕐᓂᐊᖅᑐᑦ. ᒪᒥᐊᒃᑲᓗᐊᖅᑐᑎᒃ, ᐃᓚᖏᓪᓘᓃᒡᒎᖅ ᓄᑕᐅᖏᑐᒻᒪᕆᓐᓂᒃ, ᓄᑕᐅᖏᒻᒪᕆᑦᑐᐊᓘᖏᑦᑑᒐᓗᐊᑦ 
ᑯᑐᓕᖃᑦᑕᕐᒪᑕ ᓱᒻᒪᒃᑭᐊᕉᖅ. ᑭᓯᐊᓂᓗᒎᖅ 10-ᖑᖅᑰᖅᑐᑦ ᑖᒃᑯᐊ ᑎᑭᓐᓂᐊᖅᑐᒐᓗᐊᑦ ᐅᖅᓴᖅᕖᑦ 
ᐊᒥᓲᖏᓗᐊᕐᓂᐊᖅᑐᑦ. 
 
ᒥᓂᔅᑕᖃᐃ ᐅᖃᕈᓐᓇᖅᐳᖅ ᑕᒪᓐᓇ ᖃᐅᔨᒫᓂᑉᐱᓯᐅᒃ ᐊᒻᒪᓗ ᐸᕐᓇᒃᓯᒪᑦᑎᐊᖅᐱᓯᐅᒃ ᐅᒥᐊᕐᔪᐊᖃᕐᓂᐊᕐᓂᖅ 
ᐊᐅᔭᖅ ᐱᑦᔪᑎᒋᓪᓗᒍ? ᖁᔭᓐᓇᒦᒃ.  
 
ᐅᖃᖅᑎ: ᖁᔭᓐᓇᒦᒃ, ᒪᓕᒐᓕᐅᖅᑎ ᐊᕐᕚᕐᓗᒃ. ᓄᓇᕘᒻ ᐃᓪᓗᓕᕆᔨᕐᔪᐊᑯᓐᓂᑦ ᐱᓕᕆᐊᕐᓕᒃ, ᒥᓂᔅᑕ ᓇᑦᑎᖅ. 
 
ᐊᖓᔪᖅᑳᖅ ᐸᑎᖅ ᓇᑦᑎᖅ: ᖁᔭᓐᓇᒦᒃ, ᐅᖃᖅᑏ. ᐃᒃᑯᓄᖓ ᐃᓪᓗᓕᕆᔨᕐᔪᐊᑯᓐᓄᑦ ᑐᓴᖅᑎᑕᐅᓚᐅᖅᑐᖓ 
ᑕᒪᒃᑯᐊ ᐃᓪᓗᐃᑦ ᐃᓚᖏᑦ ᐅᖅᓱᖅᕖᑦ ᓄᑕᖏᓕᕐᒪᑕ ᒪᐅᔭᐅᔪᑦ ᐃᒻᒪᑳ ᐊᓯᒃᓴᖏᓐᓂᒃ ᐊᓯᓐᖑᕈᑎᔅᓴᖏᓐᓂᒃ 
ᑎᑭᑎᑦᑎᒋᐊᕐᓂᐊᖅᑐᑕ ᓄᓇᓕᐅᔪᓄᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᓯᕗᓪᓕᖅᐹᒥᒃ ᐅᐃᒍᕆᐊᕈᑦ, ᒪᓕᒐᓕᐅᖅᑎ ᐊᕐᕚᕐᓗᒃ. 
 
ᐊᕐᕚᕐᓗᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᒥᓂᔅᑕᖃᐃ ᖃᐅᔨᒫᓂᓕᖅᐳᖅ ᖃᑦᓯᓂᒃ ᑎᑭᑎᑦᑎᔭᕆᐊᖃᕐᓂᐊᕐᒪᖔᕐᒥᓂᒃ 
ᑖᒃᑯᓄᐊ ᓄᓇᓕᓐᓄᑦ 19 ᐅᖓᑖᓃᑦᑐᔅᓴᐅᔪᑦ. ᐃᒫᒃ ᐸᓯᒍᓱᒃᑲᑦᑕ, ᒥᑦᑎᒪᑕᓕᖕᒥ ᑕᐃᒪᓐᓇ ᐊᒥᓲᑎᒋᔪᓂᒃ 
ᑯᑐᖅᑐᖃᑉᐸᑦ ᖃᑦᓯᓕᑦᑕᐅᖅ ᑕᐃᒪ ᓄᑕᐅᖏᑎᒋᔪᐃᑦ ᓄᓇᕗᓕᒫᒥ ᑕᐃᒪᐃᑉᐸᓪᓕᐊᕙᑦ?  

ᑐᓴᖅᐸᓪᓕᐊᖃᑦᑕᖅᑰᕋᑦᑕ ᑕᒪᒃᑯᓂᖓ. ᐸᕐᓇᑎᐊᖅᓯᒪᕚᓐ ᑖᒃᑯᐊ ᓈᒪᔪᓂᒃ ᐅᕝᕙᓘᓐᓃᑦ ᓈᒻᒪᑦᑐᓂᒃ 
ᐊᒥᓲᓂᖏᓐᓂᒃ ᐅᖅᓴᕕᓐᓂᒃ ᑎᑭᑎᑦᑎᓂᐊᖅᐹᑦ? ᑕᒪᓐᓇ ᐸᕐᓇᒃᑕᐅᓯᒪᑦᑎᐊᓕᕇᖅᐸ.? ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒪᓕᒐᓕᐅᖅᑎ ᐊᕐᕚᕐᓗᒃ. ᓄᓇᕘᒻᒥ ᐃᓪᓗᓕᕆᔨᕐᔪᐊᑯᓐᓂᑦ ᐱᓕᕆᐊᕐᓕᒃ, ᒥᓂᔅᑕ ᓇᑦᑎᖅ. 
 
ᐊᖓᔪᖅᑳᖅ ᐸᑎᖅ ᓇᑦᑎᖅ: ᖁᔭᓐᓇᒦᒃ, ᐅᖃᖅᑏ. ᑐᓴᓕᑕᐃᓐᓇᓚᐅᕋᑦᑕ ᑕᐃᒃᑯᐊ ᐅᖅᓴᖅᕖᑦ ᐃᓚᖏᑦ 
ᐃᕐᖓᓕᖅᑐᒥᓂᕐᓂᒃ. ᑐᓴᒃᑲᓐᓂᕈᒪᔪᒍᑦ ᑐᓴᖅᑎᑕᐅᖃᑦᑕᑐᐃᓐᓇᕈᒪᔪᒍᑦ ᑕᒪᓐᓇ ᐸᕐᓇᐸᓪᓕᐊᓂᐊᕐᕋᑦᑎᒍᑦ 
ᐊᐅᔭᐅᓚᖓᔪᖅ ᐅᖅᓴᖅᕕᓂᒃ ᐃᓇᖐᔪᔅᓴᒪᐅᑎᓂᒃ ᑕᒪᒃᑯᓂᖓ ᓄᑕᐅᖏᑦᑐᓂᒃ ᐃᓱᒪᔅᓴᖅᓯᐅᕈᑎᖃᓛᕐᕋᑦᑕ. 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐊᐃᑉᐹᓂᒃ ᐅᐃᒍᕆᐊᕈᑦ, ᒪᓕᒐᓕᐅᖅᑎ ᐊᕐᕚᕐᓗᒃ. 
 
ᐊᕐᕚᕐᓗᒃ: ᖁᔭᓐᓇᒦᒃ, ᐅᖃᖅᑎᑦᑎᔩ, ᖁᔭᓐᓇᒦᒃ ᑖᒃᓱᒧᖓ ᑭᐅᔾᔪᑎᒋᔭᖓᓄᑦ ᒥᓂᔅᑕ. ᐃᓛᒃ ᑖᒃᑯᐊ 
ᐃᓱᒫᓘᑎᒋᒻᒥᔭᕗᑦᑕᐅᖅ ᐃᓚᖏᒡᒎᖅ ᓄᑕᐅᖏᑦᑐᒻᒪᕆᐊᓘᖏᑦᑐᐃᑦ ᑯᑐᖃᑦᑕᓕᕐᒥᒻᒪᑕ. ᐃᒃᑯᐊᖃᐃ 
ᖃᐅᔨᓴᖅᑕᐅᑦᑎᐊᖃᑦᑕᖅᑑᒐᓗᐊᑦ ᓇᑦᓯᐅᔾᔭᐅᓚᐅᖏᓂᕐᒥᓂᒃ ᓄᓇᕗᑦ ᐃᓗᐊᓄᑦ ᓂᐅᕕᖅᑕᓯ. ᑕᐃᒪᓐᓇ 
ᓴᓇᑦᑎᐊᖅᓯᒪᒐᓗᐊᕐᒪᖔᑕ ᑕᒪᒃᑯᐊ ᖃᐅᔨᓴᑦᑎᐊᖃᑦᑕᖅᐱᓯᐅᒃ ᓴᓇᑦᑎᐊᖅᓯᒪᔪᐃᓐᓇᕐᓂᒃ ᐱᖃᑦᑕᕋᓗᐊᕐᒪᖔᑦᓯ? 
ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ, ᒪᓕᒐᓕᐅᖅᑎ ᐋᕐᕙᕐᓗᒃ. ᓄᓇᕘᒥ ᐃᓪᓗᓕᕆᔨᕐᔪᐊᑯᓐᓂᑦ ᐱᓕᕆᐊᕐᓕᒃ, ᒥᓂᔅᑕ ᓇᑦᑎᖅ. 
 
ᐊᖓᔪᖅᑳᖅ ᐸᑎᖅ ᓇᑦᑎᖅ: ᖁᔭᓐᓇᒦᒃ, ᐅᖃᖅᑏ ᐊᒻᒪ ᖁᔭᓐᓇᒦᒃ ᐊᐱᕆᒻᒪᑦ ᑕᒪᑦᓱᒥᖓ. ᓱᓇᓕᒫᓂᒃ 
ᓂᐅᕕᕋᐃᒐᑦᑕ ᐃᓪᓗᓕᕆᓂᕐᒧᓘᓐᓃᑦ ᒥᒃᓵᓅᖏᑦᑐᖅ ᐱᐅᔫᓇᓱᒋᓪᓗᑎᒍ ᓂᐅᕕᖃᑦᑕᕋᑦᑕ. ᓄᑖᖑᓱᖓᖅᐸᑦ ᑕᐃᒪ 
ᐱᐅᔪᔅᓴᐅᒐᓗᐊᖅᐴᖅᓯᒪᖃᑦᑕᕋᑦᑕ ᑭᓯᐊᓂ ᐅᖃᐅᑎᒍᓐᓇᑕᒃᑲ ᐃᖅᑲᓇᐃᔭᖅᑎᕗᑦ ᑕᒪᒃᑯᐊ 
ᓂᐅᕕᖅᑕᐅᖃᑦᑕᖅᑐᐃᑦ ᖃᐃᔨᓴᖅᑕᐅᑲᓐᓂᖁᓪᓗᒋᑦ ᐱᐅᔫᒐᓗᐊᒻᒪᖔᑕ. ᖁᔭᓐᓇᒦᒃ.  
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐱᖓᔪᐊᑦ ᐊᒻᒪᓗ ᑭᖑᓪᓕᖅᐹᖅ ᐅᐃᒍᕆᐊᕈᑦ, ᒪᓕᒐᓕᐅᖅᑎ ᐊᕐᕚᕐᓗᒃ. 
 
ᐊᕐᕚᕐᓗᒃ: ᖁᔭᓐᓇᒦᒃ ᐅᖃᖅᑏ. ᑭᖑᓪᓕᖅᐹᖑᒻᒪᑦ, ᑭᖑᓪᓕᖅᐹᕈᔪᒥᓇᐅᖏᑦᑑᒐᓗᐊᖅ ᑭᓯᐊᓂ ᐊᐱᕆᔪᒪᔪᖓ 
ᑖᒃᑯᐊ ᐅᖅᓴᕐᕖᑦ ᐃᓛᑦ ᓄᓇᓖᑦ, ᓄᓇᓖᑦ ᖃᐅᔨᒪᑎᑕᐅᑦᑎᐊᕐᓂᐊᕐᐹᑦ ᖃᑦᓯᓂᒃ ᐅᖅᓴᕐᕕᖕᓂᒃ ᐱᔭᕆᐊᖃᕐᐱᓯ, 
ᐱᔭᕆᐊᖃᕐᓂᐊᖅᑰᕋᓱᒋᕕᓯ?  
 
ᒥᑦᑎᒪᑕᓕᒃ ᐆᒃᑑᑎᒋᑐᐃᓐᓇᕐᓗᒍ ᖃᐅᔨᓴᕐᐸᓪᓕᐊᒻᒪᑕ ᓇᓂᓯᓯᒪᓕᒫᕐᖢᑎᒡᓗ 9-ᓂ ᑯᑐᑦᑐᓂᒃ 
ᖃᐅᔨᒪᓐᓇᑲᐅᑎᒋᖃᑦᑕᕐᒪᑦ ᑕᐃᒃᑯᐊ ᐅᕐᓱᕐᓴᐃᓖᑦ ᑕᑯᔭᕌᖓᑕ ᐅᖃᖃᑦᑕᕐᒪᑕ ᐃᒡᓗᓕᕆᔨᒃᑯᓐᓄᑦ. ᑕᐃᒪ,  
ᓇᓂᓯᕙᓪᓕᐊᑐᐃᓐᓇᕐᓂᖏᑦ ᐱᔾᔪᑎᒋᓪᓗᒋᑦ ᖃᐅᔨᓴᑦᑎᐊᕐᓂᐊᕐᐱᓰ ᑕᐃᒃᑯᐊ ᑯᑐᓕᙱᑦᑑᒐᓗᐊᑦ ᒫᓐᓇ 
ᑯᑐᓕᕐᓂᐊᖅᑰᖅᑐᑦ  

ᓄᑕᐅᙱᓗᐊᒧᑦ, ᐊᓯᔾᔨᖅᑕᐅᔭᕆᐊᖃᕐᓂᖏᓐᓄᑦ. ᖁᔭᓐᓇᒦᒃ ᐅᖃᖅᑎ.  
 
ᐅᖃᖅᑎ: ᖁᔭᓐᓇᒦᒃ ᒪᓕᒐᓕᐅᖅᑎ ᐊᕐᕚᕐᓗᒃ. ᓄᓇᕘᒧᑦ ᐃᓪᓗᓕᕆᔨᕐᔪᐊᑯᓄᑦ ᐱᓕᕆᐊᓕᒃ, ᒥᓂᔅᑕ ᓇᑦᑎᖅ.  
 
ᐊᖓᔪᖅᑳᖅ ᐸᑎᖅ ᓇᑦᑎᖅ: ᖁᔭᓐᓇᒦᒃ ᐅᖃᖅᑎ. ᑕᒪᒃᑯᐊ ᐃᒡᓗᓕᕆᔨᕋᓛᒃᑯᑦ 
ᐃᖅᑲᓇᐃᔭᖃᑎᒌᑦᑎᐊᕐᓂᐊᕐᐸᕗᑦ ᖃᑦᓯᓂᒃ ᐃᓪᓗᖁᑎᖃᕐᒪᖔᑕ ᐅᕐᓴᕐᕖᑦ ᐱᐅᙱᓐᓇᓱᒋᔭᖏᓐᓂᒃ 
ᐅᖃᖃᑎᒌᑦᑎᐊᕐᓂᐊᕐᐸᕗᑦ. ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᑦ ᒥᓂᔅᑕ. ᑲᑎᒪᔾᔪᑎᔅᓴᕗᑦ 6. ᒪᓕᒐᓕᐅᖅᑎ ᑭᒡᒐᑐᖅᑐ ᖁᓪᓗᖅᑑᒧᑦ ᒥᔅᑕ ᐃᕝᔭᒍᑕᐃᓚᒃ. 
ᐃᕝᔭᕈᑕᐃᓚᒃ: ᖁᔭᓐᓇᒦᒃ ᐅᖃᖅᑎ. 
 
ᐊᐱᖅᑯᑦ 545 - 2(4): ᖁᕐᓗᖅᑑᒥ ᖁᑦᑎᓂᖅᓴᓄᑦ ᐃᓕᓐᓂᐊᕐᕕᒻᒥ ᖃᓄᐃᑦᑑᓂᖓᑦ (ᐃᕝᔭᕈᑕᐃᓚᒃ) 
 
ᐃᕝᔭᕈᑕᐃᓚᒃ (ᑐᓵᔨᑎᒍᑦ): ᐅᖃᖅᑎ, ᐊᐱᖅᑯᑎᒋᓂᐊᖅᑕᕋᐅᓇ ᐃᓕᓐᓂᐊᖅᑐᓕᕆᔨᒃᑯᑦ ᒥᓂᔅᑕᖓᓐᓄᑦ. ᑕᒪᑐᒪᓂ 
ᐊᕐᕌᒍᒥ ᒪᓕᒐᓕᐅᕐᕕᖕᒧᑦ ᓴᖅᑭᑦᑎᓯᒪᔪᖓ ᐊᔾᔨᓕᐊᕆᖃᑦᑕᓚᐅᕐᓯᒪᔭᖕᓂᒃ ᐊᔾᔨᙳᐊᖁᑏᑦ 
ᐊᑲᐅᙱᓕᐅᕈᑎᒋᔭᐅᔪᓄᑦ ᑐᕌᖓᔪᑦ ᑕᐃᑲᓂ ᖁᕐᓗᖅᑑᑉ ᐃᓕᓐᓂᐊᕐᕕᐊᓗᐊᓂ ᐱᓯᒪᔪᐃᑦ. ᐊᐱᕆᖃᑦᑕᕐᓯᒪᔪᖓ 
ᐃᓕᓐᓂᐊᖅᑐᓕᕆᔨᒃᑯᑦ ᒥᓂᔅᑕᖓᑦ ᑕᒪᑐᒪ ᒥᒃᓵᓄᑦ ᕕᕝᕗᐊᓕᐅᑎᓪᓗᒍ.  
 
ᐅᐊᑦᑎᐊᖅ, ᒪᓕᒐᓕᐅᖅᑏ ᐅᖃᐅᓯᖏᑦᑎᒍᑦ ᐅᖃᖅᑲᐅᒐᒪ ᑖᓐᓇ ᒥᓂᔅᑕ ᖁᕐᓗᖅᑑᓕᐊᓚᐅᕐᒪᑦ ᐱᓇᓱᐊᕈᓯᕐᒥ 
ᑕᑯᔪᓐᓇᕐᓂᐊᕋᒥᐅᒃ ᑕᐃᓐᓇ ᐃᓕᓐᓂᐊᕐᕕᐊᓗᒃ ᖃᓄᐃᓕᖓᒻᒪᖔᑦ.  
 
ᒥᓂᔅᑕᒧᑦ ᐊᐱᖅᑯᑎᒋᔪᒪᔭᕋ ᐅᓪᓗᒥ ᖃᓄᐃᓕᖓᓕᕐᒪᖔᑦ ᑕᐃᓐᓇ ᖁᕐᓗᖅᑑ ᐃᓕᓐᓂᐊᕐᕕᐊᓗᐊ ᓴᓇᔭᐅᓂᖓ 
ᑕᐃᑲᓂ ᐃᓕᓐᓂᐊᕐᕕᐊᓗᖕᒥ. ᖁᔭᓐᓇᒦᒃ ᐅᖃᖅᑎ. 
 
ᐅᖃᖅᑎ (ᑐᓵᔨᑎᒎᕈᓐᓃᖅᑐ): ᖁᔭᓐᓇᒦᒃ ᒪᓕᒐᓕᐅᖅᑎ ᐃᕝᔭᒍᑕᐃᓚᒃ. ᐱᓕᕆᐊᓕᒃ ᐃᓕᓐᓂᐊᖅᑐᓕᕆᓂᕐᒧᑦ, 
ᒪᓕᒐᓕᐅᖅᑎ ᐲᑯ. 
 
ᐊᖓᔪᖅᑳᖅ ᐃᐊᑦ ᐲᑯ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑎ. ᓯᕗᓪᓕᕐᐹᕐᒥ ᖁᔭᓐᓇᒦᕈᒻᒪᕐᓗᒍ ᑖᓐᓇ ᒥᔅᑕ 
ᐃᕝᔭᒍᑕᐃᓚᒃ ᐊᒻᒪᓗ ᖁᕐᓗᖅᑑᕐᒥᐅᑕᐃᑦ ᑐᙵᓱᒃᑎᑦᑎᔪᕐᔪᐊᒻᒪᕆᐊᓘᓚᐅᕐᒪᑕ ᓯᑕᒪᑦ ᑕᒪᑐᒪᓂ ᐱᓇᓱᐊᕈᓯᐅ 
ᐃᓱᐊᓂ ᐊᒻᒪᓗ 15 ᐱᔭᕇᓚᐅᕐᖢᑎ ᐃᓕᓐᓂᐊᕐᕕᐊᓗᖕᒥ ᓄᓇᓕᕋᓛᖑᒐᓗᐊᖅᑎᓪᓗᒍ.  
 
ᐄ, ᑕᒪᓐᓇ ᓂᓪᓕᐅᑎᒋᓚᐅᕐᓯᒪᔭᖓ ᑕᕙᓂ ᒪᓕᒐᓕᐅᕐᕕᖕᒥ CGS-ᒃᑯᑦ ᓄᓇᓕᓐᓂ ᒐᕙᒪᓕᕆᓂᕐᒧᓪᓗ 
ᐱᔨᑦᑎᖅᑏᑦ ᑕᐃᔅᓱᒥᖓ ᕿᒥᕐᕈᓇᑦᑎᓯᒪᔭᕗᑦ. ᖃᔅᓯᑖᓚᕋᕐᓂᐊᕐᒪᖔᓪᓗ ᓇᓗᓇᐃᓚᐅᕆᓪᓗᑎᒃᑯᑦ.  
 
ᐅᖃᖅᑎ, ᑕᐃᒃᑯᐊ ᐊᑲᐅᙱᓕᐅᕈᑏᑦ ᐋᖅᑭᑦᑕᐅᓂᐊᖅᑐᑦ ᑕᒪᑐᒪᓂ ᐃᓛ, ᐊᒡᒋᖅᑐᓂ ᑕᖅᑭᓂ ᐊᒻᒪᓗ 
ᐱᔭᕇᕐᓯᒪᓛᕐᖢᓂ ᐊᐅᔭᖅ. ᐃᓕᓐᓂᐊᕆᐊᒃᑲᓐᓂᓚᐅᙱᓐᓂᖏᓐᓂ.  
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᓯᕗᓪᓕᖅᐹᒥᒃ ᐅᐃᒍᒋᐊᕈᑦ, ᒪᓕᒐᓕᐅᖅᑎ ᐃᕝᔭᕈᑕᐃᓚᒃ. 

ᐃᕝᔭᕈᑕᐃᓚᒃ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑎ. ᖁᔭᓐᓇᒦᖅᑕᕋᓗ ᑖᓐᓇ ᒥᓂᔅᑕᕆᔭᐅᔪᖅ. ᐃᓕᓐᓂᐊᕐᕕᒃᐳᓂᓐᓇ 
40 ᐅᖓᑖᓂ ᐊᕐᕌᒍᖃᖅᑰᓕᕐᒪᑦ 1960-ᖏᓐᓃᑎᓪᓗᒍ ᓴᓇᔭᐅᓚᐅᕐᓯᒪᔪᖅ ᓄᑕᐅᙱᑦᑐᕐᔪᐊᒻᒪᕆᐊᓘᓕᖅᑐᖅ 
ᑖᓐᓇᖃᐃ ᒥᓂᔅᑕᕆᔭᐅᔪᖅ ᐅᕙᓐᓄᑦ ᓇᓗᓇᐃᕐᓯᔪᓐᓇᕐᐳᖅ ᑖᒃᑯᐊ ᐃᓕᓐᓂᐊᖅᑐᓕᕆᔨᒃᑯᑦ ᓄᑖᕐᒥᒃ 
ᐃᓕᓐᓂᐊᕐᕕᓕᐅᕐᓂᐊᕐᒪᖔᑦ ᖁᕐᓗᖅᑑᕐᒥᒃ? ᖁᔭᓐᓇᒦᒃ ᐅᖃᖅᑎ. 
 
ᐅᖃᖅᑎ: ᖁᔭᓐᓇᒦᒃ, ᒪᓕᒐᓕᐅᖅᑎ ᐃᕝᔭᕈᑕᐃᓚᒃ. ᐃᓕᓐᓂᐊᖅᑐᓕᕆᓂᕐᒥᒃ ᐱᓕᕆᐊᓕᒃ. ᒥᓂᔅᑕ ᐲᑯ.  
 
ᐊᖓᔪᖅᑳᖅ ᐃᐊᑦ ᐲᑯ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑎ. ᒫᓐᓇ ᒐᕙᒪᐅᓪᓗᑕ 1999-ᒥᓂᑦ ᐊᒃᓱᕉᑎᖃᕐᓯᒪᔪᒍᑦ 
ᓄᑖᓂᒃ ᐃᓕᓐᓂᐊᕐᕕᓕᐅᕋᓱᒃᖢᑕ ᐊᒻᒪᓗ ᓄᑖᕐᖑᕆᐊᖅᑎᑦᑎᓇᓱᖃᑦᑕᕐᖢᑕ ᐃᓕᓐᓂᐊᕐᕕᖕᓂᒃ ᐊᒻᒪᓗ 
ᐋᓐᓂᐊᕕᓐᓂᒃ.  
 
ᑖᒃᑯᐊᓗ ᑕᑯᔪᒪᓯᒪᔭᕗᑦ ᓴᖅᑭᑉᐸᓪᓕᐊᓕᕐᖢᑎᒃ, ᐅᑯᐊ ᑲᓇᑕᓕᒫᒥ ᑕᒪᒃᑯᐊ ᐊᑭᑐᔪᖅᑐᕈᑎᓂᒃ ᐊᑐᖅᑐᑦ 
ᐊᑐᕈᒫᕐᓂᐊᖅᑐᓂᒃ ᓇᓕᖅᑯᑕᕐᓂᐊᓕᕌᖓᑕ 20, 30, 40-ᐳᓴᓐᑎᒥᒃ ᐊᑭᑦᑐᕆᐊᕐᓯᒪᓕᕐᒪᑕ ᓄᓇᕗᒻᒥᓗ 
ᐃᓕᓐᓂᐊᕐᕖᑦ ᓴᓇᔭᕆᐊᓖᑦ ᑕᒪᒡᔭᐅᖕᒥᖕᒪᑕ ᓄᑖᓂᒡᓗ ᐃᓕᓐᓂᐊᕐᕕᓕᐅᕈᒪᓂᐊᕐᖢᑕ ᕿᑭᖅᑕᕐᔪᐊᖅ ᓴᓂᑭᓗᐊᕐᓗ 
ᑖᒃᑯᐊ ᒪᕐᕉᒃ ᐆᒃᑑᑎᒋᑐᐃᓐᓇᕐᖢᒋᑦ.  
 
ᖁᓪᓗᖅᑑᖅ ᐱᑦᔪᑎᒋᓪᓗᒍ ᐃᖅᑲᓇᐃᔮᕆᑲᐃᓐᓇᓂᐊᖅᑕᕗᑦ ᑕᒪᑐᒪᓂ ᓄᖅᑲᖓᓐᓇᐅᑎᓪᓗᒍ ᐊᒻᒪᓗ 
ᐃᓕᓐᓂᐊᕐᕆᐊᕐᓂᐊᖅᑐᑦ ᐅᓄᕐᓂᖏᑦ ᒪᓕᓪᓗᑎᒃᑯ ᖃᓄᖅᑑᕈᑎᒋᓂᐊᖅᑕᕗᑦ ᐊᒻᒪᓗ ᓅᑉᐸᓪᓕᐊᓂᑦᑎᓐᓄᑦ 
ᑕᐃᒃᑯᐊ ᑎᑎᕋᖅᑕᐅᔪᐃᓐᓇᐅᓗᑎᒃ. ᓴᓇᔭᐅᒃᑲᓐᓂᕆᐊᖃᕐᓂᐊᕐᒪᖔᓪᓗ ᑕᒪᓐᓇ ᐃᓱᒪᔅᓴᖅᓯᐅᕈᑎᒋᓂᐊᖅᑕᕗᑦ. 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᑲᑎᒪᒡᔪᑎᔅᓴᕗᑦ 6, ᐅᖃᐅᓯᒃᑯᑦ ᐊᐱᖅᑯᑏᑦ. ᑭᒡᒐᑐᖅᑐᖅ ᐃᖃᓗᐃᑦ ᕿᑎᐊᓄᑦ, 
ᒪᓕᒐᓕᐅᖅᑎ ᑐᑐ. 
 
ᐊᐱᖅᑯᑦ 546 - 2(4): ᐅᖅᓱᐊᓗᒻᒥ ᑯᕕᔪᖃᕐᓂᖓ ᐃᖃᓗᓐᓂ ᐸᐃᕆᑦᓯᕕᒻᒥ (ᑐᑐ) 
 
ᑐᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑖᓐᓇ ᐊᐱᖅᑯᑎᒋᔪᒪᓂᐊᖅᑕᕋ ᑕᐃᒫᑐᐃᓐᓇᖅ ᐅᖅᓱᐊᓗᒻᒧᑦ ᑐᕌᖓᔪᖅ. 
ᑯᕕᔪᓕᕆᔨᒃᑯᓐᓄᑦ ᒥᓂᔅᑕᕆᔭᐅᔪᒧᑦ ᑐᕌᖅᑎᑦᑐᒪᔭᕋ ᐊᕙᑎᓕᕆᔨᒃᑯᓐᓄᑦ.  
 
ᐊᒻᒪᓗ ᖃᐅᔨᒪᓪᓗᖓ ᐅᐱᓐᖔᕌᓐᓅᓕᕐᒪᑦ ᑎᐱᑦᑎᐊᕆᑦᑐᐊᓘᓕᖅᖢᓂᓗ ᐊᒻᒪᓗ ᓄᖅᑲᖓᑯᑖᓚᐅᖏᓂᑦᑎᓐᓂ 
ᑕᒫᓂ ᐃᖃᓗᓐᓂ ᑎᑎᖅᑲᒃᑯᕕᒃ ᑕᐃᓐᓇ ᓴᓂᖅᑯᓕᕐᓂᕈᓂ ᐅᐲᓐᖔᓱᓐᓂᖏᑦᑐᕐᔪᐊᒻᒪᕆᐊᓘᓚᐅᕐᒪᑦ 
ᐅᖅᓱᐊᓗᒃᓱᓂᒃᑐᐊᓘᓚᐅᕐᒪᑦ. ᑖᓐᓇᖃᐃ ᒥᓂᔅᑕ ᐅᕙᑦᑎᓐᓄᑦ ᓇᓗᓇᐃᖅᓯᔪᓐᓇᖅᐳᖅ ᖃᓄᐃᓕᖓᓕᕐᒪᖔᓐ 
ᑕᐃᓐᓇ ᑯᕕᓚᐅᖅᑐᖅ ᑕᐃᑲᓂ ᑎᑎᖅᑲᒃᑯᕕᐅᑉ ᖃᓂᒋᔮᓂ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒪᓕᒐᓕᐅᖅᑎ ᑐᑐ. ᐱᓕᕆᐊᕐᓕᒃ ᐊᕙᑎᓕᕆᓂᕐᒧᑦ, ᒥᓂᔅᑕ ᐊᑭᓱᒃ. 

ᐊᖓᔪᖅᑳᖅ ᐅᓛᔪᒃ ᐊᑭᓱᒃ: ᖁᔭᓐᓇᒦᒃ. ᐄ, ᑖᒃᑯᐊ ᐃᖅᑲᓇᐃᔭᖅᑎᕗᑦ ᕿᒥᕐᕈᓯᒪᐃᓐᓇᖃᑦᑕᕐᒪᑕ ᑕᒪᒃᑯᓇᓐᖓᑦ 
ᓴᓗᒻᒪᓴᖅᑕᐅᒋᐊᓕᓐᓂᒃ. ᑕᒪᓐᓇ ᐃᖅᑲᓇᐃᔮᕆᒻᒪᐅᒃ ᑖᒃᑯᐊᓗ ᓯᑎᒃᑯᑦ ᐃᖅᑲᓇᐃᔮᖃᑦᓯᐊᕐᕋᓗᐊᕐᒪᖔᑕᓗ 
ᑕᒪᒃᑯᓂᖓ ᓴᓗᒻᒪᓴᖅᑕᐅᒋᐊᖃᑦᑕᑐᓂᒃ ᐃᑲᔪᖅᑐᐃᔨᐅᓂᖅᓴᐅᔪᒍᑦ, ᐅᐊᑎᔨᐅᓂᖅᓴᐅᑦᓱᑕ ᑭᓱᓂᒃ ᑕᒪᓐᓇ 
ᓴᓗᒻᒪᓴᖅᑕᐅᑦᓯᐊᓕᕋᓗᐊᕐᒪᖔᑦ ᐅᐊᑦᓯᑦᑎᐊᕋᓱᐊᖅᑕᕗᑦ. ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᓯᕗᓪᓕᖅᐹᒥᒃ ᐅᐃᒍᒋᐊᕈᑦ, ᒪᓕᒐᓕᐅᖅᑎ ᑐᑐ. 
 
ᑐᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᐃᒻᒪᓕᕋᒪ, ᐃᓛᒃ ᓯᑎᒃᑯᓂᒃᑯᐊ ᓴᓗᒻᒪᔅᓴᐃᖃᑦᑕᖅᑐᑦ ᒐᕙᒪᒃᑯᓂᓐᓇ 
ᐱᖁᑎᒋᒻᒪᒎ. ᒐᕙᒪᒃᑯᑦ ᓴᓗᒻᒪᔅᓴᐃᓪᓗᐊᖅᑐᑦ ᓇᒻᒥᓂᕆᒻᒪᔾᔪᒃ ᑕᐃᓐᓇ ᑯᕕᓚᐅᖅᑐᖅ.  
 
ᐊᐱᖅᑯᑎᒋᔪᒪᓂᐊᖅᑕᕋᐅᓇ ᐄ, ᐅᖅᓱᐊᓗᐃᓂᒃᑯᐊ ᑯᕕᑲᑕᑦᑐᕈᓘᓯᒪᓕᕐᒪᑕ ᒪᑯᐊ ᐅᖅᓱᐊᓗᐃᑦ 
ᐃᕐᖓᐸᓪᓕᐊᓕᕐᓂᖏᓐᓄᑦ ᐱᑦᔪᑎᖃᑦᖢᑎᒃ. ᖁᕕᔪᖅᑕᖃᕐᓂᖅᐸᑦ ᑕᐃᓐᓇ ᐃᕐᖓᖅᑐᖅ, ᑯᕕᔪᕐᓘᓐᓃᑦ 
ᐅᖃᓯᕆᔭᐅᔭᕆᐊᖃᑉᐹ ᐊᕙᑎᓕᕆᔨᒃᑯᓐᓄᑦ. ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ, ᒪᓕᒐᓕᐅᖅᑎ ᑐᑐ. ᐊᕙᑎᓕᕆᓂᕐᒧᑦ ᐱᓕᕆᐊᕐᓕᒃ, ᒥᓂᔅᑕ ᐊᑭᓱᒃ. 
 
ᐊᖓᔪᖅᑳᖅ ᐅᓛᔪᒃ ᐊᑭᓱᒃ: ᖁᔭᓐᓇᒦᒃ. ᐄ, ᒐᕙᒪᒃᑯᑦ ᖃᐅᔨᑎᑕᐅᑦᓯᐊᕐᕆᐊᓖᑦ, ᑖᒃᑯᐊ 
ᐆᒪᔪᓕᕆᔨᐅᖃᑎᒋᔭᕗᑦ, Conservation Officers-ᖑᓂᕋᖅᑕᐅᔪᐃᑦ ᑕᒪᒃᑯᓂᖓ ᐱᓕᕆᖃᑕᐅᖃᑦᑕᕐᒪᑕ, 
ᖃᐅᔨᓴᖅᑕᐅᓂᕆᔭᖏᓐᓄᑦ. ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐊᐃᑉᐹᓂ ᐅᐃᒍᕆᐊᕈᑦ, ᒪᓕᒐᓕᐅᖅᑎ ᑐᑐ. 
 
ᑐᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑖᓐᓇᖃᐃ ᒥᓂᔅᑕᕆᔭᐅᔪᖅ ᓇᓗᓇᐃᖅᓯᔪᓐᓇᖅᐳᖅ ᑯᕕᔪᖃᒃᑲᓐᓂᓚᐅᕐᒪᑦ 
ᐹᓂ ᐅᑮᕕᓕᐊᑉ ᖃᓂᒋᔮᓂ ᖃᐅᔨᒃᑲᑦᑕᐅᓚᐅᖅᐱᓰ ᑕᐹᓂ. ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ, ᑐᑐ. ᐊᕙᑎᓕᕆᓂᕐᒧᑦ ᐱᓕᕆᐊᕐᓕᒃ, ᒥᓂᔅᑕ ᐊᑭᓱᒃ. 
 
ᐊᖓᔪᖅᑳᖅ ᐅᓛᔪᒃ ᐊᑭᓱᒃ (ᑐᓵᔨᑎᒍᑦ): ᐄ, ᖁᔭᓐᓇᒦᒃ, ᐅᖃᖅᑏ. ᓂᓪᓕᐅᔾᔭᐅᓚᐅᖏᑦᑐᖓ, 
ᖃᐅᔨᒃᑲᑦᑕᐅᓚᐅᖏᑦᑐᖓᓗ. ᐃᖅᑲᓇᐃᔭᖅᑎᒃᑲ ᑕᒪᑐᒪᓂ ᓈᓚᑉᐸᑕ ᐊᑏ ᑐᓴᖅᑎᑕᐅᓚᖓ ᑕᑉᐹᓂ ᐅᑮᕕᓕᐊᑉ 
ᐊᖅᑯᑖᓂ ᑯᕕᔪᖃᓚᐅᕐᒪᖔᖓᓐ ᖃᐅᔨᒃᑲᑦᑕᐅᔪᒪᔪᖓ. ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐱᖓᔪᐊᑦ ᐊᒻᒪᓗ ᑭᖑᓪᓕᖅᐹᖅ ᐅᐃᒍᕆᐊᕈᑦ, ᒪᓕᒐᓕᐅᖅᑎ ᑐᑐ. 
 
ᑐᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑕᐃᒃᑯᐊ ᑯᕕᒻᒪᑕ ᐊᕙᑎᓕᕆᔨᒃᑯᓐᓄᑦ ᐅᖃᐅᓯᕆᔭᐅᒐᒥᒃ 
ᓇᓗᓇᐃᖅᓯᕕᐊᖃᑦᑕᖅᐱᓰ ᑭᓱᒥᒃ ᐱᑦᔪᑎᖃᑦᖢᑎᒃ ᑯᕕᓚᐅᕐᒪᖔᓐ ᖃᑦᓯᓂᓪᓗ  ᖃᓪᓗᑎᓂᒃ 
ᑯᕕᔪᖅᑕᖃᓚᐅᕐᒪᖔᓐ ᑕᒪᒃᑯᐊᕈᔪᐃᑦ ᐃᓕᒃᓯᓐᓅᖅᑕᐅᖃᑦᑕᖅᐹᑦ, ᐅᓂᒃᑳᓕᐊᕆᔭᐅᓯᒪᓪᓗᑎᒃ. ᐊᑏ, 
ᑐᓴᖅᑎᑕᐅᔪᒪᔪᖓ ᑕᒪᑦᑐᒪ ᒥᒃᓵᓄᑦ. ᖁᔭᓐᓇᒦᒃ. 

ᐅᖃᖅᑎ: ᖁᔭᓐᓇᒦᒃ, ᒪᓕᒐᓕᐅᖅᑎ ᑐᑐ. ᐊᕙᑎᓕᕆᓂᕐᒧᑦ ᐱᓕᕆᐊᕐᓕᒃ, ᒥᓂᔅᑕ ᐊᑭᓱᒃ. 
 
ᐊᖓᔪᖅᑳᖅ ᐅᓛᔪᒃ ᐊᑭᓱᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐄ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐅᖃᐅᓯᒃᑯᑦ ᐊᐱᖅᑯᑏᑦ. ᑭᒡᒐᖅᑐᖅᑐᖅ ᑕᓯᐅᔭᕐᔪᐊᒧᑦ, ᒪᓕᒐᓕᐅᖅᑎ ᑲᑦᑐᒃ. 
 
ᐊᐱᖅᑯᑦ 547 - 2(4): ᐃᓕᓐᓂᐊᕐᕕᒃᓴᖅ ᓄᑖᖅ ᓴᓂᑭᓗᐊᕐᒥ (ᑲᑦᑐᒃ) 
 
ᑲᑦᑐᒃ: ᓇᑯᕐᒦᒃ, ᐅᖃᖅᑎᑦᑎᔩ. ᐅᖃᖅᑎᑦᑎᔩ, ᐅᑭᐅᖅ ᑲᑎᒪᑦᓱᑕ ᐊᐱᕆᐅᑎᒋᔪᔭᕋᖃᑦᑕᓚᐅᕐᒥᔭᕋ ᑖᔅᓱᒧᖓ 
ᐃᓕᓴᕐᓇᓕᕆᔨᒃᑯᑦ ᒥᓂᔅᑕᖓᓐᓄᑦ ᓱᓕ ᐊᐱᖅᑯᑎᒋᒍᒪᓂᐊᕋᒃᑯ. ᖁᔭᒋᑦᓯᐊᓂᐊᖅᑕᕋ ᑭᐅᑦᓯᐊᕈᓐᓇᐹᖓ. 
 
ᑕᕝᕘᓇ ᖃᕋᓴᐅᒃᑯᓪᓗ ᑐᑭᓯᓇᓱᐊᖅᓯᒪᒐᓗᐊᖅᑯᖓ ᑭᓯᐊᓂ ᐅᓪᓗᒥᒧᑦ ᑐᑭᓯᑦᑎᐊᖃᔭᓐᖏᓇᒃᑯ ᑖᓐᓇ 
ᐃᓕᓴᕐᕕᔅᓴᖅ ᓄᑖᖅ ᑕᑲᓇᓂ ᓴᓂᑭᓗᐊᕐᒥ ᐅᑭᐊᔅᓵᖅ ᓴᓇᔭᐅᒋᐊᕐᓂᐊᓕᕐᒪᖔᖅ ᑖᓐᓇ ᑐᑭᓯᒍᒪᔭᕋᓗᐊᕋ. 
ᓇᑯᕐᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ, ᒪᓕᒐᓕᐅᖅᑎ ᑲᑦᑐᒃ. ᐃᓕᓐᓂᐊᖅᑐᓕᕆᓂᕐᒥᑦ ᐱᓕᕆᐊᓕᒃ, ᒥᓂᔅᑕ ᐲᑯ. 
 
ᐊᖓᔪᖅᑳᖅ ᐃᐊᑦ ᐲᑯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐄ, ᑕᐃᓐᓇ ᐃᓕᓐᓂᐊᕐᕕᒃ ᓴᓇᔭᐅᓂᐊᖅᑐᖅ ᑕᐃᑲᓂ 
ᓴᓂᑭᓗᐊᕐᒥ ᑕᐃᒃᑯᐊ ᑐᓴᒐᒃᓴᐃᑦ ᑭᓱᓪᓗ ᑕᒪᒃᑯᐊ ᐊᑐᐃᓐᓇᕈᖅᑎᑕᐅᓴᕋᐃᓐᓂᐊᓯᔪᑦ ᐃᓚᖏᓐᓄᑦ ᑕᐃᒃᑯᓄᖓ 
ᓴᓇᔭᐅᓂᐊᖅᑐᓄᑦ. 
 
ᐄ, ᑕᐃᓐᓇ ᐃᓕᓐᓂᐊᕐᕕᒃ ᓴᓇᔭᐅᒋᐊᕐᓂᐊᖅᑐᖅ. ᐊᒻᒪᓗ ᑕᐃᒪᓐᓇ ᒪᓕᒐᓕᐅᕐᕕᐅᑉ ᐃᓗᐊᓂ ᐅᖃᓚᐅᕋᒪ 
ᑭᖑᓪᓕᕐᒥ ᑲᑎᒪᕐᔪᐊᖅᑎᓪᓗᑕ, ᑕᐃᓐᓇ ᑐᓐᖓᕕᔅᓴᖓ ᐃᓛᒃ ᓄᓇᔅᓴᖓ ᕿᕐᒥᕈᓇᒃᑕᐅᓂᐊᖅᑐᖅ ᐅᐱᕐᖔᖅ 8-9 
ᑕᖅᑭᓂᓪᓗ ᑕᐃᓐᓇ ᒪᑭᑕᐅᓇᓱᓐᓂᐊᖅᑐᓂ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᓯᕗᓪᓕᖅᐹᒥ ᐅᐃᒍᒋᐊᕈᑦ, ᒪᓕᒐᓕᐅᖅᑎ ᑲᑦᑐᒃ. 
 
ᑲᑦᑐᒃ: ᓇᑯᕐᒦᒃ, ᐅᖃᖅᑎᑦᑎᔩ, ᐊᒻᒪ ᓇᑯᕐᒦᒃ ᒥᓂᔅᑕ. ᑭᓯᐊᓂ ᑐᓴᕐᓂᑐᖅ. ᖃᐅᔨᒪᒻᒪᑦ ᑕᑲᓇᓂ ᐃᓕᓴᕐᕕᒻᒥ 
ᐊᒥᓲᑦᓱᓂ ᐅᑯᐊᖅᓯᒪᖃᑦᑕᖅᓯᒪᒻᒪᑦ ᑕᐃᔅᓱᒪᓂ ᖃᐅᔨᒪᔭᐅᒻᒪᑦ ᑕᐃᓐᓇ ᓱᓇᐅᒻᒪᖔᑦ.  
 
ᑭᓯᐊᓂ ᐅᖃᕐᒪᑦ ᐅᐱᕐᖔᖑᓕᖅᑲᒡᒎᖅ ᓴᓇᔭᐅᒋᐊᓛᓕᕐᒪᑦ ᐊᒻᒪ ᐅᑭᐊᔅᓵᖅ ᓴᓇᔭᐅᒋᐊᓚᖓᓕᕐᒪᑦ, ᐅᖃᖅᑐᖓ 
ᑕᐃᒪ ᑖᒃᑯᐊ ᖃᐅᔨᒪᒐᒃᑯ ᐃᓂᔅᓴᖓᓗ ᐃᓪᓘᓪᓗ ᓴᓇᔭᐅᓂᔅᓴᖓ ᖃᓄᐃᓕᖓᓂᔅᓴᖓᓗ ᑖᒃᑯᐊ 
ᐱᔭᕇᖅᓯᒪᑦᑎᐊᖅᑐᑦ ᐊᕝᕕᐊᕈᑎᖃᖅᑑᔮᓐᖏᑦᑐᑦ ᐅᑭᐊᔅᓵᖅ ᓴᓇᔭᐅᒋᐊᓯᓗᓂ ᑕᐃᓐᓇ ᐅᕙᓂ ᐊᑐᐃᓐᓇᑎᐊᖅ 
ᓱᒧᑦ, ᑐᑭᓯᒐᓚᓪᓗᒍᖃᐃ ᓱᒧᑦ ᐅᐱᕐᖔᖏᓐᓈᕐᓂᐊᕐᒪᖔᖅ ᑕᐃᑯᖓᖅᑕᐅᕙᑭᐊᖅ ᑕᐃᓐᓇ ᐃᓕᓴᕐᕕᒃ. ᓇᑯᕐᒦ 
ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ, ᒪᓕᒐᓕᐅᖅᑎ ᑲᑦᑐᒃ. ᐃᓕᓐᓂᐊᖅᑐᓕᕆᓂᕐᒧᑦ ᒥᓂᔅᑕ, ᒥᓂᔅᑕ ᐲᑯ. 

ᐊᖓᔪᖅᑳᖅ ᐃᐊᑦ ᐲᑯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑲᐅᒐᒪᐃᓛᒃ ᑕᐃᒃᑯᐊ ᐅᓪᓗᒥ ᖃᐃᑕᐅᓯᒪᔪᑦ 
ᐊᐃᐳᕈ 1, 2008 ᑮᓇᐅᔭᐃᑦ ᓄᑖᓐᖑᖅᑎᑕᐅᑎᓪᓗᒋᑦ ᓯᑎᐱᕆ 2010-ᒧᑦ ᒪᕐᕉᓐᓄᒃ ᐊᕐᕌᒎᓐᓄᒃ ᑕᐃᓐᓇ 
ᓴᓇᔭᐅᓇᓱᓐᓂᐊᖅᑐᖅ. ᐄ, ᓱᒃᑲᔪᕈᓗᒃ ᐃᓕᓐᓂᐊᕐᕕᐊᓗᒻᒥᑦ.  
 
ᓴᓇᓂᐊᖅᑎᓪᓗᑕ ᐱᒋᐊᕈᑦᑎᒃᑯ ᐅᑭᐊᔅᓵᖅ ᒪᑐᔭᐅᔪᓐᓇᖅᓯᔾᔮᓐᖏᑦᑐᑦ, ᒪᑐᔭᐅᔪᓐᓇᖅᓯᖏᑉᐸᑦ 
ᐅᑭᐅᓐᖑᓚᐅᓐᖏᓐᓂᖓᓂ ᓱᒃᑯᑐᐃᓐᓇᕐᓂᐊᕐᒥᒻᒪᑦ. 
 
ᑕᐃᒪᓐᓇ ᐱᐅᔪᓂᑦ ᑕᑯᓐᓇᕋᓱᑦᑐᖓ ᐋᖅᑭᔅᓱᐃᓯᒪᓇᓱᑦᑐᖓ ᑕᐃᒃᑯᐊ ᐱᕐᔪᐊᑦ ᓲᕐᓗ ᑐᓐᖓᕕᔅᓴᖏᓪᓗ 
ᑕᒪᒃᑯᐊᓕᒫᑦ ᐅᑭᐊᔅᓵᖅ ᐃᓕᐅᖅᑲᖅᑕᐅᕙᓪᓕᐊᓂᐊᓕᖅᑐᑦ. ᑕᐃᒪᓕ 2009-ᖑᓕᖅᑐᓂ ᐅᐱᕐᖔᒃᑯᑦ ᒪᑯᐊ 
ᐊᑭᕐᖓᐃᑦ, ᐃᒐᓛᑦ ᑕᒪᒃᑯᐊᕈᔪᐃᑦ ᐃᓕᐅᖅᑲᖅᑕᐅᓕᕋᔭᖅᑐᑦ ᑕᒪᓐᓇ ᐱᕙᓪᓕᐊᓕᖅᐸᑦ ᐅᐱᕐᖔᖅ 2010-
ᖑᓕᕋᔭᖅᖢᓂ ᑕᐃᒪᐃᓕᖓᓇᔭᖅᑐᖅ. ᐄ, ᐃᖏᕐᕋᑦᑎᐊᕐᓂᐊᖅᐸᓗᑦᑐᖅ.  
 
ᐄ, ᑖᓐᓇ ᒪᓕᒐᓕᐅᖅᑎ ᖃᐅᔨᒪᓪᓗᒍ ᑕᒪᕐᒥᑦᑎᐊᕌᓗᒃ ᐃᓗᐃᑦᑐᖅ ᐅᒥᐊᕐᔪᐊᒃᑯᑦ ᑎᑭᖁᓪᓗᓂᒋᑦ ᑭᓯᐊᓂᑦᑕᐅᖅ 
ᓯᕗᕐᖓᓂ ᓴᓇᒋᐊᓚᐅᓐᖏᓂᑦᑎᓐᓂ ᑕᒪᒃᑯᐊ ᐱᓕᕆᐊᕆᔭᕆᐊᓖᑦ ᑕᒪᔾᔭᐅᖃᑦᑕᕐᒪᑕ 
ᑕᐃᒪᐃᑦᑐᖅᑕᖃᑐᐃᓐᓇᕆᐊᖃᖅᑐᓂᓗ, ᑭᓯᐊᓂ ᑕᒪᑐᒪᓂ ᐊᐅᔭᖅ ᐱᒋᐊᕐᓂᐊᖅᑐᖅ ᕿᒥᕐᕈᐊᕐᓂᐊᖅᑐᑎᒃᑯᓪᓗ 
ᓄᓇ ᓇᔪᕐᓂᐊᖅᑕᖓ ᐊᐅᔭᖅ ᐱᒋᐊᕐᓂᐊᕐᒪᑕ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐊᐃᑉᐹᓂ ᐅᐃᒍᕆᐊᕈᑦ, ᒪᓕᒐᓕᐅᖅᑎ ᑲᑦᑐᒃ. 
 
ᑲᑦᑐᒃ: ᓇᑯᕐᒦᒃ, ᐅᖃᖅᑎᑦᓯᔩ. ᒥᓂᔅᑕᖃᐃ ᐅᖃᐅᑎᒋᔪᓐᓇᖅᐹᖓᖃᐃ ᑕᐃᒃᑯᐊ ᐃᓪᓗᐃᑦ ᐊᓕᓂᒃᓴᖏᑦ 
ᓴᕕᕋᔭᐃᑦ, ᓴᕕᕋᔭᓂᖏᓐᓇ ᐊᓕᓐᓂᖃᕐᓂᐊᖅᑰᒻᒪᑦ ᐅᕝᕙᓘᓐᓃᑦ ᑖᓐᓇ ᓇᐸᕕᖃᕐᓂᐊᖅᑰᒻᒪᑦ. ᑕᐃᒃᑯᐊᖃᐃ 
ᓴᕕᕋᔭᐃᑦ ᐅᒥᐊᕐᔪᐊᒃᑯᖃᐃ ᑎᑭᓚᖓᕙᑦ ᐊᐅᔭᖅ? ᓇᑯᕐᒦᒃ, ᐅᖃᖅᑎᑦᓯᔩ. 
 
ᐅᖃᖅᑎ: ᖁᔭᓐᓇᒦᒃ, ᒪᓕᒐᓕᐅᖅᑎ ᑲᑦᑐᑦ. ᐃᓕᓐᓂᐊᖅᑐᓕᕆᓂᕐᒧᑦ ᐱᓕᕆᐊᕐᓕᒃ, ᒥᓂᔅᑕ ᐲᑯ. 
 
ᐊᖓᔪᖅᑳᖅ ᐃᐊᑦ ᐲᑯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦ. ᑕᐃᒪ ᐅᖃᓪᓚᖃᑎᖃᑦᖢᖓ ᑕᐃᒃᑯᐊ ᓴᓂᔭᐅᔪᓂᒃ 
ᐱᓕᕆᐊᖃᖃᑦᑕᖅᖢᓂᒃ ᑕᒪᑐᒥᖓ ᐃᓕᓐᓂᐊᕐᕕᒻᒥᒃ ᐅᖃᐅᓯᖃᐃᓐᓇᖃᑦᑕᕐᒪᑦ ᑲᑎᒪᔩᑦ ᐃᑲᔪᖅᑐᐃᓯᐊᖅᑐᓂᓗ 
ᐃᓕᓐᓂᐊᕐᕕᒻᒥ ᐱᓗᐊᖅᑐᒥᒃ.  
 
ᑖᒃᑯᐊ ᐅᖃᖅᓯᒪᓪᓚᑖᖅᑐᓂᒃ ᐃᓛᒃ ᑐᓐᖓᕕᒋᓂᐊᖅᑕᖏᑦ ᖃᓄᐃᑦᑑᓂᐊᕐᒪᖔᑕ ᓴᕕᕋᔭᐅᓐᓂᐊᕐᒪᖔᑕ 
ᖃᐅᔨᒪᖏᑕᒃᑲ. ᑭᓯᐊᓂ ᐅᖃᕈᒪᔪᖓ ᑲᑎᒪᔨᐅᔪᒧᑦ ᑕᐃᑲᓂ ᐃᓂᒃᓴᖓᓂᒃ ᐱᓕᕆᐊᖃᕆᐊᖃᕐᓂᐊᕐᒪᑕ 
ᓴᓇᒍᓐᓇᓂᐊᖅᖢᑎᓪᓗ ᐊᐅᔭᐅᓂᐊᖅᑐᒥᒃ. ᑖᒃᑯᐊ ᓴᕕᕋᔭᖃᕐᓂᐊᕐᒪᖔᑕ ᖃᐅᔨᒪᖏᒃᑲᓗᐊᖅᑐᖓ ᑕᒪᓐᓇ 
ᕿᒥᕐᕈᔪᓐᓇᓂᐊᖅᑕᕗᑦ ᐱᓇᓱᐊᕈᓯᐅᓂᐊᖅᑐᓂ.  

ᑕᒪᒃᑯᐊ ᓲᕐᓗ ᓯᑯᖃᑉᐸᑦ ᓱᓕ, ᓲᕐᓗ ᐅᒥᐊᕐᔪᐊᑦ ᑎᑭᑲᐅᑎᒋᖏᑉᐸᑦ ᑕᒪᓐᓇ ᐃᖢᐃᓕᐅᕈᑕᐅᒍᓐᓇᓂᐊᕐᒪᑦ. 
ᑕᐃᒪᓐᓇ ᐱᕕᒃᓴᖃᑦᑎᑦᑎᒐᓱᐊᖅᑐᒍᑦ ᑕᒪᑐᒪ ᒥᒃᓵᓄᑦ ᓴᓇᔭᐅᓂᐊᖅᑐᖅ ᐃᓕᓐᓂᐊᖅᕕᐅᑉ. ᐃᒪᓐᓇ 
ᐱᓐᖏᑳᓪᓚᑐᐃᓐᓇᕆᐊᖃᓐᓂᕈᑦᑎᒍ ᐱᑳᓪᓚᒍᓐᓇᓂᐊᖏᒻᒪᑦ. ᑕᐃᒪ ᑐᑭᓯᐅᒪᒐᓗᐊᖅᑐᖓ ᑖᒃᑯᐊ ᐅᒥᐊᕐᔪᐊᒃᑯᑦ 
ᑎᑭᓐᓂᐊᖅᑐᑦ ᐊᕐᕌᒍᒥ ᐊᑐᖅᑐᒥ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ ᒥᓂᔅᑕ. ᐱᖓᔪᐊᑦ ᐊᒻᒪᓗ ᑭᖑᓪᓕᖅᐹᖅ ᐅᐃᒍᕆᐊᕈᑦ, ᒪᓕᒐᓕᐅᖅᑎ ᑲᑦᑐᒃ. 
 
ᑲᑦᑐᒃ: ᐅᖃᖅᑎᑦᓯᔩ, ᒥᓂᔅᑖ ᐅᖃᖅᑑ ᑖᒃᑯᐊ ᐃᓛᒃ ᑕᐃᓐᓇ ᓇᓃᓐᓂᖅᓴᖓᓂᒃ ᐱᓕᕆᓂᐅᓂᐊᖅᑐᖅ ᑕᐃᒃᑯᐊ 
ᐃᓛᒃ ᑳᑦᑐᓛᓂᐊᖅᑐᐃᑦ ᓄᓇᓕᓐᓂ ᓄᓇᓕᒥᐅᑕᐅᓚᖓᕚᓐ ᑕᐃᒃᑯᐊ ᑖᒃᑯᓂᖓ site work-ᒋᓛᖅᑕᖓᓂᒃ. 
ᐃᒃᑯᐊᖃᐃ ᓄᓇᓕᓐᓂᒃ ᐱᓯᒪᓚᒐᕙᓐ? ᓇᑯᒻᒦᒃ ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ, ᒪᓕᒐᓕᐅᖅᑎ ᑲᑦᑐᒃ. ᐃᓕᓐᓂᐊᖅᑐᓕᕆᓂᕐᒥᒃ ᐱᓕᕆᐊᕐᓕᒃ, ᒥᓂᔅᑕ ᐲᑯ. 
 
ᐊᖓᔪᖅᑳᖅ ᐃᐊᑦ ᐲᑯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑖᒃᑯᐊ ᐃᓕᓐᓂᐊᖅᓕᕆᔨᒃᑯᑦ ᐊᕐᕌᒍᓂᒃ 
ᐊᒥᓲᓯᒪᓕᖅᑐᓂ ᐱᓕᕆᔨᑖᖃᑦᑕᖅᓯᒪᒐᑦᑕ ᑕᒪᒃᑯᓂᖓ ᓴᓐᖏᔪᓂᒃ ᐱᓕᕆᔨᓂᒃ ᓴᓂᑭᓗᐊᕐᒥᐅᓂᒃ. ᒥᔅᑕ ᔭᐃᒥᓴᓐ 
ᑕᐃᓐᓇ ᐱᓕᕆᖃᑕᐅᓪᓗᓂ ᐃᓕᓐᓂᐊᖅᑎᑦ ᑕᐃᒪᓐᓇ ᐸᐃᕆᖅᕕᓕᐅᓚᐅᕐᒪᑕ ᐊᓯᖏᓐᓂᓪᓗ ᓴᓂᑭᓗᐊᕐᒥ.  
 
ᑕᐃᒪᖃᐃ ᖃᓄᑐᐃᓐᓇᖅ ᐱᓕᕆᓂᐊᖅᑎᓪᓗᒋᑦ ᓴᓇᓂᐊᖅᑎᓪᓗᒋᑦ ᓴᓂᑭᓗᐊᕐᒥ ᓄᓇᕗᑦ ᒐᕙᒪᒃᑯᖏᑦ 
ᐊᑐᕈᒪᒐᑦᑕ ᑕᒪᒃᑯᓂᖓ ᓄᓇᓕᓐᓂᒥᐅᑕᐅᔪᓂᒃ ᐊᔪᓐᓇᖏᑦᑐᐊᕌᖓᓐ. ᐃᓕᓐᓂᐊᖅᑎᑕᐅᓯᒪᒻᒪᑕ ᑕᐃᑲᓂ 
ᓴᓂᑭᓗᐊᕐᒥ ᐃᓪᓗᕐᔪᐊᓕᐅᕐᓂᕐᒧᑦ. ᑕᐃᒪᓐᓇ ᐊᑐᕋᓱᐊᕐᓂᐊᖅᑐᒍᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᑲᑎᒪᒡᔪᑎᔅᓴᕗᑦ 6, ᐅᖃᐅᓯᒃᑯᑦ ᐊᐱᖅᑯᑏᑦ. ᑭᒡᒐᑐᖅᑐᖅ ᑲᖏᖅᖠᓂᐅᑉ 
ᐅᐊᓐᓇᖓᓄᑦ, ᒪᓕᒐᓕᐅᖅᑎ ᑰᓕ. 
 
ᐊᐱᖅᑯᑦ 548 - 2(4): ᓄᓇᕗᒥ ᓇᒻᒥᓂᖃᖅᑐᓂᑦ ᐃᑲᔫᑎᐅᑉ ᐊᑐᖅᑕᐅᑎᑕᐅᓂᖓ 

ᖃᐅᔨᓴᖅᑕᐅᖃᑦᑕᕐᓂᖓᓗ (ᑰᓕ) 
 
ᑰᓕ: ᖁᔭᓐᓇᒦᒃ, ᐅᖃᖅᑎ. ᐅᓇ ᐱᔭᕆᐊᑐᒐᓚᒻᒪᑦ ᖃᓪᓗᓈᑎᑐᑦ ᐅᖃᓕᒫᓐᓂᐊᖅᑕᕋ, ᐅᖃᖅᑏ. (ᑐᓵᔨᑎᒍᑦ) 
ᖁᔭᓐᓇᒦᒃ, ᐅᖃᖅᑏ. ᑖᓐᓇ ᐊᐱᖅᑯᑎᒋᔭᕋ ᒥᓂᔅᑕᒧᑦ ᐱᕙᓪᓕᐊᔪᓕᕆᔨᒃᑯᓐᓂ ᐱᓕᕆᐊᖃᒻᒪᑦ ᑖᒃᓱᒥᖓ ᓄᓇᕘᒻᒥ 
ᓇᒻᒥᓂᖅ ᐱᓕᕆᕝᕕᖃᑦᑐᑦ ᐃᑲᔫᑎᖓᓂᒃ. 
 
ᐅᖃᖅᑏ, ᑖᓐᓇ NNI ᐊᑐᐊᒐᖓ ᐅᖃᖅᓯᒪᒻᒪᑦ ᖃᐅᔨᓴᖃᑦᑕᕐᓂᖅ ᒪᓕᒃᑎᑦᑎᖃᑦᑕᕐᓂᕐᓗ 
ᐃᓕᖅᑯᓯᕆᔭᐅᒋᐊᖃᑦᑐᓂᒃ ᒪᓕᒐᓗᐊᕐᒪᖔᑕ ᐊᑐᐊᒐᓂᒃ ᑕᒪᒃᑯᐊ ᑳᑐᓛᑎᐅᔪᑦ. ᒥᓂᔅᑕ ᐅᖃᕈᓐᓇᖅᐹ ᑲᑎᒪᕕᐅᑉ 
ᐃᓗᐊᓂ ᐅᓪᓗᒥ ᓄᓇᕗᑦ ᒐᕙᒪᒃᑯᖏᓐᓂ ᐃᖅᑲᓇᐃᔭᖅᕕᐅᔪᑦ ᑕᐃᒪᓐᓇ ᐃᓱᒫᓕᒍᑎᒋᔭᐅᔪᓂᒃ 
ᑭᐅᔾᔪᑎᖃᑉᐸᒻᒪᖔᑕ ᒪᓕᒐᕐᓂᒃ ᒪᓕᒍᓐᓃᕌᖓᑕ ᓄᓇᕗᒻᒥ ᓇᒻᒥᓂᖃᑦᑐᑦ ᐃᑲᔫᑎᖏᓐᓂᒃ ᐊᒻᒪᓗ ᖃᓄᖅ 
ᖃᐅᔨᓴᖃᑦᑕᖅᐸᑦ? ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ, ᒪᓕᒐᓕᐅᖅᑎ ᑰᓕ. ᐱᓕᕆᐊᕐᓕᒃ ᐱᕙᓪᓕᐊᔪᓕᕆᔨᒃᑯᓐᓄᑦ ᐃᖏᕐᕋᔪᓕᕆᓂᕐᒧᓪᓗ, 
ᒪᓕᒐᓕᐅᖅᑎ ᓇᑦᑎᖅ. 

ᐊᖓᔪᖅᑳᖅ ᐸᑎᖅ ᓇᑦᑎᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑖᓐᓇ ᓱᓕᑦᑎᐊᖅᑐᖅ ᑖᓐᓇ ᑲᑎᒪᔨᐅᔪᖅ 
ᐃᒪᓐᓇ ᒪᓕᒐᒃᑲᓗᐊᕐᒪᖔᑕ ᖃᐅᔨᓴᖃᑦᑕᖅᑐᒍᑦ. ᐃᓛᒃ ᖃᐅᔨᓴᖃᑦᑕᖏᓐᓇᑦᑕ ᖃᓄᐃᓕᖓᓂᐊᕐᓂᖓᓄᑦ 
ᐱᓕᕆᐊᖃᖔᖃᑦᑕᕋᑦᑕ. ᑕᐃᒪᓐᓇ ᑐᒃᓯᕋᖅᑐᖃᓚᐅᖅᓯᒪᖅᑰᖏᒻᒪᑦ ᖃᐅᔨᓴᖅᑕᐅᓯᒪᖁᓪᓗᒋᑦ ᑖᒃᑯᐊ ᓄᓇᕗᒻᒥ 
ᓇᒻᒥᓂᖃᑦᑐᑦ ᐃᑲᔫᑎᑦ ᐊᑐᖅᑕᐅᒐᓗᐊᕐᒪᖔᑕ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᓯᕗᓪᓕᖅᐹᒥᒃ ᐅᐃᒍᕆᐊᕈᑦ, ᒪᓕᒐᓕᐅᖅᑎ ᑰᓕ. 
 
ᑰᓕ (ᑐᓴᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᑖᓐᓇ ᓄᓇᕗᒻᒥ ᓇᒻᒥᓂᓕᒃ ᐃᑲᔫᑎᖏᑦ ᐊᑐᓂᒃ ᑖᒃᑯᐊ ᑳᑦᑐᓛᒃᑎᐅᔪᑦ 
ᒐᕙᒪᒃᑯᓐᓂ ᐱᓕᕆᔨᐅᔪᑦ ᐱᓕᕆᒋᐊᖃᒻᒪᑕ ᑳᑦᑐᓛᒃᑏᑦ ᒪᓕᒃᑲᓗᐊᒻᒪᖔᑕ ᑖᒃᑯᓂᖓ ᑮᓇᐅᔭᓂᒃ 
ᐊᑐᖅᐸᓪᓕᐊᓂᕌᖓᒥᒃ. ᒥᓂᔅᑕ ᐅᖃᕈᓐᓇᖅᐹ ᖃᓄᓪᓚᑦᑖᖅ ᒐᕙᒪᒃᑯᑦ ᖃᐅᔨᓴᖃᑦᑕᕐᒪᖔᑕ ᐃᓄᐃᑦ 
ᐱᓕᕆᑎᑕᐅᒐᓗᐊᕐᒪᖔᑕ ᑳᑦᑐᓛᒃᑎᐅᔪᓄᑦ. ᓲᕐᓗ ᓴᓗᒻᒪᔅᓴᐃᓂᕐᒧᑦ ᑳᑦᑐᓛᒃᑎᑦᑎᓕᕌᖓᑕ ᒐᕙᒪᒃᑯᑦ 
ᐃᓪᓗᖁᑎᒋᔭᖏᓐᓂᒃ, ᐱᖁᑎᒋᔭᖏᓐᓂᓪᓗ ᓄᓇᕗᒻᒥ. ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ, ᒪᓕᒐᓕᐅᖅᑎ ᑰᓕ. ᐱᓕᕆᐊᕐᓕᒃ ᐱᕙᓪᓕᐊᔪᓕᕆᓂᕐᒧᑦ ᐃᖏᕐᕋᔪᓕᕆᓂᕐᒧᓪᓗ, ᒥᓂᔅᑕ 
ᓇᑦᑎᖅ. 
 
ᐊᖓᔪᖅᑳᖅ ᐸᑎᖅ ᓇᑦᑎᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑕᐃᒪ ᑭᒃᑯᑦ ᑳᑦᑐᓛᒃᑎᐅᒻᒪᖔᑕ 
ᓴᓗᒻᒪᔅᓴᐃᓂᕐᒧᑦ ᐃᓕᓐᓂᐊᕐᕕᒻᒥ ᐱᖁᑎᒋᔭᐅᔪᓂᓪᓗ ᒐᕙᒪᒃᑯᓐᓂᒃ ᖃᐅᔨᒋᐊᕐᓂᐊᖅᐸᕋ ᑕᒪᓐᓇ. ᑕᐃᒪᓐᓇ 
ᒪᓕᒐᓗᐊᕐᒪᖔᑕ ᓄᓇᕘᒻᒥ ᓇᒻᒥᓂᓖᑦ ᐃᑲᔫᑎᖏᓐᓂᒃ ᐊᑐᐊᒐᓂᒃ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐊᐃᑉᐹᓂᒃ ᐅᐃᒍᕆᐊᕈᑦ, ᒪᓕᒐᓕᐅᖅᑎ ᑰᓕ. 
 
ᑰᓕ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᖅᐳᖓ ᑖᒃᓱᒥᖓ. ᑕᐃᒪᓐᓇ ᐱᒻᒪᕆᐅᒻᒪᑦ ᑖᓐᓇ 
ᑐᓴᕆᐊᖃᕋᑦᑎᒍ, ᐅᖃᖅᑏ.  
 
ᐊᐱᖅᑯᑎᒋᒃᑲᓂᓐᓂᐊᖅᑕᕋ ᓄᓇᕗᑦ ᒐᕙᒪᒃᑯᖏᑦ ᒫᓐᓇᓵᖑᓚᐅᖅᑐᒥᒃ ᐊᕐᕌᒍᑕᒫᖅᓯᐅᑎᒥᒃ ᐅᓂᒃᑳᖏᑦ 
ᐅᖃᖅᓯᒪᒻᒪᑕ ᑖᒃᑯᐊᒎᖅ $31,000-ᓂᑦ ᐊᑭᓖᒋᐊᖃᓚᐅᖅᓯᒪᒻᒪᑕ 2006-07-ᒥᓗ. ᐅᑉᐱᕈᓱᒃᑐᖓ ᐃᓚᖏᑦ 
ᑲᑉᐸᓂᒃᑯᑦ ᑖᓐᓇ ᓄᓇᕗᒻᒥ ᓇᒻᒥᓂᓖᑦ ᐃᑲᔫᑎᖏᑦ ᓱᕙᓕᑭᐊᖑᓂᕋᓐᓂᒃ ᑕᐃᒪᓐᓇ ᐃᓄᓐᓂᒃ 
ᐱᓕᕆᔨᑖᖅᑕᐃᓕᒪᖃᑦᑕᓂᐊᕐᒪᑕ. ᒥᓂᔅᑕ ᐅᖃᕈᓐᓇᖅᐸ ᑲᑎᒪᕕᐅᑉ ᐃᓗᐊᓂ ᑕᒪᒃᑯᐊ ᑲᑉᐸᓂᐅᔪᑦ 
ᖃᐅᔨᓴᖅᑕᐅᓯᒪᒻᒪᖔᑕ, ᐊᑭᓖᑎᑕᐅᓂᐊᕐᒪᖔᑦ, ᐊᑭᓕᐅᑕᐅᓚᐅᕐᒪᖔᑕᓗ ᐊᕐᕌᓂ. ᑕᐃᒪᓐᓇ ᐃᓄᓐᓂᒃ 
ᐱᓕᕆᑎᑦᑎᒋᐊᖃᕐᓂᖏᓐᓄᑦ ᐱᔨᑦᑎᓐᖏᑎᓪᓗᒋᑦ? ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ, ᒪᓕᒐᓕᐅᖅᑎ ᑰᓕ. ᐱᓕᕆᐊᓕᕐᓕᒃ ᐱᕙᓪᓕᐊᔪᓕᕆᓂᕐᒧᑦ ᐃᖏᕐᕋᔪᓕᕆᓂᕐᒧᓪᓗ, ᒥᓂᔅᑕ 
ᓇᑦᑎᖅ. 
 
ᐊᖓᔪᖅᑳᖅ ᐸᑎᖅ ᓇᑦᑎᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐃᑲᔪᑦᓯᐊᖅᑕᕋ ᑖᓐᓇ ᓄᓇᕘᒻᒥ ᓇᒻᒥᓂᓖᑦ 
ᐃᑲᔫᑎᖏᑦᑕ ᐊᑐᐊᒐᖓᓐ. ᑕᐃᒪᓐᓇᓗ ᐅᓂᒃᑳᖅᕕᐅᓯᒪᓐᖏᑦᖢᖓ ᑕᒪᑐᒪ ᒥᒃᓵᓄᑦ ᐱᓕᕆᔨᖓᓂᒃ ᑕᒪᓐᓇ 
ᖃᐅᔨᒋᐊᕐᓂᐊᖅᐸᕋ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐱᖓᔪᐊᑦ ᐊᒻᒪᓗ ᑭᖑᓪᓕᖅᐹᖅ ᐅᐃᒍᕆᐊᕈᑦ, ᒥᔅᑕ ᑰᓕ. 

ᑰᓕ (ᑐᓵᔨᑎᒍᑦ): ᖁᔭᓐᓇᒦᒃ. ᑕᐃᒪᓐᓇ ᐱᒻᒪᕆᐅᒻᒪᑦ ᑕᒪᓐᓇ ᑐᓴᖅᓯᒪᒋᐊᖃᕋᑦᑎᒍ. ᑕᐃᒪᓐᓇ ᐃᓄᐃᑦ 
ᐱᓕᕆᑎᑕᐅᖃᑦᑕᕆᐊᖃᓐᓂᖏᓐᓄᑦ ᑳᑐᓛᒃᑎᐅᔪᓂᒃ ᒐᕙᒪᒃᑯᑦ ᐱᖁᑎᖏᓐᓂᒃ.  
 
ᑖᓐᓇ ᑭᖑᓪᓕᖅᐹᖅ ᑖᒃᑯᐊ ᑲᓇᑕᓕᒫᒥ ᒐᕙᒪᒃᑯᑦ ᐃᒪᓐᓇ ᑐᓂᓯᖃᑦᑕᕐᒪᑕ ᑲᓇᑕᒥᐅᑕᐅᔪᓂᒃ, Province-ᓯᐅᔪᓪᓗ 
ᑕᒪᒃᑯᐊ ᐱᓕᕆᒋᐊᖃᓐᓂᖏᓐᓂᒃ ᑕᕝᕙᓂ ᓄᓇᒋᔭᒥᓐᓂ ᑲᓇᑕᒥ, ᓄᓇᕗᒻᒥᓗ.  
 
ᒥᓂᔅᑕ ᐅᖃᕈᓐᓇᖅᐹ ᑲᑎᒪᕕᐅᑉ ᐃᓗᐊᓄᑦ ᖃᓄᖅ ᑕᒪᒃᑯᐊ ᒐᕙᒪᒃᑯᑦ ᑕᒪᒃᑯᐊ ᐃᓄᐃᑦ 
ᐱᓕᕆᔨᑖᕆᔭᐅᖃᑦᑕᖅᑐᑦ ᒐᕙᒪᒃᑯᓐᓂ ᑳᓐᑐᕌᒃᑐᖃᖅᑎᓪᓗᒍ ᑕᐃᒪᓐᓇ ᑳᓐᑐᕌᒃ ᒪᓕᒐᑎᒍᑦ ᓴᓇᒋᐊᖃᕐᓂᖏᓐᓄᑦ? 
  
ᓴᖅᑭᑎᑕᐅᖁᓪᓗᒋᓪᓗ ᑖᒃᑯᐊ ᑎᑎᕋᖅᓯᒪᔪᑦ ᑲᓇᑕᒥᐅᑕᐅᖏᑦᑐᑦ ᐃᒪᓐᓇ ᐱᓕᕆᖃᑦᑕᕐᒪᖔᑕ ᖃᐅᔨᒍᓐᓇᖅᐸᑦ? 
ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ, ᒪᓕᒐᓕᐅᖅᑎ ᑰᓕ. ᐱᕙᓪᓕᐊᔪᓕᕆᓂᕐᒧᑦ ᐃᖏᕐᕋᔪᓕᕆᓂᕐᒧᓪᓗ ᐱᓕᕆᐊᕐᓕᒃ, ᒥᓂᔅᑕ 
ᓇᑦᑎᖅ. 
 
ᐊᖓᔪᖅᑳᖅ ᐸᑎᖅ ᓇᑦᑎᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᓴᖅᑭᑎᑦᑎᓂᐊᕐᒪᖔᒻᒪ ᑖᒃᑯᓂᖓ 
ᐅᓂᒃᑳᖅᓯᒪᔪᓂᒃ ᐅᖃᕈᓐᓇᖏᑦᑐᖓ ᑭᓯᐊᓂ ᖃᐅᔨᒋᐊᕈᓐᓇᕐᓂᐊᖅᑐᖓ ᖃᑦᑎᐅᒻᒪᖔᑕ ᑳᓐᑐᕌᑦᑎᐅᖃᑦᑕᖅᑐᑦ 
ᐃᓄᓐᓂᑦ ᐱᓕᕆᕕᑦᑖᖃᑦᑕᖅᑐᑦ, ᐃᓛᒃ ᑕᒪᒃᑯᓂ ᐃᓄᓐᓂᐅᓐᖏᑦᑐᖅ ᐅᑯᓂᖓ ᓴᓇᑲᓐᓂᖅᓯᒪᔪᓂᒃ ᐃᒪᓐᓇ 
ᐱᓕᕆᑎᑦᑎᖃᑦᑕᕐᒪᖔᑕ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᑲᑎᒪᔾᔪᑎᔅᓴᕗᑦ 6. ᐅᖃᐅᓯᒃᑯᑦ ᐊᐱᖅᑯᑏᑦ. ᑭᒡᒐᑐᖅᑎ ᐃᖃᓗᐃᑦ ᕿᑎᐊᓄᑦ, 
ᒪᓕᒐᓕᐅᖅᑎ ᑐᑐ. 
 
ᐊᐱᖅᑯᑦ 549 - 2(4): ᐅᖅᓱᖃᐅᑏᑦ ᖃᓄᑎᒋ ᐊᑐᖅᑕᐅᔪᓐᓇᕐᓂᖏᑦ (ᑐᑐ) 
 
ᑐᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐊᐱᖅᓱᑲᓐᓂᕈᒪᒐᒪ ᐊᕙᑎᒥᐅᑕᓕᕆᓂᕐᒧᑦ ᒥᓂᔅᑕᒧᑦ. 
 
ᐅᖃᖅᑏ, ᐅᖅᓱᐊᓗᒻᒥᑦ ᑯᕕᔪᖃᕌᖓᑦ ᑖᒃᑯᓄᖓ ᐊᕙᑎᒥᐅᑕᓕᕆᔨᒃᑯᓐᓄᑦ ᖃᐅᔨᓴᕆᐊᖅᑐᖃᑦᑕᖅᐹᑦ, 
ᖃᐅᔨᓴᖃᑦᑕᖅᐸᓪᓘ, ᖃᐅᔨᒪᕙᓘ ᒥᓂᔅᑕ ᖃᐅᔨᒪᖃᑦᑕᕋᓗᐊᕐᒪᖔᑕ ᓱᓇᒥᑦ ᐱᔾᔪᑎᖃᖅᑐᑎᒃ 
ᑯᕕᔪᖃᖅᑐᒥᓂᐅᒻᒪᖔᑦ?  
 
ᐅᕙᓂ ᑕᕝᕙᓂ ᐃᖃᓗᓐᓂ ᓲᕐᓗ ᐅᖅᓱᐊᓗᖃᐅᑦ ᑭᓪᓚᖃᓕᓚᐅᕐᒪᑦ. ᖃᑦᓯᓂᑦ ᐊᕐᕌᒍᖃᓚᐅᕐᒪᖓᑦ ᖃᓄᑎᒋ 
ᓄᑕᐅᓐᖏᑎᒋᒻᒪᖔᑦ ᖃᐅᔨᓴᓚᐅᖅᐸᖃᐃ ᐊᒻᒪᓗ ᖃᓄᖅ ᐊᑯᓂᐅᑎᒋᔪᖅ ᐃᒪᓐᓇ ᑯᑐᑦᑕᐃᓕᒪᔪᓐᓇᕐᓂᐊᕐᒪᖔᖅ 
ᖃᐅᔨᓴᓚᐅᖅᓯᒪᕙᖅᑲᐃ ᓱᓇᒥᓪᓗ ᐱᔾᔪᑎᖃᕐᒪᖔᑕ ᖃᐅᔨᓴᖃᑦᑕᖅᐹᑦ? ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒪᓕᒐᓕᐅᖅᑎ ᑐᑐ. ᐱᓕᕆᐊᓕᒃ ᐊᕙᑎᓕᕆᓂᕐᒧᑦ, ᒥᓂᔅᑕ ᐊᑭᓱᒃ. 
 
ᐊᖓᔪᖅᑳᖅ ᐅᓛᔪᒃ ᐊᑭᓱᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐄ, ᑖᒃᑯᐊ ᐊᕙᑎᓕᕆᔨᒃᑯᑦ ᑕᒪᒃᑯᓇᓐᖓᑦ 
ᖃᐅᔨᓴᖅᑎᐅᖃᑕᐅᖃᑦᑕᖅᑐᐃᑦ ᑕᒪᒃᑯᐊ ᐅᖅᓱᖃᐅᑎᐅᓂᕋᖅᑕᕗᑦ ᖃᓄᖅ ᐊᑐᑦᓯᐊᕈᓐᓇᓕᕋᓗᕐᒪᖔᑕ ᑖᒃᑯᐊᓗ 
ᐃᑲᔪᖅᑎᐅᒍᓐᓇᓯᐊᖅᓱᑎᒃ ᑕᒪᓐᓇ ᐊᑦᑕᓇᓕᕐᒫᕈᓐᓇᑦᓯᐊᖅᓱᑎᒃ ᑕᒪᒃᑯᓄᖓ ᐅᖅᓱᖃᐅᑎᖁᑎᖃᐅᖅᑐᓄᑦ 
ᑕᒪᒃᑯᓇᓐᖓᑦ ᓱᕋᑉᐸᓪᓕᐊᔪᓄᑦ. ᖁᔭᓐᓇᒦᒃ. 

ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᓯᕗᓪᓕᖅᐹᒥᒃ ᐅᐃᒍᒋᐊᕈᑦ, ᒥᔅᑕ ᑐᑐ. 
 
ᑐᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐄ, ᐅᖃᖅᑏ ᒥᓂᔅᑕ ᐅᖃᕈᓐᓇᖅᐹ ᐅᕙᓐᓄᑦ ᖃᐅᒪᒻᒪᖔᕐᒥ ᑖᒃᑯᐊ 
ᑯᕕᓚᐅᖅᑐᑦ ᑕᕝᕙᓂ downtown-ᖓᓂ ᐃᖃᓗᓐᓂ ᑎᑎᖅᑲᓂᐊᕐᕕᐅᑉ ᓴᓂᐊᓂ ᐊᒻᒪᓗ ᐅᑭᐅᖅᑕᖅᑐᒥ 
ᓯᓚᑦᑐᓴᕐᕕᒻᒥ. ᑖᒃᑯᐊᖃᐃ ᐅᖁᖅᓯᒪᓕᕐᒪᑕᖃᐃ ᑕᐃᒪᓐᓇ ᑯᕕᖃᑦᑕᓕᖅᐳᖅᑲᐃ? ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᑐᑐ. ᐊᕙᑎᓕᕆᓂᕐᒧᑦ ᐱᓕᕆᐊᓕᒃ, ᒥᓂᔅᑕ ᐊᑭᓱᒃ. 
 
ᐊᖓᔪᖅᑳᖅ ᐅᓛᔪᒃ ᐊᑭᓱᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑖᒃᑯᐊ CGS-ᑯᑦ ᓴᓗᒻᒪᖅᓴᐃᒐᔭᖅᑐᑦ ᑕᑉᐱᔅᓱᒪᓐᖓᑦ 
Young Offenders-ᖑᓂᕋᖅᑕᐅᔪᑦ ᑖᒃᑯᓄᖓ ᐃᑲᔪᖅᑎᖃᖃᓗᐊᖅᑐᑎᒃ ᑕᕝᕙᓐᖓᑦ 
ᐊᕙᑎᓕᕆᔨᒃᑯᓐᓃᓐᖔᖅᓯᒪᔪᓂᒃ. ᑖᒃᑯᐊ ᑎᑎᕋᖅᑕᐅᓯᒪᔪᐃᑦ ᐊᓚᒃᑲᑦᑎᐊᕈᓐᓇᕋᔭᖅᑕᒃᑲ ᖃᓄᐃᑦᑑᓇᔭᓚᐅᕐᒪᖔᑕ 
ᑖᒃᑯᐊ ᓱᓇᓄᑦ ᑯᕕᓯᓚᐅᕐᒪᖔᑕ ᐅᕝᕙ ᕿᕐᓛᓕᓚᐅᕐᒪᖔᑕ ᓱᒻᒪᑦ. ᑕᒪᓐᓇ ᐱᓕᕆᐊᕆᔭᐅᕙᓪᓕᐊᑎᓪᓗᒍ 
ᐅᖃᐅᓯᕆᑦᑎᐊᕈᓐᓇᕋᔭᖅᑲᕋ ᑕᕝᕗᖓ ᒪᓕᒐᓕᐅᖅᑎᐅᖃᑎᓐᓄᑦ. ᓇᑯᕐᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐊᐃᑉᐹᓂ ᐅᐃᒍᒋᐊᕈᑦ, ᒥᔅᑕ ᑐᑐ. 
 
ᑐᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐄ, ᐅᖃᖅᑏ ᑕᐃᔅᓱᒪᓂ ᑕᖅᑭᐅᓚᐅᖅᑐᒥ ᑖᒃᑯᐊ ᐊᕙᑎᓕᕆᔨᒃᑯᑦ 
ᐊᐅᓪᓚᖅᑎᑦᑎᖃᑦᑕᓚᐅᕐᒪᑕ ᑎᑎᕋᖅᓯᒪᔪᓂᒃ, ᐅᖃᖅᓯᒪᔪᓂᒃ ᑭᓱᓂᒃ ᕿᓂᕆᐊᖃᕐᒪᖔᑕ ᐅᖅᓱᐊᓗᖃᐅᑎᒥᓐᓂᒃ 
ᖃᓄᐃᑦᑑᓕᕐᓂᖓᓄᑦ. ᑕᐃᒪᐃᑦᑑᑎᓪᓗᒍ ᒥᓂᔅᑕ ᐊᐱᕆᔭᕋ ᑭᒃᑯᑐᐃᓐᓇᕐᓄᑦ ᑕᒪᓐᓇ ᓇᒃᓯᐅᑎᔭᐅᓯᒪᓕᕐᒪᖔᑦ, 
ᖃᐅᔨᒪᓂᐊᕐᒪᑕ ᐃᓄᐃᑦ ᒐᕙᒪᒃᑯᑦ ᐱᖁᑎᒋᔭᖏᓐᓂᑦ, ᐃᓪᓗᖁᑎᒋᔭᖏᓐᓂᑦ ᓱᓇᓂᑦ ᖃᐅᔨᓴᖃᑦᑕᕆᐊᖃᕐᓂᖏᑦ 
ᐅᖅᓱᐊᓗᖃᐅᑎᖃᕐᕕᒻᒥᓂᒃ, ᑕᐃᒪᓐᓇ ᐃᓱᐃᓪᓕᐅᖁᓐᖏᓪᓗᒋᑦ, ᑕᐃᒪᓐᓇ ᑯᕕᔪᖃᖃᑦᑕᖅᓯᒪᓕᕐᒪᑦ ᐃᖃᓗᓐᓂᑦ 
ᐊᒥᓱᓂᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒪᓕᒐᓕᐅᖅᑎ ᑐᑐ. ᐊᕙᑎᓕᕆᓂᕐᒥᑦ ᐱᓕᕆᐊᓕᒃ, ᒥᓂᔅᑕ ᐊᑭᓱᒃ. 
 
ᐊᖓᔪᖅᑳᖅ ᐅᓛᔪᒃ ᐊᑭᓱᒃ: ᓇᑯᕐᒦᒃ, ᐅᖃᖅᑎᑦᑎᔩ. ᐄ, ᐃᖅᑲᓇᐃᔭᖅᑎᕗᑦ ᒐᕙᒪᒃᑯᓐᓄᑦ ᑕᒪᑦᓱᒥᖓ 
ᐅᖃᐅᔾᔨᒋᐊᖅᑎᐊᕐᓂᐊᖅᑲᕗᑦ, ᐅᖃᐅᔾᔪᖅᓯᒪᔭᕋᓗᐊᕗᑦ ᑕᒪᓐᓇ ᐱᒻᒪᕆᐅᒻᒪᑦ ᐅᖅᓱᐊᓗᒻᒥᑦ 
ᑯᕕᑎᑦᑎᑦᑕᐃᓕᓂᐅᔪᖅ ᑕᒪᐅᖓ ᓄᓇᒧᑦ. ᑖᒃᑯᐊ ᐱᔪᓐᓇᕐᓂᓕᒫᖏᓐᓄᑦᑕᐅᖅ ᐱᓕᕆᐊᖃᕐᓂᐊᕐᒪᑕ. ᑕᒪᒃᑯᐊ 
ᐃᒻᒪᖃ ᐊᑯᓂᒐᓚᒃ ᓴᓇᔭᐅᒪᓕᖅᑐᐃᑦ ᐃᓪᓗᖁᑎᒋᔭᕗᑦ ᑖᒃᑯᐊ CGS-ᑯᑦ ᐃᖅᑲᓇᐃᔭᖃᑎᒋᓗᑎᒍ 
ᖃᐅᔨᓴᖅᑕᐅᒃᑲᖁᓐᓇᕋᔭᖅᑲᕗᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐱᖓᔪᐊᑦ ᐊᒻᒪᓗ ᑭᖑᓪᓕᖅᐹᒥᑦ ᐅᐃᒍᒋᐊᕈᑦ, ᒪᓕᒐᓕᐅᖅᑎ ᑐᑐ. 
 
ᑐᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖃᐅᔨᒪᔪᖓ ᒥᓂᔅᑕᖓ ᐃᓕᓐᓂᐊᖅᑐᓕᕆᔨᒃᑯᑦ ᓇᓗᓇᐃᖅᓯᖅᑲᐅᒻᒪᑦ 
ᓯᕗᓪᓕᐅᔾᔭᐅᔪᓂᑦ ᐋᖅᑭᓱᐃᑎᓪᓗᒍ ᖃᓄᕐᓗ ᐊᑯᓂᐅᑎᒋᔪᖅ ᐊᑐᖅᑕᐅᔭᕆᐊᖃᕐᒪᖔᑕ ᐃᒡᓗᕐᔪᐊᑦ 
ᑕᒪᒃᑯᐊᕈᓘᔭᐃᑦ ᐋᖅᑭᓱᖅᑕᐅᖃᑦᑕᕐᒪᑕ.  

ᒥᓂᔅᑕ ᖃᐅᔨᒪᕗᖃᐃ ᖃᓄᖅ ᐊᑯᓂᐅᑎᒋᔪᖅ ᐊᑐᖅᑕᐅᔪᓐᓇᕐᒪᖔᑕ ᑕᐃᒃᑯᐊ ᐅᓪᓗᖏᑕ ᐃᓱᓕᕝᕕᔅᓴᖃᕐᒪᖔᑕ 
ᐅᖅᓱᐋᓗᖃᐅᑏᑦ ᖃᑦᑕᐅᔭᐃᑦ ᐅᕝᕙᓘᓐᓃᑦ ᐊᕐᕌᒍᓄᑦ 10-15 ᐊᕙᑎᓄᓪᓘᓐᓃᑦ ᐊᑐᖅᑕᐅᔪᔅᓴᐅᑕᒫᖑᕙᑦ? 
ᐱᓕᕆᕕᒻᒧᑦ ᕿᒥᕐᕈᓇᑦᑕᐅᖃᑦᑕᖅᑐᑦ ᑕᐃᒃᑯᐊ ᑐᑭᒧᐊᑦᑎᑕᐅᓪᓗᑎᑦ ᓄᓇᓕᓕᕆᔨᒃᑯᑦ ᐱᓕᕆᕕᕆᔭᖏᓐᓄᑦ 
ᑕᒪᒃᑯᐊ ᐸᕐᓇᐅᑎᖃᑦᑎᐊᖁᓪᓗᒋᑦ ᖃᑦᑕᐅᔮᓗᐃᑦ ᑕᒪᒃᑯᐊ ᐃᕐᖓᓕᑐᐃᓐᓇᕆᐊᖃᕐᒪᑕ 
ᕿᓪᓛᖅᑐᕕᓂᐅᑐᐃᓐᓇᕆᐊᖃᖅᐸᑕ ᑭᖑᕝᕕᖅᑕᐅᔭᕆᐊᖃᕐᓂᖓ. ᖁᔭᓐᓇᒦᒃ.  
 
ᐅᖃᖅᑎ: ᖁᔭᓐᓇᒦᒃ, ᒪᓕᒐᓕᐅᖅᑎ ᑐᑐ. ᐊᕙᑎᓕᕆᓂᕐᒧᑦ ᐱᓕᕆᐊᓕᒃ, ᒥᓂᔅᑕ ᐊᑭᓱᒃ. 
 
ᐊᖓᔪᖅᑳᖅ ᐅᓛᔪᒃ ᐊᑭᓱᒃ: ᐄ, ᑖᒃᑯᐊ CG&S-ᑯᓐᓄᑦ ᑲᒪᒋᔭᐅᖃᑦᑕᕐᒪᑕ ᑕᐃᒃᑯᐊ 
ᐃᖅᑲᓇᐃᔭᖃᑎᒌᑦᑎᐊᓂᐊᖅᑲᕗᑦ ᑕᒪᒃᑯᐊ ᐊᑐᐊᒐᐃᑦ ᐊᑐᖅᑕᐅᑦᑎᐊᓕᕋᓗᐊᕐᒪᖔᑕ ᑕᒪᒃᑯᓄᖓ 
ᐃᓪᓗᖁᑎᒋᔭᑦᑎᓐᓄᑦ ᑕᒫᓂ ᓄᓇᕗᒻᒥ. ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᑲᑎᒪᔾᔪᑎᔅᓴᕗᑦ 6, ᐅᖃᐅᓯᒃᑯᑦ ᐊᐱᖅᑯᑏᑦ. ᑭᒡᒐᑐᖅᑐ ᐃᖃᓗᒃᑑᑦᑎᐊᕐᒧᑦ, 
ᒪᓕᒐᓕᐅᖅᑎ ᐲᑕᓴᓐ. 
 
ᐊᐱᖅᑯᑦ 550 - 2(4): ᖁᓪᓕᖅ ᐊᕐᓇᐃᑦ ᑲᑎᒪᔨᖏᓐᓄᑦ ᐊᖓᔪᖅᑳᖓ ᓄᖅᑲᕐᓂᒥᓂᖓ (ᐲᑕᓴᓐ) 
 
ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᒥᓂᔅᑕᒧᑦ ᐊᐱᖅᑯᑎᒋᔭᐅᔪᖅ ᖁᓪᓖᑦ ᐊᕐᓇᐃᑦ ᐃᓕᓴᕆᔭᐅᓯᒪᔪᑦ 
ᒥᓂᔅᑕᖓᓐᓄᑦ.  
 
ᒫᓐᓇᕋᑖᖑᓚᐅᖅᑐᖅ ᑕᐃᓐᓇ ᓄᖅᑲᖅᑎᑕᐅᕋᑖᓚᐅᕐᒪᑦ ᐊᖓᔪᖅᑳᕆᕋᑖᖅᑕᖓ ᑐᓴᕈᒥᓇᖅᑐᓂᑦ ᐊᐱᖅᑯᑎᔅᓴᓂᓐᓗ 
ᓴᖅᑭᑎᔪᒪᓪᓗᑕ ᓄᓇᕗᑦ ᒐᕙᒪᒃᑯᖏᑦ ᑕᐃᒃᑯᐊ ᑲᑎᒪᔨᓄᑦ ᕼᐊᒻᒪᓚᒃᑯᓐᓄᑦ ᐃᖅᑲᓇᐃᔭᖃᑦᑕᕐᒪᑕ 
ᐃᓕᓐᓂᐊᖅᑐᓕᕆᔨᒃᑯᓐᓄᑦ ᐃᓄᐃᓪᓗ ᑎᒥᖁᑎᒋᔭᖏᓐᓄᓪᓗ ᐊᓯᖏᓄᓪᓗ ᑎᒥᐅᔪᓄᑦ ᐃᖅᑲᓇᐃᔭᖃᑦᑕᕐᒪᑕ. 
ᓄᓇᕗᓪᓗ ᒐᕙᒪᒃᑯᖏᑦᑕ ᐊᑐᐊᒐᖏᓐᓂ ᐃᓱᒫᓘᑎᒋᔭᖏᓪᓗ ᑐᓴᑲᐅᑎᒋᖃᑦᑕᖏᓐᓇᑦᑕ ᑕᐃᒃᑯᐊ ᐃᖅᑲᓇᐃᔭᖅᑏᑦ 
ᓄᖅᑲᖃᑦᑕᓕᕐᒪᑕ ᐊᕝᕕᐊᕈᑎᖃᑐᐃᓐᓇᕆᐊᖃᕐᓂᖏᓐᓄᑦ ᓄᓇᕗᑦ ᒐᕙᒪᒃᑯᖏᑕ ᐊᑐᐊᒐᖏᓐᓄᑦ. 
 
ᒥᓂᔅᑕᒧᑦ ᐊᐱᖅᑯᑎ: ᒥᓂᔅᑕ ᓇᓗᓇᐃᖅᓯᔪᓐᓇᖅᐸ ᖃᓄᐃᒻᒪᑦ ᑕᐃᓐᓇ ᐃᓕᓴᕆᔭᐅᓯᒪᔪᖅ ᐊᕐᓇᐃᑦ ᑲᑎᒪᔨᖏᓐᓂ 
ᓄᓇᕗᑦ ᒐᕙᒪᒃᑯᖏᑕ ᑲᒪᒋᑦᑎᐊᓚᐅᖅᓯᒪᕙᐅ ᓄᓇᕗᑦ ᒐᕙᒪᒃᑯᖏᓐᓂ ᐊᕐᓇᐃᑦ ᐱᔾᔪᑎᒋᓪᓗᒍ ᐊᑭᕋᖅᑐᕐᓗᓂ 
ᐅᖃᓚᐅᖅᓯᒪᓐᖏᑎᓪᓗᒍ? ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᐲᑕᓴᓐ. ᐱᓕᕆᐊᓕᒃ ᓄᓇᕗᒻᒥ ᐊᕐᓇᐃᑦ, ᒪᒥᐊᓇᖅ. ᑭᒡᒐᑐᖅᑐᖅ ᐊᕐᓇᐃᑦ 
ᑲᑎᒪᔨᖏᓐᓄᑦ, ᒥᓂᔅᑕ ᐊᒡᓘᒃᑲᖅ.  
 
ᐊᖓᔪᖅᑳᖅ ᓕᐅᓇ ᐊᒡᓘᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᖃᐅᔨᒪᓐᖏᑎᐊᖅᑐᖓ ᖃᓄᐃᒻᒪᑦ. 
ᖃᐅᔨᒪᓐᖏᑎᐊᖅᑐᖓ ᖃᓄᐃᒻᒪᑦ ᑕᐃᒪᐃᓐᓂᕐᒥᖔᖅ ᐃᖅᑲᓇᐃᔭᖅᑐᓕᕆᔨᒃᑯᑦ ᑕᐃᒪᐃᓕᐅᓚᐅᕐᒪᑕ ᑐᓴᒐᒃᓴᓂᑦ 
ᐱᖅᑳᕆᐊᖃᖅᑐᖓ ᐱᔾᔪᑎᒋᔭᖏᓐᓂ ᑖᒃᑯᐊ. ᑭᐅᓗᖓᓗ ᐱᓚᐅᕐᓗᒋᑦ ᑭᓯᐊᓂ. ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᓯᕗᓪᓕᖅᐹᒥ ᐅᐃᒍᒋᐊᕈᑦ, ᒪᓕᒐᓕᐅᖅᑎ ᐲᑕᓴᓐ. 

ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ, ᖁᔭᓐᓇᒦᑦᑕᐅᖅ ᒥᓂᔅᑕ ᑭᐅᒐᕕᑦ. ᐃᖅᑲᐃᕗᖓ ᓲᕐᓗ ᑕᐃᔅᓱᒪᓂ 
ᐴᒪᒧᐊᓚᐅᖅᓯᒪᒐᒪ 9 ᐊᕐᕌᒍᑦ ᐊᓂᒍᖅᓯᒪᓕᖅᑎᓪᓗᒋᑦ. ᐴᒪᒃᑯᓐᓂ ᐋᑐᕚᒻᒥ ᐅᖃᐅᔾᔭᐅᓚᐅᕋᒪ ᒐᕙᒪᒃᑯᓐᓄᑦ  
ᐊᑭᕋᖅᑐᖁᔭᐅᓚᐅᓐᖏᓐᓇᒪ ᑕᐅᕗᓐᖓᕈᒪ ᐊᓄᓪᓚᓯᖅᑕᐅᑕᕐᓂᐊᓕᕋᒪ. ᐱᒻᒪᕆᐅᔪᖅ ᑕᐃᒪᓐᓇ ᒐᕙᒪᒃᑯᓐᓂ 
ᐊᑭᕋᖅᑐᕐᓗᑎᑦ ᐅᕝᕙᓘᓐᓃᑦ ᐊᑭᓴᖅᑐᐃᒋᐊᕐᓗᑎᑦ ᓂᓪᓕᕆᐊᕈᓐᓇᖅᑐᑦ ᐃᖅᑲᓇᐃᔭᖅᑎᐅᒐᓗᐊᕈᑎᑦ.  
 
ᒥᓂᔅᑕᒧᑦ ᐊᐱᖅᑯᑎ: ᒥᓂᔅᑕ ᓇᓗᓇᐃᖅᓯᔪᓐᓇᖅᐹ ᒪᓕᒐᓕᐅᕐᕕᒻᒧᑦ ᖃᓄᐃᑦᑐᓂᑦ ᒐᕙᒪᒃᑯᑦ ᒪᓕᒐᖃᖅᐸᑦ 
ᐊᑐᖃᑦᑕᖅᐸᑦ ᑲᑎᒪᔨᐅᖃᑕᐅᓂᐊᖅᑐᓂᑦ ᐅᖃᐅᔾᔩᒋᐊᖅᑐᓂᑦ ᓲᕐᓗ ᐊᕐᓇᐃᑦ ᑲᑎᒪᔨᖏᓐᓄᑦ 
ᑲᑎᒪᔨᕈᖃᑕᐅᓂᐊᖅᑐᓂᑦ ᐃᒃᓯᕙᐅᑕᐅᓂᐊᖅᑐᓂᑦ ᐊᔭᐅᖅᑐᐃᓂᐊᖅᑎᓪᓗᒋᑦ ᐊᕐᓇᓄᑦ ᐱᔾᔪᑕᐅᔪᓂᑦ? ᖁᔭᓐᓇᒦᒃ, 
ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᐲᑕᓴᓐ. ᒥᓂᔅᑕ ᑲᒪᔪᖅ ᐊᕐᓇᐃᑦ ᐃᓕᓴᕆᔭᐅᒪᓂᖏᓐᓄᑦ, ᒥᓂᔅᑕ 
ᐊᒡᓘᒃᑲᖅ. 
 
ᐊᖓᔪᖅᑳᖅ ᓕᐅᓇ ᐊᒡᓘᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᐃᖏᕐᕋᓂᕆᔭᖓᑕ ᑖᒃᑯᐊ 
ᐊᑐᖅᑕᐅᖃᑦᑕᖅᑐᖅ ᖁᓪᓕᖅ ᐊᕐᓇᐃᑦ ᐃᓕᓴᕆᔭᐅᓯᒪᔪᑦ ᑲᑎᒪᔨᖏᓐᓄᑦ ᒪᓕᒐᖃᖃᑦᑕᖅᑕᖓ ᑕᐃᒃᑯᐊ ᒐᕙᒪᒃᑯᑦ 
ᑎᒃᑯᐊᖅᓯᔪᓐᓇᖅᑎᑕᐅᓪᓗᑎᑦ ᑭᓇᑐᐃᓐᓇᕐᒥᑦ ᑕᐃᒃᑯᓄᖓ ᑲᑎᒪᔨᐅᔪᓄᑦ ᐱᖁᔭᖅ ᒪᓕᓪᓗᒍ. 
 
ᐊᒻᒪᓗᑦᑕᐅᖅ ᐃᖏᕐᕋᓂᖅ ᑕᐃᓐᓇ ᓴᖅᑭᓇᓱᖃᑦᑕᖅᓯᒪᔭᕋ ᑎᒃᑯᐊᖅᓯᓇᓱᑦᑎᓪᓗᑕ ᖁᓪᓕᒃ ᐊᕐᓇᐃᖅ 
ᐃᓕᓴᕆᔭᐅᓯᒪᔪᑦ ᑲᑎᒪᔨᖏᓐᓄᑦ ᑕᖅᑲᒃᑰᓇᕐᓗᑎᑦ ᐱᕙᓪᓕᐊᔪᑎᒍᑦ ᑕᕝᕙᓂᓗ ᐊᒻᒪ ᒪᓕᒐᓕᐅᖅᑏᑦ ᑕᕝᕙᓂ 
ᓂᕈᐊᕋᒃᓴᖑᖅᑎᑦᑎᔪᓐᓇᕐᓗᑎᑦ ᑲᑎᒪᔨᐅᖃᑕᐅᓂᐊᖅᑐᒧᑦ ᐊᕐᓇᓄᑦ ᐱᒻᒪᕆᐅᔪᓂᑦ ᐅᖃᐅᓯᖃᖃᑦᑕᕈᓐᓇᓂᐊᕐᒪᑕ 
ᓄᓇᕗᒻᒥ. ᑕᐃᒃᑯᐊ ᑐᓴᒐᔅᓴᐃᑦ ᐱᓕᕆᕕᒻᒧᑦ ᑐᓂᔭᐅᖃᑦᑕᖅᑐᑦ.  
 
ᑕᖅᑲᒃᑯᓄᖓᓗ ᓂᕈᐊᕋᔅᓴᖑᖅᑎᑦᑎᔪᓐᓇᖅᑐᑦ ᑕᖅᑲᒃᑯᐊ ᐊᑕᐅᑎᑯᓪᓗ ᑐᓴᕋᓱᐊᖃᑦᑕᖅᓯᒪᔪᖓ ᒪᐃᔭᐅᔪᓂᒃ 
ᓄᓇᓕᓐᓂᓪᓗ. ᑕᐃᒃᑯᐊ ᑐᓴᕋᓱᐊᖅᑳᕝᕕᒋᓪᓗᒋᑦ ᐊᒻᒪᓗᒃᑕᐅᖅ ᒐᕙᒪᒃᑯᓐᓂᒃ ᐃᖅᑲᓇᐃᔭᕈᓐᓇᖅᑐᑦ ᐅᕝᕙᓗ 
ᑕᐃᒃᑯᐊ ᑐᓴᒐᔅᓴᐃᑦ ᓄᐊᑕᐅᓯᒪᖃᓯᐅᔾᔭᐅᖃᑦᑕᖅᑐᑦ ᐊᕐᓇᐃᑦ ᐃᓕᓴᕆᔭᐅᓯᒪᔪᑦ ᐱᓕᕆᕝᕕᖓᓂ 
ᐊᓐᓂᐊᖃᓐᓇᖏᑦᑐᓕᕆᔨᒃᑯᑦ ᐱᓕᕆᕕᒋᔭᖏᓐᓂ. ᒥᓂᔅᑕᐃᑦ ᑲᑎᒪᔨᖏᓐᓄᑦ ᑐᓂᔭᐅᓪᓗᑎᒃ ᐊᖏᖅᑕᐅᖃᑦᑕᕐᒪᑕ. 
ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ. ᐊᐃᑉᐸᖓᓄᑦ ᐊᐱᖅᑯᑏᑦ, ᒥᔅᑕ ᐲᑕᓴᓐ. 
 
ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᑦᑕᐅᖅ ᒥᓂᔅᑖ, ᑖᒃᓱᒧᖓ ᑐᓴᒐᔅᓴᒥᒃ ᖃᐃᑦᑎᒐᕕᑦ. ᑕᐃᒪᓕ 
ᒥᓂᔅᑕ ᓇᓗᓇᐃᖅᓯᔪᓐᓇᖅᐹ ᒥᓂᔅᑕᐃᑦ ᑲᑎᒪᔨᒋᔭᖏᑦ ᐊᑐᓕᖁᔭᓕᐅᖅᑎᓪᓗᒋᑦ ᒥᓂᔅᑕᐃᑦ ᑲᑎᒪᔨᖏᓐᓄᑦ 
ᐋᒡᒑᖅᑐᖃᓚᐅᖅᐹ ᖁᓪᓕᖅ ᑲᑎᒪᔨᖏᓐᓄᑦ ᑕᐃᓐᓇ ᐃᒃᓯᕙᐅᑕᐅᖃᑕᐅᓂᐊᖅᑐᖅ. ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ, ᒪᓕᒐᓕᐅᖅᑎ ᐲᑕᓴᓐ. ᐋᓐᓂᐊᖃᓐᓇᖏᑦᑐᓕᕆᓂᑦᒧ ᐊᒻᒪᓗ ᐊᕐᓇᐃᑦ ᑲᑎᒪᔨᖏᓐᓄᑦ 
ᐱᓕᕆᐊᕐᓕᒃ, ᒥᓂᔅᑕ ᐊᒡᓘᒃᑲᖅ. 
 
ᐊᖓᔪᖅᑳᖅ ᓕᐅᓇ ᐊᒡᓘᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐃᓘᓐᓇᖓ ᐊᑐᓕᖁᔭᓕᐊᕆᔭᐅᔪᑦ 
ᑐᓂᔭᐅᖃᑦᑕᖅᑐᑦ ᒥᓂᔅᑕᐃᑦ ᑲᑎᒪᔨᖏᓐᓄᑦ ᐃᓱᒪᔅᓴᖅᓯᐅᕈᑕᐅᓪᓗᑎᒃ ᑲᑎᒪᔾᔪᑕᐅᓪᓗᑎᓪᓗ ᓇᒻᒥᓂᖅ, ᑭᓯᐊᓂ  

ᐃᓱᐊᓂ ᐱᔭᕇᖅᑎᓪᓗᒋᑦ ᑎᒃᑯᐊᖅᑕᐅᓂᕆᔭᖓ ᖁᓪᓕᖅ ᐊᕐᓇᐃᑦ ᐃᓕᓴᕆᔭᐅᓯᒪᔪᑦ ᑐᓴᖅᑎᑎᔾᔪᑎᒋᔭᐅᓪᓗᑎᒃ 
ᐱᕙᓪᓕᐊᔪᑎᒍᑦ. ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐱᖓᔪᐊᑦ ᐊᒻᒪᓗ ᑭᖑᓪᓕᖅᐹᖅ ᐅᐃᒍᕆᐊᕈᑦ, ᒪᓕᒐᓕᐅᖅᑎ ᐲᑕᓴᓐ. 
 
ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ, ᖁᔭᓐᓇᒦᖅᑕᐅᖅ ᒥᓂᔅᑖ ᑭᐅᒐᕕᐅᒃ. ᑕᒪᓐᓇ, ᐅᖃᖅᑏ, ᓄᖅᑲᓚᐅᕐᒪᑦ 
ᑕᐃᓐᓇ ᐊᖏᔪᖅᑳᕆᔭᐅᕋᑖᖅᑐᖅ ᖁᓪᓕᖅ ᐊᕐᓇᐃᑦ ᐃᓕᑕᕆᔭᐅᓯᒪᔪᑦ ᑲᑎᒪᔨᖏᓐᓄᑦ. ᓴᖅᑭᑦᑎᓯᒪᒻᒪᑦ ᐊᒃᓱᐊᓗᒃ 
ᐊᑲᐅᖏᓕᐅᕈᑎᒥᒃ ᒫᓐᓇ ᑕᐃᓐᓇ ᐃᒃᓯᕙᐅᑕᐅᑲᐃᓐᓇᖅᑐᖅ ᓄᓇᕘᑦ ᒐᕙᒪᒃᑯᖏᓐᓄᑦ ᐃᖅᑲᓇᐃᔭᖅᑎᐅᓪᓗᓂ. 
ᐱᕙᓪᓕᐊᔪᑎᒍᑦ ᐅᓪᓛᖅ ᑕᑯᖃᐅᔭᕋ. ᐃᓕᓴᐃᔩᓪᓘᓐᓃᑦ ᓄᓇᕘᑦ ᒐᕙᒪᒃᑯᖏᓐᓄᑦ ᖃᐅᔨᒪᖏᑦᑐᖅ ᑖᓐᓇᑦᑕᐅᖃᐃ 
ᐊᕐᕕᐊᕈᑎᖃᑐᐃᓐᓇᕆᐊᓕᒎᖓᐃ.  
 
ᒥᓂᔅᑕᒧᑦ ᐊᐱᖅᑯᑎᒐ: ᒥᓂᔅᑕ ᐅᖃᕈᓐᓇᖅᐹ ᒪᓕᒐᓕᐅᖅᕕᒻᒧᑦ ᐃᓱᒫᓘᑎᖃᑉᐸ ᒥᓂᔅᑕ ᓄᓇᕗᑦ ᐊᑐᐊᒐᖓᓂᒃ 
ᐃᓂᒋᔭᐅᑲᐃᓐᓇᓂᐊᖅᑐᒧᑦ ᐃᒃᓯᕙᐅᑕᐅᑲᐃᓐᓇᓂᐊᖅᑐᒥᑦ ᑖᒃᓱᒧᖓ ᑕᐃᒪᓐᓇ ᐱᒋᕚ? ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ, ᒪᓕᒐᓕᐅᖅᑎ ᐲᑕᓴᓐ. ᐋᓐᓂᐊᖃᓐᓇᖏᑦᑐᓕᕆᓂᕐᒧᑦ, ᓄᓇᕗᒻᒥ ᐊᕐᓇᐃᑦ ᑲᑎᒪᔨᖏᓐᓂᒃ 
ᐱᓕᕆᐊᕐᓕᒃ, ᒥᓂᔅᑕ ᐊᒡᓘᒃᑲᖅ. 
 
ᐊᖓᔪᖅᑳᖅ ᓕᐅᓇ ᐊᒡᓘᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᒐᕙᒪᒃᑯᑦ ᐊᑐᐊᒐᖏᑦ ᐱᑦᔪᑎᒋᓪᓗᒋᑦ 
ᐊᕐᓇᐃᑦ ᒐᕙᒪᒃᑯᓐᓄᑦ ᐃᖅᑲᓇᐃᔭᖅᑏᑦ ᑎᒃᑯᐊᖅᑕᐅᔪᓐᓇᕐᒪᖔᑕ ᑲᑎᒪᔨᐅᔪᓄᑦ ᑕᒪᓐᓇ ᕿᒥᕐᕈᓇᒋᐊᖃᑦᑕᕋ 
ᒥᓂᔅᑕᐅᓪᓗᖓ ᐊᕐᓇᐃᑦ ᐃᓕᓴᕆᔭᐅᓯᒪᔪᑦ ᐱᑦᔪᑎᒋᓪᓗᒋᑦ. ᐊᑐᐊᒐᕆᔭᐅᑉᐸᑦ ᒐᕙᒪᒃᑯᓐᓂ ᐊᕐᓇᐃᑦ 
ᑲᑎᒪᔨᖏᓐᓄᑦ ᓂᓪᓕᑎᑦᑎᒍᓐᓇᖏᑉᐸᑕ ᑲᑎᒪᔨᐅᖃᑕᐅᔪᓂᒃ ᒐᕙᒪᒃᑯᑦ ᐊᑐᐊᒐᖏᓐᓄᑦ ᖃᐅᔨᒪᔭᕆᐊᖃᑦᑕᒃᑲ.  
 
ᐊᕐᓇᐃᑦ ᑎᓕᐅᖃᑦᑕᕋᒃᑭᓐ ᓂᓪᓕᖃᑦᑕᖁᓪᓗᒋᑦ ᐊᑦᔨᒌᑦᑎᑕᐅᓂᕐᒧᑦ ᐊᒻᒪᓗᒃᑕᐅᖅ ᐃᖅᑲᓇᐃᔭᖃᑎᒋᑦᑎᐊᖅᓯᒪᔭᒃᑲ 
ᑲᑎᒪᔩᑦ, ᐊᖓᔪᖅᑳᖓᑦᑕᐅᖅ ᓄᖅᑲᕋᑖᖅᑐᖅ ᑕᐃᓐᓇ. ᐊᕐᕌᒎᑉ ᒪᕐᕉᒃ ᐃᓗᐊᓂ ᐃᖅᑲᓇᐃᔭᖃᑎᒋᓯᒪᔭᒃᑲ 
ᓄᓇᕘᒻᒥ ᓱᕈᓯᓕᕆᓂᕐᒧᑦ ᐋᓐᓂᓯᖅᑕᐅᑦᑕᐃᓕᒪᓂᕐᒧᓪᓗ ᐱᓕᕆᐊᖃᖅᔪᐊᖅᓯᒪᒻᒪᑕ.  
 
ᒐᕙᒪᒃᑯᓃᖔᕐᓗᖓ ᐊᑐᐊᒐᐃᑦ ᕿᒥᕐᕈᔭᕆᐊᖃᕋᑦᑎᒍ ᐊᒻᒪᓗᒃᑕᐅᖅ ᒪᓕᒃᓯᒪᒻᒪᖔᑦᑎᒍᑦ ᑕᐃᒃᑯᐊ 
ᑲᑎᒪᔨᐅᕋᑖᖅᑐᑦ ᐅᖃᕋᑖᕐᒪᑦ ᑕᐃᒃᑯᓄᖓ ᕼᐋᒻᓚᒃᑯᓐᓄᑦ ᐃᓕᓐᓂᐊᖅᑐᓕᕆᔨᒃᑯᓪᓗ, ᑐᓐᖓᕕᒃᑯᓪᓗ, QIA-ᑯᓪᓗ, 
ᒐᕙᒪᒃᑯᑦ ᐃᖅᑲᓇᐃᔭᖅᕕᖓᓐᓄᑦ, ᐃᓛᒃ ᒐᕙᒪᒃᑯᑦ ᐃᖅᑲᓇᐃᔭᖅᑎᒋᔭᐅᔪᓐᓇᖅᐹᑦ ᒐᕙᒪᒃᑯᑦ ᐊᑐᐊᒐᖓᓐᓄᑦ 
ᐊᑭᓴᖅᑐᐃᒋᐊᕐᓗᑎᒃ ᐃᖅᑯᓪᓕᐅᑎᖃᕈᓐᓇᕐᒪᖔᑕ. ᑕᒪᒃᑯᐊ ᕿᒥᕐᕈᓇᒋᐊᖃᕋᒃᑭᓐ. ᐊᕐᓇᐃᓪᓗ ᖁᓪᓖᑦ ᑲᑎᒪᔨᖏᑦ 
ᑕᒪᒃᑯᐊ ᐊᔭᐅᖅᑐᐃᖏᓐᓇᖁᓪᓗᒋᑦ ᐃᓱᒫᓘᑎᖏᔭᖏᓐᓄᑦ ᐃᓚᐃᓐᓈᖅᑕᐅᔾᔪᑎᒋᓯᒪᔭᖏᓐᓄᓪᓗ.  
 
ᑖᒃᑯᐊ ᒥᓂᔅᑕ ᐊᕐᓇᐃᑦ ᐃᓕᓴᕆᔭᐅᓯᒪᔪᑦ ᑲᑎᒪᔨᖏᓐᓄᑦ ᒥᓂᔅᑕᕆᔭᐅᓪᓗᖓ ᑖᒃᑯᐊ ᐊᖏᖅᐸᒃᑲ 
ᕿᒥᕐᕈᓇᒍᒪᓪᓗᒋᑦ, ᐃᓱᒪᒋᔭᒃᑲ ᒪᓕᓪᓗᒋᑦ. ᑕᒪᒃᑯᐊ ᐊᐱᖅᑯᑎᒋᔭᒃᑲ ᖃᐅᔨᓴᖅᑕᐅᔭᕆᐊᖃᒃᑲᓂᕐᒪᑕ, 
ᓇᓗᓇᐃᖅᑕᐅᑎᐊᒃᑲᓂᕐᓗᑎᓪᓗ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᒪᓕᒐᓕᐅᖅᑏ ᐅᑦᔨᕆᓂᐊᖅᑕᓯ ᐊᐱᖅᓱᕐᓇᐅᑉ ᓯᕿᓐᖑᔭᖓ ᒫᓐᓇ 
ᓈᒻᒪᔅᓯᑲᐃᓐᓇᒥᒻᒪᑦ. ᑲᑎᒪᒡᔪᑎᔅᓴᑦᑕ 7-ᒋᔭᖓᑦ, ᑎᑎᖅᑲᒃᑯᑦ ᐊᐱᖅᑯᑏᑦ. ᕿᒡᒐᑐᖅᑐᖅ ᑲᖏᖅᖠᓂᐅᑉ 
ᐅᐊᓐᓇᖓᓄᑦ, ᒪᓕᒐᓕᐅᖅᑎ ᑰᓕ. 

ᑲᑎᒪᔾᔪᑎᒃᓴᖅ 7: ᑎᑎᖅᑲᒃᑯᑦ ᐊᐱᖅᑯᑎᑦ 

 
ᑎᑎᖅᑲᒃᑯᑦ ᐊᐱᖅᑯᑦ 013 - 2(4): ᐅᓐᓂᕐᓘᑏᑦ ᓄᓇᕗᒥ ᓇᒻᒥᓂᖃᖅᑐᓂᑦ ᐃᑲᔫᑎᑎᒎᖅᑐᑦ (ᑰᓕ) 
 
ᑰᓕ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑎᑎᖅᑲᑎᒍᑦ ᐊᐱᖅᑯᑎᔅᓴᖃᕋᒪ ᐱᕙᓪᓕᐊᔪᓕᕆᔨᕐᑯᑦ 
ᐃᖏᕐᕋᔾᔪᑎᓕᕆᔨᒃᑯᓪᓗ ᐊᔪᐃᓐᓇᕆᐊᕈᑏᑦ ᓄᓇᕗᒻᒥ ᓇᒻᒥᓂᖃᑦᑐᑦ ᐊᑐᐊᒐᖏᓐᓂᒃ ᐊᐱᖅᑯᑏᑦ.  
 
ᑖᒃᑯᐊ ᐃᓗᓕᑯᓘᔭᖃᒻᒪᑕ ᑎᑎᕋᖅᓯᒪᔪᑎᒍᑦ. ᑎᑎᕋᖅᓯᒪᔪᑦ ᐅᖃᓕᒫᖅᑕᐅᔪᒥᓂᖅᑎᒍᑦ ᐱᖁᓪᓗᒋᑦ 
ᐊᑯᓂᐅᓗᐊᓕᒑᒻᒪᑕ. ᖁᔭᓐᓇᒦᒃ, ᐅᖃᖅᑏ. 
 
1) ᑎᒃᑯᐊᖅᓯᒪᓂᖏᑦ ᒪᓕᒐᓕᐅᖅᑎᐅᖃᑦᑕᓚᐅᖅᑐᑦ ᑳᓐᑐᕌᒃᑕᐅᓯᒪᔪᓄᑦ ᐊᔪᐃᓐᓇᕆᐊᒃᑲᓐᓂᕐᓂᕐᒧᑦ ᑲᑎᒪᔨᓄᑦ 

ᐃᓱᓕᓚᐅᕐᒪᑦ ᔮᓄᐊᕆ 31, 2008. ᐱᒋᐊᕐᓗᒍ ᒪᐃ 26, 2008, ᑭᒃᑯᑦ ᐃᓚᒋᔭᐅᓕᖅᐸᑦ ᑳᓐᑐᕌᒃᑕᐅᓯᒪᔪᓄᑦ 
ᐊᔪᐃᓐᓇᕆᐊᒃᑲᓐᓂᕐᕕᐅᔪᓄᑦ ᑲᑎᒪᔨᓄᑦ, ᓴᖅᑭᖅᑕᐅᓯᒪᔪᖅ ᑎᑎᕋᖅᓯᒪᔪᒥ 18.1 ᓄᓇᕗᒥ ᓇᒻᒥᓂᖃᖅᑐᓂᑦ 
ᐃᑲᔫᑎᓄᑦ ᐊᑐᐊᒐᖓᓐᓄᑦ? 
 

2) ᑎᑎᕋᖅᓯᒪᔪᖅ ᐃᓚᖓ 18.31 ᐱᑕᖃᕆᐊᖃᖅᑎᑦᑎᒻᒪᑦ ᑳᓐᑐᕌᒃᑕᐅᓯᒪᔪᓄᑦ ᐊᔪᐃᓐᓇᕆᐊᒃᑲᓐᓂᕐᓂᕐᒧᑦ 
ᑲᑎᒪᔨᖏᓐᓄᑦ ᑐᓂᓯᖃᑦᑕᕐᓗᑎᒃ ᐊᕐᕌᒍᑕᒫᑦ ᐅᓂᒃᑳᓕᐊᖏᓐᓂᒃ ᓄᓇᕗᑦ ᒐᕙᒪᒃᑯᖏᓐᓄᑦ ᐊᒻᒪ ᓄᓇᕗᑦ 
ᑐᓐᖓᕕᒃᑯᑦ ᑎᒥᖁᑎᖏᓐᓄᑦ. ᑖᓐᓇ ᐅᓂᒃᑳᓕᐊᖑᔪᖅ ᐱᖃᓯᐅᔾᔨᔭᕆᐊᖃᕐᒪᑦ ᓇᐃᓪᓕᒋᐊᖅᓯᒪᔪᓂᒃ 
ᐊᔪᐃᓐᓇᒃᑲᓐᓂᕈᑕᐅᔪᓂᒃ ᓈᓚᒃᑕᐅᓯᒪᔪᓂᒃ ᐊᒻᒪ ᐃᓱᒪᓕᐅᕈᑕᐅᓯᒪᔪᓂᒃ. ᑖᓐᓇ ᐅᓂᒃᑳᖑᔪᖅ 
ᐊᑐᐃᓐᓇᕈᖅᑕᐅᔭᕆᐊᖃᕐᒪᑦ ᑭᒃᑯᑐᐃᓐᓇᕐᓄᑦ. ᑕᐃᒪᓐᖓᑦ ᐄᐳᕈ 2000, ᖃᓯᑦ ᐊᕐᕌᒍᑕᒫᑦ ᐅᓂᒃᑳᖑᔪᑦ 
ᐅᐸᓗᖓᐃᔭᖅᑕᐅᓯᒪᓕᖅᐸᑦ ᐊᒻᒪ ᑐᓂᔭᐅᓯᒪᓪᓗᑎᒃ ᓄᓇᕗᑦ ᒐᕙᒪᒃᑯᖏᓐᓄᑦ ᐊᒻᒪ ᓄᓇᕗᒥ ᑐᓐᖓᕕᒃᑯᑦ 
ᑎᒥᖁᑎᖓᓄᑦ ᒪᓕᓪᓗᒍ ᑎᑎᕋᖅᓯᒪᔪᖅ 18.31 ᑕᕝᕙᓂ ᓄᓇᕗᒥ ᓇᒻᒥᓂᖃᖅᑐᓂᑦ ᐃᑲᔫᑎ?  

 
3) ᖃᖓ ᑳᓐᑐᕌᒃᓯᓂᕐᒧᑦ ᐊᔪᐃᓐᓇᕆᐊᒃᑲᓐᓂᕐᓂᕐᒧᑦ ᑲᑎᒪᔨᐅᔪᑦ ᐊᕐᕌᒍᑕᒫᑦ ᐅᓂᒃᑳᖏᑦ ᓴᖅᑭᑕᐅᓂᐊᖅᐸᑦ 

ᒪᓕᒐᓕᐅᕐᕕᒻᒥ, ᒪᓕᓪᓗᒍ ᒥᓂᔅᑕᐅᔪᑦ ᐊᖏᖅᓯᒪᓂᕆᔭᖏᑦ ᑭᐅᔭᐅᓚᐅᖅᑐᑦ ᑭᐅᔾᔪᑎᓄᑦ ᑎᑎᖅᑲᒃᑯᑦ 
ᐊᐱᖅᑯᑎᒧᑦ 19 - 2(3)? 

 
4) ᐊᕐᕌᒍᒧᑦ 2006-07, 2007-08 ᐊᒻᒪ 2008-09 ᐅᓪᓗᒥᒧᑦ ᑎᑭᑦᑐᒍ: 
 

a) ᖃᑦᓯᓂᒃ ᐊᔪᐃᓐᓇᐃᕆᔾᔪᑎᓂᒃ ᑐᓂᔭᐅᓯᒪᓕᖅᐸᑦ ᓄᓇᕗᑦ ᒐᕙᒪᒃᑯᑦ ᑳᓐᑐᕌᓕᕆᔨᖏᑦ ᐊᑐᕐᓗᒍ 
ᓄᓇᕗᒥ ᓇᒻᒥᓂᖃᖅᑐᓂᑦ ᐃᑲᔫᑏᑦ ᐃᓗᐊᓃᑦᑐᖅ 18.11? 

 
b) ᖃᓄᐃᑦᑐᓂᒃ ᐱᔾᔪᑎᖃᓚᐅᖅᐸᑦ ᐊᑐᓂ ᑖᒃᑯᐊ ᐊᔪᐃᓐᓈᕈᑎᒋᔭᐅᔪᑦ ᐊᑐᕐᓗᒍ ᓄᓇᕗᒥ 

ᓇᒻᒥᓂᖃᖅᑐᓂᑦ ᐃᑲᔫᑏᑦ ᐃᓗᐊᓃᑦᑐᖅ 18.11? 
 

c) ᖃᑦᓯᑦ ᐊᔪᐃᓐᓈᕆᔾᔪᑎᑦ ᑲᔪᓯᑎᑕᐅᓚᐅᖅᐸᑦ ᐊᑐᕐᓗᒍ ᓄᓇᕗᒥ ᓇᒻᒥᓂᖃᖅᑐᓂᑦ ᐃᑲᔫᑏᑦ 
ᐃᓗᐊᓃᑦᑐᖅ 18.11? ᑭᓱᓂᒃ ᐱᔾᔪᑎᖃᓚᐅᖅᐸᑦ ᑖᒃᑯᐊ ᐊᑐᓂ? 

 
d) ᖃᑦᓯᑦ ᐊᔪᐃᓐᓈᕆᔾᔪᑎᑦ ᑳᓐᑐᕌᓕᕆᓂᕐᒧᑦ ᑲᑎᒪᔨᓄᐊᖅᑕᐅᓚᐅᖅᐸᑦ ᐊᑐᕐᓗᒍ ᓄᓇᕗᒥ 

ᓇᒻᒥᓂᖃᖅᑐᓂᑦ ᐃᑲᔫᑏᑦ ᐃᓗᐊᓃᑦᑐᖅ 18.11? ᑭᓱᓂᒃ ᐱᔾᔪᑎᖃᓚᐅᖅᐸᑦ ᑖᒃᑯᐊ ᐊᑐᓂ? 
 

e) ᖃᑦᓯᑦ ᐊᔪᐃᓐᓈᕆᔾᔪᑕᐅᔪᑦ ᐲᖅᑕᐅᓚᐅᖅᐸᑦ ᐊᑐᕐᓗᒍ ᓄᓇᕗᒥ ᓇᒻᒥᓂᖃᖅᑐᓂᑦ ᐃᑲᔫᑏᑦ 
ᐃᓗᐊᓃᑦᑐᖅ 18.11? ᑭᓱᓂᒃ ᐱᔾᔪᑎᖃᓚᐅᖅᐸᑦ ᑖᒃᑯᐊ ᐊᑐᓂ? 

 
f) ᖃᑦᓯᑦ ᐊᔪᐃᓐᓈᕆᔾᔪᑕᐅᔪᑦ ᑲᒪᒋᔭᐅᓚᐅᖅᐸᑦ ᐃᓱᓕᕝᕕᖓᑕ ᑐᖔᓂ ᐊᑐᕐᓗᒍ ᓄᓇᕗᒥ 

ᓇᒻᒥᓂᖃᖅᑐᓂᑦ ᐃᑲᔫᑏᑦ ᐃᓗᐊᓃᑦᑐᖅ 18.11? ᑭᓱᓂᒃ ᐱᔾᔪᑎᖃᓚᐅᖅᐸᑦ ᑖᒃᑯᐊ ᐊᑐᓂ? 

g) ᖃᑦᓯᑦ ᐊᔪᐃᓐᓈᕆᔾᔪᑕᐅᔪᑦ ᐲᖅᑕᐅᓚᐅᖅᐸᑦ ᐊᑐᕐᓗᒍ ᓄᓇᕗᒥ ᓇᒻᒥᓂᖃᖅᑐᓂᑦ ᐃᑲᔫᑏᑦ 
ᐃᓗᐊᓃᑦᑐᖅ 18.11? ᑭᓱᓂᒃ ᐱᔾᔪᑎᖃᓚᐅᖅᐸᑦ ᑖᒃᑯᐊ ᐊᑐᓂ? 

 
h) ᐊᔾᔨᒌᓐᓂᖏᑦᑎᒍᑦ ᐊᒡᒍᖅᑐᖅᓯᒪᓪᓗᑎᒃ ᒪᓕᓪᓗᒋᑦ 18.21(b)(i)-ᒥᒃ 18.21(b)(vi)-ᒧᑦ ᓄᓇᕗᒥ 

ᓇᒻᒥᓂᖃᖅᑐᓂᑦ ᐃᑲᔫᑏᑦ ᐃᓗᐊᓃᑦᑐᑦ, ᖃᑦᓯᑦ ᐊᔪᐃᓐᓈᕆᔾᔪᑕᐅᔪᑦ ᑳᓐᑐᕌᓕᕆᓂᕐᒧᑦ 
ᑲᑎᒪᔨᓄᐊᖅᑕᐅᓚᐅᖅᐸᑦ? ᑭᓱᓂᒃ ᐱᔾᔪᑎᖃᓚᐅᖅᐸᑦ ᑖᒃᑯᐊ ᐊᑐᓂ? 

 
i) ᑳᓐᑐᕌᒃᑎᑦᑎᔩᑦ ᑳᓐᑐᕌᓕᕆᓂᕐᒧᑦ ᑲᑎᒪᔩᑦ ᐊᑐᓕᖁᔭᖏᓐᓂᒃ ᐊᖏᓐᖏᑦᑕᕌᖓᑕ, ᓄᓇᕗᒥ 

ᓇᒻᒥᓂᖃᖅᑐᓂᑦ ᐃᑲᔫᑏᑦ ᐃᓗᐊᓃᑦᑐᖅ 18.26 ᐃᓱᒪᓕᐅᖅᑕᒥᓂᖏᑕ ᐱᔾᔪᑎᖏᓐᓂᒃ 
ᓇᓗᓇᐃᔭᐃᖃᑦᑕᕆᐊᓖᑦ. ᑕᐃᒪᓐᖓᓂᑦ ᐄᐳᕈ 1, 2000-ᒥ, ᑳᓐᑐᕌᓕᕆᔩᑦ ᑳᓐᑐᕌᓕᕆᓂᕐᒧᑦ ᑲᑎᒪᔩᑦ 
ᐊᑐᓕᖁᔭᖏᓐᓂᒃ ᐊᖏᖅᓯᓐᖏᑦᑕᕌᖓᒥᒃ, ᑭᓱᓂᒃ ᐱᔾᔪᑎᖃᓚᐅᖅᐸᑦ? 

 
ᐅᖃᖅᑎ: ᖁᔭᓐᓇᒦᒃ, ᒪᓕᒐᓕᐅᖅᑎ ᑰᓕ. ᑲᑎᒪᔾᔪᑎᔅᓴᕗᑦ 7. ᑎᑎᖅᑲᒃᑯᑦ ᐊᐱᖅᑯᑏᑦ. ᐱᑕᖃᓐᖏᑉᐸᑦ, 
ᑲᑎᒪᔾᔪᑎᔅᓴᕗᑦ 8. ᑭᐅᔾᔪᑏᑦ ᑎᑎᖅᑲᒃᑯᑦ ᐊᐱᖅᑯᑕᐅᓚᐅᖅᑐᓄᑦ. ᑲᑎᒪᔾᔪᑎᔅᓴᕗᑦ 9. ᑭᐅᔾᔪᑏᑦ 
ᒪᑐᐃᖅᓯᒋᐅᕐᖓᐅᑕᐅᓚᐅᖅᑐᓄᑦ. ᑲᑎᒪᔾᔪᑎᔅᓴᕗᑦ 10. ᐊᑎᓕᐅᖅᓯᒪᔪᑦ. ᑲᑎᒪᔾᔪᑎᔅᓴᕗᑦ 11. ᑐᓴᖅᑎᑦᑎᔾᔪᑎᖏᑦ 
ᑲᑎᒪᔨᕋᓛᑦ ᐊᒻᒪᓗ ᑲᑎᒪᔨᕋᓛᖑᑲᐃᓐᓇᖅᑐᑦ. ᑲᑎᒪᔾᔪᑎᔅᓴᕗᑦ 12. ᑎᓴᖅᑎᑦᑎᔾᔪᑎᖏᑦ ᑲᑎᒪᔩᑦ 
ᕿᒥᕐᕈᔭᐅᓂᖏᓐᓄᑦ ᐱᖁᔭᔅᓴᐃᑦ.  
 
ᒪᓕᒐᓕᐅᖅᑏᑦ, ᐅᔾᔨᕆᓗᒍ ᓯᕿᓐᖏᔭᕗᑦ, 20 ᒥᓂᑦᓯᓂᑦ ᓄᖅᑲᖓᑲᐃᓐᓇᓂᐊᖅᑐᒍᑦ. 20 ᒥᓂᑦᓯᑦ ᐊᓂᒍᖅᑲᑦ 
ᑕᕝᕗᖓ ᐅᑎᕐᓂᐊᖅᑯᓯ.  
 
ᐃᖅᓱᒃᑎ. 
 
>>ᑲᑎᒪᓂᖅ ᓄᖅᑲᖓᑲᐃᓐᓇᖅᑐᖅ 16:36ᒥ ᐱᒋᐊᒃᑲᓂᖅᑐᓂᓗ 17:04ᒥ 
 
ᐅᖃᖅᑎ: ᖁᔭᓐᓇᒦᒃ ᐅᑎᕐᒥᒐᔅᓯ, ᑲᑎᒪᔩᑦ. ᑲᑎᒪᔾᔪᑎᔅᓴᕗᑦ ᐅᑎᓪᓗᑕ. ᑲᑎᒪᔾᔪᑎᔅᓴᕗᑦ 12. ᑐᓴᖅᑎᑎᔾᔪᑏᑦ 
ᑲᑎᒪᑐᐃᓐᓇᑎᓪᓗᒋᑦ ᕿᒥᕐᕈᔭᐅᔪᓄᑦ ᐱᖁᔭᔅᓴᐃᑦ. ᑭᒡᒐᑐᖅᑐ ᐃᖃᓗᐃᑦ ᕿᑎᐊᓄᑦ, ᒪᓕᒐᓕᐅᖅᑎ ᑐᑐ. 
 

ᑲᑎᒪᔾᔪᑎᒃᓴᖅ 12: ᑲᑎᒪᔨᕋᓛᑦ ᒪᓕᒐᒃᓴᓂᑦ ᕿᒥᕐᕈᔩᑦ ᐅᓂᒃᑳᖏᑦ 
 
ᑲᑎᒪᔨᕋᓛᑦ ᐅᓂᒃᑳᖓᑦ ᒪᓕᒐᒃᓴᓕᕆᓂᕐᒧᑦ 011 - 2(4): ᒪᓕᒐᒃᓴᖅ 28, ᒪᓕᒐᖅ ᐋᖅᑭᒋᐊᖅᑕᐅᖁᓪᓗᒍ 

ᐃᓐᑲᒻ ᑖᒃᓯᓕᕆᓂᕐᒧᑦ ᒪᓕᒐᖓᑦ, ᓈᓴᐅᑎᓕᒃ 3 (ᑐᑐ) 
 
ᑐᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑭᖑᕙᕋᓗᐊᕐᓗᖓᐅᓐᓃᑦ, ᐅᖃᖅᑏ, ᐅᓂᑳᕈᒪᔪᖓ ᒪᓕᒐᒃᓴᖅ 28, 
ᑮᓇᐅᔾᔭᔅᓵᓄᑦ ᑖᒃᓰᔭᕈᑕᐅᔪᓄᑦ, ᓈᓴᐅᑎᓕᒃ 3, ᕿᒥᕐᕈᔭᐅᓯᒪᓕᕐᖓᑦ ᑲᑎᒪᔨᕋᓛᓄᑦ ᒐᕙᒪᒃᑯᑦ ᐊᐅᓚᓂᖏᓐᓄᑦ 
ᓵᑕᔅᓴᐅᓂᖏᓐᓄᓪᓗ ᐊᒻᒪᓗ ᑲᑎᒪᑐᐃᓐᓇᑎᓪᓗᒋᑦ ᑲᒪᒋᔭᐅᔪᓐᓇᓕᖅᑐᖅ. 
 
ᐅᖃᖅᑏ, ᐊᑐᖅᑎᓐᖏᑲᐃᓐᓇᕐᓗᒍ ᒪᓕᒐᖅ 68(6) ᐊᒻᒪ ᒪᓕᒐᒃᓴᖅ 28 ᐅᓪᓗᒥ ᑲᑎᒪᑐᐃᓐᓇᕈᑕᐅᓂᐊᕐᓗᓂ. 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒪᓕᒐᓕᐅᖅᑎ ᑐᑐ. ᒪᓕᒐᓕᐅᖅᑎ ᐊᐱᕆᒻᒪᑦ ᑕᒪᑦᓯᓐᓄᑦ ᐊᖏᖅᑕᐅᔪᒪᓪᓗᓂ 
ᐊᑐᓐᖏᑲᐃᓐᓇᖁᓪᓗᒍ ᒪᓕᒐᖅ 68(6), ᑖᓐᓇ ᐱᖁᔭᔅᓴᖅ 28, ᓅᑦᑕᐅᔪᓐᓇᖁᓪᓗᒍ ᑲᑎᒪᑐᐃᓐᓇᑎᓪᓗᒋᑦ.  

ᐋᒡᒑᖅᑐᖃᒻᒪᖔᑦ? ᐋᒡᒑᖅᑐᖃᓐᖏᒻᒪᑦ. ᑖᓐᓇ ᐱᖁᔭᔅᓴᖅ 28 ᑐᓐᓂᖅᑯᑎᑕᐅᓂᐊᖅᑐᖅ ᑲᑎᒪᑐᐃᓐᓇᓕᖅᑲᑕ.  
 
ᑲᑎᒪᔾᔪᑎᔅᓴᕗᑦ 13. ᓴᖅᑭᖅᑕᐅᓂᖏᑦ ᑎᑎᖅᑲᐃᑦ. ᒥᔅᑕ ᓯᕗᓕᖅᑎ. 
 

ᑲᑎᒪᔾᔪᑎᒃᓴᖅ 13: ᓴᖅᑭᑕᐅᓂᖏᑦ ᑎᑎᖅᑲᐃᑦ 
 
ᓴᖅᑭᖅᑎᑕᐅᔪᖅ ᑎᑎᖅᑲᒃ 233 - 2(4): ᐊᑐᐃᓐᓇᖃᕐᓂᖅ ᑐᓴᒐᒃᓴᓂᑦ ᐊᒻᒪ ᓴᐳᔾᔨᓂᕐᒥᒃ ᓇᒻᒥᓂᕆᔭᓂᑦ 

ᒪᓕᒐᕐᒧᑦ - 2007/08 ᓄᓇᕗᑦ ᒐᕙᒪᒃᑯᑦ ᐊᕐᕌᒍᑕᒫᑦ ᐅᓂᒃᑳᖅ ᐱᔾᔪᑎᓕᒃ ᒪᓕᒐᐅᑉ 
ᐊᑐᓕᖅᑎᑕᐅᓂᖓᓄᑦ (ᐅᑲᓕᖅ) 

 
ᓯᕗᓕᖅᑎ ᐹᓪ ᐅᑲᓕᖅ: ᖁᔭᓐᓇᒦᖔᓯᑦ, ᐅᖃᖅᑎᑦᑎᔩ. (ᑐᓵᔨᑎᒍᑦ) ᖁᕕᐊᓱᑉᐳᖓ ᓴᖅᑮᒋᐊᔅᓴᖅ ᑎᑎᖅᑲᒥᒃ 
ᑐᑭᓯᒋᐊᕈᓐᓇᓂᕐᒧᑦ ᐊᒻᒪᓗ ᓴᐳᑎᔭᐅᓯᒪᓂᕐᒧᑦ ᑲᓐᖑᓇᖅᑐᓕᕆᓂᕐᒧᑦ ᐊᕐᕌᒎᑕᒫᑦ ᐅᓂᒃᑳᑦ ᐱᒋᐊᕐᓗᒍ ᐊᐃᐳᕈ 1, 
2007, ᒫᑦᓯ 31, 2008-ᒧᑦ. (ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ. ᑎᑎᖅᑲᖏᑦ ᒪᐅᖓᖅᑕᐅᑲᐃᓐᓇᓂᐊᕐᒪᑕ, ᓱᖅᑯᐃᑎᐊᕐᓂᐊᕐᒪᖔᑦ ᑭᖑᕙᓐᖏᒻᒪᖔᑕ.  
 
ᑲᑎᒪᔾᔪᑎᔅᓴᕗᑦ 13. ᓴᖅᑭᖅᑕᐅᓂᖏᑦ ᑎᑎᖅᑲᐃᑦ. ᑭᒡᒐᑐᖅᑐᖅ ᑲᖏᕐᖠᓂᐅᑉ ᐅᐊᓐᓇᖓᓄᑦ, ᒪᓕᒐᓕᐅᖅᑎ ᑰᓕ. 
 
ᓴᖅᑭᖅᑎᑕᐅᔪᖅ ᑎᑎᖅᑲᒃ 234 - 2(4): ᐃᑯᒻᒪᖅᑯᑎᓕᐅᕐᓂᖅ ᑭᕙᓪᓕᕐᒥ (ᑰᓕ) 
 
ᓴᖅᑭᖅᑎᑕᐅᔪᖅ ᑎᑎᖅᑲᒃ 235 - 2(4): ᓄᓇᕗᒥ ᐃᖏᕐᕋᔪᓕᕆᓂᕐᒧᑦ ᐃᓕᖅᑯᓯᒃᓴᖅ - ᑎᑎᖅᑲᒃ 

ᐊᑐᓕᖁᔭᐅᓯᒪᔪᓂᑦ ᓄᓇᕗᑦ ᐱᕈᖅᐸᓪᓕᐊᔪᓕᕆᓂᕐᒧᑦ ᑲᑎᒪᔨᓂᑦ ᒥᓂᔅᑕᒧᑦ (ᑰᓕ) 
 
ᑰᓕ: ᖁᔭᓐᓇᒦᒃ, ᐅᖃᖅᑏ. ᐅᑯᐊᑦᑕᐅᖅ ᓴᖅᑭᑦᑐᒪᔭᒃᑲ ᖃᓪᓗᓈᑎᑐᑦ ᐊᑎᖃᑦᑐᖅ (ᑐᓵᔨᑎᒍᑦ) 
ᐆᒪᖅᑯᑎᓕᕆᓂᕐᒧᑦ ᑕᐅᕙᓂ ᑭᕙᓪᓕᕐᒥ ᐊᒻᒪᓗ ᐊᓯᐊᒍᑦ ᐆᒪᖅᑯᑎᖃᓂᕐᒧᑦ ᓴᒃᑯᑯᓐᓂᒃ. (ᑐᓵᔨᑎᒎᕈᓐᓃᖅᑐᖅ) 
ᒥᓂᔅᑕ Recommendations ᑖᒃᑯᐊ ᐋᖅᑭᒃᑕᐅᓯᒪᔪᑦ (ᑐᓵᔨᑎᒍᑦ) ᑐᓂᔭᐅᓯᒪᔪᑦ ᓄᓇᕗᑦ ᒐᕙᒪᒃᑯᖏᓐᓄᑦ 
ᐸᕐᓇᒍᑕᐅᔪᓪᓗ 2008. (ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ.  
 
ᐅᖃᖅᑎ: ᖁᔭᓐᓇᒦᒃ, ᒪᓕᒐᓕᐅᖅᑎ ᑰᓕ. ᑎᑎᖅᑲᖏᑦ ᒪᐅᖓᖅᑕᐅᓂᐊᕐᖓᑕ.  
 
ᑲᑎᒪᔾᔪᑎᔅᓴᕗᑦ 13. ᓴᖅᑭᖅᑕᐅᓂᖏᑦ ᑎᑎᖅᑲᐃᑦ. ᑭᒡᒐᑐᖅᑐᖅ ᐃᖃᓗᐃᑦ ᑲᓇᓐᓇᖓᓄᑦ, ᒥᓂᔅᑕ ᐲᑯ. 
 
ᓴᖅᑭᖅᑎᑕᐅᔪᖅ ᑎᑎᖅᑲᒃ 236 - 2(4): Hᐊᑲᐱᒻᒥᒃ - ᐊᔾᔨᓕᐊᒥᓂᖅ (ᐲᑯ) 
 
ᓴᖅᑭᖅᑎᑕᐅᔪᖅ ᑎᑎᖅᑲᒃ 237 - 2(4): ᐃᓄᐃᑦ ᖃᐅᔨᒪᔭᑐᖃᖏᓐᓄᑦ ᑐᑦᑕᕐᕕᐅᑉ ᑎᑎᖅᑲᖏᑦ ᓄᓇᕘᒥ 

ᐃᓕᓐᓂᐊᕐᕕᓐᓄᑦ (ᐲᑯ) 
 
ᐊᖓᔪᖅᑳᖅ ᐃᐊᑦ ᐲᑯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᒪᕐᕉᓐᓂᒃ ᓴᖅᑭᒐᔅᓴᖃᑦᑐᖓ ᒪᕐᕉᓐᓂᒃ. ᐅᓪᓗᒥ, 
ᓴᖅᑭᕈᒪᔭᕋ ᐃᓄᐃᑦ ᖃᐅᔨᒪᔭᑐᖃᖏᑦ ᑐᓐᖓᕕᒋᔭᖓ ᑎᑎᖅᑲᐅᔪᑦ  

 



ᓇᒡᒐᔾᔭᐅ, ᒪᐃ 26, 2008 ᓄᓇᕘᒥ ᒪᓕᒐᓕᐅᕐᕕᖕᒧᑦ ᑲᑎᒪᔾᔪᑏᑦ   
 

4149

ᓄᓇᕗᒻᒥ ᐃᓕᓐᓂᐊᕐᕕᓐᓄᑦ. ᐊᒻᒪ ᐊᐃᑉᐸᖓ ᓴᖅᑮᔪᒪᒻᒥᔪᖓ ᐊᑦᔨᓕᐅᖅᓯᒪᔪᒥᒃ ᑕᐃᒃᑯᐊ ᓇᑦᑎᐊᓄᑦ 
ᐊᕚᖅᑎᑎᔾᔪᑏᑦ ᐊᑦᔨᓐᖑᐊᖓᓂᒃ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐊᐱᖅᓲᑎᔅᓴᖅᑕᖃᕐᓂᐊᕐᐸᓪᓚᐃᓕᖅᑐᖅ. ᑎᑎᖅᑲᖓ 
ᒪᐅᖓᖅᑕᐅᑲᐃᓐᓇᕐᓂᐊᕐᖓᑕ.  
 
ᑲᑎᒪᔾᔪᑎᔅᓴᕗᑦ 13. ᓴᖅᑭᖅᑕᐅᓂᖏᑦ ᑎᑎᖅᑲᐃᑦ. ᐱᑕᖃᕈᓐᓂᖅᑲᑦ, ᑲᑎᒪᔾᔪᑎᔅᓴᕗᑦ 14. ᑐᓴᖅᑎᑦᑎᔾᔪᑏᑦ 
ᐱᖁᔨᕗᖔᕈᑎᓄᑦ. ᑲᑎᒪᔾᔪᑎᔅᓴᕗᑦ 15. ᑐᓴᖅᑎᑎᔾᔪᑏᑦ ᐱᖁᔨᕗᖔᕈᑎᒧᑦ ᓯᕗᓪᓕᖅᐹᒥᒃ 
ᐅᖃᓕᒫᖅᑕᐅᓂᔅᓴᖏᓐᓄᑦ ᐱᖁᔭᔅᓴᐃᑦ. ᑲᑎᒪᔾᔪᑎᔅᓴᕗᑦ 16. ᐱᖁᔨᕗᖔᕈᑏᑦ. ᑭᒡᒐᑐᖅᑐᖅ ᑲᑎᒪᔩᑦ 
ᖁᑦᑎᓂᖅᐹᖏᓐᓄᑦ, ᒥᔅᑕ ᓯᕗᓕᖅᑎ. 
 

ᑲᑎᒪᔾᔪᑎᒃᓴᖅ 16: ᐱᒋᐊᖅᑎᑕᐃᑦ 
 
ᐱᒋᐊᖅᑎᑕᖅ 036 - 2(4): Hᐊᑲᐱᒃ ᐳᐃᔨᓐᓂᐊᕈᑕᐅᔭᕆᐊᖃᕈᓐᓂᐊᕈᑕᐅᔭᕆᐊᖃᓐᖏᓐᓂᖓ (ᐅᑲᓕᖅ) 
 
ᓯᕗᓕᖅᑎ ᐹᓪ ᐅᑲᓕᖅ: ᖁᔭᓐᓇᒦᖔᓯᑦ ᐅᖃᖅᑎᑦᑎᔩ.  
 
(ᑐᓵᔨᑎᒍᑦ) ᐃᒪᐃᒻᒪᑦ ᑕᒪᒃᑯᐊ ᐃᓄᐃᑦ ᓇᑦᑎᕋᓱᖃᑦᑕᖅᓯᒪᒻᒪᑕ ᑕᐃᒪᖓᑐᖄᓗᒃ ᐊᓐᓄᕌᔅᓴᐅᓗᑎᒃ 
ᐅᖅᓱᖅᓴᕆᔭᐅᓪᓗᑎᓪᓗ; 
 
ᐊᒻᒪᓗ ᑕᐃᒃᑯᐊ ᑕᕆᐅᑉ ᐊᑭᐊᓃᓐᖔᖅᑐᑦ ᑎᑭᒻᒪᑕ ᐅᑭᐅᖅᑕᖅᑐᒥᓐᓄᑦ ᑕᐅᖅᓰᖃᑦᑕᓕᓚᐅᖅᓯᒪᒻᒪᑕ; 
 
ᐃᒪᐃᒻᒪᑦ ᑕᒪᒃᑯᐊ ᑲᓇᑕᒥ ᐃᖃᓗᓕᕆᓂᕐᒧᑦ ᐱᖁᔭᓕᕆᕕᒋᔭᖓ ᐊᑐᕈᓐᓇᑎᑦᑎᔫᒐᓗᐊᑦ ᐊᕚᖅᑎᑎᔾᔪᑎᐅᔪᒥᒃ. 
10-ᐳᓴᒋᖏᑕᖓᓄᑦ ᐊᑐᖅᑕᐅᕙᑦᑐᑦ ᓂᐅᕐᕈᑕᐅᕙᑦᑐᓄᑦ ᕿᓯᓐᓄᑦ;  
 
ᐊᒻᒪᓗ ᐃᒪᐃᒻᒪᑦ ᑕᐃᒃᑯᐊ ᓯᕐᓈᖅᑎᐅᔪᑦ ᐆᒪᔪᕐᓂᒃ ᑕᑯᓐᓈᓗᐊᖃᑦᑕᕐᖓᑕ ᑖᒃᓱᒥᖓ ᑐᖁᑦᑎᔾᔪᑕᐅᖃᑦᑕᖅᑐᓂᒃ 
ᐊᒻᒪᓗ ᑭᒡᒐᑐᐃᑲᒻᒪᖃᑦᑕᕐᖓᑦ ᓇᑦᑎᕋᓱᓐᓂᓗᒃᑖᒥᒃ ᑲᓇᑕᒥ; 
 
ᐊᒻᒪᓗ ᐃᒪᐃᒻᒪᑦ ᑕᐃᒃᑯᐊ ᐱᑐᖃᐅᓕᖅᑐᑦ ᑕᒻᒪᖅᓯᒪᔪᑦ ᑐᑭᓯᓂᕐᓘᑕᐅᒻᒥᒻᒪᑕ ᖃᓪᓗᓈᑦ ᓄᓇᖓᓐᓂ ᑲᓇᑕᒥ. 
ᑕᐃᒃᑯᐊᓗ ᑐᓂᐅᖅᑲᑦᑕᐅᕙᑦᑐᑎᒃ ᑮᓇᐅᔭᓕᐅᕋᓱᒃᑐᓄᓪᓘᓐᓃᑦ ᑕᒪᒃᑯᓄᖓ ᓯᕐᓈᖅᑎᐅᔪᓄᑦ ᑕᐃᒃᑯᐊ 
ᐃᓱᒪᖃᖅᓯᒪᓕᕐᒪᑕ ᕿᓯᕐᓂᒃ ᑎᑭᑎᑦᑎᖃᑦᑕᕈᒪᒍᓐᓃᖅᑐᑎᒃ ᑲᓇᑕᒦᖔᖅᑐᑎᒃ; 
 
ᐊᒻᒪᓗ ᐃᒪᐃᒻᒪᑦ ᑕᕆᐅᑉ ᐊᑭᐊᓂ ᒪᓕᒐᓕᐅᖅᑎᐅᔪᖅ ᑕᐃᒪᓐᖓᑦ 1983-ᒥᑦ ᐅᖃᖅᓯᒪᒻᒪᑕ ᐃᓄᐃᒡᒎᖅ ᑕᕝᕗᖓ 
ᐃᓚᒋᔭᐅᓐᖏᑦᑑᒐᓗᐊᖅ ᐱᔪᓐᓇᖅᑎᑕᐅᒍᒪᓪᓗᑎᒃ; 
 
ᐊᒻᒪᓗ ᐃᒪᐃᒻᒪᑦ ᑕᐃᒪᓐᖓᑦ ᑕᒪᓐᓇ ᓴᖅᑭᔮᖅᑎᑎᒻᒪᑦ ᑕᒪᒃᑯᐊ ᐊᑐᖅᑐᑐᒥᓂᐅᔪᑦ ᑕᐃᒃᑯᓇᓐᖓᓪᓗ 
ᐊᐅᓚᑦᑎᓂᕐᒧᑦ ᑕᒫᓂ ᑕᒪᓐᓇ ᐊᑐᖅᑕᐅᒍᓐᓃᑎᓪᓗᒍᓕ; 
 
ᐃᒪᐃᒻᒪᑦ ᐃᓅᓇᓱᐊᕐᓂᐅᔪᖅ ᐃᓄᐃᑦ ᐊᖑᓇᓱᑦᑎᐅᔪᓪᓗ ᑕᒪᒃᑯᓄᖓ ᑮᓇᐅᔾᔭᔅᓴᐅᑎᖏᑦ ᐱᕚᓪᓕᕐᓂᐊᕐᖓᑕ ; 
 
ᐊᒻᒪᓗᑦᑕᐅᖅ ᐊᑐᖅᑕᐅᒍᓐᓃᖅᐸᑦ ᐊᕚᓯᑎᑦᑎᔾᔪᑕᐅᔪᖅ ᑕᒫᓂ ᖃᓄᐃᓕᖅᐹᓪᓕᒍᑕᐅᓂᐊᓐᖏᑦᑐᖅ; 

ᐱᒋᐊᖅᑎᑦᑎᕗᖓ, ᐊᐃᑉᐱᖅᑕᐅᓪᓗᖓ ᐃᖃᓗᐃᑦ ᑲᓇᓐᓇᖓᓄᑦ ᒪᓕᒐᓕᐅᖅᑎᒧᑦ, ᑖᒃᑯᐊ ᒐᕙᒪᒃᑯᓐᓂᑦ ᑲᓇᑕᒥ 
ᐊᑐᖅᑎᑦᑎᔪᓐᓇᕐᓗᑎᒃ ᐊᕚᖅᑎᑦᑎᔾᔪᑕᐅᔪᓂᒃ ᓇᑦᑎᕋᓲᑕᐅᓗᓂ. (ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ, ᓯᕗᓕᖅᑏ. ᑖᔅᓱᒥᖓ ᑲᔪᓯᑎᑦᑎᒋᐊᓚᐅᓐᖏᓂᑦᑎᓐᓂ ᐅᖃᑕᐅᓂᖓᓂ ᐱᖁᔨᕗᖔᕈᑎᐅᑉ 
ᐃᖅᑲᐃᑎᑦᑎᒍᒪᓪᓗᓯ ᒪᓕᒐᓕᐅᖅᑏᑦ ᓂᐱᖃᕈᓐᓇᕐᓂᐊᕋᔅᓯ ᑎᑭᓪᓗᒍ 20-ᒥᓂᑦ ᑭᓯᐊᓂ ᑖᓐᓇ ᓅᑦᑎᒋᐊᖅᐸᖅ  
ᓯᕗᓪᓕᖅᐹᒥᑦ ᐅᖃᕐᕕᖃᕈᓐᓇᕐᓂᐊᖅᑐᖅ, ᐊᒻᒪᓗ ᐊᐃᑉᐲᓐᓂᖅᐸᖅ ᑭᖑᓪᓕᐅᔪᓐᓇᕐᓗᓂ ᑖᓐᓇᓗ ᓅᑦᑎᕋᑖᖅᑐᖅ 
ᑭᖑᓪᓕᖅᐹᖓᓂᑦ ᒪᑐᓯᔾᔪᑎᖃᕈᓐᓇᕐᓂᐊᕐᒥᔪᖅ ᐱᔪᒪᑉᐸᑦ. ᓯᕗᓕᖅᑏ. 
 
ᓯᕗᓕᖅᑎ ᐹᓪ ᐅᑲᓕᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᖁᔭᓐᓇᒦᕈᒪᔭᕋ ᑖᓐᓇ ᓂᕈᐊᖅᑕᐅᖃᑎᒋᓯᒪᔭᕋ ᐃᖃᓗᐃᑦ 
ᓂᒋᐊᓄᑦ ᑐᑐ, ᑖᔅᓱᒥᖓ ᐊᐃᑉᐲᔪᓐᓇᕐᒪᑦ. ᐊᒻᒪᓗ ᑕᕝᕙᓂ ᓂᑯᕕᒋᐊᔅᓴ ᖁᕕᐊᓱᑉᐳᖓ, ᐃᓛᒃ ᐅᐱᒍᓱᑉᐳᖓ 
ᐃᓅᓪᓗᑕ ᐊᑯᓂᒻᒪᕆᒃ ᓇᑦᑎᕐᓂᒃ ᓂᕿᖃᖅᐸᓚᐅᕋᑦᑕ ᒪᑭᒪᔾᔪᑎᒋᓪᓗᑎᒍ, ᓂᕿᒋᓪᓗᑎᒍ ᐅᖅᑰᔾᔪᑎᒋᕙᑦᑐᑎᒍ 
ᐊᒻᒪᓗ ᐊᓐᓄᕌᕆᕙᑦᑐᑎᒍ ᑖᓐᓇ ᐊᑑᑎᑐᖃᕆᓚᐅᖅᑕᖓ. ᑭᓯᐊᓂᑦᑕᐅᖅ ᓯᓚᑎᑦᑎᓐᓂ ᐅᐸᑦᑕᐅᕙᓪᓕᐊᓕᖅᑐᑕ 
ᑕᐅᖅᓰᕙᓪᓕᐊᓕᓚᐅᕋᑦᑕ ᑖᔅᓱᒥᖓ ᕿᓯᖓᓂᑦ ᑖᓐᓇ ᐅᓪᓗᒥᒧᑦ ᐊᑐᖃᑦᑕᖅᓯᒪᔭᕗᑦ ᑕᒪᒃᑯᓂᖓ ᐅᓪᓗᒥ 
ᐊᑐᕆᐊᖃᖅᐸᑦᑕᑎᓐᓄᑦ ᓴᒃᑯᖏᑦ, ᒑᓰᑦ ᐊᑑᑎᖃᖅᐸᑦᑐᓄᑦ ᕿᓯᓐᓄᑦ.  
 
ᑖᒃᑯᐊ ᑕᕝᕙ ᐅᑉᐱᕆᓪᓗᒋᑦ ᑖᓐᓇ ᓂᐅᕙᓪᓛᓐᒥ ᓯᕗᓕᖅᑎᖓᑦ ᐃᓂᖅᑎᖃᑎᒋᓚᐅᕋᒃᑯ ᒐᕙᒪᑐᖃᒃᑯᓐᓂᑦ ᑕᒪᓐᓇ 
ᐊᓂᐅᓯᕆᖃᑦᑕᕐᓂᖅ ᓇᑦᑎᕐᓂᑦ ᑕᑯᒥᔭᕆᔭᐅᓐᖏᕕᔾᔪᐊᕐᖓᑦ ᑕᕆᐅᑉ ᐊᑭᐊᓂ ᐊᒻᒪᓗ ᐊᑭᕋᖅᑐᕋᓱᑦᑐᓂᒃ 
ᓴᒃᑯᒋᔭᐅᕙᑦᑐᓂ, ᑖᓐᓇ ᒥᑭᒻᒪᕆᒃᑲᓗᐊᖅᑎᓪᓗᒍ ᓇᑦᑎᓕᕆᓂᕐᒧᑦ ᑐᕌᖓᔪᖅ. ᑕᐅᕙᒃᑯᐊ ᓯᕐᓈᖅᑎᓄᑦ 
ᐅᐸᑦᑕᐅᕙᑦᑐᑎᒃ ᐊᒻᒪᓗ ᑖᔅᓱᒥᖓ ᐊᔾᔨᓐᖑᐊᒥᑦ ᑕᑯᑎᑕᐅᖏᓐᓇᐸᑦᑐᑎᒃ ᐊᓇᐅᓯᖃᑦᑕᓂᕐᒥᑦ. 
ᐅᖃᐅᔾᔪᖅᑕᐅᕙᓚᐅᕋᒪ ᑕᐅᕙᓂ ᑕᕆᐅᑉ ᐊᑭᐊᓃᑦᑐᖓ ᐃᒫᒃ ᐅᓪᓗᒥ 2008-ᒥᑦ ᓱᒻᒪᓪᓕ ᐊᓇᐅᓯᓇᓱᑐᐃᓐᓇᖅᑭᓯ 
ᐅᕙᑦᑎᑐᑦ ᖁᑭᐅᑎᓂᒃ ᐊᑐᖃᑦᑕᓐᖏᓚᓯ? ᐃᒫᒃ, ᐆᒪᔪᐃᑦ, ᐊᓯᕙᖅᐸᑲᑦᑕᓕ ᖁᑭᐅᑎᓄᑦ ᓱᒻᒪᓪᓕ 
ᑕᐃᒪᐃᓐᖏᓚᓯ? ᑕᐃᒪᐃᓕᐅᖅᑕᐅᕙᓚᐅᕋᑦᑕ. ᑖᓐᓇ ᑕᕝᕙ ᐃᓚᖏᑦ ᐅᖃᖅᐸᓚᐅᖅᑐᑦ, ᐃᒻᒪᖃ ᖁᑭᐅᑎᓂᒃ 
ᐊᑐᕈᔅᓯ ᑕᒪᓐᓇ ᑐᑭᓯᓇᕐᔫᒥᒐᔭᕋᓗᐊᕐᖓᑦ ᐊᑭᕋᖅᑑᑕᐅᓐᖏᔾᔫᒥᓗᓂ ᑭᒡᒐᑐᖅᑕᓄᑦ.  
 
ᑖᓐᓇ ᐅᑉᐱᕆᓪᓗᒍ ᑕᐃᒫᒃ ᐃᑲᔪᖅᑕᐅᔪᒪᕗᖓ ᓂᕈᐊᖅᑕᐅᖃᑎᒋᓯᒪᔭᓕᒫᑦᑎᐊᓐᓄᑦ ᑖᓐᓇ ᑲᔪᓯᖁᓪᓗᒍ. ᐊᒻᒪᓗ 
ᐱᓗᐊᖅᑐᒥᑦ ᑕᒪᓐᓇ ᐱᒻᒪᕆᒋᒐᑦᑎᒍ ᓇᒥᓕᒫᖅ ᓄᓇᓕᓐᓂᑦ ᐃᑲᔫᑕᐅᕙᑦᑐᓂ, ᓄᓇᓕᕋᓛᓄᑦ ᐱᓗᐊᖅᑐᒥᑦ 
ᐃᖅᑲᓇᐃᔮᔅᓴᖃᒡᒐᖅᑐᓄᑦ, ᑕᒪᓐᓇ ᓂᕿᖏᓪᓗ ᐊᑑᑕᐅᑦᑎᐊᐸᑦᑐᑎᒃ ᓄᓇᕗᓕᒫᒥᑦ. ᐃᒫᒃ ᐱᕈᖅᑐᒥᓂᑯᓗᓐᓂᑦ 
ᐊᑐᐃᓐᓇᖃᓗᐊᓐᖏᓇᑦᑕ ᑕᐃᒪ ᑖᒃᑯᐊ ᓄᑭᒧᑦ, ᑎᒥᒧᑦ ᐊᑑᑎᖃᕕᔾᔪᐊᕈᓐᓇᖅᑐᑦ ᐊᑐᖅᑕᐅᒃᑲᓐᓂᖁᓪᓗᒋᑦ 
ᓄᓇᕗᓕᒫᒥᑦ.  
 
ᑖᓐᓇ ᖁᕕᐊᒋᕕᔾᔪᐊᓂᐊᖅᑕᕋ ᑲᔪᓯᑎᒍᓐᓇᕈᑦᑎᒍ ᑖᒃᑯᐊ ᑐᓴᖅᑎᒐᓱᒋᐊᖃᕋᓗᐊᕋᑦᑎᒍ ᒐᕙᒪᑐᖃᒃᑯᑦ ᑕᒪᓐᓇ 
ᐊᓇᐅᓯᕆᖃᑦᑕᕐᓂᖅ ᓇᑦᑎᕐᓂᒃ ᕿᓯᓐᓂᑦ ᑕᐅᖅᓰᓂᐊᕈᑦᑕ ᐅᓪᓗᖓ ᐊᓂᒍᖅᓯᒪᓕᕋᓗᐊᕐᖓᑦ. ᐃᒫᒃ, ᖃᓪᓗᓈᑎᑐᑦ 
best before date-ᖓ ᐊᓂᒍᖅᓯᒪᓕᕐᖓᑦ. ᐅᑭᐅᒥᑦ ᐅᓪᓗᒥ ᐊᑐᖁᔨᓪᓗᑕ ᑕᐅᖅᓰᖃᑦᑕᓂᐊᖅᑲᑕ ᑕᒪᓐᓇ 
ᐊᑐᓕᖁᔭᐅᓪᓗᓂ ᑲᓇᑕᓕᒫᒧᑦ ᐃᒫᒃ ᒥᑭᔪᒻᒪᕆᑯᓗᒃ 10-ᐳᓴᓐᑎ ᐃᓗᐊᓃᑦᑐᖅ ᐊᑐᖅᑕᐅᕙᒻᒪᑦ ᑖᓐᓇ 
ᓈᓴᖃᑦᑕᕐᓂᖅ ᖃᓪᓗᓈᓄᑦ. ᑖᓐᓇ ᑕᑯᒥᓇᕐᔫᒥᖁᓪᓗᒍ ᐊᒻᒪᓗ ᒪᑐᐃᖓᒃᑲᓐᓂᖁᓪᓗᒍ ᑕᐅᖅᓰᖃᑦᑕᕐᓂᖅ ᕿᓯᓐᓂᑦ 
ᑕᕆᐅᑉ ᐊᑭᐊᓂ ᒪᑐᐃᖅᑕᐅᕙᓪᓕᐊᓇᓱᒻᒪᑦ ᑕᒪᒃᑯᓄᖓ ᓯᕐᓈᖅᑎᓄᑦ. ᑕᐃᒪᐃᒻᒪᑦ ᐃᑲᔪᖃᑎᒋᔪᒪᕙᔅᓯ 
ᒪᑭᒪᑦᑎᐊᖁᓪᓗᒍ ᑕᒪᓐᓇ ᑕᐅᖅᓰᖃᑦᑕᕐᓂᖅ ᓂᕈᐊᖅᑕᐅᖃᑎᒋᓯᒪᔭᓕᒫᑦᑎᐊᒃᑲ ᐊᖏᕈᓐᓇᖅᑲᑕ ᑕᒪᑐᒥᖓ 
ᓅᒋᐊᕈᑎᒥᑦ ᐊᒻᒪᓗ ᐊᑲᐅᓈᖅᓯᑉᐸᑦ ᐅᓂᒃᑳᒥᑦ ᑕᑯᔪᒪᓂᐊᕐᒥᔪᖓ. ᖁᔭᓐᓇᒦᒃ, ᐅᖃᖅᑎᑦᑎᔩ.  
 
ᐅᖃᖅᑎ: ᖁᔭᓐᓇᒦᒃ, ᓯᕗᓕᖅᑎ. ᑖᓐᓇ ᐱᖁᔨᕗᖔᕈᑎᖓ ᓈᒻᒪᕋᑖᕐᖓᑦ. ᐱᔾᔪᑎᒋᔭᖓᓄᑦ ᐱᖁᔨᕗᖔᕈᑎᐅᑉ. 
ᒪᓕᒐᓕᐅᖅᑎ ᐃᖃᓗᐃᑦ ᑲᓇᓐᓇᖓᓄᑦ, ᒥᔅᑕ ᐲᑯ. 
 
ᐊᖓᔪᖅᑳᖅ ᐃᐊᑦ ᐲᑯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑖᓐᓇ ᐅᖃᐅᓯᕆᔭᐅᑎᓪᓗᒍ ᒪᓕᒐᓕᐅᖅᑎᓕᒫᑦ 
ᑲᑎᒪᑎᓪᓗᒋᑦ ᐊᐃᑉᐲᖁᔭᐅᓚᐅᕋᒪ ᐊᖏᑦᑎᐊᓚᐅᕋᒪ.  
 
ᐱᒋᐊᖅᑳᕈᒪᔪᖓ ᓇᓗᓇᐃᖅᓯᒍᒪᔪᖓ ᑭᓱᒻᒪᖔᖅ. ᐃᓪᓚᕈᓘᔭᖅᑲᐅᒻᒥᒐᑦᑕ ᐅᕗᖓ ᐱᖃᕋᓗᐊᕋᒪᓕ 
ᓇᒃᓴᓂᓐᖏᒻᒥᒐᒃᑯ ᓈᒻᒪᑦᑑᑎᒋᖅᑲᐅᖏᓐᓇᒃᑯᑦ ᑕᕝᕙᓂ  

ᒪᓕᒐᓕᐅᕐᕕᐅᑉ ᐃᓗᐊᓂ, ᑕᐃᒪᓕ ᓇᓗᓇᐃᖅᓯᒍᒪᔪᖓ ᑕᕝᕙᓐᖓᑦ.  
 
ᑖᓐᓇ ᐃᒪᐃᑦᑐᖅ ᑕᐅᕙᓐᖓᑦ ᑕᕆᐅᑉ ᐊᑭᐊᓃᓐᖔᖅᓯᒪᔪᑦ ᓄᐊᕖᔾᔭᓐᒥ ᓇᑦᑎᕐᓂᐊᕈᑎᐅᔪᖅ ᑭᓱᕈᓘᔭᓐᓄᑦ 
ᐊᑐᖅᑕᐅᓲᖅ ᐅᖁᒪᐃᑦᑐᑯᑦᑑᓪᓗᓂ ᕿᔪᒃ ᓲᕐᓗ ᐅᔭᕋᑦᑎᐊᖅᑎᑐᑦ ᓴᕕᕋᔭᒻᒥᑦ ᐱᖃᖅᑐᓂ ᐃᓱᐊᓂ ᖄᖓᒍᓪᓗ 
ᓲᕐᓗ ᓂᔅᓯᐅᔮᖅᑐᓂ. ᑖᓐᓇ ᓯᖁᒥᑦᑎᔾᔪᑕᐅᓲᖅ ᓂᐊᖁᖓᓂ ᓇᑦᑎᑦᑕᐅᑎᒋᓗᒍᓗ ᓄᓱᐊᓕᕐᓗᒍᓗ.  
 
ᑕᕝᕙᓂ ᐊᔾᔨᓐᖑᐊᖓᓂ ᐱᓯᒪᔪᖓ ᐅᓪᓗᒥ ᐅᖃᐅᓯᕆᓚᐅᖅᑎᓪᓗᒍ ᑕᑯᔪᓐᓇᓂᐊᖅᑕᓯ ᖃᓄᐃᑦᑐᓪᓚᕆᐅᒻᒪᖔᖅ 
ᑖᓐᓇ ᐊᕚᖅᑎᑦᑎᔾᔪᑎᑦ. 
 
ᐃᓄᑦᑎᑐᓪᓕᖃᐃ. ᐅᖃᖃᑎᖃᕋᑖᕋᒪ ᒥᔅᑕ ᐹᓇᐸᔅ “ᖃᓄᕐᓕ ᓇᓗᓇᐃᖅᓱᒐᔭᕋᕕᐅᒃ?” ᓄᓕᐊᓐᓄᑦ ᐊᐱᕆᒐᐃᒐᒪ 
ᓂᔅᓯᓐᖑᐊᖑᑎᓲᕆᒐᒃᑯ. ᓂᔅᓯᐊᖑᑎᖑᑎᒃᑲᔭᕋᒃᑯ ᓂᔅᓯᖃᕐᖓᑦ ᐅᔭᕋᑦᑎᐊᖑᔭᐅᔭᐅᓪᓗᓂ.  
 
ᓇᓗᓇᐃᖅᓯᒋᐊᕈᒪᒻᒥᔪᖓᑦᑕᐅᖅ ᑖᓐᓇ ᐃᑲᔪᖅᑐᕋᒃᑯ ᑕᑯᔅᓴᐅᑎᑦᑎᓂᐊᕋᑦᑕ ᑲᓇᑕᓕᒫᒧᑦ ᓯᓚᕐᔪᐊᒧᓪᓗ 
ᓄᓇᕗᒻᒥᐅᑦ ᓇᑦᑎᕋᓱᐊᖃᑦᑕᕐᖓᑕ ᑕᐅᕙᓐᖓᓕᒫᖅ. ᐃᓄᓐᓄᑦ ᒪᑭᒪᔾᔪᑕᐅᓯᒪᔪᖅ ᐃᑮᓇᖅᑐᕐᔪᐊᒥ 
ᐊᒃᓱᕈᓐᓇᓂᖅᐹᖑᔪᒥ ᐊᒻᒪᓗ ᑕᒪᓐᓇ ᓇᑦᑎᕋᓱᓐᓂᕆᕙᑦᑕᕗᑦ ᑕᒪᒃᑯᓂᖓ ᓇᑦᑎᑐᐃᓐᓇᕐᓂᑦ ᐊᒻᒪᓗ 
ᓂᔅᓯᓐᖑᐊᓂᑦ ᐊᑐᖅᐸᖏᑦᑐᒍᑦ.  
 
ᑕᒪᒃᑯᐊ ᓛᔅ ᐊᐃᓐᔨᓚᔅ, ᒥᐊᓕᒐᐃᑦ ᓄᓇᖏᓐᓂ, ᓂᐅ ᔪᐊᒃᒧᑦ, ᑕᕆᐅᒃ ᐊᑭᐊᓂ ᓯᓚᕐᔪᐊᓕᒫᒥ ᐃᓚᖏᓪᓘᓐᓃᒃ 
ᖃᓄᖅ ᓇᑦᑎᕋᓱᐊᕐᓂᕆᕙᑦᑕᕗᑦ ᑕᐃᒃᑯᐋᓘᓃᑦ ᐅᑉᐱᕆᓕᖅᑕᐅᓯᒪᒻᒪᑕ ᐆᒪᔪᕋᓱᓐᓂᕐᒧᑦ ᖃᓄᖅ ᑕᑯᓐᓈᖅᑕᐅᕙ 
ᑲᓇᑕᒥ ᓇᑦᑎᕋᓱᓐᓂᐅᔪᖅ. ᐅᖃᖅᑏ, ᐱᓗᐊᖅᑎᑦᑎᔪᑦ ᓲᕐᓗ ᐅᐊᑦᑎᐊᕈᕐᓂᓴᓐᖑᐊᕌᓗᒃ ᐊᕚᖅᑕᐃᔪᑦ 
ᓇᑦᑎᐊᒥᓂᕐᒥᑦ ᐊᐅᒑᓗᒻᒥ ᐊᐅᒑᓘᓪᓗᓂ ᐊᐳᒻᒥ ᑕᒫᓂ.  
 
ᑖᓐᓇᓕ ᖃᓄᖅ ᑐᑭᓯᔭᐅᕙᑉᐸ, ᐅᖃᖅᑏ? ᓯᓚᕐᔪᐊᓕᒫᒥ ᐊᐅᒻᒥ ᑕᑯᓚᐅᖅᓯᒪᓐᖏᑐᓪᓘᓃᑦ ᐃᓚᖏᑦ ᐊᒻᒪᓗ 
ᐊᐳᒻᒥᖃᐃ ᑕᑯᒐᓛᒃᑯᑎᑦ ᑕᑯᓐᓈᓕᖅᑐᑎᑦ ᓲᕐᓗ ᐅᐊᑦᑎᐊᕈᕐᓂᓵᓗᒻᒥᑦ ᓱᒃᑯᓴᐃᑦᑎᐊᖅᑐᑦ ᐆᒪᔪᕐᒥᑦ ᑕᑯᓱᓪᓗ 
ᕿᕕᐊᖏᓪᓗᓂ. ᑖᓐᓇ ᑕᑯᓐᓈᖅᑕᐅᖃᑦᑕᕐᖓᑦ ᑕᑯᓐᓈᑎᑦᑎᖃᑦᑕᖅᑐᑦ ᑕᐃᒃᑯᐊ ᓯᕐᓈᖅᑎᐅᔪᑦ.  
 
ᐅᖃᖅᑏ, ᓇᓗᓇᐃᖅᓯᒪᓂᐊᕐᖓᑦ 10-ᐳᓴᓐᑎᒋᓐᖏᑕᖏᑦ ᓯᕗᓕᖅᑎ ᐅᖃᕋᑖᕐᖓᑦ ᓇᑦᑎᕋᓱᓐᓂᐅᖃᑦᑕᖅᑐᑦ 
ᑖᔅᓱᒧᖓ ᐊᕚᖅᑎᕆᔾᔪᒻᒧᑦ ᓂᔅᓯᓐᖑᐊᒧᑦ ᐊᑐᖅᐸᑦᑐᑦ 250,000-ᖑᑉᐸᑕ ᓇᑏᑦ ᓂᔅᓯᓐᖑᐊᒧᑦ ᐱᔭᐅᕙᑦᑐᑦ 
ᓄᓇᕗᒻᒥ ᑕᐃᒪᐃᑦᑐᒥᑦ ᐊᑐᖅᐸᖏᑦᑎᐊᒻᒪᕆᑦᑐᑦ ᐱᑕᖃᓐᖏᑎᐊᖅᑐᖅ ᓂᔅᓯᓐᖑᐊᒧᑦ ᐱᔪᖃᖅᐸᖏᑦᑐᖅ. 
ᑭᓯᐊᓂᓕ ᐅᖃᖅᑏ, ᑕᒪᒃᑯᐊ ᓯᕐᓈᖅᑎᐅᔪᑦ ᑕᑯᔅᓴᐅᑎᑦᑎᒐᓱᓐᓂᖏᓐᓄᑦ ᑕᒪᔅᓱᒧᖓ ᐱᖃᓯᐅᔾᔭᐅᓯᒪᑎᑕᐅᒐᑦᑕ 
ᓂᔅᓯᓐᖑᐊᒥᑦ ᐊᑐᕐᓂᕐᒧᑦ. 

ᑕᐅᕙᒃᑯᐊᓕ ᓂᐅᕕᓐᓛᒥ ᓇᑦᑎᕋᓱᒃᐸᑦᑐᑦ. ᑕᐃᒃᑯᐊᓕ ᓇᑦᑎᕋᓱᓐᓂᕆᔭᕗᑦ ᓲᕐᓗ ᒪᑭᒪᔾᔪᑎᐅᔪᑦᑕᐅᖅ ᑭᓱᓕᒫᓂᑦ 
ᐊᑐᖅᑕᐅᕙᑦᑐᑦ ᑲᒪᖏᑦ ᐊᓪᓛᓗᓐᓃᑦ ᑖᒃᑯᐊ ᐅᐊᔅᓯᑯᐊᕆᔭᕗᑦ ᐊᑐᖅᑕᕗᑦ, ᓂᕿᒋᔭᐅᓪᓗᓂ ᓂᕿᖓ ᓄᓇᕗᒻᒥ. 
ᑮᓇᐅᔭᓕᐅᕈᑕᐅᒍᓐᓇᖅᑲᑦ ᕿᓯᖓᑦ, ᐄ, ᐊᒃᓱᐊᓗᒃ ᐃᑲᔪᖅᐹᓕᖅᑐᖅ ᐊᖑᓇᓱᒃᑎᒧᑦ.  
 
1983 ᐊᒻᒪᓗ 1987 ᐊᑯᓐᖓᓂᒃ, ᑲᖏᑦᑐᒑᐱᒻᒥ, ᕿᑭᖅᑕᕐᔪᐊᕐᒥ, ᓴᓂᕋᔭᒻᒥ ᓂᐅᕕᖃᑦᑕᓚᐅᖅᓯᒪᔪᖓ 
ᓂᐅᕕᖅᑎᑯᓐᓂᒃ 5,000 – 6,000-ᓂᖃᐃ ᕿᓯᓐᓂᒃ. ᒥᔅᑕ ᐋᕆᐊᖅ ᖃᐅᔨᒪᔪᖅ 1985-ᒥ ᑕᕝᕙᓂ 
ᑎᑎᕋᓚᐅᖅᓯᒪᔪᖅ 23 ᐊᕐᕌᒍᑦ ᓄᖅᑲᖓᓕᖅᑐᖅ ᐊᐱᖅᓱᓚᐅᖅᓯᒪᒻᒥᒻᒪᑕ ᑕᐃᒃᓱᒪᓂ ᖃᓄᖅ ᐃᑉᐱᓇᕐᓂᖃᒻᒪᖔᑦ.  
 
ᓄᑖᖑᓐᖏᑦᑎᐊᕐᖓᑦ ᑕᒪᓐᓇ. ᐅᖃᖅᑏ, ᓂᐅᕕᕋᑦᑕ 5-6,000-ᓂᓪᓘᓐᓃᑦ ᑮᓇᐅᔭᓕᐅᕈᑎᑦᑎᐊᕙᐅᓚᐅᖅᑐᖅ 
ᐊᖑᓇᓱᒃᑎᓄᑦ. ᑕᐃᒃᑯᐊᓗ ᓯᕐᓈᖅᑎᐅᔪᑦ ᑕᑯᒃᓴᐅᑎᑦᑎᒋᐊᓪᓚᓕᓚᐅᖅᓯᒪᔪᑦ ᐊᑭᕋᖅᑑᑎᒥᓂᒃ. ᑕᐃᒫᒃ 
ᐊᑭᑭᓪᓕᔪᒻᒪᕆᐅᓕᓚᐅᖅᑯᑦ ᐊᒻᒪᓗ ᓂᐅᕕᖅᑎᒃᑯᑦ ᕼᐊᑦᓴᓐ ᐸᐃᒃᑯᑦ ᓂᐅᕕᖃᑦᑕᕈᓐᓃᒻᒪᕆᓚᐅᖅᑐᑦ ᑕᒪᒃᑯᓂᖓ. 
ᑕᒪᓐᓇ ᓄᓇᓕᓐᓂ ᒥᑭᓂᖅᓴᐅᔪᓂᒃ ᐊᑲᐅᖏᑐᒃᑯᑦ ᐊᒃᑐᐃᓂᖃᖅᓯᒪᒻᒪᑦ. ᒥᔅᑕ ᔪᐊᔾ ᐅᐃᓐᓴᓪ, 
ᐱᓕᕆᑦᑎᐊᒻᒪᕆᓚᐅᖅᓯᒪᔪᖅ 1980-ᖏᓐᓂ ᑕᒪᒃᑯᐊ ᓂᖃᐃᓱᕈᑕᐅᕙᑦᑐᑦ ᐊᒥᓱᕈᕆᐊᓚᐅᖅᓯᒪᒻᒪᑕ.  
 
ᑕᒪᒃᑯᐊ ᖃᐅᔨᒪᔭᒻᒪᕆᐅᔪᑦ ᑕᕐᕆᔮᔅᓴᒃᑯᑦ. ᐹᓪ ᒪᑳᑦᓂ ᐅᕝᕙᓘᓐᓃᑦ ᑕᐃᓐᓇ ᐳᕆᔾᔨᑦ ᐹᑑ ᐃᒫᒍᑦ 
ᑐᖁᕋᐃᔨᐅᓂᕋᖅᑐᓂᒋᑦ ᐅᖃᖃᑦᑕᓚᐅᖅᓯᒪᒻᒪᑦ. ᑕᐃᒫᒃ ᓂᒃᓯᓐᖑᐊᖑᔪᒥᒃ ᐊᑭᕋᖅᑑᑎᖃᓚᐅᖅᐳᑦ 
ᓄᖅᑲᑎᑦᑎᒐᓱᒃᑐᑎᒃ. 
 
ᐅᖃᖅᑏ, ᐊᑐᖅᑕᐅᓂᐊᕈᓐᓃᖅᑲᑦ ᓂᔅᓯᓐᖑᐊᒥᒃ ᓄᖅᑲᐃᔮᖏᑦᑐᖅ, ᐊᑐᖅᑕᐅᒍᓐᓃᕋᓗᐊᖅᑲᑦ 
ᓄᖅᑲᑎᑦᑎᔾᔮᖏᑦᑐᖅ. ᑭᓯᐊᓂ ᐅᖃᖅᑏ, ᖃᐅᔨᓴᕈᑕᐅᓯᒪᔪᑦ ᓇᓗᓇᐃᖅᓯᓯᒪᔪᑦ ᑕᒪᒃᑯᐊᒎᖅ 
ᐋᓐᓂᐊᑯᑖᑎᑎᖏᒻᒪᑕ ᑐᖁᑲᐅᑎᒋᑦᑎᑎᒻᒪᑕᒎᖅ. ᑕᐃᒃᑯᐊ ᓯᕐᓈᖅᑎᐅᔪᓄᑦ ᐊᑐᖅᑕᐅᖃᑦᑕᖅᑐᖅ ᑖᓐᓇ 
ᓱᕋᐃᓂᖅᐹᖑᖃᑦᑕᖅᓯᒪᔪᖅ. ᓱᒃᑲᐃᕚᓕᑎᑦᑎᔪᖅ ᓇᑦᑎᕋᓱᓐᓂᕐᒥᒃ ᑕᐃᒃᑯᐊ ᐊᑦᔨᓐᖑᐊᖃᑦᑐᑦ ᓇᑦᑎᓐᖑᐊᒥᒃ, 
ᐊᑦᔨᓐᖑᐊᖑᔪᖅ. ᑖᓐᓇ ᓯᓚᕐᔪᐊᕐᓕᒫᒥ ᑕᑯᔭᐅᕙᒻᒪᑦ ᓇᑦᑎᕋᓱᓐᓂᕐᒧᑦ.  
 
ᐱᕕᑦᑐᖓ ᐅᖃᐅᓯᕆᕙᕋ Newfoundland-ᒥᐅᑕᐅᓪᓗᖓ ᐊᒻᒪᓗ ᓇᑦᑎᕋᓱᒃᑎᐅᓚᐅᖅᓯᒪᔪᖅ ᐊᑖᑕᒐ. 
ᐱᓇᓱᐊᕈᓯᕐᓂᒃ ᑕᓪᓕᒪᓂᒃ ᓇᑦᑎᕋᓱᑉᐸᓚᐅᖅᑐᖅ ᐅᖃᓕᒫᖃᑦᑕᖅᓯᒪᔪᔅᓴᐅᔪᓯ ᐱᔭᕆᐊᑐᔪᐊᓘᕙᓚᐅᖅᑐᖅ. 
$180.00-ᕌᖃᑦᑕᓚᐅᖅᑐᑦ ᐊᑖᑕᒐ ᐱᓇᓱᐊᕈᓯᕐᓄᑦ ᑕᓪᓕᒪᓄᑦ. $5.00 ᐅᓪᓗᖅ ᐊᑕᐅᓯᖅ.  
 
ᓄᓇᕗᒻᒦᓕᖅᑐᖓ 25-ᓂᒃ ᐊᒻᒪᓗ ᐊᖑᓇᓱᓲᖑᒋᓪᓗᖓ ᐊᒻᒪᓗ ᓂᕆᓲᖑᓪᓗᖓ ᐃᓄᒻᒥᒃ ᐃᕐᓂᖃᖅᑐᖓ 
ᐊᒻᒪᓗᑦᑕᐅᖅ ᓇᑦᑎᕋᓱᐊᒍᒻᒪᐅᒋᓪᓗᓂ,  

ᖁᕕᐊᓱᑦᑎᐊᖅᑯᖓ ᑖᓐᓇ ᐊᐃᑉᐱᕋᒃᑯᑦ ᐱᖁᔨᕗᖔᕈᑦ. (ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ, ᐅᖃᖅᑏ.  
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ ᐲᑯ. ᐊᑎᖁᑎᖃᕈᓐᓃᕋᒪ. ᑭᒡᒐᑐᖅᑐᖅ ᑐᓄᓂᕐᒧᑦ, ᒪᓕᒐᓕᐅᖅᑎ ᐊᕐᕚᕐᓗᒃ. 
 
ᐊᕐᕚᕐᓗᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᖃᓚᐅᖅᓯᒪᔭᕋᓗᐊᓐᓂᒃ ᐅᖃᒃᑲᓐᓂᒐᓛᒍᒪᓪᓗᖓ ᐳᐃᒍᔅᓴᕋᐃᒻᒪᑕ ᒪᑯᐊ 
ᐃᓛᒃ ᖃᐅᔨᒪᖏᒃᑲᓗᐊᕐᒪᖔᑦ ᕼᐊᑲᐱ ᑭᓲᒻᒪᖔᑦ ᑭᓯᐊᓂ ᑖᓐᓇ ᐊᐅᑉᐲᕋᑖᖅᑐᖅ ᐱᖁᔨᕗᖔᕈᑎᒥᒃ ᐅᓂᒃᑳᕐᒪᑦ 
ᐃᑲᔪᓐᓂᐊᓯᑲᐅᑎᒋᕗᖓ ᑖᒃᓱᒥᖓ Motion-ᒥᒃ. ᑭᓲᒻᒪᖔᖅ ᖃᐅᔨᒐᒪ.  
 
ᐃᓐᓇᓕ ᐱᑦᔪᑎᒋᓗᐊᓚᐅᖅᑕᕋᓗᐊᕐᕋ ᑖᒃᑯᓂᖓ ᕼᐋᑲᐱᒻᒥᒃ ᐊᑐᖅᑐᑦ, ᐅᒥᐊᕐᔪᐊᒃᑯᑦ ᓇᑦᑎᕋᓱᒃᑐᑦ ᑖᒃᑯᐊ 
ᓂᐅᕋᖅᖢᑎᒃ. ᑏᕖᑯᑦ ᑕᐅᑐᑦᑐᒋᑦ ᓂᐅᕋᖅᖢᑎᒃ ᕼᐊᑲᐱᒻᒧᑦ ᐊᓇᐅᓯᔭᕌᖓᒥᒃ, ᐊᓇᐅᕌᓂᒃᖢᒍ 
ᑕᕝᕙᖓᑦᑕᐃᓐᓇᕐᓗ ᐱᓚᓕᖅᑐᒍ. ᐃᓄᐃᑦ ᐃᓕᖅᑯᓯᕆᐱᓪᓚᖏᑦᑎᐊᖅᑕᖓ ᑕᒪᓐᓇ.  
 
ᑕᐅᓇᓂ ᕼᐊᑲᐱᒻᒥᒃ ᐊᑐᖅᑐᓂᒃ ᐃᒃᑯᓂᖓ ᖃᐃᕈᓕᕋᓛᓐᓂᒃ ᖃᐃᕈᓕᒐᓱᒃᑐᑦ ᓲᕐᓗ ᕼᐋᑲᐱᖕᒧᑦ ᐊᓇᐅᓚᐅᕐᓗᒍ 
ᑏᓕᐅᖑᔮᕐᔪᓕᕐᓗᓂ ᑐᖁᑦᑎᐊᖅᐸᑦ ᐱᓚᖕᓂᐊᕋᒥᐅᒃ ᐃᒪᓐᓇ ᐱᖃᑦᑕᖏᒻᒪᑕ. ᑕᕝᕙ ᑖᓐᓇ 
ᓈᒻᒪᒋᓐᖏᔾᔪᑕᐅᖃᑦᑕᖅᑐᖅ ᑕᕆᐅᑉ ᐊᑭᐊᓃᑦᑐᓄᑦ ᑕᐃᒃᑯᓄᖓ ᓯᕐᓈᖅᑎᓄᑦ. ᐊᒻᒪᓗ ᓄᖅᑲᔾᔮᖏᑦᑐᑦ 
ᖃᐅᔨᒪᖕᒥᔭᕋᓗᐊᕋ ᑕᐃᒃᑯᐊ ᓯᕐᓈᖅᑏᑦ ᓄᖅᑲᔾᔮᖏᑦᑐᑦ, ᐅᓇ ᐱᔾᔪᑎᒋᓗᐊᕐᓗᒍ: 
 
ᐅᓂᒃᑳᕆᓚᐅᖅᑕᕋᓗᐊᕋ ᐅᓂᒃᑳᕆᒃᑲᓐᓂᒐᓛᒡᓚᒎ. ᓰᐲᓰᒃᑯᓐᓂᑦ ᑐᓵᓚᐅᖅᓯᒪᒐᒪ ᐃᕐᓃᒃᑲ ᐱᖃᑎᒋᓪᓗᒋᒃ 
ᓄᓇᒃᑰᔫᒥ ᐃᖏᕐᕋᓪᓗᑕ ᓰᐲᓰᒃᑯᑦ ᐱᕙᓪᓕᐊᔪᓂᑦ ᑐᓵᔪᒍᑦ ᐊᐱᖅᓱᖅᑐᑦ ᑭᓱᓕ ᐱᐅᒋᓂᖅᐹᕆᕕᐅᒃ ᓂᕐᔪᑎᓂᒃ? 
ᑖᓐᓇ ᓲᖃᐃᒻᒪ ᐊᔾᔭᖅᓯᒐᒥ ᓯᕐᓈᖅᑎ, ᓇᑦᑎᕋᓱᒃᑐᓂᒃ ᓄᖅᑲᖁᔨᓕᖅᖢᑎᒃ. (ᑐᓵᔨᑎᒍᑦ) ᓯᑯᒦᑦᖢᓂ ᖁᕕᐊᓇᕋᒥ 
ᑕᐃᓐᓇ ᐃᕐᓂᕋ 6-ᓂᒃ ᐊᕐᕌᒍᖃᓚᐅᖅᓯᒪᖕᒪᑦ ᓈᓚᖕᒪᑦ ᐊᖏᖃᑎᒋᓪᓗᓂᐅᒃ ᑕᐃᓐᓇ ᓯᕐᓈᖅᑎ. ᐅᕙᖓᑦᑕᐅᖅ-
ᓚᔪᑯᓘᓪᓗᓂ, “ᒪᒪᖅᑐᐊᓗᐃᑦ!”  
 
>>ᐃᓪᓚᖅᑐᑦ 
 
ᐊᕐᕚᕐᓗᒃ (ᑐᓵᔨᑎᒍᑦ): ᐅᖃᖅᑏ, ᐃᓛᒃ ᐃᒃᐱᒍᓱᑦᑎᐊᖅᑐᒍᑦ ᖁᕕᐊᒋᓪᓗᑎᒃᑯᓪᓗ ᐃᖅᑲᐅᒪᖃᑦᑕᖅᑕᕗᑦ 
ᓇᑦᑎᖅᓯᐅᕐᓂᖅ. ᓇᑦᑎᖦᖤᖅᐳᒍᑦ, ᑏᑐᖦᖤᖅᐳᒍᑦ, ᐆᔪᓕᐅᖦᖤᖅᐸᕗᑦ, ᑎᖑᒃᑐᖦᖤᖅᐳᒍᓪᓗ. ᐅᓪᓗᓗᒃᑖᖅ 
ᓇᑦᑎᒃᑲᓐᓂᕐᓂᐊᕐᒪᖔᓪᓘᓐᓃᑦ ᓇᓗᓲᖑᒐᑦᑕ. ᓂᐅᕐᕈᑎᒃᓴᑐᐃᓐᓇᕐᒥᑦ ᐱᖃᑦᑕᖏᓐᓇᑦᑕ ᐃᓅᓯᕆᒐᑦᑎᒃᑯ 
ᓇᑦᑎᖅᓯᐅᕐᓂᖅ.  
 
ᑕᐃᒃᑯᐊ ᑮᓇᐅᔭᓕᐊᕆᔭᐅᔪᑦ ᕿᓯᖕᓂᒃ ᒥᑭᑦᑐᕐᔪᐊᒻᒪᕆᐊᓗᐃᑦ. ᒑᓯᑖᕈᑎᒋᔭᐅᖃᑦᑕᕐᒪᑕ ᑕᐃᒃᑯᐊ 
ᓇᑦᑎᖅᓯᐅᒃᑲᓐᓂᕐᓂᐊᕋᒥᒃ. ᑕᖅᑲᐅᖓ ᖃᐅᔨᒃᑲᐃᔭᕆᐊᖃᖅᑐᒍᑦ  

ᓄᓇᕐᔪᐊᕐᒥᐅᓕᒫᓄᑦ ᑕᒪᒃᑯᐊ ᐃᓄᐃᑦ ᐊᖑᓇᓱᒃᐸᖕᒪᑕ ᓇᑦᑎᕐᒥᑦ ᓂᕿᒃᓴᖅᓯᐅᖅᖢᑎᒃ. ᐅᒥᐊᕐᔪᐊᕐᒥᑦ 
ᐊᑐᔾᔮᓐᖏᑦᑐᒍᑦ ᕼᐋᑲᐱᒃᒥᑦ ᐊᑐᔾᔮᓐᖏᑦᑐᒍᑦ ᐊᓇᐅᓕᔾᔮᓐᖏᑦᑐᒍᑦ ᖁᕕᐊᒋᓪᓗᑎᒃᑯᑦ ᓇᑦᑎᖅᓯᐅᖃᑦᑕᖅᑐᒍᑦ 
ᐅᕙᑦᑎᓐᓄᑦ ᑐᓐᓂᖅᑯᑎᒋᔭᐅᖕᒪᑦ ᓂᕿᒋᓂᐊᕋᑦᑎᒍᑦ. ᐃᑲᔪᖅᓱᕐᓂᐊᖅᑕᕋ ᑖᓐᓇ ᐱᖁᔨᕗᖔᕈᑦ. ᖁᔭᓐᓇᒦᒃ, 
ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᐊᕐᕚᕐᓗᒃ. ᒥᔅᑕ ᑐᑐ. 
 
ᑐᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐄ, ᓇᖏᖅᓯᔪᖓ ᓇᓗᓇᐃᖅᓯᔪᒪᓪᓗᖓ ᑖᓐᓇ ᐱᖁᔨᕗᖔᕈᑦ 
ᐃᑲᔪᖅᓱᕐᓂᐊᕋᒃᑯ. ᐊᒻᒪᓗ ᒪᓕᒐᓕᐅᖅᑎᐅᖃᑎᒃᑲ ᐅᖃᖅᑲᐅᖕᒪᑕ ᑕᕝᕙ ᐆᒃᑑᑎᑦᑎᐊᕙᐅᔪᖅ ᑕᕆᐅᑉ 
ᐊᑭᐊᓂᕐᒥᐅᑦ ᕼᐋᑲᐱᖕᒥᑦ ᐊᑐᖃᑦᑕᕐᓂᖏᑦ ᐱᔾᔪᑎᒋᓪᓗᒋᑦ ᐊᑲᐅᓐᖏᓕᐅᕈᒻᒧᑦ ᑎᑭᑦᑐᒍᑦ. ᑕᐃᒪᓐᓇ 
ᐃᓱᒪᒋᔭᐅᔪᓐᓇᕋᑦᑕ ᑕᕆᐅᑉ ᐊᑭᐊᓂᕐᒥᐅᓄᑦ. ᐃᖅᑲᐃᑐᐃᓐᓇᖅᐳᖓ ᒥᐊᓕᒐᐃᑦ ᑕᐃᒃᑯᐊ ᓲᕐᓗ 
ᐳᐃᔨᓃᓐᖔᖅᑐᓂᒃ ᒪᑯᐊᓗ ᓴᐅᓂᕕᓃᑦ ᑕᒪᒃᑯᐊ ᒥᐊᓕᒐᕐᓄᑦ ᐃᓯᖅᑎᑕᐅᖃᑦᑕᕈᓐᓇᐃᓪᓕᑎᑕᐅᓯᒪᖕᒪᑕ ᑕᕝᕙ 
ᐆᒃᑑᑎᑦᑎᐊᕙᐅᖕᒥᔪᖅ.  
 
ᐊᒻᒪᓗ ᑐᑭᓯᓇᑦᑎᐊᕐᒥᔪᖅ ᐅᑯᓇᓂ ᑖᒃᑯᐊᓗ ᒪᓕᒐᓕᐅᖅᑎᐅᖃᑏᒃᑲᒃ ᐊᑭᐊᓂ ᐃᒃᓯᕚᖅᑑᒃ ᐅᖃᖅᑲᐅᖕᒪᑎᒃ 10-
ᐳᓴᑐᐃᓐᓇᑯᓗᐃᑦ ᐊᑐᖃᑦᑕᖅᐳᑦ. ᓲᕐᓗ ᐋᐴᑉᐸᑕ ᑲᑎᓐᖓᓗᑎᒃ 100-ᖑᓗᑎᒃ ᐊᑕᐅᓯᖅ ᐱᐅᒍᓐᓃᖅᐸᑦ 
ᐃᓘᓐᓈᓗᖏᑦ ᐱᐅᒍᓐᓃᕋᔭᕐᒪᑕ. ᑲᓇᑕᐅᑉ ᒐᕙᒪᒃᑯᖏᑦ ᐊᒻᒪᓗ ᓂᐅᕙᓐᓛᓐᒥᐅᑦ ᒐᕙᒪᒃᑯᖏᑦ ᑐᑭᓯᐅᒪᔪᒃᓴᐅᕗᑦ 
90-ᐳᓴᓐᑎᖏᓐᓃᑦᑐᑦ ᐱᕐᔪᐊᖑᓂᖅᐹᖑᑎᑦᑎᖕᒪᑦ, ᑕᐃᒃᑯᐊ 10-ᐳᓴᑎᑦ ᐃᓱᒪᒋᔭᐅᓐᖏᖦᖢᑎᒃ. 
ᓯᓚᐃᑦᑑᒐᓗᐊᖅᖢᓂ ᑕᒪᑐᒥᖓ ᑐᑭᓯᑦᑕᐅᑎᒋᓐᓇᕐᒪᑦ. 
 
ᐊᒻᒪᓗ ᐅᒃᐱᕈᓱᖕᒥᔪᖓ ᐊᒃᓱᕉᑎᒋᖃᑦᑕᖅᓯᒪᔭᕋᓗ ᑕᕝᕙᓂ ᒪᓕᒐᓕᐅᕐᕕᐅᑉ ᐃᓗᐊᓂ ᒪᓕᒐᓕᐅᖅᑎᐅᖃᑎᒃᑲ 
ᐅᑯᐊ ᐅᖃᖅᑲᐅᖕᒪᑎᒃ ᑕᐃᒃᑯᐊ ᓯᕐᓈᖅᑏᑦ ᐃᓘᓐᓈᓗᖏᑦ ᓇᑦᑎᓕᕆᕙᒃᑐᓂᒃ ᑕᐃᒪᓐᓇ ᑕᑯᒍᓐᓇᖅᑎᑦᑎᓕᕐᒪᑕ 
ᐱᐅᓐᖏᑦᑑᑎᑕᐅᓪᓗᑎᒃ ᐊᓇᐅᓕᖃᑦᑕᖅᖢᑎᒃ ᑕᐃᒃᑯᓂᖓ ᕼᐊᑲᐱᖕᓂᒃ ᐊᑐᖅᖢᑎᒃ, ᐃᓗᐃᒃᑲᐅᓐᖏᑦᑐᒥᒃ 
ᑕᑯᑎᑕᐅᔪᑦ. ᑕᐃᒪ ᐅᓂᒃᑲᐅᔾᔭᐅᓂᐊᖅᐸᑦ ᐊᑏ ᐃᓘᓐᓇᖓ ᑐᓴᖅᑕᐅᓚᐅᕐᓕᑦ ᑐᓴᐅᒪᔾᔪᑎᓂᒡᓗ ᓴᖅᑭᑦᑎᓗᑕ 
ᑐᓴᐅᒪᑦᑎᐊᕐᓗᑎᒃ ᑕᐃᒃᑯᐊ ᐃᓱᒪᓕᐅᖃᑦᑕᕐᓂᐊᕐᒪᑕ.  
 
ᑕᐃᒃᑯᐊ ᓯᕐᓈᖅᑏᑦ ᐱᑦᔪᑎᒋᓗᒋᑦ ᑐᑭᓯᐅᒪᔾᔪᑏᑦ ᐱᐅᔪᑦ ᐱᐅᖏᑦᑐᓪᓗ ᑕᒪᕐᒥᑦᑎᐊᖅ ᓴᖅᑭᑕᐅᓗᑎᒃ ᑕᖅᑲᒃᑯᐊ 
ᐃᓱᒪᓕᐅᑦᑎᐊᕐᓗᑎᒃ. ᐃᓛᒃ ᖃᐅᔨᒪᑦᑎᐊᓕᕐᓂᐊᕐᒪᑖ ᐃᓗᐃᒃᑲᒥᒃ. ᑐᓴᐅᒪᔾᔪᑎᓕᒫᓂᒃ ᑕᐃᒃᑯᐊ ᐱᔭᕆᐊᓖᑦ 
ᐃᓱᒪᓕᐅᑦᑎᐊᕈᓐᓇᕐᓂᐊᕐᒪᑕ. ᑕᐃᒃᑯᐊ ᓯᕐᓈᖅᑏᑦ ᖃᓄᐃᓕᐅᕐᓂᖏᑦ ᖃᐅᔨᔭᕗᑦ ᐱᐅᖏᓐᓂᐊᕐᔪᑯᓗᐊ ᑖᓐᓇ 
ᐊᒃᓱᕉᑎᒋᔭᐅᓪᓗᓂ ᓲᕐᓗ ᐊᕐᕚᕐᓗᒃ ᐅᖃᖅᑲᐅᖕᒪᑦ.  
 
ᕚᓐᑰᕙᒥ ᑲᑎᒪᔭᖅᑐᓚᐅᖅᓯᒪᒐᒪ ᐊᕐᕌᒍᒐᓴᐅᓕᖅᑐᑦ ᒫᓂ ᓅᕖᕙᒥ ᐊᐅᓪᓚᓚᐅᖅᓯᒪᒐᒪ ᕿᓯᖕᒥᒃ ᔭᐃᑲᒃᓯᒪᓪᓗᖓ. 
ᕚᓐᑰᕙᒥ ᐅᖅᑰᖕᒪᑦ ᐊᕐᓇᒥᒃ ᐊᐳᖅᓯᓚᐅᖅᓯᒪᔪᖓ ᐅᖃᓕᒫᒐᓂᒃ.  

ᕿᕕᐊᕋᒃᑯ ᐅᖃᓕᒫᕋᒃᑯᑦ ᓱᓇᐅᕝᕙᐃᓐᓇ ᓯᕐᓈᖅᑎᓃᓐᖔᖅᑐᖅ. Hotel-ᒥ ᑕᐃᑲᓂ ᖃᓂᑦᑐᑯᓘᒐᒪ 
ᐊᖏᕐᕋᐅᕌᓪᓚᒃᖢᖓ ᑕᐃᓐᓇ ᕿᓯᒃ ᔭᐃᑲᒐ ᐊᑎᓪᓗᒍ ᑕᐅᓐᓇ ᐅᑎᕐᕕᒋᖦᖤᖅᐸᕋ. ᐄ, ᑕᐃᒃᓱᒥᖓ ᐱᓂᐊᖅᐳᖓ. 
ᐅᕙᓐᓂᒃ ᑕᑯᓐᓇᓕᖅᑐᖅ. ᑕᒃᑰ ᓇᑦᑎᑯᓗᖑᓇ ᓇᓪᓕᒋᓕᖅᖢᓂᐅᒃ. ᑎᓴᒪᐅᔭᕆᐊᓖᑦ ᖁᓕᑦᑕᓕᐊᕆᓂᐊᖅᖢᒍ. 
 
>>ᐃᓪᓚᖅᑐᑦ 
 
ᑐᑐ (ᑐᓵᔨᑎᒍᑦ): ᑭᓯᐊᓂ ᐅᖃᐅᑎᓚᐅᖅᑕᕋ ᓇᑦᑎᓕᒫᑦ ᑭᓱᓕᒫᑦᑎᐊᖏ ᐊᑐᖅᑕᐅᓲᑦ ᐃᓄᖕᓄᑦ. ᒪᑯᐊᓘᓐᓃᑦ 
ᐃᓕᕐᓂᑯᒐᓛᑯᓗᐃᑦ, ᓄᔭᕐᒧᑦ ᕿᓚᒍᑎᒋᔭᐅᓲᑦ. ᑭᓱᓗᒃᑖᖏᓪᓗ ᓂᕆᔭᐅᓪᓗᑎᒃ, ᓴᐅᓂᖏᓪᓘᓐᓃᑦ 
ᓴᓇᕐᕈᑎᓕᐊᖑᖃᑦᑕᖅᑐᑦ. ᓲᕐᓗᓕ ᑕᐃᒃᑯᐊ ᖃᓪᓗᓈᑦ ᓄᓇᖏᓐᓃᑦᑐᑦ ᐊᑭᐊᓂᕐᒥᐅᓪᓘᓐᓃᑦ 
ᐃᒋᐅᖅᑲᐃᑐᐃᓐᓇᖃᑦᑕᕋᒥᒃ ᐱᔪᒪᔭᓂ ᑖᓐᓇ ᐱᓪᓗᓂᐅᒃ ᐃᒃᓯᓐᓇᖅᖢᓂᔾᔪᒃ. ᑕᐃᒪᐃᓕᐅᖃᑦᑕᖏᑦᑐᒍᓪᓗ 
ᐱᓗᐊᖅᖢᒋᑦ ᓇᑦᑏᑦ ᐅᕝᕙᓘᓐᓃᑦ ᓂᕐᔪᑏᑦ ᖃᓄᐃᑦᑐᑐᐃᓐᓇᐃᑦ. ᑕᐃᒪᐃᓕᐅᕈᓐᓇᖏᓐᓇᑦᑕ 
ᐃᒃᓯᓐᓇᐃᑐᐃᓐᓇᖃᑦᑕᕈᑦᑕ ᒫᓃᓐᖏᑦᑐᐃᓐᓈᓘᒐᔭᖅᑐᒍᑦ.  
 
ᑕᒪᒃᑯᐊ ᓱᓕᔪᑦ ᑕᖅᑲᐅᓐᖓᖅᑕᐅᖃᑦᑕᕆᐊᓖᑦ ᑐᑭᓯᓂᐊᕐᒪᑕ ᐃᓚᐃᓐᓇᑯᓗᖏᓐᓂᒃ ᑕᑯᖅᑯᔾᔭᐅᖕᒪᑕ. 
ᐃᑲᔪᖅᓱᕐᓂᐊᖅᑕᕋ ᐅᓇ ᐱᖁᔨᕗᖔᕈᑦ ᐊᒻᒪᓗ ᐊᔭᐅᖅᑐᐃᔭᕆᐊᖃᖅᑐᒍᑦ ᑕᐃᒃᑯᓄᖓ ᓯᕐᓈᖅᑎᓄᑦ ᑕᐃᒃᑯᐊ 
ᑐᑭᓯᓂᐊᕐᒪᑕ ᓱᓕᔪᓂᒡᓗ ᓴᖅᑭᔮᖅᑎᑦᑎᓂᐊᕐᒪᑕ ᓇᑦᑎᓕᕆᓂᖅ ᐱᑦᔪᑎᒋᓪᓗᒍ. ᖁᔭᓐᓇᒦᒃ, ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ, ᒪᓕᒐᓕᐅᖅᑎ ᑐᑐ. ᐱᖁᔨᕗᔪᖔᕈᑎᐅᑉ ᐱᑦᔪᑎᒋᔭᖓᓄᑦ, ᑕᓯᐅᔭᕐᔪᐊᕐᒥ ᑭᒡᒐᑐᖅᑐᖅ, 
ᒪᓕᒐᓕᐅᖅᑎ ᑲᑦᑐᒃ. 
 
ᑲᑦᑐᒃ: ᓇᑯᕐᒦᒃ, ᐅᖃᖅᑎᔅᓯᔩ. ᑖᓐᓇ ᐱᖁᔨᔪᕗᖔᕈᑦᑕᐅᖅ ᐃᑲᔪᖅᑐᕐᓂᐊᕐᒥᒐᒃᑯ. ᖃᐅᔨᒪᒐᑦᓯ ᑕᕝᕙᓂ 
ᒪᓕᒐᓕᐅᕐᕕᒻᒥ ᑕᒪᓐᓇ ᓇᑦᓯᓕᕆᓂᖅ ᐅᖃᐅᓯᕆᖃᑦᑕᓯᒪᒐᒃᑯ. ᑖᓐᓇ ᐃᑲᔪᖅᑐᑎᐊᕐᓂᐊᖅᑕᕋ ᐊᒻᒪ ᑖᒃᑯᐊ 
ᒪᓕᒐᓕᐅᖅᑎᓕᒫᑦ ᐃᑲᔪᖅᑐᖁᓂᐊᖅᐸᑲ.  
 
ᐃᓛᒃ, ᐃᒫᒃ ᐅᖃᕈᓐᓇᑐᖓ ᑖᓐᓇ ᐅᕙᒍᓪᓕ ᐃᓄᒃᑎᒍᑦ ᖃᖓᑐᐃᓐᓇᓕᒫᖅ ᓇᑦᓯᕋᓱᐊᖅᐸᑲᑦᑕ. ᐅᓪᓛᕌᓗᒃᑯᑦ 
ᐅᓪᓗᒃᑯᑦ ᖃᖓᑐᐃᓐᓇᖅ. ᐊᑯᓂᒃ ᐅᑕᖅᑭᕙᑉᐳᒍᑦ ᐊᓪᓗᒃᑯᑦ ᐊᒻᒪ ᓯᓈᓂ. ᑖᑦᓱᒥᖓ ᐱᖁᔨᕗᖔᕈᑎᒻᒦᑦᑐᒥᒃ 
ᕼᐊᑲᑎ ᓱᓇᐅᒻᒪᖔᑦ ᐃᓱᒪᒋᖏᑕᕋᓘᓐᓃᑦ. ᖁᑭᐅᑎᓄᑦ ᑭᓯᐊᓂ ᑐᑭᓯᒪᒐᑦᑕ. ᑕᐃᑦᓱᒪᓂ ᖁᑭᐅᑎᖃᓚᐅᖅᑎᓐᓇᒍ 
ᑕᐃᒃᑯᓄᖓ ᓇᐅᒃᑯᑎᓄᑦ ᐱᒐᓱᐊᖅᐸᓚᐅᖅᑐᑦ ᐊᒻᒪ ᑖᓐᓇ ᑐᖁᑦᓴᐅᑎᒋᑦᓱᒍ ᓇᑦᑎᖅ.  
 
ᐅᖃᐅᔾᔪᖅᑕᐅᖃᑦᑕᓯᒪᒐᑦᑕ ᐆᒪᔪᕐᓂᒃ ᖃᓄᐃᑦᑐᑐᐃᓐᓇᓂᒃ ᐃᓕᐊᕐᕆᑎᑦᑎᒋᐊᖃᓐᖏᓚᑎᑦ ᑐᖁᑦᓴᐅᑎᒋᓗᒍ. 
ᑕᐃᒫᒃ ᑖᓐᓇ ᐃᓄᒃᑎᒍᑦ ᒪᓕᒐᕗᑦ ᑕᐃᒪᓐᖓᓂᒃ. ᑕᐃᒪᐃᒻᒪᑦ ᖃᖓᑐᐃᓐᓇᖅ ᓇᑦᓯᖅ ᐱᒐᑦᑎᒍ ᓂᕆᓲᖑᕗᒍᑦ. 
ᑕᐃᓐᓇ ᒪᓕᒐᓕᐅᖅᑎᐅᖃᑎᒐ ᐊᕐᕚᓪᓗᒃ ᐅᖃᖅᑲᐅᒻᒪᑦ ᓇᑦᓯᕋᒥ ᑏᓕᐅᖅᑐᑦ.  
 
ᐆᑦᑑᑎᒋᓂᐊᖅᐳᖓ ᐅᕙᓐᓂᒃ, ᐅᓪᓛᕌᓗᒃᑯᑦ ᐃᓛᓐᓂ ᐊᐅᓪᓚᓲᖑᕗᖓ ᓯᕿᓂᖓ ᓄᐃᓚᐅᖅᑎᓐᓇᒍ. ᐊᓱᐃᓪᓛᒃ 
ᓇᑦᓯᒥᑦ ᐱᑦᓴᐅᑎᒋᒍᒃᑯ  

ᐅᓪᓛᕈᒻᒥᑕᓯᕗᖓ ᓯᕿᓂᖓ ᐊᓚᒃᑲᓚᐅᖅᑎᓐᓇᒍᓘᓐᓃᑦ. ᑕᐃᒪᐃᑉᐸᑐᖓᓕ ᑖᒃᑯᓂᖓ ᓇᑦᓯᓂᑦ 
ᓇᑦᓯᕋᓱᐊᓕᑐᐊᕋᒪ.  
 
ᑕᐃᒪᐃᒻᒪᑦ ᐃᒫᖅ ᐅᖃᖅᑐᖓ, ᐅᖃᖅᑎᑦᓯᔩ, ᑖᓐᓇ ᐱᖁᔨᕗᖔᕈᑎ ᐃᑲᔪᖅᓱᓯᐊᕐᓂᐊᕋᒃᑯ ᑖᒃᑯᐊ ᓇᑦᓰᑦ ᑕᒫᓂ 
ᓄᓇᕘᑦᑎᓐᓂ ᓄᓇᕘᑦ ᐃᓄᖏᓐᓄᑦ ᐊᑐᑦᓯᐊᑕᐅᒻᒪᑦ ᐊᒻᒪ ᑕᐃᒃᑯᐊ ᐃᓱᒫᓘᓂᐊᓐᖏᓚᑦ ᑕᒫᓂ ᓯᕐᓈᖅᑎᑦ 
ᓄᓇᕘᒥ. ᓇᑯᕐᒥ, ᐅᖃᖅᑎᓯᔩ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ, ᒪᓕᒐᓕᐅᖅᑎ ᑲᑦᑐᒃ. ᐊᑎᖁᑎᖃᕈᓐᓃᕋᒪ ᐊᐱᕆᕙᕋ ᑖᓐᓇ ᓅᑦᑎᖅᑲᐅᔪᖅ ᑭᖑᓪᓕᖅᐹᒥ 
ᐅᖃᐅᓯᔅᓴᖃᕐᒪᖔᑦ ᐅᖃᐅᓯᔅᓴᖃᓐᖏᒻᒪᖔᕐᓘᓐᓃᑦ, ᓯᕗᓕᖅᑎ ᐅᑲᓕᖅ.  
 
ᓯᕗᓕᖅᑎ ᐹᓪ ᐅᑲᓕᖅ: ᖁᔭᓐᓇᒦᖔᓯᑦ ᐅᖃᖅᑎᑦᑎᔩ ᐊᒻᒪ ᓂᕈᐊᖅᑕᐅᖃᑎᒋᓯᒪᔭᒃᑲ ᐅᓂᒃᑳᖅᐸᓚᐅᕋᒪ 8-
ᖑᓪᓗᖓ ᓇᑦᑎᕆᐅᓚᐅᖅᓯᒪᒐᒪ ᕿᓰᖅᐹᓗᑦᑐᖓᓗ ᑮᓇᐅᔭᓕᐅᕈᑎᒋᐹᓪᓗᓚᐅᖅᓯᒪᒐᒃᑯ ᑖᓐᓇ 
ᐅᐱᒋᕕᔾᔪᐊᖅᓯᒪᒐᒃᑯ. ᐊᕐᓇᓕᐊᖃᓚᐅᖅᓯᒪᓐᖏᓐᓇᒪᓕ ᐅᒡᒍᕆᔪᔭᕋ ᐊᕐᓇᓕᐊᓄᑦ ᑐᓂᔭᐅᓲᖑᒐᓗᐊᕐᖓᑕ 
ᑕᒪᒃᑯᐊ ᓇᑦᑎᕆᐅᖅᐹᓗᑦᑕᑯᓗᐃᑦ ᕿᓯᖏᑦ ᑖᓐᓇ ᐅᒡᒍᕆᕙᑦᑕᕋ ᑭᓯᐊᓂ ᕿᓰᕆᐅᓚᐅᖅᓯᒪᒐᒪ ᑕᒪᑐᒥᖓ 
ᐅᐱᒋᓯᒪᔭᕋ.  
 
ᐊᒻᒪᓗ ᐅᖃᐅᑎᖃᑦᑕᓚᐅᖅᑕᒃᑲ ᑕᐅᕙᓂ ᑕᕆᐅᑉ ᐊᑭᐊᓃᑦᑐᑦ ᑕᐃᒫᒃ ᓄᖅᑲᑎᑦᑎᒐᓱᒃᑲᓗᐊᖅᑲᑕ ᓇᑦᑎᖃᑦᑕᕐᓂᖅ 
ᓄᖅᑲᔮᓐᖏᒻᒪᑦ ᐅᕙᑦᑎᓐᓄᑦ ᐊᑕᒻᒪᑕ ᓂᕿᒋᒐᑦᑎᒍ ᑕᒪᓐᓇ ᑕᐃᒪᐃᒃᑲᓗᐊᖅᑎᓪᓗᒍ ᑲᔪᓰᓐᓇᓂᐊᖅᑐᒍᑦ ᑭᓯᐊᓂ 
ᑖᓐᓇ ᐃᑲᔫᑎᒻᒪᕆᐅᕙᒻᒪᑦ ᑭᒡᒐᑐᖅᑕᓕᒫᑦᑎᓐᓄᑦ ᑲᔪᓰᓐᓇᖁᔭᕗᑦ ᑕᐅᖅᓰᖃᑦᑕᕐᓂᖅ.  
 
ᐃᒫᒃ, ᑕᒪᒃᑯᐊ ᓇᑦᑏᑦ ᓄᖑᔾᔮᖏᒻᒪᑕ ᐊᐅᓚᑦᑎᐊᖅᑕᐅᒻᒪᑕ ᑕᐃᒪ ᐅᖃᐅᔾᔪᖃᑦᑕᖅᑐᒋᑦ ᐅᓄᕐᖓᑕ. ᑖᒃᑯᐊ 
ᐃᓱᒫᓗᖁᓐᖏᑕᒃᑲ ᓯᕐᓈᖅᑏᑦ ᓄᖑᑎᕆᒐᓱᓐᖏᑦᑐᒍᑦ ᑖᒃᑯᓄᖓ ᓂᕿᑦᑎᓐᓂ ᐱᓯᒪᑦᑎᑐᐃᓐᓇᕈᒪᔪᒍᑦ. ᑕᐅᕙᓂᓕ 
ᖃᓪᓗᓈᓂᑦ ᑕᐃᒃᑯᐊ ᓯᕐᓈᖅᑏᑦ ᐃᓱᒪᖅᓱᐸᒻᒪᑕ ᓂᕿᒋᓂᐊᖅᑕᖏᓐᓂ ᐱᕈᖅᑐᒥᓂᕐᓂᑦ ᑕᐃᒪᐃᑦᑐᓂᑦ 
ᐊᑐᐃᓐᓇᖃᓐᖏᓇᑦᑕ ᑖᒃᑯᐊ ᓂᕿᑦᑎᓐᓄᑦ ᑎᒥᑦᑎᓐᓄᑦ ᐊᑕᓪᓚᕆᒻᒪᑕ ᓂᕿᒋᕙᑦᑕᕗᑦ.  
 
ᑖᒃᑯᐊ ᓂᕈᐊᖅᑕᐅᖃᑎᒋᓯᒪᔭᓕᒫᒃᑲ ᑲᔪᓯᖁᔨᑦᑎᐊᑕᒃᑲ ᑖᔅᓱᒥᖓ ᓅᒋᐊᕈᑎᒥᑦ ᐊᒻᒪᓗ ᑖᒃᑯᐊ 
ᑕᑯᔅᓴᐅᖁᑦᑎᐊᓂᐊᖅᑕᒃᑲ ᐃᑲᔪᖅᑐᑎᓪᓗᒋᑦ Motion-ᒥᑦ. ᖁᔭᓐᓇᒦᒃ, ᐅᖃᖅᑎᑦᑎᔩ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ, ᓯᕗᓕᖅᑎ. (ᑐᓵᔨᑎᒍᑦ) ᓇᖏᖅᓯᖃᑦᑕᕐᓗᑎᑦ ᐊᑎᖏᑦᑎᒍᑦ. (ᑐᓵᔨᑎᒎᕈᓐᓃᖅᑐᖅ) ᑕᐃᒃᑯᐊ 
ᓈᒻᒪᓴᖅᑐᑦ ᓇᖏᖅᓯᖃᑦᑕᓂᐊᖅᑯᑦ ᐊᒻᒪ ᐃᖏᖃᑦᑕᕐᓗᑎᑦ ᐊᑎᖏᑦ ᑕᐃᔭᕋᐃᒍᒃᑭᑦ ᑕᕝᕙᓐᖓᑦ ᐃᑲᔪᖅᑐᖅᑐᑦ 
ᓇᖏᖅᓯᓕᑦ. ᖁᔭᓐᓇᒦᒃ. (ᑐᓵᔨᑎᒍᑦ)  
 
ᓯᕗᓕᖅᑎ ᐅᑲᓕᖅ.  
 
ᒥᔅᑕ ᓇᑦᑎᖅ.  

ᒥᔅᑕ ᐊᑭᓱᒃ.  
 
ᒥᔅᑕ ᐋᕆᐊᒃ. 
 
ᒥᔅᑕ ᒪᑉᓴᓚᒃ.  
 
ᒥᔅᑕ ᐊᓚᕋᓚᒃ.  
 
ᒥᔅᑕ ᐲᑕᓴᓐ.  
 
ᒥᔅᑕ ᑲᑦᑐᒃ.  
 
ᒥᔅᑕ ᑐᑐ.  
 
ᒥᔅᑕ ᑰᓕ.  
 
ᒥᔅᑕ ᐊᕐᕚᕐᓗᒃ.  
 
ᒥᔅ ᐊᒡᓘᒃᑲᖅ.  
 
ᒥᔅᑕ ᐹᓇᐸᔅ.  
 
ᒥᔅᑕ ᐲᑯ.  
 
ᒥᔅᑕ ᑕᐹᖅᔪᒃ.  
 
(ᑐᓵᔨᑎᒎᕈᓐᓃᖅᑐᖅ) ᒪᓕᒐᓕᐅᖅᑏᑦ, ᑕᒪᕐᒥᑦᑎᐊᖅ ᓂᕈᐊᕈᑎᖃᕐᖓᑕ ᑖᔅᓱᒥᖓ ᑖᓐᓇ ᑲᔪᓯᑦᑎᐊᖅᑐᖅ 
ᐱᖁᔨᕗᖔᕈᓪᓗ ᑲᔪᓯᓪᓗᓂ.  
 
>>ᐸᑦᑕᑐᖅᑐᑦ 
 
ᑲᑎᒪᔾᔪᑎᔅᓴᑎᓐᓄᑦ 16. ᐱᖁᔨᕗᖔᕈᑏᑦ. ᑭᒡᒐᑐᖅᑐᖅ ᐃᖃᓗᐃᑦ ᕿᑎᐊᓄᑦ, ᒪᓕᒐᓕᐅᖅᑎ ᑐᑐ.  
 
ᐱᒋᐊᖅᑎᑕᖅ 033 - 2(4): ᐊᒧᔭᐅᓂᖓ ᒪᓕᒐᒃᓴᖅ 13, ᓄᓇᕗᒥᑦ ᖃᐅᒻᒪᖅᑯᑎᓂᒃ ᐊᑐᑦᑎᐊᕐᓂᕐᒧᑦ 

ᒪᓕᒐᖅ (ᑐᑐ) 
 
ᑐᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ.  
 
ᑕᐃᒪ ᐱᖁᔭᒃᓴᖅ 13, ᑖᓐᓇ ᓄᓇᕗᒻᒥ ᖃᐅᒻᒪᖅᑯᑎᓂᑦ ᐊᑐᑦᑎᐊᓂᕐᒧᑦ ᐱᖁᔭᖅ, ᑐᒡᓕᐊᓂ 
ᐅᖃᓕᒫᖅᑕᐅᓚᐅᕐᒪᑦ ᔫᓂ 4, 2007-ᒥ, ᑲᑎᒪᔨᕋᓛᓄᓪᓗ ᑐᓐᓂᐅᑕᐅᓪᓗᓂ ᕿᒥᕐᕈᔭᐅᒋᐊᓂᐊᕐᓗᓂ;  
 
ᐊᒻᒪᓗᑦᑕᐅᖅ ᑲᑎᒪᔨᕋᓛᑦ ᐱᖁᔨᓚᐅᕐᒪᑕ ᐱᖁᔭᒃᓴᖅ ᑖᓐᓇ ᑲᔪᓯᑎᑕᐅᖁᔭᐅᓐᖏᖦᖢᓂ; 

ᐱᒋᐊᖅᑎᑦᑎᕗᖓ, ᑐᒡᓕᖅᑕᐅᓪᓗᖓ ᑲᖏᖅᖠᓂᐅᑉ ᐅᐊᖕᓇᖓᓄᑦ ᒪᓕᒐᓕᐅᖅᑎᒥᑦ ᑖᓐᓇ ᐅᑎᖅᑎᑕᐅᖁᓪᓗᑎᒍ 
ᒪᓕᒐᒃᓴᖅ 13 ᑲᑎᒪᔾᔪᑎᒃᓴᑦᑎᓐᓂ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ. ᐱᖁᔨᕗᖔᕈᑦ ᓈᒻᒪᒻᒪᑦ. ᐱᖁᔨᕗᖔᕈᑎᐅᑉ ᐱᔾᔪᑎᒋᔭᖓᓄᑦ. ᑭᒡᒐᑐᖅᑐᖅ ᐃᖃᓗᐃᑦ 
ᕿᑎᐊᓄᑦ, ᒪᓕᒐᓕᐅᖅᑎ ᑐᑐ. 
 
ᑐᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ, ᑕᐃᒪ ᖁᕕᐊᓱᒃᐳᖓ ᑖᓐᓇ ᐱᒋᐊᖅᑎᑦᑎᒍᑎᒋᒐᒃᑯ ᐊᒻᒪᓗᑦᑕᐅᖅ 
ᐅᖄᕐᔪᒍᒪᓪᓗᖓ ᑕᐃᒪ ᖁᔭᓐᓇᒦᕈᒪᓪᓗᖓ ᑲᑎᒪᔨᐅᖃᑎᒐ ᑲᖏᖅᖠᓂᐅᑉ ᐅᐊᖕᓇᖓᓂ ᑐᒡᓕᖅᖠᖅᑲᐅᖕᒪᑦ. 
 
ᐅᖃᖅᑏ, ᑕᐃᒪ ᐃᖅᑲᐅᒪᔪᒃᓴᐅᕗᑎᑦ ᒐᕙᒪᒃᑯᑦ ᐊᐅᓚᑕᖏᓐᓄᑦ ᑲᑎᒪᔨᕋᓛᑦ ᐅᓂᒃᑳᓚᐅᕐᒪᑕ ᑲᑎᒪᕕᐅᑉ ᐃᓗᐊᓂ 
ᓅᕖᕙᐅᓚᐅᖅᑐᒥᒃ ᐱᖁᔭᒃᓴᖅ 13 ᐱᑦᔪᑎᒋᓪᓗᒍ ᐆᒪᖅᑯᑎᓂᒃ ᐊᑐᑦᓯᐊᓂᕐᒧᑦ ᐱᖁᔭᒃᓴᒥᒃ. ᑕᐃᒃᓱᒪᓂ 
ᓇᓗᓇᐃᖅᓯᓚᐅᕐᒪᑕ ᐃᓱᒫᓗᒍᑎᒋᔭᒥᓂᒃ ᐱᖁᔭᒃᓴᒧᑦ ᐊᒻᒪᓗᒃᑕᐅᖅ ᑖᓐᓇ ᑲᑎᒪᒡᔪᑎᒃᓴᓂᒃ ᐲᖅᑕᐅᖁᓪᓗᒍ. 
 
ᐅᖃᖅᑏ, ᑖᓐᓇ ᒥᓂᔅᑕᐅᔪᖅ ᑐᓴᖅᑎᑦᓯᓚᐅᕐᒪᑦ ᑖᓐᓇ ᑲᑎᒪᒡᔪᑎᒃᓴᑎᓐᓂ ᐲᖅᑕᐅᖁᓪᓗᒍ. 
 
ᐊᒻᒪᓗ ᑖᒃᑯᐊ ᐱᑦᔪᑎᒋᓪᓗᒋᑦ ᐃᓱᒪᒃᓴᖅᓯᐅᕈᑎᖃᓚᐅᕋᑦᑕ ᑕᒪᓐᓇ ᐃᓕᖅᑯᓯᖃᑦᓯᐊᕐᓗᑕ ᑲᒪᒋᒋᐊᖃᕋᑦᑎᒍ. 
ᑕᐃᒪ ᖃᐅᔨᒪᖁᔨᓪᓗᖓᑦᑕᐅᖅ ᑐᓴᖅᑕᐅᒍᒪᓪᓗᖓ ᑲᑎᒪᕕᐅᑉ ᐃᓗᐊᓂ ᑖᒃᑯᐊ ᒪᓕᒐᓕᐅᖅᑎᑦ ᒐᕙᒪᒃᑯᖐᑦᑐᑦ, 
ᒥᓂᔅᑕᐅᖏᑦᑐᕐᓗ. ᑕᐃᒪᓐᓇ ᐱᔪᓐᓇᕐᒪᑕ ᑕᒪᓐᓇ ᑲᑎᒪᒡᔪᑎᒃᓴᑎᓐᓂ ᐲᖅᑕᐅᖁᓪᓗᒍ. 
 
ᐅᖃᖅᑏ, ᖃᐅᔨᖁᔨᓪᓗᖓᓗ ᑖᓐᓇ ᒥᓂᔅᑕᐅᔪᖅ ᐅᖃᓚᐅᕆᓪᓗᓂᑦᑕᐅᖅ ᐱᓇᓱᐊᕈᓯᐅᓚᐅᖅᑐᒥᒃ ᓄᑖᒥᒃ 
ᐱᖁᔭᒃᓴᒥᒃ ᓴᖅᑭᑎᑦᑎᓂᐊᕐᓂᕋᖅᖢᓂ. ᑖᓐᓇ ᐱᖁᔭᒃᓴᖅ ᑲᔪᓯᑎᑕᐅᑉᐸᑦ ᓄᑖᒥᒃ ᐱᒍᓐᓇᕐᓂᐊᕐᕋᑦᑕ 
ᑲᑎᒪᔨᕋᓛᓄᑦ ᕿᒥᕐᕈᔭᐅᑦᓯᐊᕈᓐᓇᕐᓂᐊᖅᑐᒥᒃ.  
 
ᑕᒪᓐᓇ ᐱᑦᔪᑎᒋᓪᓗᒍ, ᐅᖃᖅᑏ, ᑕᒡᕙ ᐅᖃᐅᓯᒃᓴᒃᑲ ᑎᓕᐅᕆᓪᓗᖓᓗ ᐃᑲᔪᖅᓱᖅᑕᐅᒍᒪᓪᓗᖓ ᑕᒪᑐᒪ ᒥᒃᓵᓄᑦ. 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒪᓕᒐᓕᐅᖅᑎ ᑐᑐ. ᐊᑎᖁᑎᖃᕈᓐᓃᕋᒪ. ᓂᕈᐊᕈᒪᓕᖅᑐᑎᓪᓗ, ᓈᒻᒪᓴᖅᑐᑦ ᐃᓵᓪᓕᑦ? 
ᓈᒻᒪᓴᖏᑦᑐᑦ ᐃᓵᓪᓕᑦ? ᓂᕈᐊᖏᑦᑐᑦ ᐃᓵᓪᓕᑦ? ᐱᖁᔨᕗᖔᕈᑦ ᑲᔪᓯᔪᖅ. ᖁᔭᓐᓇᒦᒃ. 
 
ᑲᑎᒪᔾᔪᑎᔅᓴᑎᓐᓄᑦ 16. ᐱᖁᔨᕗᖔᕈᑏᑦ. ᑭᒡᒐᑐᖅᑐᖅ ᑲᖏᖅᓯᓂᐅᑉ ᐅᐊᓐᓇᖓᓄᑦ, ᒪᓕᒐᓕᐅᖅᑎ ᑰᓕ. 
 
ᐱᒋᐊᖅᑎᑕᖅ 035 - 2(4): ᐊᒧᔭᐅᓂᖓ ᒪᓕᒐᒃᓴᖅ 5, ᒪᓕᒐᖅ ᐋᖅᑭᒋᐊᖅᑕᐅᖁᓪᓗᒍ ᓄᓇᓕᓐᓂ 

ᓂᕈᐊᖅᑐᓕᕆᓂᕐᒧᑦ ᒪᓕᒐᖓᑦ (ᑰᓕ) 
 
ᑰᓕ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ.  
 
ᑕᐃᒪ ᒪᓕᒐᒃᓴᖅ 5, ᒪᓕᒐᖅ ᐋᖅᑭᒋᐊᕈᑦ ᓄᓇᓕᖕᓂ ᓂᕈᐊᖅᑎᑦᓯᓂᕐᒧᑦ ᐱᖁᔭᒥᒃ, ᑐᒡᓕᐊᓂᒃ 
ᐅᖃᓕᒫᖅᑕᐅᓚᐅᕐᒪᑦ ᒫᑦᓯ 16, 2007-ᕙᐅᑎᓪᓗᒍ. ᑲᑎᒪᔨᕋᓛᓄᓪᓗ ᑐᓐᓂᐅᑕᐅᓚᐅᖅᓱᓂ 
ᕿᒥᕐᕈᔭᐅᒋᐊᕐᓂᐊᕐᓗᓂ; 

ᐊᒻᒪᓗ ᑕᐃᒪᐃᒻᒪᑦ ᑲᑎᒪᔨᕋᓛᑦ ᐱᖁᔨᕗᖔᕈᑎᖃᓚᐅᕐᒪᑕ ᑖᓐᓇ ᐱᖁᔭᒃᓴᖅ ᑲᔪᓯᑎᑕᐅᖁᔭᐅᓇᓂ; 
 
ᑕᐃᒪ ᐱᒋᐊᖅᑎᑦᓯᕗᖓ, ᑐᒡᓕᖅᑕᐅᓪᓗᖓ ᑲᑎᒪᔨᒧᑦ ᐊᑯᓪᓕᕐᒥ, ᒪᓕᒐᓕᐅᖅᑎᒃᑯᑦ ᑎᓕᓯᔪᓐᓇᖁᓪᓗᒋᑦ ᑖᒃᑯᐊ 
ᑲᑎᒪᔾᔪᑎᒃᓴᓂᒃ ᑖᓐᓇ ᐲᖅᑕᐅᖁᓪᓗᒍ ᒪᓕᒐᒃᓴᖅ 5. ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᑰᓕ. ᐱᖁᔨᕗᖔᕈᑎᐅᑉ ᐱᑦᔪᑎᒋᔭᖓᓄᑦ. ᑭᒡᒐᑐᖅᑐᖅ ᑲᖏᖅᖠᓂᐅᑉ ᐅᐊᓐᓇᖓᓄᑦ, 
ᒪᓕᒐᓕᐅᖅᑎ ᑰᓕ. 
 
ᑰᓕ (ᑐᓵᔨᑎᒍᑦ): ᐅᖃᖅᑏᑦᑕᐅᖅ ᑕᐃᒪ ᐅᖃᐅᓯᕆᐊᕐᔪᒍᒪᔭᕋᑦᑕᐅᖅ ᑕᒪᓐᓇ ᖃᓄᐃᑦᑑᖕᒪᖔᑦ ᐱᖁᔨᕗᖔᕈᑦ.  
 
ᑖᓐᓇ ᐱᒋᐊᖅᑎᓯᓪᓗᖓ ᐅᓂᒃᑳᕌᕐᔪᒍᒪᔪᖓ ᑭᒃᑯᓕᒫᓄᑦ ᐅᓪᓗᒥ. ᓯᕗᓪᓕᖅᐹᒥᒃ ᖁᔭᓐᓇᒦᕈᒪᓪᓗᒍ ᑖᓐᓇ 
ᐊᑯᓪᓕᕐᒥ ᑲᑎᒪᔨᐅᔪᖅ ᒥᔅᑕ ᒪᑉᓴᓛᒃ ᑐᒡᓕᖅᓯᖕᒪᑦ. 
 
ᐅᖃᖅᑏ, ᐃᖅᑲᐅᒪᔪᒃᓴᐅᕗᑎᑦ ᑲᑎᒪᔨᕋᓛᑦ ᑖᒃᑯᐊ ᐱᖁᑎᕐᔪᐊᓕᕆᓂᕐᒧᑦ ᐃᒡᓗᓕᕆᓂᕐᒧᑦ 
ᐱᕙᓪᓕᐊᔪᓕᕆᓂᕐᒧᓪᓗ  ᐅᓂᒃᑳᕈᑎᖃᓚᐅᕐᒪᑕ ᑲᑎᒪᔨᓄᑦ ᓅᕖᕙᐅᓚᐅᖅᑐᒥᒃ ᕿᒥᕐᕈᓚᐅᖅᖢᑎᒃ ᒪᓕᒐᒃᓴᖅ 5, 
ᒪᓕᒐᖅ ᐋᖅᑭᒋᐊᕈᑦ ᓄᓇᓕᖕᓂ ᓂᕈᐊᖅᑎᑦᑎᓂᕐᒧᑦ ᒪᓕᒐᕐᒥᒃ.  
 
ᑕᒪᓐᓇ ᐱᒻᒪᕆᐅᓪᓗᓂᓗ ᓄᓇᓕᖕᓂ ᓂᕈᐊᖅᑎᑦᑎᓂᕐᒧᑦ ᒪᓕᒐᖅ, ᑭᓯᐊᓂ ᐃᓱᒪᒃᓴᖅᓯᐅᕈᑎᒋᑦᓯᐊᓚᐅᖅᖢᒍ 
ᑲᑎᒪᔨᕋᓛᑦ ᐃᓱᒪᓚᐅᕐᒪᑕ ᐊᑲᐅᓂᖅᐹᖑᓇᔭᕐᒪᑦ ᒥᓂᔅᑕ ᓄᑖᒥᒃ ᐱᖁᔭᒃᓴᒥᒃ ᓴᖅᑭᑎᑦᓯᒃᐸᑦ. ᑕᐃᒪᓐᓇ ᓄᓇᓕᖕᓂ 
ᓂᕈᐊᖅᑕᐅᓂᐊᖅᑐᑦ ᐱᑦᔪᑎᒋᓪᓗᒋᑦ ᐃᒪᓐᓇ ᐋᖅᑭᒋᐊᖅᓯᑐᐃᓐᓇᖏᓪᓗᓂ ᒫᓐᓇᐅᔪᒥᒃ ᓄᑕᐅᖏᑦᑐᒥᒃ ᒪᓕᒐᕐᒥᒃ.  
 
ᑕᒪᓐᓇ ᐱᑦᔪᑎᒋᓪᓗᒍ ᑲᑎᒪᔨᕋᓛᑦ ᐱᖁᔨᓚᐅᖅᐳᑦ ᑖᓐᓇ ᑲᑎᒪᔾᔪᑎᒃᓴᑦᑎᓐᓂ ᐲᖅᑕᐅᔪᓐᓇᖁᓪᓗᒍ. 
ᐱᒋᐊᖅᑎᑕᐅᔪᖅ ᑲᔪᓯᒃᐸᑦ ᓄᑖᒥᒃ ᓴᖅᑭᑎᑦᓯᒍᓐᓇᕐᓂᐊᕋᑦᑕ ᑲᑎᒪᔨᕋᓛᓄᑦ ᕿᒥᕐᕈᑦᓯᐊᕐᓂᐊᖅᖢᑎᒍᓪᓗ.  
 
ᑕᐃᒪ ᑖᓐᓇ ᐱᑦᔪᑎᒋᓪᓗᒍ ᑕᕝᕙ ᐱᐊᓂᒃᐳᑦ ᐅᖃᐅᓯᒃᑲ ᑲᑎᒪᔩᑦ ᐃᑲᔪᖅᓱᐃᖁᕙᒃᑲ ᐱᖁᔨᕗᖔᕈᑕᐅᔪᒥᒃ. 
ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ, ᒪᓕᒐᓕᐅᖅᑎ ᑰᓕ. ᐊᑎᖁᑎᖃᕈᓐᓃᕋᒪ ᓂᕈᐊᕈᒪᓕᖅᑐᑎᓪᓗ. ᓈᒻᒪᓴᖅᑐᑦ ᐃᓵᓪᓕᑦ. 
ᓈᒻᒪᓴᓐᖏᑦᑐᑦ ᐃᓵᓪᓕᑦ. ᓂᕈᐊᓐᖏᑦᑐᑦ ᐃᓵᓪᓕᑦ. ᐱᖁᔨᕗᖔᕈᑦ ᑲᔪᓯᔪᖅ. ᖁᔭᓐᓇᒦᒃ.  
 
ᑲᑎᒪᔾᔪᑎᔅᓴᕗᑦ 16. ᐱᖁᔨᕗᖔᕈᑏᑦ. ᑲᑎᒪᔾᔪᑎᔅᓴᕗᑦ 17. ᓯᕗᓪᓕᖅᐹᒥᒃ ᐅᖃᓕᒫᖅᑕᐅᓂᖏᑦ ᐱᖁᔭᔅᓴᐃᑦ. 
ᖁᑦᑎᓂᖅᐹᑦ ᑲᑎᒪᔨᖏᓐᓂᑦ ᐱᓕᕆᐊᓕᒃ, ᒥᔅᑕ ᓯᕗᓕᖅᑎ. 
 

ᑲᑎᒪᔾᔪᑎᒃᓴᖅ 17: ᓯᕗᓪᓕᖅᐹᒥᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 
 
ᒪᓕᒐᒃᓴᖅ 33 - ᒪᓕᒐᖅ ᐋᖅᑭᒋᐊᖅᑕᐅᖁᓪᓗᒍ ᐃᖅᑲᓇᐃᔭᖅᑏᑦ ᐊᑭᑭᓐᓂᖅᐹᒃᑯᑦ 

ᐊᑭᓕᖅᓱᖅᑕᐅᓂᖏᓐᓄᑦ ᒪᓕᒐᖓᑦ - ᓯᕗᓪᓕᖅᐹᒥᒃ ᐅᖃᓕᒫᖅᑕᐅᓂᖓ 

ᓯᕗᓕᖅᑎ ᐹᓪ ᐅᑲᓕᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. (ᑐᓵᔨᑎᒎᓕᖅᑐᖅ) ᐱᒋᐊᖅᑎᑦᑎᕗᖓ ᑐᒡᓕᖅᑕᐅᓪᓗᖓ 
ᐊᒥᑦᑐᕐᒥᐅᑕᒥᑦ ᐱᖁᔭᒃᓴᖅ 33, ᒪᓕᒐᖅ ᑖᓐᓇ ᐃᖅᑲᓇᐃᔭᖅᑎᓄᑦ ᒪᓕᒐᒃᓴᖏᓐᓂ, ᓯᕗᓪᓕᖅᐹᒥ 
ᐅᖃᓕᒫᖅᑕᐅᖁᓪᓗᒋᑦ.  
 
ᐅᖃᖅᑎ: ᐱᖁᔨᕗᖔᕈᑦ ᓈᒻᒪᒻᒪᑦ. ᓈᒻᒪᓴᖅᑐᑦ. ᓈᒻᒪᓴᓐᖏᑦᑐᑦ. ᐱᖁᔨᕗᖔᕈᑦ ᑲᔪᓯᔪᖅ ᐊᒻᒪ ᐱᖁᔭᒃᓴᖅ 33 
ᓯᕗᓪᓕᖅᐹᒥ ᐅᖃᓕᒫᖅᑕᐅᓯᒪᓕᖅᑯᖅ. 
 
ᑲᑎᒪᔾᔪᑎᔅᓴᕗᑦ 17, ᓯᕗᓪᓕᖅᐹᒥ ᐅᖃᓕᒫᖅᑕᐅᓂᖏᑦ ᐱᖁᔭᒃᓴᐃᑦ. ᑲᑎᒪᔾᔪᑎᔅᓴᕗᑦ 18, ᐊᐃᑉᐹᓄᑦ 
ᐅᖃᓕᒫᖅᑕᐅᓂᖏᑦ ᐱᖁᔭᒃᓴᐃᑦ. ᒥᔅᑕ ᓯᕗᓕᖅᑎ.  
 

ᑲᑎᒪᔾᔪᑎᒃᓴᖅ 18: ᐊᐃᑉᐹᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 
 
ᓯᕗᓕᖅᑎ ᐹᓪ ᐅᑲᓕᖅ: ᖁᔭᓐᓇᒦᖔᓯᑦ, ᐅᖃᖅᑎᑦᑎᔩ, ᓂᕈᐊᖅᑕᐅᖃᑎᒋᓯᒪᔭᒃᑲ. (ᑐᓵᔨᑎᒍᑦ) 
ᐊᖏᖅᑕᐅᒍᒪᒐᓗᐊᖅᑐᖓ ᒪᓕᒐᓕᐅᖅᑎᓄᑦ ᐅᓪᓗᖅ ᐊᑕᐅᓯᖅ ᑖᓐᓇ ᐊᑐᓐᖏᓪᓗᒍ ᑐᒡᓕᐊᓂ 
ᐅᖃᓕᒫᖅᑕᐅᔪᓐᓇᖁᓪᓗᒍ ᐱᖁᔭᒃᓴᖅ 30, ᑖᓐᓇ ᐃᖅᑲᓇᐃᔭᖅᑎᑦ ᒪᓕᒐᒃᓴᖏᓐᓄᑦ ᐱᖁᔭᒃᓴᖅ.  
 
ᐅᖃᖅᑎ: ᖁᔭᓐᓇᒦᒃ. ᒥᓂᔅᑕᕆᔭᐅᔪᖅ ᐊᐱᕆᒻᒪᑦ ᑕᒪᔅᓯᓐᓄᑦ ᐊᖏᖅᑕᐅᔪᒪᓪᓗᓂ ᒪᓕᒐᖅ 62(1) 
ᐊᑐᓐᖏᑲᐃᓐᓇᖁᓪᓗᒍ ᑖᓐᓇ ᐱᖁᔭᒃᓴᖅ 33 ᐊᐃᑉᐹᓂᒃ ᐅᖃᓕᒫᖅᑕᐅᔪᓐᓇᖁᓪᓗᒍ ᐅᓪᓗᒥ. ᐋᒡᒑᖅᑐᖃᕐᒪᖔᖅ? 
ᐋᒡᒑᖅᑐᖃᓐᖏᒻᒪᑦ. ᑲᔪᓯᒋᐊᕈᓐᓇᖅᑯᑎᑦ, ᒥᔅᑕ ᓯᕗᓕᖅᑎ. 
 
ᒪᓕᒐᒃᓴᖅ 33 - ᒪᓕᒐᖅ ᐋᖅᑭᒋᐊᖅᑕᐅᖁᓪᓗᒍ ᐃᖅᑲᓇᐃᔭᖅᑏᑦ ᐊᑭᑭᓐᓂᖅᐹᒃᑯᑦ 

ᐊᑭᓕᖅᓱᖅᑕᐅᓂᖏᓐᓄᑦ ᒪᓕᒐᖓᑦ - ᐊᐃᑉᐹᓂᒃ ᐅᖃᓕᒫᖅᑕᐅᓂᖓ 
 
ᓯᕗᓕᖅᑎ ᐹᓪ ᐅᑲᓕᖅ: ᖁᔭᓐᓇᒦᒃ, ᐅᖃᖅᑎᑦᑎᔩ ᐊᒻᒪ ᓂᕈᐊᖅᑕᐅᖃᑎᒋᓯᒪᔭᒃᑲ. (ᑐᓵᔨᑎᒍᑦ) 
ᐱᒋᐊᖅᑎᑦᑎᕗᖓ ᑲᑎᒪᔨᐅᔪᒥᒃ ᖁᑦᑎᑦᑐᒥᑦ ᐱᖁᔭᒃᓴᖅ 33, ᑖᓐᓇ ᐃᖅᑲᓇᐃᔭᖅᑎᓄᑦ ᒪᓕᒐᒃᓴᖅ ᐱᖁᔭᒃᓴᖅ, 
ᑐᒡᓕᐊᓂ ᐅᖃᓕᒫᖅᑕᐅᔪᓐᓇᖁᓪᓗᒍ.  
 
ᐅᖃᖅᑏ, ᑖᓐᓇ ᐱᖁᔭᒃᓴᖅ ᐊᑭᓕᖅᑐᕈᑎᒋᔭᐅᖃᑦᑕᖅᑐᓂᑦ ᐊᑭᑦᑐᕆᐊᕈᑕᐅᓂᐊᖅᑐᖅ. (ᑐᓵᔨᑎᒎᕈᓐᓃᖅᑐᖅ) 
ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ. ᐱᖁᔨᕗᖔᕈᑦ ᓈᒻᒪᒻᒪᑦ. ᐱᔾᔪᑎᒋᔭᖓᓄᑦ ᐱᖁᔭᒃᓴᐅᑉ. ᓂᕈᐊᕈᒪᓕᖅᑐᑎᑦ. ᓈᒻᒪᓴᖅᑐᑦ. 
ᓈᒻᒪᓴᓐᖏᑦᑐᑦ. ᐱᖁᔨᕗᖔᕈᑦ ᑲᔪᓯᕗᖅ ᐊᒻᒪᑦᑕᐅᖅ ᐱᖁᔭᒃᓴᖅ 33 ᐊᐃᑉᐹᓂᒃ ᐅᖃᓕᒫᖅᑕᐅᓯᒪᓕᖅᑯᖅ 
ᑐᓐᓂᖅᑯᑕᐅᓂᐊᖅᑐᓂᓗ ᑖᒃᑯᓄᖓ ᑲᒪᔪᓄᑦ ᑲᑎᒪᔨᕋᓛᓄᑦ.  
 
ᑲᑎᒪᔾᔪᑎᔅᓴᕗᑦ 18. ᐊᐃᑉᐹᓂᒃ ᐅᖃᓕᒫᖅᑕᐅᓂᖏᑦ ᐱᖁᔭᔅᓴᐃᑦ. ᑲᑎᒪᔾᔪᑎᔅᓴᕗᑦ 19. ᐃᓱᒪᒋᔭᐅᓂᖏᑦ 
ᑲᑎᒪᑐᐃᓐᓇᑎᓪᓗᒋᑦ ᐃᓗᐃᑦᑑᓈᕐᓗᒋᑦ ᐱᖁᔭᔅᓴᐃᑦ ᐊᒻᒪ ᐊᓯᖏᑦ. ᐱᖁᔭᔅᓴᖅ 28, 29, ᐊᒻᒪᓗ 30, 
ᐃᒃᓯᕙᐅᑕᐅᓂᐊᖅᑐᖅ ᒥᔅᑕ ᐋᕆᐊᒃ. ᐊᒻᒪ ᒫᓐᓇ ᑲᔪᓯᓚᐅᓐᖏᓂᑦᑎᓐᓂ ᑖᒃᑯᓄᖓ ᐅᕙᓂ ᐃᓂᓪᓚᓴᕐᓂᖏᓐᓂ 5-
ᒥᓂᑦᓯᓂᑦ ᓄᖅᑲᖓᑲᐃᓐᓇᒐᓛᓐᓂᐊᖅᑐᒍᑦ.  
 
ᐃᖅᓱᒃᑎ.  
 
>>ᑲᑎᒪᓂᖅ ᓄᖅᑲᖓᑲᐃᓐᓇᖅᑐᖅ 17:48ᒥ ᐊᒻᒪ ᑲᑎᒪᔨᕋᓛᑦ ᐱᒋᐊᖅᑐᑎᒃ 18:02ᒥ 
 

ᑲᑎᒪᔾᔪᑎᒃᓴᖅ 19: ᑲᑎᒪᔨᕋᓛᑦ ᑲᑎᒪᑐᐃᓐᓇᑎᓪᓗᒋᑦ ᒪᓕᒐᒃᓴᓂᑦ ᐊᓯᖏᓐᓂᓪᓗ 
 
ᐃᒃᓯᕙᐅᑕᖅ (ᐋᕆᐊᒃ)(ᑐᓵᔨᑎᒍᑦ): ᖁᔭᓐᓇᒦᒃ, ᐅᑎᕐᒥᒐᔅᓯ. ᑖᓐᓇ ᑲᑎᒪᑐᐃᓐᓇᕐᓂᖅ ᐱᒋᐊᖁᓕᕐᒥᒐᒃᑯ. ᑕᕝᕙᓂ 
ᑲᑎᒪᑐᐃᓐᓇᕐᓂᑦᑎᓐᓂᑦ ᑖᒃᑯᓂᖓ ᐱᓕᕆᐊᖃᕐᓂᐊᕋᑦᑕ ᐱᖁᔭᒃᓴᖅ 28, 29, ᐊᒻᒪᓗ 30. ᖃᓄᖅ ᐱᓕᕆᔪᒪᕙᑦ 
ᑲᑎᒪᔩᑦ? ᒥᔅᑕ ᑲᑦᑐᒃ.  

ᑲᑦᑐᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐱᒋᐊᕈᑎᒋᔪᒪᔭᕗᑦ ᐱᖁᔭᒃᓴᖅ 29, ᐱᖁᔭᒃᓴᖅ 30 ᐊᒻᒪᓗ 
ᐱᖁᔭᒃᓴᖅ 28. ᖁᔭᓐᓇᒦᒃ.  
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᐊᖏᖅᐱᑖ ᒪᓕᒐᒃᓴᖅ 29 ᐱᓕᕆᐊᕆᖅᑳᕐᓂᐊᕋᑦᑎᒍ? ᖁᔭᓐᓇᒦᒃ. 
 
ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 
 
ᒪᓕᒐᒃᓴᖅ 29 - ᐃᓚᒋᐊᕈᑦ (ᐊᑭᑐᔪᖅᑐᕈᑎᒃᓴᐃᑦ) ᒪᓕᒐᖅ, ᓈᓴᐅᑎᓕᒃ 1, 2008-2009 - ᑲᑎᒪᔨᕋᓛᓂᑦ 

ᐃᓱᒪᒃᓴᖅᓯᐅᖅᑕᐅᓂᖓ 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᑕᐃᒪ ᒥᓂᔅᑕ ᑮᓇᐅᔭᓕᕆᓂᕐᒧᑦ, ᒥᓂᔅᑕ ᑕᐹᕐᔪᒃ ᐅᓂᒃᑳᖁᓪᓗᒍ ᒪᑐᐃᕈᑎᒋᔭᖓᓂᑦ. 
ᒥᔅᑕ ᑕᐹᖅᔪᒃ. 
 
ᐊᖓᔪᖅᑳᖅ ᓗᐃ ᑕᐹᖅᔪᒃ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐱᖁᔭᒃᓴᖅ 29 ᑮᓇᐅᔭᓂᒃ ᐊᖏᖅᑕᐅᓇᓲᑎᖃᖅᐳᒍᑦ 
$98,208,000 ᐊᑭᑐᔫᑎᓄᑦ 2008-09 ᐅᑯᓄᖓ ᑐᕌᖓᓪᓗᑎᒃ: 
 

• ᑖᒃᑯᐊ ᐃᖅᑲᓇᐃᖅᑕᐅᓐᓂᖏᕐᓗᑯᕕᓃᑦ 2007-2008 ᐃᖅᑲᓇᐃᖅᑕᐅᓯᒪᓐᖏᓐᓂᖏᑦ ᑖᒃᑯᐊ 
ᑲᔪᓯᔭᕆᐊᖃᕐᒪᑕ; 

 

• ᐊᕐᓇᓄᑦ ᐃᑲᔪᖅᑕᐅᕝᕕᒃ; 
 

• ᐊᐅᔪᐃᑦᑐᒥᑦ ᒐᕙᒪᒃᑯᑦ ᑎᑎᕋᕐᕕᒃᓴᖓᑦ; 
 

• ᐃᓕᓐᓂᐊᕐᕕᒃ ᕿᑭᖅᑕᕐᔪᐊᕐᒥᓗ ᓴᓂᑭᓗᐊᕐᒥᓗ; ᐊᒻᒪᓗ 
 

• ᑕᒪᒃᑯᐊ ᑲᓇᑕᐅᑉ ᐃᑲᔫᑎᖏᑦ ᐊᑭᑐᔫᑎᓄᑦ ᑕᒪᐅᖓ ᓄᓇᕗᒻᒧᑦ ᑕᕝᕙᓂ ᓇᓗᓇᐃᖅᓯᒪᓂᐊᕆᓪᓗᑎᒃ.  
 

ᑖᒃᑯᐊ ᓂᕈᐊᖅᑕᐅᖃᑎᒋᓯᒪᔭᒃᑲ ᖃᐅᔨᒪᖕᒪᑕᐃᓛᒃ ᐊᑭᑐᔫᑏᑦ ᑕᒪᒃᑯᐊ ᓲᕐᓗ ᐃᖅᑲᓇᐃᖅᑕᐅᓯᒪᓐᖏᑦᑐᑦ ᑕᒪᓐᓇ 
ᓱᓕ ᐃᓱᒫᓘᑎᒋᕈᔪᖃᑦᑕᕋᑦᑎᒍ ᑭᓯᐊᓂ ᑕᒪᓐᓇ ᒫᓐᓇ ᐋᖅᑭᒃᐹᓪᓕᕋᓱᒻᒪᕆᒃᑕᕋᓗᐊᕗᑦ ᖃᓄᖅ 
ᐋᖅᑭᒃᐹᓪᓕᕈᓐᓇᕋᔭᕐᒪᖔᑦ ᑮᓇᐅᔭᖅᑑᑕᐅᕙᑦᑐᑦ ᓲᕐᓗ ᐃᖅᑲᓇᐃᖅᑕᐅᓯᒪᓐᖏᑦᑐᑦ ᐱᓗᐊᖅᑐᒥᑦ. ᒐᕙᒪᒃᑯᑦ 
ᐃᓕᓴᖅᓯᓯᒪᑦᑎᐊᖅᑐᑦ ᑕᒪᒃᑯᐊ ᓲᕐᓗ ᐅᓄᕈᓐᓃᖅᐹᓪᓕᕋᓱᒃᑲᔭᕐᒪᖔᖏᑕ ᑕᒪᒃᑯᐊ ᐱᓕᕆᐊᖑᔪᑦ 
ᐱᐊᓂᒃᑕᐅᓐᖏᒃᑳᖓᑕ ᑮᓇᐅᔭᖅᑐᒃᑲᓐᓂᖃᑦᑕᕆᐊᖃᕐᒪᑕ ᑕᒪᓐᓇᓗ ᖃᓄᖅ ᐋᖅᑭᒃᐹᓪᓕᕈᑎᒃᓴᖓᓂᑦ 
ᐃᓱᒪᒃᓴᖅᓯᐅᕈᑎᒋᓇᓱᐊᖅᑕᕗᑦ.  
 

ᑕᐃᒪ ᑮᓇᐅᔭᖅᑑᑎᒋᔪᒪᔭᑦᑎᓐᓂᑦ ᐅᓂᒃᑲᐅᓯᖅᑎᓪᓗᑕ ᓇᓗᓇᐃᖅᓯᓚᐅᕋᑦᑕ ᐊᑭᑐᔫᑎᓂᒃ ᖃᑦᓯᒐᓚᖕᓂᒃ, ᓲᕐᓗ 
ᕿᑭᖅᑕᕐᔪᐊᕐᒥᓗ ᓴᓂᑭᓗᐊᕐᒥᓗ ᐃᓕᓐᓂᐊᕐᕕᒃᓴᖅ, ᑕᐃᒪ ᐱᖁᔭᒃᓴᖅ 29 ᑖᔅᓱᒥᖓ ᐊᔪᕈᓐᓃᖅᑎᑦᑎᓂᐊᖅᑐᖅ 
ᒐᕙᒪᒃᑯᓐᓂᑦ ᑕᒪᒃᑯᓂᖓ ᐱᒋᐊᕈᓐᓇᖁᓪᓗᒋᑦ ᐃᓕᓐᓂᐊᕐᕕᒃᓴᐃᑦ, ᐊᒻᒪᓗ ᐊᑭᑐᔫᑏᑦ ᓲᕐᓗ 
ᐊᐅᓚᔾᔭᒃᑕᐅᔾᔪᑎᒃᓴᖏᓐᓄᑦ ᑕᒪᓐᓇ ᐱᒋᐊᕈᓐᓇᕐᓂᐊᕐᒪᑦ ᑖᒃᑯᓇᓐᖓᑦ ᐊᖏᖅᑕᐅᕌᓪᓚᓚᐅᖅᑎᓪᓗᒋᑦ.  
 

ᑲᓇᑕᐅᑉ ᒐᕙᒪᒃᑯᖏᓐᓄᑦ ᐃᑲᔫᑏᒋᔭᐅᔪᑦ ᐊᑭᑐᔫᑎᓄᑦ ᑕᒪᐅᖓ ᑲᓇᑕᒧᑦ ᑖᒃᑯᐊ ᑮᓇᐅᔭᐃᑦ ᓲᕐᓗ 
ᐃᑲᔫᑕᐅᓂᐊᖅᑐᑦ ᐊᑭᑐᔫᑎᓄᑦ. ᓄᓇᕗᒻᒥᐅᓄᑦ ᐱᕚᓪᓕᕈᑎᒻᒪᕆᐅᓂᐊᖅᑐᑦ ᐊᒻᒪᓗ ᑕᒪᒃᑯᐊ ᑲᓇᑕᐅᑉ 
ᐱᓇᔪᐊᕐᓂᕆᔭᖏᑦ ᑲᓇᑕᓕᒫᒧᑦ ᑕᒪᓐᓇ ᑲᔪᓯᑎᑕᐅᒋᐊᒃᑲᓐᓂᕐᓂᐊᖅᑐᖅ ᓇᓗᓇᓐᖏᑦᑐᖅ ᑖᒃᑯᐊ ᐊᑭᑐᔫᑏᑦ 
ᑲᔪᓯᓂᐊᖅᑎᓪᓗᒋᑦ. ᑕᐃᒪᐃᑦᑑᓂᖓᓄᑦ ᑖᒃᑯᐊ ᑮᓇᐅᔭᐃᑦ ᓇᓗᓇᐃᖅᑕᐅᔭᕆᐊᖃᕐᓂᐊᕐᒪᑕ ᑖᒃᑯᐊ 
ᐊᑭᓕᖅᑕᐅᔭᕆᐊᖃᕐᓂᖓᓄᑦ.  
 

ᐃᒃᓯᕙᐅᑖᖅ, ᑖᒃᑯᐊ ᑕᕝᕙ ᐅᖃᐅᓯᒃᓴᒃᑲ ᓇᓗᓇᐃᕈᑎᒋᕙᒌᕋᓱᐊᖅᑕᒃᑲ ᑖᒃᑯᐊ ᑮᓇᐅᔭᐃᑦ 
ᐃᓱᒪᑐᕐᓂᐊᕆᐊᒃᓴᖏᓐᓂ ᐊᒻᒪᓗ ᐊᐱᖅᑯᑎᒃᓴᖃᖅᑐᖃᖅᐸᑦ ᑭᐅᓇᓱᒍᓐᓇᕐᓂᐊᖅᐳᒍᑦ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐊᓐᓄᕌᖃᑎᒃ ᑕᐹᖅᒃ. ᐃᖅᑲᓇᐃᔭᖅᑎᓂᑦ ᑕᐅᕗᖓ ᐊᐱᖅᓱᖅᑕᐅᕕᖕᒨᖃᑎᖃᕈᒪᕖᑦ? 
ᒥᔅᑕ ᑕᐹᖅᔪᒃ. 

ᐊᖓᔪᖅᑳᖅ ᓗᐃ ᑕᐹᖅᔪᒃ: ᐄᓗᐊᕌᓗᒃ. 
 

ᐃᒃᓯᕙᐅᑕᖅ: ᑲᑎᒪᔩᑦ ᐊᖏᖅᐸᑦ ᑖᓐᓇ ᑕᐅᕗᖓ ᐊᐱᖅᓱᖅᑕᐅᕕᒻᒨᖃᑎᖃᕈᓐᓇᖁᓪᓗᒍ? ᐊᖏᖅᑭᓰ?  
 
ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᐊᖏᕐᒪᑕ, ᐃᖅᓱᒃᑏ ᑖᒃᑯᐊ ᐃᑲᔪᑲᐃᓐᓇᒃᑭᑦ ᐃᓯᕋᓱᒃᑎᓪᓗᒋᑦ.  
 
ᑐᓐᖓᓱᒋᔅᓯ, ᒥᓂᔅᑕ ᑖᒃᑯᐊ ᖃᐅᔨᒪᔭᐅᓂᐊᕐᖓᑕ ᑕᒪᐅᓐᖓᖃᑏᒃᑭᒃ ᐊᑎᖏᑦ ᐅᖃᐅᓯᕆᑲᐃᓐᓇᒃᑭᑦ. ᒥᓂᔅᑕ. 
 
ᐊᖓᔪᖅᑳᖅ ᓗᐃ ᑕᐹᖅᔪᒃ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑖᓐᓇ ᓴᐅᒥᑦᑎᐊᓐᓃᑦᑐᖅ ᑐᖏᓕᕋ ᑮᓇᐅᔭᓕᕆᔨᒃᑯᓐᓂ 
ᐲᑕ ᒫ, ᐊᒻᒪᓗ ᑖᓐᓇ ᑕᓕᖅᐱᓐᓃᑦᑐᖅ ᑕᐃᔮᓐ ᒨᐲᔅ, ᑖᒃᑯᓄᖓ ᑮᓇᐅᔭᓄᑦ ᐊᑭᓕᖅᓱᕆᐊᓕᖕᓄᑦ ᑲᒪᔨᐅᔪᖅ 
ᑖᒃᑯᓇᓂ ᒐᕙᒪᒃᑯᓐᓂ. ᖁᔭᓐᓇᒦ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᓂᔅᑕ. ᑕᐃᒪ ᐱᒋᐊᓪᓚᕆᓚᐅᓐᖏᓐᓂᑦᑎᓐᓂ ᐃᖅᑲᐃᑎᑦᑐᒪᕙᔅᓯ ᐅᒥᖓ ᑖᓐᓇ 
ᒪᓕᒐᖅ ᐊᑐᕐᓗᒍ 77(1), 10-ᒥᓂᑦᓯᒥᑦ ᐅᖃᓪᓚᑐᐃᓐᓇᕈᓐᓇᕐᓂᐊᕋᔅᓯ, ᐊᒻᒪᓗᑦᑕᐅᖅ ᒪᓕᒐᖅ ᐊᑐᕐᓗᒍ 77(2), 
ᐊᖏᖅᑕᐅᒍᕕᑦ ᑭᓯᐊᓂ ᐃᒃᓯᕙᐅᑕᕐᒧᑦ ᐅᖃᓪᓚᒃᑲᓐᓂᕈᓐᓇᕐᓂᐊᖅᐳᑎᑦ ᑖᒃᑯᐊ ᐅᖃᕈᒪᔪᑦ 
ᐅᖃᕇᑦᑎᐊᖅᓯᒪᓕᖅᐸᑕ ᑭᓯᐊᓂ ᑖᔅᓱᒥᖓ ᑐᕌᖓᔪᒥᑦ.  
 
ᑕᐃᒪ ᐅᖃᐅᑎᔪᒪᕙᔅᓯ ᐊᐱᖅᓱᓕᕌᖓᔅᓯ ᑖᒃᑯᐊ ᐊᐱᖅᑯᓯᓪᓚᑦᑖᓯ ᐊᑐᕐᓗᒋᑦ ᐊᐱᖅᓱᖃᑦᑕᕐᓂᐊᖅᐳᓯ ᑖᒃᑯᐊ 
ᐱᓕᕆᐊᒃᓴᕗᑦ ᒪᒃᐱᒐᖏᑦ ᐊᑐᓗᐊᕋᑦᑎᒍ ᑕᕝᕗᖓ ᑐᕌᖓᔪᓂᑦ. ᐅᖃᐅᓯᒃᓴᑐᐃᓐᓇᕐᓂᑦ ᐱᑕᖃᖅᐹ ᑲᑎᒪᔨᓂᑦ? 
ᐅᖃᐅᓯᒃᓴᑐᐃᓐᓇᕐᒥᑦ. ᐱᑕᖃᓐᖏᒻᒪᑦ, ᑕᕝᕗᖓᕈᓐᓇᖅᐳᒍᑦ (ᑐᓵᔨᑎᒍᑦ) ᒪᓕᒐᒃᓴᖅ 29-ᒧᑦ. ᐊᑭᑐᔫᑎᓄᑦ 
ᐊᑐᖅᑐᒃᓴᓂᑦ ᓈᓴᐅᑎᓕᒃ 1, 2008-2009. ᐊᑭᑐᔫᑎᑦ ᑖᒃᑯᐊ ᓈᓴᐅᑎᓕᒃ 1, 2008-09 ᐊᑐᖅᑐᒃᓴᑦ. 
(ᑐᓵᔨᑎᒎᕈᓐᓃᖅᑐᖅ) ᒪᒃᐱᒐᖏᑦ ᐊᑐᕐᓗᒋᑦ ᐱᓕᕆᐊᕆᓂᐊᓕᕋᑦᑎᒍ. ᑕᕝᕗᓐᖓᕐᓗᓯ ᒪᒃᐱᒐᖓᓄᑦ ᑎᓴᒪᖓᓄᑦ. 
(ᑐᓵᔨᑎᒍᑦ) ᒪᓕᒐᓕᕆᔨᒃᑯᑦ. ᐊᑐᕈᒫᖅᑕᖓ ᐊᑭᑐᔪᑦ. ᐊᖏᖅᑕᐅᓚᐅᖅᓯᒪᓐᖏᑦᑐᑦ ᓯᕗᓕᕐᒧᑦ. $4,536,000. ᒥᔅᑕ 
ᑰᓕ. 
 
ᑰᓕ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐊᐱᖅᑯᑎᒋᔪᒪᔭᕋ ᑖᓐᓇ, ᐃᒃᓯᕙᐅᑖᖅ, ᐊᒻᒪ ᒥᓂᔅᑕ ᖁᔭᓐᓇᒦᒃ 
ᑐᓐᖓᓱᑦᑎᐊᕆᑦᑎ ᐃᑲᔪᖅᑏᒃ ᑐᒡᓕᐊ ᐊᒻᒪ ᑖᓐᓇ ᑮᓇᐅᔭᓕᕆᔩᒃ ᑕᒫᓃᒻᒪᑕ.  
 
ᐅᓇ ᐊᐱᖅᑯᑎᒋᔭᕋ ᑕᕝᕙᓂ ᑲᖏᖅᖠᓂᕐᒥᑦ ᑖᓐᓇ ᐊᖑᑎᓄᑦ ᐃᑲᔪᖅᑕᐅᕝᕕᒃᓴᖅ/ᒪᒥᑎᕐᕕᒃᓴᖅ $2,302,000-
ᖑᓪᓗᓂ. ᒥᓂᔅᑕᖃᐃ ᑭᐅᔪᓐᓇᖅᐱᐅᒃ ᑖᓐᓇ ᓴᓇᓐᖑᐊᖅᑕᐅᓯᒪᓕᕐᒪᖔᖅ Contract Tender-ᑕᐅᓯᒪᓕᖅᐹ 
ᐅᕝᕙᓘᕝᕙ Tender-ᑕᐅᓯᓂᐊᓕᓵᖅᐸ? ᑖᓐᓇ ᑐᓴᒐᒃᓴᖃᕐᒪᖔᖅᐱᑦ ᑖᔅᓱᒧᖓ ᑐᓴᕈᒪᒐᓗᐊᖅᑐᖓ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᒥᓂᔅᑕ ᑕᐹᖅᔪᒃ. 
 
ᐊᖓᔪᖅᑳᖅ ᓗᐃᑦ ᑕᐹᖅᔪᒃ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐃᒻᒪᖄ ᑖᓐᓇ ᒥᓂᔅᑐ ᐅᑲᓕᐅᑉ ᑭᐅᔪᓐᓇᕋᔭᖅᑕᖓ 
ᑖᒃᑯᓄᖓ ᐃᖅᑲᖅᑐᐃᓂᓕᕆᔨᒃᑯᓐᓄᑦ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᓂᔅᑕ. ᒥᓂᔅᑕᐅᔪᖅ ᒪᓕᒐᓕᕆᔨᒃᑯᓐᓄᑦ, ᒥᔅᑕ ᐅᑲᓕᖅ. 

ᓯᕗᓕᖅᑎ ᐹᓪ ᐅᑲᓕᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑖᒃᑯᐊ ᐱᒋᐊᖅᐸᓪᓕᐊᓪᓚᕆᓚᐅᖏᑦᑐᑦ ᓄᓇ 
ᓇᓗᓇᐃᖅᑕᐅᓯᒪᓕᖅᑐᖅ. ᑖᒃᑯᐊ ᓇᓚᐅᑦᑖᖅᑏᑦ ᖃᑦᓯᕌᕐᓂᐊᕐᒪᖔᑦ ᑖᒃᑯᐊ ᐋᖅᑭᒃᓱᐃᓯᒪᓕᖅᑐᑦ. ᑖᓐᓇ 
ᖃᓄᐃᑦᑑᓂᐊᕐᒪᖔᑦ ᐸᕐᓇᒃᑕᐅᕙᓪᓕᐊᓯᒪᔪᖅ ᑖᓐᓇ ᓱᓕ ᐱᔭᕇᖅᐸᓕᐊᖏᒻᒪᑦ ᒫᓐᓇᒃᑯᑦ ᑭᓯᐊᓂ 
ᐊᑦᑐᖅᑕᐅᓯᒪᖏᑦᑐᖅ ᑖᓐᓇ ᓴᓇᔭᐅᒋᐊᕐᕕᒃᓴᖓ 2011-ᐸᒥ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᓂᔅᑕ. ᒥᔅᑕ ᑰᓕ. 
 
ᑰᓕ (ᑐᓵᔨᑎᒍᑦ): ᖁᔭᓐᓇᒦᒃ. (ᑐᓵᔨᑎᒎᕈᓐᓃᖅᑐᖅ) ᑖᓐᓇ ᐊᐱᖅᑯᑎᒋᒃᑲᓐᓂᕈᒪᔭᕋ ᒥᓂᔅᑕ ᐅᓇ ᒫᓐᓇ estimate-
ᑐᐃᓐᓇᐅᔮᖅᖢᓂ ᐊᑭᓪᓚᕆᒋᖅᑰᖏᒻᒪᒍ ᑖᓐᓇ $2,302,000 ᐅᕝᕙᓘᕝᕙ ᑕᕝᕗᖓᓪᓚᕆᒃ $2,203,000-
ᒦᑎᑕᐅᒋᐊᓛᖅᐸ ᑕᐃᓐᓇ ᐃᒡᓗ ᖃᓄᖅ ᐊᖏᑎᒋᓂᖓ ᖃᐅᔨᒪᔭᐅᓕᕐᓂᕈᓂ. (ᑐᓵᔨᑎᒍᑦ) ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᑰᓕ. ᒥᔅᑕ ᐅᑲᓕᖅ. 
 
ᓯᕗᓕᖅᑎ ᐹᓪ ᐅᑲᓕᖅ: ᖁᔭᓐᓇᒦᒃ, ᐃᔅᓯᕙᐅᑖᖅ. ᐄ, ᑖᓐᓇ ᐊᖏᓂᕆᓂᐊᖅᑕᖓ ᖃᐅᔨᒪᔭᐅᔪᖅ ᑖᒃᑯᐊ 
ᐃᓗᓕᔅᓴᖏᑦ ᐸᕐᓇᑕᐅᒋᐊᖃᕐᖓᑕ ᑖᒃᑯᐊ $2,300,000 ᑖᒃᑯᐊ ᐸᕐᓇᐅᑎᓪᓚᕆᐅᓂᐊᖅᑐᑦ ᐱᒋᐊᕈᑕᓪᓚᕇᑦ. 
ᐊᒻᒪᓗ ᑕᕝᕙᑑᖏᑦᑐᑦ ᖁᓛᒍᑦ ᑖᒃᑯᐊ ᐊᑭᓕᖅᑕᐅᕙᓪᓕᐊᓂᐊᖅᑐᑦ ᐊᕐᕌᒎᑦ ᖃᐃᔪᓂ. ᑖᒃᑯᐊ 
ᓇᓗᓇᐃᖅᑕᐅᕙᓪᓕᐊᓂᐊᖅᑐᑦ ᓯᕗᓂᑦᑎᓐᓂ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᓂᔅᑕ. ᑕᕝᕙᓃᑉᐳᒍᑦ ᒪᒃᐱᒐᖓᓂ 4. (ᑐᓵᔨᑎᒍᑦ) ᒪᓕᒐᓕᕆᔨᒃᑯᑦ. 
ᐊᑭᑐᔪᖅᑐᕈᑎᒃᓴᖏᑦ. ᑎᒍᔭᐅᓯᒪᕝᕕᖕᒥ. ᐊᖏᖅᑕᐅᓚᐅᖏᑦᑐᖅ ᓯᕗᓪᓕᕐᒥᒃ. ᒥᔅᑕ ᐲᑕᓴᓐ. 
 
ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᑐᓐᖓᓱᒋᑦᑎ ᒥᓂᔅᑕᐅᑉ ᐃᖅᑲᓇᐃᔭᖅᑎᖏᑦ ᑲᑎᒪᓂᕐᒧᑦ. ᐊᕐᓇᐃᑦ 
ᑎᒍᔭᐅᒪᕕᒃᓴᖓ $1,166,000-ᓂᒃ ᐊᑐᕈᒫᖅᑕᖃᕐᒪᑦ, ᖄᒃᑲᓐᓂᐊᒍᓪᓗ $918,000 ᐱᓕᕆᕕᖓᓐᓄᑦ 
ᓄᓇᓕᕆᔨᒃᑯᑦ ᓴᖅᑭᑕᐅᓯᒪᓪᓗᓂ. ᒪᕐᕈᐊᖅᑎᓪᓗᐊᐸᓗᒃ ᐊᑭᖃᖅᑐᑦ, ᒥᓂᔅᑕ ᓇᓗᓇᐃᖅᓯᔪᓐᓇᖅᐹ ᖃᓄᐃᒻᒪᑦ 
ᒪᕐᕈᐊᖅᑎᓪᓗᐊᖅᖢᒍ ᐊᑭᖃᓕᕋᔭᕐᒪᖔᑦ ᑕᐃᒪᓐᓈᓗᑎᒋ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᐲᑕᓴᓐ. ᒥᓂᔅᑕ ᐅᑲᓖᖅ. 
 
ᓯᕗᓕᖅᑎ ᐹᓪ ᐅᑲᓕᖅ: ᖁᔭᓐᓇᒦᒃ, ᐃᔅᓯᕙᐅᑖᖅ. (ᑐᓵᔨᑎᒍᑦ) ᓯᕗᓪᓕᕐᒥ ᐋᖅᑭᒋᐊᕈᑎᒋᓚᐅᖅᓯᒪᔭᖓ ᑖᓐᓇ 
ᐱᖃᓯᐅᔾᔨᓯᒪᓚᐅᖅᓯᒪᓐᖏᒻᒪᑦ ᐃᓘᓐᓇᖏᓐᓂᒃ ᐊᑐᖅᑕᐅᔭᕆᐊᖃᖅᑐᓂᒃ. ᑎᒍᔭᐅᓯᒪᔪᓄᑦ ᐊᑐᖅᑕᐅᔭᕆᐊᖃᖅᑐᖅ 
ᓇᑎᖓ ᕿᑰᔭᕆᐊᖃᖅᖢᓂ, ᐊᑦᔨᓕᐅᕈᑎᑕᖃᕆᐊᖃᖅᖢᓂ ᐃᓗᐊᓂ ᓯᓚᑖᓂ ᐊᒻᒪ ᐅᐊᔭᒨᖅᑐᒃᑯᑦ 
ᐸᓚᐃᕈᑎᖃᕐᓗᑎᒃ, ᑮᒍᑎᖃᕐᓗᑎᒃ ᑖᓐᓇ ᐊᓄᓪᓚᒃᓰᕕᐅᔪᖅ. ᐃᒐᓛᓪᓗ ᓯᖁᒥᑕᒃᓴᐅᖏᓪᓗᑎᒃ ᑕᐃᒪᓐᓇᐃᑦᑐᓂᒃ 
ᐋᖅᑭᒃᓱᖅᓯᒪᔭᕆᐊᖃᕐᒪᑦ ᑕᐃᒃᑯᐊ ᓯᕗᓪᓕᕐᒥᒃ ᒥᒃᓴᐅᓴᒃᑕᐅᖕᒪᑕ ᐊᑐᖅᑕᐅᔪᒫᖅᑐᑦ ᐸᕐᓇᒃᑕᐅᖕᒪᑕ ᑕᐃᒃᑯᐊ 
ᐱᖃᓯᐅᔾᔭᐅᓐᓂᖏᒻᒪᑕ ᓴᓇᔭᐅᒃᑲᓐᓂᕆᐊᖃᕐᒪᑦ ᖄᒃᑲᓐᓂᐅᒍᑦ ᐊᑭᖃᕐᓂᐊᖅᑐᑦ. ᐱᔭᕇᖅᑕᐅᔪᒫᖅᑐᖅ ᔪᓚᐃ 
2009. (ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ, ᐃᔅᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᓂᔅᑕ. ᒥᔅᑕ ᐲᑕᓴᓐ. 
 
ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ, ᖁᔭᓐᓇᒦᒃᑕᐅᖅ ᒥᓂᔅᑕ ᑐᓴᒐᒃᓴᒥᒃ ᖃᐃᑦᑎᒐᕕᑦ ᑖᔅᓱᒧᖓ. 
ᑐᓴᕈᒥᓇᖅᑐᖅ ᑎᑎᕋᐅᔭᖅᓯᒪᓂᖓ ᐃᖅᑲᓇᐃᖅᑕᐅᓯᒪᓐᓂᖏᒻᒪᑦ  

ᓯᕗᓪᓕᕐᒥ ᑎᑎᕋᐅᔭᖅᓯᒪᓂᖓᓄᑦ ᐊᑐᕈᒫᖅᑐᑦ ᑕᐃᔅᓱᒪᓂ ᐊᖏᓚᐅᖅᓯᒪᔭᕗᑦ. ᒫᓐᓇ ᐊᖏᓚᐅᖅᓯᒪᔭᑦᑕ 
ᒪᕐᕈᐃᖅᑎᓪᓗᐊᖅᖢᒍ ᐅᓄᕐᓂᖅᓴᐅᓕᕐᒪᑦ. ᑭᓇᐅᑉ ᑎᑎᕋᐅᔭᕐᓂᕐᒪᒍ ᓄᓇᕗᑦ ᒐᕙᒪᒃᑯᖏᑕ ᐅᕝᕙᓘᓐᓃᑦ ᓇᖕᒥᓂᖅ 
ᖃᐅᔨᒪᔨᑕᐅᔪᒧᑦ, ᓇᖕᒥᓂᖅ ᐱᓕᕆᕝᕕᖃᖅᑐᒧᑦ ᑕᐃᒪᐃᓕᐅᖅᑕᐅᓐᓂᖅᐸ? ᖁᔭᓐᓇᒦᒃ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᐲᑕᓴᓐ. ᒥᓂᔅᑕ ᐅᑲᓖᖅ. 
 
ᓯᕗᓕᖅᑎ ᐹᓪ ᐅᑲᓕᖅ: ᖁᔭᓐᓇᒦᒃ, ᐃᔅᓯᕙᐅᑖᖅ. (ᑐᓵᔨᑎᒍᑦ) ᐱᓕᕆᔭᐅᓚᐅᖅᑐᖅ ᑖᓐᓇ ᓴᖅᑭᔮᓕᕇᖅᑐᓄᑦ 
ᑕᐃᔅᓱᒪᓂ ᐊᑐᓚᐅᖅᓯᒪᒐᑦᑕ ᐃᒡᓗᕋᓛᒥᑦ.  
 
ᑕᐃᒃᑯᐊ ᕿᒥᕐᕈᓇᒃᑕᐅᓚᐅᖅᑎᓪᓗᒋᑦ ᓄᓇᓕᓕᕆᔨᒃᑯᑦ ᐱᓕᕆᕝᕕᖓᑦ ᐊᒻᒪᓗ ᐃᒡᓗᓂᑦ ᑎᑎᕋᐅᔭᖅᓯᒪᔪᓂᒃ 
ᑲᒪᔨᐅᖃᑦᑕᖅᑐᑦ ᐃᓱᒪᓕᐅᓚᐅᖅᑐᑦ ᑖᓐᓇ ᐊᓄᓪᓚᔅᓰᕕᐅᓂᐊᖅᐸᑦ ᒪᓕᒐᕐᓂᒃ ᒪᓕᒋᐊᖃᕐᒪᑕ ᑕᐃᒪᓐᓇ 
ᐱᔾᔪᑎᒋᓪᓗᒍ ᐊᑦᑕᕐᓇᖏᓐᓂᖅᓴᐅᒐᔭᕐᒪᑦ ᑮᓇᐅᔭᖃᕐᓂᖅᓴᐅᓪᓗᒍ ᓴᓇᔭᐅᑉᐸᑦ ᑕᐃᓐᓇ ᐊᓄᓪᓚᒃᓰᕕᒃ. 
ᐅᑎᒃᑲᓐᓂᓛᓐᖏᓐᓇᒪ ᒪᓕᒐᓕᐅᕐᕕᒻᒧᑦ ᐊᖏᖅᑕᐅᓇᓱᓪᓗᖓ ᑖᒃᑯᐊ ᐊᑐᕈᒫᖅᑕᖏᓐᓄᑦ. (ᑐᓵᔨᑎᒎᕈᓐᓃᖅᑐᖅ) 
ᖁᔭᓐᓇᒦᒃ, ᐃᔅᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᓂᔅᑕ. ᒥᔅᑕ ᐲᑕᓴᓐ. 
 
ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᖁᔭᓐᓇᒦᑦᑕᐅᖅ ᒥᓂᔅᑖ, ᑐᓴᒐᒃᓴᒥᑦ ᖃᐃᑦᑎᒐᕕᑦ. 
ᖃᐅᔨᒪᔪᖓᐃᓛᒃ ᑕᕝᕙᓂ ᓇᓗᓇᐃᖅᓯᒋᐊᕈᑎᓂᒃ ᑎᑎᕋᖅᓯᒪᔪᑦ ᒥᒃᓴᐅᓴᒃᑕᐅᓯᒪᔪᑦ ᓄᓇᓕᓕᕆᔨᒃᑯᑦ 
ᒥᒃᓴᐅᓴᒑᖓᒥᑦ ᑕᒪᒃᑯᐊ ᓱᓖᓐᓇᕈᓐᓇᖃᑦᑕᖏᒻᒪᑕ. ᒥᓂᔅᑕ ᓱᓕᕋᑖᖅᑐᖅ ᑕᕝᕙᒎᖅ ᐃᓱᒋᓂᐊᓕᕐᒪᒍ 
ᓇᓗᓇᐃᖅᓯᒪᑦᑎᐊᖅᐹᑦ ᑖᒃᑯᓄᖓ ᑭᖑᓪᓕᖅᐹᖅᓯᐅᑎᓄᑦ ᐅᑎᒃᑲᓂᔾᔮᓐᖏᓛᖅ, ᓱᓕᓪᓗᓂ ᒪᓕᒐᓕᐅᕐᕕᒻᒧᑦ? 
ᐃᖅᑲᓇᐃᖅᑕᐅᔪᓐᓇᕐᓂᐊᖅᐹ ᑖᓐᓇ ᐱᓕᕆᐊᖑᔪᖅ? ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᐲᑕᓴᓐ. ᒥᓂᔅᑕ ᐅᑲᓕᖅ. 
 
ᓯᕗᓕᖅᑎ ᐹᓪ ᐅᑲᓕᖅ: ᖁᔭᓐᓇᒦᒃ, ᐃᔅᓯᕙᐅᑖᖅ. (ᑐᓵᔨᑎᒍᑦ) ᑐᓐᖓᕕᖃᖅᑐᖅ ᒫᓐᓇ ᐊᑭᒋᔭᖏᓐᓂᑦ 
ᐊᑐᖅᑕᐅᔪᓂᒃ ᓇᑉᐸᖅᑎᖅᑕᐅᓂᐊᕐᓗᓂ ᐊᐅᔭᐅᓂᐊᖅᑐᖅ ᐱᔭᕇᖅᑕᐅᓗᓂ ᐊᕐᕌᒍ ᔪᓚᐃᒥ. ᑕᕝᕙ ᒫᓐᓇ 
ᐊᑭᒋᔭᖏᑦ ᒫᓐᓇ ᐊᑐᕈᒫᖅᑕᕗᑦ ᓴᓂᕝᕙᖅᑕᐅᓯᒪᔪᑦ ᑕᐃᒪᐃᒻᒪᑦ ᒪᓕᒐᓕᐅᕐᕕᒻᒧᑦ ᐅᑎᕐᓂᐊᖅᑐᒃᓴᐅᓐᖏᓚᖓ 
ᑐᒃᓯᕋᐅᑎᒃᑲᓐᓂᕐᓗᒍ ᑮᓇᐅᔭᖅᑐᕈᑎᒃᓴᓄᑦ. (ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ, ᐃᔅᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ. ᒥᔅᑕ ᐲᑕᓴᓐ. 
 
ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᒪᒃᑯᑦᑐᑦ ᑎᒍᔭᐅᓯᒪᕝᕕᖏᑦ ᐊᓇᕐᕕᖓᓐᓂᑦ ᓴᓇᔭᐅᒻᒪᒡᒎᖅ 
ᓱᕋᒃᓯᒪᓪᓗᑎᒃ $150,000 ᑕᐃᑲᓂ ᖃᐅᔨᒪᔪᖓ ᓇᓗᓇᓗᐃᖅᓯᒋᐊᕈᑎᓂᒃ ᑎᑎᕋᖅᓯᒪᔪᓂᒃ ᑖᓐᓇᒎᖅ 
ᐱᓕᕆᐊᖑᔪᖅ ᐅᑕᖅᑭᓯᒪᒻᒪᑕ ᓴᕕᕋᔭᓐᓂᒃ ᐅᕕᓂᓐᓂᐊᕐᕕᓐᓂᒡᒎᖅ ᐅᑕᖅᑭᒻᒪᑕ ᓴᕕᕋᔭᓐᓂᒃ. ᑕᖅᑭᕆᔭᑦᑎᓐᓂᒎᖅ 
ᐱᔭᕇᖅᑕᐅᓂᐊᖅᑐᑦ ᒪᐃ 2008-ᒥ. 
 
ᒥᓂᔅᑕ ᐅᖃᕈᓐᓇᖅᐹ ᖃᓄᐃᓕᖓᓕᕐᒪᖔᖅ ᑖᓐᓇ, ᑕᖅᑭᕐᒥᑦ ᐱᔭᕇᖅᑕᐅᓂᐊᖅᐹ ᑕᖅᑭᕆᔭᑦᑎᓐᓂᑦ ᐅᕝᕙᓘᓐᓃᑦ 
ᑕᖅᑮᓐᓂᒃ ᐊᒡᒋᖅᑑᓐᓂᒃ ᒪᕐᕉᓐᓂᒃ? ᖁᔭᓐᓇᒦᒃ, ᐃᒃᓯᕙᐅᑖᖅ. 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᐲᑕᓴᓐ. ᒥᓂᔅᑕ ᐅᑲᓕᖅ. 
 
ᓯᕗᓕᖅᑎ ᐹᓪ ᐅᑲᓕᖅ ᐅᑲᓕᖅ: ᖁᔭᓐᓇᒦᒃ, ᐃᔅᓯᕙᐅᑖᖅ. (ᑐᓵᔨᑎᒍᑦ) ᑐᑭᓯᒪᔭᒃᑯᑦ ᑕᐃᒃᑯᐊ 
ᐊᖑᒻᒪᑦᑎᓕᕐᒪᑕᒎᖅ ᐱᓕᕆᔭᕆᐊᖃᖅᑕᖓᓐᓂᑦ ᑭᖑᕙᕆᐊᕐᓂᐊᖅᐸᓪᓚᐃᓐᖏᑦᑐᖅ ᑖᓐᓇ ᐊᕐᕌᒍᒋᔭᑦᑎᓐᓂᑦ. 
(ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ, ᐃᔅᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ. ᒥᔅᑕ ᐲᑕᓴᓐ. 
 
ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᖁᔭᓐᓇᒦᑦᑕᐅᖅ ᒥᓂᔅᑕ. ᒥᓂᔅᑕ ᐱᓐᓇ ᐊᕐᕌᒎᓚᕋᑖᕐᒪᑦ 
ᑐᑭᖃᖅᐹᑦ ᑕᖅᑮᒃ ᒪᕐᕉᒃ ᐱᔭᕇᖅᐸᑏᒃ ᓇᓗᓇᐃᖅᑕᐅᓯᒪᔪᑦ ᑎᑎᕋᖅᑕᐅᓯᒪᔪᑦ ᒪᐃ 2008-ᓚᓯᒪᒻᒪᑕ ᑭᓯᐊᓂᓕ 
ᐅᑕᖅᑭᒻᒪᑕᒎᖅ ᓴᕕᕋᔭᓐᓂᒃ ᐅᕕᓂᓐᓂᐊᕐᕕᒃᓴᐅᔪᓄᑦ. ᑕᐃᒃᑯᐊ ᐱᔭᕇᖅᑕᐅᓂᐊᕐᒪᒡᒎᖅ ᕿᓚᒻᒥᐸᓗᕈᓗᒃ ᑕᐃᓐᓇ. 
ᓇᓗᓇᐃᖅᓯᔪᓐᓇᖅᐹ ᐅᓪᓗᐊᓂᒃ ᐱᓕᕆᐊᖅ ᑖᓐᓇ ᖃᖓ ᐃᖅᑲᓇᐃᖅᑕᐅᓂᐊᕐᒪᖔᖅ? ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᐲᑕᓴᓐ. ᒥᓂᔅᑕ ᐅᑲᓕᖅ. 
 
ᓯᕗᓕᖅᑎ ᐹᓪ ᐅᑲᓕᖅ: ᖁᔭᓐᓇᒦᒃ, ᐃᔅᓯᕙᐅᑖᖅ. (ᑐᓵᔨᑎᒍᑦ) ᑐᑭᓯᒪᔭᒃᑯᓪᓕ ᐊᕐᕌᒍᒋᔭᑦᑎᓐᓂᑦ 
ᐱᔭᕇᖅᑕᐅᓂᐊᖅᑐᖅ. ᑕᐃᒪ ᑭᓯᐊᓂ ᖃᐅᔨᒪᒐᒪ ᐅᓪᓗᐊᓂ ᐱᔭᕇᖅᑕᐅᕕᔅᓴᖓᓂᑦ ᖃᐅᔨᒪᓐᖏᓐᓇᒪ, 
ᐊᕐᕌᒍᒋᔭᑦᑎᓐᓂ ᐃᖅᑲᓇᐃᔭᖅᑕᐅᓂᐊᖅᑑᒐᓗᐊᖅ. (ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ, ᐃᔅᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ. ᖁᔭᓐᓇᒦᒃ, ᒥᔅᑕ ᐲᑕᓴᓐ. ᒪᑉᐱᒐᖅ ᑎᓴᒪᖓᓐᓃᒃᑲᑦᑕ. 
ᒪᓕᒐᓕᒐᓕᕆᔨᒃᑯᑦ. ᐊᑐᕈᒫᖅᑕᖓᑦ ᐊᑭᑐᔪᑦ. ᐊᓄᓪᓚᔅᓰᕕᒻᒧᑦ. ᓯᕗᕐᖓᒍᑦ ᐊᖏᖅᑕᐅᓯᒪᓐᖏᑦᑐᑦ. ᑲᑎᓪᓗᒋᑦ 
ᐊᓄᓪᓚᔅᓰᕕᓕᕆᔾᔪᑏᑦ. $4,536,000. ᐊᖏᖅᐱᓯᐅᒃ? 
 
ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ.  
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᑲᑎᓪᓗᒋᑦ ᐱᓕᕆᕝᕕᒻᒧᑦ. $4,536,000. ᐊᖏᖅᐱᓯᐅᒃ? 
 
ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ.  
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᑕᓪᓕᒪᖓᓐᓄᑦ ᒪᑉᐱᒐᕐᒧᐊᕐᓗᓯ. ᐃᓕᖅᑯᓯᓕᕆᔨᒃᑯᑦ, ᐅᖃᐅᓯᓕᕆᔨᒃᑯᑦ, 
ᐃᓐᓇᐃᑦ, ᒪᒃᑯᑦᑐᓪᓗ. ᐊᑭᑐᔪᖅᑐᕈᑎᒃᓴᖏᑦ. ᓯᕗᕐᖓᒍᑦ ᐊᖏᖅᑕᐅᓯᒪᓐᖏᑦᑐᑦ. $10,864,000. ᒥᔅᑕ ᐊᕐᕚᕐᓗᒃ. 
 
ᐊᕐᕚᕐᓗᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᑐᑭᓯᓚᐅᖅᓯᒪᓐᖏᓐᓇᒪ, ᖃᐅᔨᓚᐅᖅᓯᒪᓐᖏᓐᓇᒪᐃᓛᒃ 
ᐃᓕᖅᑯᓯᓕᕆᔨᒃᑯᑦ ᑲᒪᓂᖏᓐᓂᑦ ᐱᓐᖑᐊᖅᑐᓕᕆᔨᒃᑯᑦ ᓯᐳᐊᑦ ᓄᐊᑦᑯᓐᓂᒃ ᐊᒻᒪᓗ ᓱᓕ ᓄᓇᓕᓕᕆᔨᒃᑯᑦ 
ᑲᒪᓪᓗᑎᒃ ᐱᓐᖑᐊᕐᕕᓐᓄᑦ ᐊᒻᒪᓗᑦᑕᐅᖅ ᐊᑭᑐᔪᖅᑐᕈᑎᓄᑦ. ᑕᕝᕙᓂ ᐊᐱᖅᓱᓂᐊᖅᐳᖓ ᒥᓂᔅᑕᐅᖅᑲᐃ 
ᓇᓗᓇᐃᕈᓐᓇᕐᓂᐊᖅᐹ, ᑎᓕᓂᐊᖅᐹᖓ ᓇᓕᐊᖕᓄᑦ ᒥᓂᔅᑕᒧᑦ ᑭᐅᔭᐅᔭᕆᐊᖃᕐᒪᖔᕐᒪ.. 
 
ᖃᖓᒃᑯᑦ ᐱᓐᖑᐊᕐᕕᒃ ᓴᓇᔭᐅᓕᖅᑎᓪᓗᒍ ᒥᑦᑎᒪᑕᓕᖕᒥ ᐊᖏᖃᑎᒌᒍᑎᓕᐅᕐᓂᕐᒪᖔᑕ ᖃᖓᒃᑯᑦ ᒐᕙᒪᒃᑯᑦ 
ᐊᒻᒪᓗ ᕼᐋᒻᓚᒃᑯᑦ. ᓄᑖᖅ ᐱᓐᖑᐊᕐᕕᒃ ᓴᓇᔭᐅᓂᐊᕐᒪᑦ ᑕᐃᑲᓂ ᐊᓇᐅᓕᒑᕐᕕᖕᒥ. ᐊᒻᒪ ᒐᕙᒪᒃᑯᑦ 
ᐃᓕᓐᓂᐊᖅᑐᓕᕆᔨᒃᑰᖅᑰᖅᑐᓂᒃᑯᐊ ᐊᖏᓚᐅᖅᓯᒪᔪᑦ ᐃᓕᖅᑯᓯᓕᕆᔨᒃᑯᓪᓗ ᐱᓕᕆᕕᖓᑦ ᓴᓇᓂᐊᕐᒪᑕᒎᖅ 
ᐊᓇᐅᓕᒑᕐᕕᖕᒥ ᐃᓕᓐᓂᐊᕐᕕᐊᓘᑉ ᓴᓂᐊᓂ. ᐊᕐᕌᒎᒃ ᒪᕐᕉᒃ ᐊᓂᒍᖅᓯᒪᓕᖅᑑᒃ ᓱᓕ ᑕᑯᓚᐅᖅᓯᒪᖏᑦᑐᖓ 
ᐊᑐᖏᓐᓂᑯᓂᒃ ᐊᕐᕌᓂᓕᓴᕐᓂᒃ ᓄᒃᑎᖅᑕᐅᔪᓂᒃ ᐊᖏᕈᑕᐅᓚᐅᖅᑐᓂᒃ ᓄᓇᕘᑦ ᒐᕙᒪᒃᑯᖏᓐᓄᑦ ᐊᒻᒪᓗ 
ᕼᐋᒻᓚᒃᑯᓐᓄᑦ ᓴᓇᔭᐅᓂᐊᖅᑎᓪᓗᒍ  

ᐊᓇᐅᓕᒑᕐᕕᒃ ᐱᑦᔪᑎᒋᓪᓗᒍ ᓯᐊᕐᕆᔮᕐᕕᒃ ᐃᓛᒃ ᐱᓐᖑᐊᕐᕕᒃ ᓴᓇᔭᐅᓚᐅᕐᒪᑦ ᑕᐃᑲᓂ ᐊᓇᐅᓕᒑᕐᕕᖓᓐᓂ. 
ᒥᓂᔅᑕᐅᑉ ᐅᖃᐅᑎᔪᓐᓇᖅᐹᖓ ᖃᖓ ᐊᖏᕈᑎᐅᓚᐅᖅᓯᒪᔪᖅ ᓯᕗᒧᐊᒃᑎᑕᐅᓂᐊᖅᐸ? ᖁᔭᓐᓇᒦᒃ, ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᐊᕐᕚᓪᓗᒃ. ᒥᓂᔅᑕ ᑕᐹᖅᔫᒃ. 
 
ᐊᖓᔪᖅᑳᖅ ᓗᐃ ᑕᐹᖅᔪᒃ: ᐄ, ᐊᖏᕈᑎᒥᒃ ᑕᑯᓯᒪᖏᓐᓇᒪ ᑭᓯᐊᓂ ᑕᑯᐊᓪᓚᓚᐅᓱᖓᖅᑎᓪᓗᒍ 
ᑭᐅᔪᓐᓇᑦᑎᐊᕋᔭᕋᒃᑯᑦ ᐊᖏᕈᑎᒥᒃ ᑕᐃᒪᓐᓇ ᐱᓛᕐᓂᐊᕐᓂᕋᖅᓯᒪᔪᒥᒃ. ᐃᒻᒪᖄ ᒐᕙᒪᓕᕆᔨᒃᑯᓐᓄᑦ 
ᐊᖏᖃᑎᖃᕐᓂᖅᐸᑦ ᑖᒃᑯᓂᖓᓕ ᐃᓕᖅᑯᓯᓕᕆᔨᒃᑯᓐᓂᑦ ᐱᑕᖃᔮᖏᑦᑐᖅ, ᐃᒃᓯᕙᐅᑖᖅ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᓂᔅᑕ. ᒥᔅᑕ ᐊᕐᕚᕐᓗᒃ. 
 
ᐊᕐᕚᕐᓗᒃ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑖᓐᓇ ᒥᓂᔅᑕ ᐅᕙᓐᓂᒃ ᖃᓂᒃᓴᕐᓂᖅᓴᐅᖕᒪᑦ ᓄᓇᓕᓐᓂᑦ ᐊᒻᒪ ᒐᕙᒪᒃᑯᓐᓂᑦ 
ᐱᔨᑦᑎᕋᖅᑐᓕᕆᔨᒃᑯᓐᓂᑦ. ᒪᓕᒐᓕᐅᖅᑎᕈᓗᑐᐃᓐᓇᐅᒐᒪᓕ ᖃᐅᔨᒪᓂᖅᓴᐅᖅᑰᖕᒪᑦ ᐅᕙᓐᓂᒃ ᖃᓄᐃᓕᖓᖕᒪᖔᑕ. 
ᐊᖏᖃᑎᒌᒥᒃ ᑐᓂᔾᔮᖏᓐᓇᒃᑯᑦ ᐱᑕᖃᖏᓐᓇᒪᑦᑕᐅᖅ ᒪᓕᒐᓕᐅᖅᑎᑐᐃᓐᓇᐅᒐᒪ. ᒐᕙᒪᒃᑯᓐᓂᑦ 
ᐱᓯᒪᔭᐅᖅᑰᕋᓗᐊᕐᒪᑦ, ᓇᓂᑭᐊᖅ ᐱᓕᕆᕕᒻᒥ ᐅᑯᐊ ᐃᖑᓚᕈᓘᔭᖅᓯᒪᓗᐊᒧᑦ departments ᐱᓕᕆᐊᒃᓴᖏᑦ 
ᓇᓗᓇᖅᓯᖃᑦᑕᕐᒪᑦ ᑭᒃᑯᓐᓄᑦ ᐊᐱᖅᓱᑦᑎᐊᕋᔭᕋᓗᐊᕐᒪᖔᑦᑕ. 
 
ᖃᐅᔨᒪᖁᔭᐅᕙᒃᖢᑕᓗ ᐊᑏᒃ ᐊᖏᕈᑎᒥᒃ ᑕᑯᑎᓐᖓ, ᖃᐅᔨᒪᑐᐃᓐᓇᖅᐳᖓᓕ ᑕᐃᒪ ᐋᔩᖃᑎᒌᒃᐸᒃᑲᒥᒃ 
ᕼᐋᒻᓚᒃᑯᓪᓗ ᒐᕙᒪᒃᑯᓪᓗ. ᑕᐃᒪ ᓄᓇᓕᓐᓂᑦ ᐊᒻᒪ ᒐᕙᒪᒃᑯᓐᓂᑦ ᐱᔨᑦᑎᕋᖅᑐᓕᕆᔨᒃᑯᓐᓄᑦ ᒥᓂᔅᑕ 
ᐃᒪᐃᓕᖃᑦᑕᖅᑰᓚᐅᖅᓯᒪᒐᓗᐊᕐᒪᑦ ᐊᑭᑭᓐᓂᖅᓴᐅᖕᒪᑦ ᐱᓐᖑᐊᕐᕕᒡᓗ ᓯᐊᕐᕆᔮᕐᕕᒡᓗ ᐊᑕᐅᑦᑎᒃᑯ ᓴᓇᔭᐅᒃᐸᑎᒃ. 
ᐊᒻᒪ ᐊᑭᑭᓐᓂᖅᓴᐅᓇᔭᕐᒥᖕᒪᑦ ᐊᓇᐅᓕᒑᕐᕕᐅᑉ ᓇᓛᓂ ᒫᓐᓇ ᐃᓂᖃᖅᐸᑦ. ᓯᐊᕐᕆᔮᕐᕕᒃᓴᖅ 
ᐃᓂᖃᕐᓂᖅᓴᐅᓂᐊᕐᒪᑦ.  
 
ᐊᓱᐃᓪᓛᒃ ᐊᖏᖃᑎᒌᒃᐳᑦ ᐃᑲᓂᖔᖅ ᐃᓕᓐᓂᐊᕐᕕᐅᑉ ᓄᓇᖓᓂ ᑕᐅᕙᓂᖔᖅ ᐊᓇᐅᓂᒑᕐᕕᒃᑖᕐᓂᐊᕐᓗᓂ.  
ᐃᖅᑲᓇᐃᖅᓯᒪᓕᖅᐳᖅ ᒥᓂᔅᑕᒃᑯᑦ ᖁᔭᒋᕙᒃᑲ ᒪᑐᐃᖅᓯᔭᖅᑐᓚᐅᕐᒪᑕ. ᒥᓂᔅᑕ ᐹᓇᐸᔅ ᑎᑭᓯᒪᓚᐅᖅᑐᖅ 
ᐅᐱᕐᖓᒃᓵᖅ. ᒪᑐᐃᖅᑕᐅᓚᐅᖅᑐᖅ ᑲᔾᔮᕆᓚᐅᖅᑕᖓ ᑭᓯᐊᓂ ᓱᓕ ᐊᕐᕌᒍᒃ ᒪᕐᕈᓐᖑᖅᐳᖅ ᐊᓇᐅᓕᒑᕐᕕᒃ 
ᓴᓇᔭᐅᓚᐅᓐᖏᖦᖢᓂ ᓱᓕ ᑐᑭᓯᖃᑦᑕᐅᑎᓯᒪᓚᐅᕐᒪᑕ ᓴᓇᔭᐅᓂᐊᖅᐸᑦ ᑕᐃᑰᓇ, ᐄ, ᕼᐋᒻᓚᒃᑯᑦ ᐊᖏᕈᓐᓇᖅᑐᑦ 
ᐱᓐᖑᐊᕐᕕᒃ ᐅᕙᓂ ᐃᓂᒃᓴᖃᕈᓐᓇᕐᓂᐊᖅᑐᖅ ᒫᓐᓇ ᐊᓇᐅᓕᒑᕐᕕᒋᔭᑦᑎᓐᓄᑦ.  
 
ᖁᔭᓇᐅᓐᓃᑦ ᐊᐅᔭᒥ ᐊᑕᐅᓯᕐᒥᒃ ᐅᐱᕐᖔᒥᒡᓘᓐᓃᑦ ᐱᑕᖃᓐᖏᑲᐃᓐᓇᕋᓗᐊᖅᐸᑕ ᐱᓐᖑᐊᕐᕕᒃᑖᓚᐅᑐᐊᕈᑎᒃ 
ᖃᓄᐃᒃᓴᕈᓐᓃᓚᐅᕐᒪᑕ. ᑭᓯᐊᓂ ᐅᑭᐅᒃ ᒪᕐᕉᓕᕐᒪᑎᒃ, ᓇᐅᒃᑕᐃᒪ, carry over-ᒥᓪᓘᓐᓂᑦ ᓄᑖᒥᒡᓘᓐᓃᑦ 
ᐅᖃᓪᓚᖅᑲᐅᔭᖏᑕ ᐃᓗᐊᓃᑦᑐᒥᒃ ᑕᐃᓯᒪᓐᖏᒻᒪᑦ. ᐃᓐᓇ ᐳᐃᒍᖅᑕᐅᖁᔭᐅᔫᖅ ᐃᓛᒃ ᑮᓇᐅᔭᖅ 
ᒥᑭᑦᑐᓪᓚᒻᒪᕆᑯᓗᖕᒥᒃ ᐊᑐᕋᔭᕐᒪᑦ ᖃᐅᔨᒪᒐᑦᑕ. ᓯᐅᖅᑭᖅᓱᖅᑕᐅᒍᓂ ᑕᐃᒪᑐᐊᖑᖕᒪᑦ. ᐊᒡᓛᑦ ᓄᓇ 
ᒪᓂᖅᑲᒃᓴᕆᐊᖃᖏᒻᒪᓪᓘᓐᓃᑦ. ᑭᓱᒥᖏᓐᓇ ᑭᖑᕙᖅᑕᐅᑎᖃᖅᑐᖅ? ᖁᔭᓐᓇᒦᒃ. 
 

ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᐊᕐᕚᕐᓗᒃ. ᒥᓂᔅᑕ ᑕᐹᖅᔪᒃ. 
 

ᐊᖓᔪᖅᑳᖅ ᓗᐃ ᑕᐹᖅᔪᒃ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐄ, ᐅᕙᖓᓕ ᑕᒪᓐᓇ ᑐᓴᐅᒪᖏᑦᑎᐊᒻᒪᕆᒃᖢᒍ ᐊᒻᒪᓗ 
ᑖᒃᑯᓇᓂ ᑮᓇᐅᔭᖅᑑᑎᒋᔪᒪᔭᑦᑎᓐᓂ 2008-09-ᒥ ᑕᕝᕙᓂ ᑕᕝᕙᓃᓐᖏᑦᑎᐊᒻᒪᕆᒃᖢᓂ 
ᐋᖅᑭᒃᑕᐅᑉᐹᓪᓕᕈᑎᒃᓴᕆᒐᔭᓐᖑᐊᖅᑕᖓ.  
 
ᑭᓯᐊᓂᓕ ᑐᑭᓯᒋᐊᕈᓐᓇᖅᑐᖓ ᑖᔅᓱᒧᖓ ᒥᓂᔅᑕᐅᖃᑎᒋᔭᑦᑎᓐᓄᑦ ᒐᕙᒪᓕᕆᔨᒃᑯᓐᓄᑦ. ᐊᒻᒪᓗ ᑖᒃᑯᐊ 
ᐊᑐᐊᒐᑦᑎᓐᓂ ᑐᒃᓯᕋᕈᓐᓇᕋᓗᐊᕐᒪᑕ ᑕᒪᒃᑯᓄᖓ ᓲᕐᓗ ᐋᖅᑭᒃᓲᑎᒋᔭᐅᓂᐊᖅᑐᓂᑦ ᐃᒡᓗᑐᖃᕐᓂᒡᓘᓐᓃᑦ 
ᐅᕝᕙᓘᓐᓃᑦ ᐱᓐᖑᐊᕈᑕᐅᔪᓐᓇᕋᔭᖅᑐᓂᑦ ᑕᕝᕗᖓ $200,000-ᒧᑦ ᐃᓱᖃᕐᓗᒍ. ᑖᒃᑯᐊᓕ ᐃᓕᖅᑯᓯᓕᕆᔨᒃᑯᑦ 
ᑲᒪᒋᓲᕆᔭᖏᑦ ᑕᒪᒃᑯᐊ ᐱᑕᖃᖅᐸᒌᖅᑐᑦ ᑭᓯᐊᓂ ᓇᓗᒐᓛᕐᕕᒡᓘᓐᓃᑦ ᐅᕝᕙᓘᓐᓃᑦ ᓯᐊᕐᕆᔮᕐᕕᒃ ᖃᓄᑐᐃᓐᓇᖅ 
ᐋᖅᑭᒃᑕᐅᔪᒪᒃᐸᑕ ᐱᑕᖃᖅᑑᒐᓗᐊᑦ.  

ᑭᓯᐊᓂ ᑖᓐᓇ ᐊᐱᖅᑯᑎᒋᔭᖓ ᑐᓴᐅᒪᓐᖏᖦᖢᒍ ᐊᒻᒪᓗ ᑐᑭᓯᒋᐊᕈᓐᓇᖅᖢᒍ ᐊᒻᒪ ᑕᕝᕙᓂ ᑮᓇᐅᔭᑦ 
ᓇᓗᓇᐃᖅᓯᒪᔪᓂᑦ ᐅᖃᖅᓯᒪᓐᖏᖦᖢᑎᒃ ᑕᒪᑐᒧᖓ ᒥᑦᑎᒪᑕᓕᖕᒧᑦ ᑐᕌᖓᔪᒥᑦ ᐊᑐᕈᒪᔭᑦᑎᓐᓂ ᑕᒪᑐᒪᓂ 
ᐊᕐᕌᒍᒋᔭᑦᑎᓐᓂ, ᐃᒃᓯᕙᐅᑖᖅ. 
 

ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᓂᔅᑕ. ᒥᔅᑕ ᐊᕐᕚᕐᓗᒃ.  
 
ᐊᕐᕚᕐᓗᒃ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐄ, ᑐᑭᓯᔪᖓ ᑭᓯᐊᓂ ᐃᒪᓐᓇᐃᓕᖓᖕᒪᓇᐃᑦ ᐊᑎᓕᐅᖅᑰᕐᓂᖏᒻᒪᑕ  
ᕼᐊᒻᒪᓚᒃᑯᓪᓗ, ᐅᒃᐱᕈᓱᓲᖑᒐᑦᑕ ᐃᓄᒃᑎᒍᑦ ᒐᕙᒪᒃᑯᑦ ᐃᒪᐃᓕᔭᕌᖓᑕ ᐅᒃᐱᕆᓕᖅᖢᑎᒍ ᑕᕝᕙ, ᓱᓇᐅᕝᕙ 
ᐊᑎᓕᐅᖅᓯᒪᓐᖏᑐᐊᕈᑦᑕ ᑐᓴᐅᒪᔾᔮᕐᓂᖏᖦᖢᑎᒃ.  
 
ᑕᐃᒪ ᓱᓕᑦᑎᐊᖅᑐᕐᖑᓇ ᐱᔮᕆᖏᑦᑐᖅ ᒥᓂᔅᑕ ᖃᐅᔨᒪᑦᑎᐊᖅᑕᕋ, ᑭᓯᐊᓂ ᑲᑎᒪᖃᑎᒌᒃᑯᑎᑦ ᕼᐊᒻᒪᓚᒃᑯᓪᓗ 
ᒐᕙᒪᒃᑯᓪᓗ ᐃᓱᒫᓘᓐᖏᑦᑐᖓ ᑭᓇᒃᑯᑦ Department-ᒋᖕᒪᖔᒍ ᒐᕙᒪᑦ ᐊᑕᐅᓯᐅᑎᓐᓇᒃᑯ 
ᖃᐅᔨᒪᖃᑦᑕᐅᑎᓪᓗᐊᕋᓗᐊᕐᒪᑕ ᖃᓄᐃᓕᐅᖃᑦᑕᐅᑎᖕᒪᖔᑎ. ᕼᐊᒻᓚᒃᑯᑦ ᐊᖏᖅᐸᑕ ᐅᒃᐱᕈᓱᖕᒪᑕ 
ᑕᐃᒪᐃᓐᓂᐊᓕᕐᒪᑦ “ᐋᒦ”ᓐᖏᑐᐃᓐᓇᑦᑎᐊᒻᒪᕆᒃᖢᑎᑦ. ᑕᐃᒪᐃᓐᓂᐊᓕᕐᓂᖓᓂ ᖃᐅᔨᒪᓕᕋᒥᒃ ᐊᖏᓕᖅᐳᑦ 
ᒐᕙᒪᒃᑯᓐᓂ ᑭᓯᐊᓂ ᐊᑎᓕᐅᖅᓯᒪᓐᓂᖏᒻᒪᑦ ᑕᐃᒪ ᓴᖅᑭᖃᑦᑕᓐᖏᓚᑦ ᐅᑭᐅᖕᓂ ᒪᕐᕉᖕᓂᒃ ᐊᒡᓛᓪᓘᓐᓃᑦ 
$200,000-ᑐᕋᔭᖅᑰᖏᒻᒪᑦ ᑖᓐᓇ ᓯᐅᖅᑭᖅᓱᖅᑕᐅᑎᓪᓗᒍ ᐊᓇᐅᓂᒑᕐᕕᒃ, ᐊᕙᓗᓕᖅᑕᐅᑎᓪᓗᒍ.  
 
ᑕᐃᒪ ᑐᓴᕈᒪᓂᐊᖅᐳᖓ ᑲᑎᒫᓂᓚᐅᓐᖏᓐᓂᑦᑎᓐᓂ ᑭᐅᔾᔪᑎᒃᓴᒥᑦ ᐊᐅᔭᖅ ᖃᓄᕐᓕ ᐱᓂᐊᓕᕐᒪᖔᑕ 
ᒥᑦᑎᒪᑕᓕᖕᒥᐅᑦ ᑖᓐᓇ ᐊᖏᕈᑎᒋᓚᐅᖅᑕᖓᑦ ᐱᑦᑎᐊᖅᖢᑎᑦ ᐅᒃᐱᕈᓱᖅᖢᑎᑦ ᐆᒻᒪᑎᒥᒍᑦ ᐊᖏᓚᐅᕋᓗᐊᕐᒪᑕ 
ᒥᑦᑎᒪᑕᓕᖕᒥᐅᑦ ᖃᓄᐃᓕᖓᓂᐊᓕᕐᒪᖔᑕ ᑲᑎᒫᓂᓚᐅᖏᓐᓂᑦᑎᓐᓂ ᔪᓚᐃ 4-ᖑᓚᐅᓐᖏᓐᓂᖓᓂ 
ᑐᓴᖅᑎᑕᐅᔪᒪᓂᐊᖅᐳᖓ. ᑭᓇᑐᐃᓐᓇᕐᒥᑦ Department-ᒥᑦ ᑲᒪᔨᐅᔪᒥᑦ ᑖᔅᓱᒧᖓ ᐊᓇᐅᓕᒑᕐᕕᒃᓴᒥᑦ. ᖁᔭᓐᓇᒦᒃ, 
ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᐊᕐᕚᕐᓗᒃ. ᒥᓂᔅᑕ ᑕᐹᖅᔪᒃ. 
 
ᐊᖓᔪᖅᑳᖅ ᓗᐃ ᑕᐹᖅᔪᒃ: ᐃᓛᒃ, ᑕᐃᓐᓇ ᐅᖃᐅᓯᕆᑲᐃᓐᓇᖅᑰᖅᖢᓂᐅᒃ ᑕᐃᓐᓇᓗ ᒥᓂᔅᑕ ᑎᑭᑦᑐᐊᐃᓐᓅᖕᒪᑦ 
ᒐᕙᒪᓕᕆᔨᒃᑯᓐᓂ ᑖᓐᓇ ᐅᖃᖃᑎᒋᓚᐅᓱᖓᕐᓗᒍ ᑐᓴᖅᑎᑦᑎᓂᐊᖅᐳᒍᑦ ᖃᓄᐃᓕᐅᕐᒪᖔᑕ. ᖁᔭᓐᓇᒦ, 
ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᓂᔅᑕ. ᒥᔅᑕ ᑰᓕ. 
 
ᑰᓕ: ᖁᔭᓐᓇᒦᒃ, ᐃᒃᓯᕙᐅᑖᖅ. ᒥᓂᔅᑕ ᐊᐱᕆᔪᒪᖕᒥᔭᕋᓗᐊᕋ ᑖᒃᑯᐊ ᐱᖓᓲᖕᒪᑕ ᑮᓇᐅᔭᑦ ᐱᓕᕆᐊᖅ 
$8,600,000 ᐅᖓᑖᓃᑦᑐᑦ ᑕᐃᑯᖓ ᐅᑭᐅᖑᓂᐊᖅᑐᒧᑦ ᑕᕝᕗᖓ ᐊᒻᒪᓗ ᐊᕐᕌᒍᒧᑦ ᓄᖑᑉᐸᓪᓕᐊᔪᒥᑦ. ᒥᓂᔅᑕᖃᐃ 
ᑕᕝᕙᓂ ᐅᖃᖅᑲᐅᒐᓗᐊᖅᖢᑎᑦ ᑕᐅᕙᓐᖓᑦ ᑭᖑᓂᑦᑎᓐᓂ ᑭᖑᓂᑦᑎᓐᓂ ᐱᒋᐊᕐᓂᑰᓪᓗᑎᑦ ᒫᓐᓇᒧᑦ 
ᐱᐊᓂᒃᑕᐅᖏᓐᓂᑰᓪᓗᑎᑦ ᑎᑭᒻᒪᑕ. ᑖᓐᓇᖃᐃ ᓯᕗᓪᓕᖅᐹᒥ ᐊᐱᕆᓇᔭᕈᒪ Folk School, ᑖᓐᓇ $5,773,000. 
ᓱᓇᒧᓄᓇ ᑐᕌᓪᓚᑦᑖᖅᖢᒍ ᐊᖏᖅᑕᐅᖁᕕᐅᒃ? ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᑰᓕ. ᒥᓂᔅᑕ ᑕᐹᖅᔪᒃ. 
 
ᐊᖓᔪᖅᑳᖅ ᓗᐃ ᑕᐹᖅᔪᒃ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑖᒃᑯᐊ ᑮᓇᐅᔭᐃᑦ ᒫᓐᓇ ᑐᒃᓯᕋᐅᑎᒋᔭᕗᑦ ᑕᐃᒃᑯᖓ 
ᐱᖅᑯᓯᓕᕆᕕᒃᓴᒧᑦ ᑕᐃᒪ ᐸᕐᓇᒃᑕᐅᕕᒡᔪᐊᓕᕐᒪᑦ ᑕᒪᒃᑯᐊᓗ ᓲᕐᓗ ᑎᑎᕋᐅᔭᖅᓯᒪᓂᕆᓇᔭᖅᑕᖓᓗ ᐊᒻᒪᓗ 
ᑕᐃᓐᓇ ᓄᓇ ᓇᓗᓇᐃᖅᑕᐅᓯᒪᓕᖅᖢᓂ. ᑕᒪᑐᒧᖓ ᐊᐅᓚᔾᔭᒃᐸᓪᓕᐊᔾᔪᑎᒃᓴᖓᓄᑦ ᑕᒪᑐᒪᓂ ᐊᕐᕌᒍᒋᔭᑦᑎᓐᓂ 
ᐸᕐᓇᒃᑕᐅᑦᑎᐊᕌᓪᓚᓚᐅᕐᓗᓂ ᑖᓐᓇ 2009-10-ᒥᓗ ᓴᓇᔭᐅᕙᓪᓕᐊᓕᕐᓗᓂ 2011-12-ᒥ 
ᐃᖅᑲᓇᐃᖅᑕᐅᕝᕕᒃᓴᐅᓯᖃᖅᖢᓂ. ᒫᓐᓇᒧᑦ ᑎᑭᖦᖢᒍ ᑕᕝᕙ ᑮᓇᐅᔭᖅᑑᑎᒋᓇᔭᓐᖑᐊᖅᑕᖓᑦ ᑖᓐᓇ 
ᐸᕐᓇᒃᑕᐅᕙᓪᓕᐊᓂᖓᓄᑦ ᑖᒃᑯᐊ ᑮᓇᐅᔭᑦ ᑐᒃᓯᕋᐅᑎᒋᔭᕗᑦ ᐱᖅᑯᓯᓕᕆᕝᕕᒃᓴᒧᑦ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ. ᒥᔅᑕ ᑰᓕ. 

ᑰᓕ: ᐃᒃᓯᕙᐅᑖᖅ, ᖁᔭᓐᓇᒦᒃ. ᑖᓐᓇ $5,773,000 ᐸᕐᓇᑐᐃᓐᓇᕐᓂᕐᒧᑦ ᐊᖏᓗᐊᖅᑑᔮᖅᖢᓂ ᐊᑭᑐᔪᓄᑦ 
ᑐᕌᖓᔫᔮᖅᖢᓂ. ᐊᑭᑐᔪᓂᑦ ᐅᖃᕌᖓᑦᑕ ᐱᖁᑎᓄᓇ ᓂᐅᕕᕐᕕᖕᒧᑦ ᓴᓇᔭᐅᓂᖓ, ᐃᓕᔭᐅᓇᓱᕝᕕᒃᓴᖓ ᐃᒪᓐᓇ 
ᑐᑭᖃᖅᑑᔮᕐᒪᑦ. ᑭᓯᐊᓂ ᒥᓂᔅᑕ ᐅᖃᖅᑎᓪᓗᒍ ᐸᕐᓇᖕᓂᑐᐃᓐᓇᕐᒨᖅᑰᓐᖏᒻᒪᑦ. ᐸᕐᓇᖕᓂᑐᐃᓐᓇᖅ ᐱᐊᓂᓐᖏᓛᖅ, 
ᐱᐊᓂᒃᐸᓘᕝᕙ, ᐅᕝᕙᓘᕝᕙ ᐊᑭᑐᔪᓄᑦ ᐊᑐᕐᓂᐊᖅᐸ ᐃᓚᖓ ᑖᓐᓇ $5,773,000 ᑕᕝᕙᓂ ᐅᑭᐅᒥᑦ ᖃᐃᔪᒥᑦ 
ᐅᕝᕙᓗ ᐅᕝᕙ ᑕᐃᒪᓐᓇᐃᓐᓂᖅᐸᑦ ᑎᑎᕋᐅᔭᖅᑕᐅᕙᓪᓕᐊᓕᖅᐸᓘᕝᕙ, ᖃᓄᐃᓕᖓᓕᖅᐸ ᑕᒪᓐᓇ ᖁᔭᓐᓇᒦᒃ, 
ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᑰᓕ. ᒥᓂᔅᑕ ᑕᐹᖅᔪᒃ. 
 
ᐊᖓᔪᖅᑳᖅ ᓗᐃ ᑕᐹᖅᔪᒃ: ᖁᔭᓐᓇᒦᒃ, ᐃᒃᓯᕙᐅᑖᖅ ᐊᒻᒪᓗ ᖁᔭᓐᓇᒦᒃ.  
 
ᑖᒃᑯᐊ ᐸᕐᓇᒃᑕᐅᕙᓪᓕᐊᓂᖏᑦ ᐊᒻᒪᓗ ᑎᑎᕋᐅᔭᖅᓯᒪᓂᕆᔭᖏᑦ ᑕᒪᑐᒪᓂ ᐊᕐᕌᒍᒋᔭᑦᑎᓐᓂᑦ 2008 
ᐱᐊᓂᒃᓯᒪᓂᐊᖅᑐᑦ. ᐊᒻᒪᓗ ᑖᒃᑯᐊ ᓴᓇᔭᐅᕙᓪᓕᐊᓇᔭᓐᖑᐊᖅᖢᓂ 2009-10. ᑖᓐᓇ $5,773,000 ᑖᒃᑯᐊ 
ᑮᓇᐅᔭᐃᑦ ᐊᑐᕋᔭᓚᐅᖅᑕᕋᓗᐊᕗᑦ ᐊᑐᓐᖏᓚᐅᕋᑦᑎᒍ. ᒫᓐᓇ ᑐᒃᓯᕌᕆᒃᑲᓐᓂᖅᑕᕗᑦ ᐱᔾᔪᑎᒋᓪᓗᒍ ᑖᒃᓱᒪ 
ᓴᓇᔭᐅᔭᕆᐊᖃᕐᓂᖓᓄᑦ ᐃᓛᒃ ᑭᖑᕙᕆᐊᖅᓯᒪᓚᐅᕐᒪᑦ ᑖᒃᑯᐊᓗ ᐃᓕᖅᑯᓯᓕᕆᔨᒃᑯᑦ ᒫᓐᓇ ᑳᓐᑐᕌᒃᓯᒪᓕᖅᖢᑎᒃ 
ᑖᒃᑯᓂᖓ ᑎᑎᕋᐅᔭᕐᓂᐊᖅᑐᓂᒃ ᑖᒃᓱᒪ ᐃᓕᓐᓂᐊᕐᕕᒃᓴᐅᓇᔭᖅᑑᑉ ᖃᓄᖅ ᑕᐅᑦᑐᖃᕋᔭᕐᒪᖔᖅ 
ᑭᓱᓕᕆᕝᕕᐅᓇᔭᕐᒪᖔᓪᓘᓐᓃᑦ ᑖᒃᑯᐊ ᑮᓇᐅᔭᖅᑑᑎᒋᕙᓪᓕᐊᓂᐊᓕᖅᖢᑎᒍ ᑖᒃᑯᐊ ᑕᕝᕙ ᑮᓇᐅᔭᐃᑦ ᑕᒪᑐᒧᖓ 
ᐊᐅᔭᕐᓗ, ᐅᑭᐅᕐᓗ, ᐅᑭᐊᒃᓵᕐᓗ ᑮᓇᐅᔭᖅᑐᕈᑎᒋᓯᒪᔾᔪᑎᒋᔭᕗᑦ ᑕᐃᒪᓐᓇ ᐱᖅᑯᓯᓕᕆᕕᒃᓴᒧᑦ $55,773,000. 
ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ. ᒥᔅᑕ ᑰᓕ.  
 
ᑰᓕ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑖᓐᓇ ᑐᓴᖅᖢᒍ ᐱᕙᓪᓕᐊᓂᖏᓐᓂᑦ ᐊᐱᖅᓱᖅᑐᖓ. ᐄ, ᐅᓇ 
ᑐᑭᓯᑦᑎᐊᒃᑲᓐᓂᕈᒪᓪᓗᒍ ᑖᓐᓇ ᓴᓇᔭᐅᓂᐊᓕᕐᓂᖅᐸᑦ ᐊᕐᕌᒎᓂᐊᖅᑐᒥᑦ ᐅᑭᐅᖅ 2008 ᐱᐊᓂᒐᓱᖕᓂᖓᓂ 
ᓴᓇᔭᐅᓂᖓᓂᑦ ᐱᐊᓂᒃᐸᓪᓕᐊᒃᐸᑕ ᑕᐃᓐᓇ ᐱᓕᕆᐊᖅ ᐱᒋᐊᖅᐸᓪᓕᐊᒃᐸᑦ ᑖᓐᓇ $5-ᒥᓕᐊᓐ 773 
ᓴᓇᔭᐅᓂᒃᓴᖓᓄᑦ ᑖᓐᓇ ᑕᕝᕙᓃᑉᐸᒌᖅᐹ ᐅᕝᕙᓗ ᐅᕝᕙ ᐅᖓᑕᐅᑦᑎᔪᒫᖅᑰᖅᐸ ᓴᓇᔭᐅᒋᐊᓪᓚᕆᓕᖅᐸᑦ ᑖᓐᓇ 
ᐃᒡᓗᕐᔪᐊᒃᓵᓗᒃ? ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᑰᓕ. ᒥᓂᔅᑕ ᑕᐹᖅᔪᒃ. 
 
ᐊᖓᔪᖅᑳᖅ ᓗᐃ ᑕᐹᖅᔪᒃ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑖᒃᑯᐊ ᐊᕐᕌᒍᓄᑦ ᑕᓪᓕᒪᓄᑦ ᐸᕐᓇᐅᑎᒋᓯᒪᔭᑦᑎᓐᓂᑦ 
ᑕᐃᑲᓂ ᓇᓗᓇᐃᖅᓯᒪᖕᒪᑦ ᑕᕝᕗᖓ 2011- . . . ᑕᒻᒪᐅᖅᑲᒐᑦᑕ. ᐅᓇ ᐊᕐᕌᒍᓄᑦ ᑕᓪᓕᒪᓄᑦ ᑖᒃᑯᐊ 
ᑲᑎᓕᒫᖅᖢᒋᑦ ᐃᒻᒪᖃ ᐅᖓᑎᑲᓪᓛᓄᑦ ᑮᓇᐅᔭᓂᒃ ᐊᑐᕐᓂᐊᖅᑐᒍᑦ ᑖᒃᑯᐊ ᑕᓪᓕᒪᐃᑦ ᐊᕐᕌᒍᑦ ᐸᕐᓇᐅᑎᖏᑕ 
ᐃᓗᐊᓃᓐᓂᐊᕐᒪᑕ. ᒫᓐᓇᓕ ᑖᒃᑯᐊ ᐊᐅᓚᔾᔭᒃᑕᐅᔾᔪᑎᒃᓴᕆᓂᐊᖅᑕᖏᓐᓄᑦ ᑕᒪᑐᒪᓂ ᐊᕐᕌᒍᒋᔭᑦᑎᓐᓂᑦ ᑖᒃᑯᐊ 
ᑮᓇᐅᔭᐃᑦ ᑐᒃᓯᕋᐅᑎᒋᔭᕗᑦ ᑭᓯᐊᓂ ᐅᖓᑖᓅᕐᓂᐊᖅᑐᑦ ᓇᓗᓇᓐᖏᑦᑐᖅ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ. ᒥᔅᑕ ᑰᓕ. 
 
ᑰᓕ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑖᓐᓇ, ᑐᑭᓯᒋᐊᕈᑎᖃᒃᑲᓐᓂᕋᔭᓐᖑᐊᕋᓗᐊᕋᑦᑕ ᖃᓄᖅ ᐊᖏᑎᒋᔪᒥᑦ 
ᐊᑐᕐᓂᐊᕐᒪᖔᑕ. ᑖᓐᓇ $5-ᒥᓕᐊᓐ ᐊᑐᐊᓂᔾᔮᖅᑰᓐᖏᒻᒥᖕᒪᑦ ᐅᕙᒃᑯᓪᓕ ᐃᓱᒪᒋᔭᒃᑯᑦ 2008 ᐊᑐᕐᓂᖓᓄᑦ. ᑕᐃᒪ 
ᐅᑭᐊᒃᓵᖅ ᐅᐃᒍᓕᐅᑎᒃᑲᓐᓂᕐᓂᐊᖅᑐᒃᓴᐅᖕᒥᔪᖅ ᑖᓐᓇ $5-ᒥᓕᐊᓐ. ᑖᓐᓇ ᐱᓪᓗᒍ, 
ᐊᐱᖅᑯᑎᒋᒃᑲᓐᓂᕈᒪᔭᕋᑦᑕᐅᖅ ᐱᖃᑖ ᑕᐃᒪᓐᓇᔅᓴᐃᓐᓇᐅᒐᔭᖅᓱᒋᑦ. ᑖᓐᓇ ᓄᓇᕗᒻᒥ ᑕᑯᔭᒐᖃᕐᕕᒃᓴᖅ 
$2,774,000 ᐊᐅᑐᕈᒪᖕᒪᑦ ᐊᒻᒪ ᑖᒃᑯᐊ ᐊᕐᕌᓂ ᐊᑐᓚᐅᕐᓂᕈᓂ, ᐊᑐᕐᓂᖏᒃᑯᓂ ᑕᕝᕗᖓ ᑖᓐᓇ ᒫᓐᓇᒧᑦ 2008-
09 ᐊᑐᖅᑕᐅᒃᑲᓐᓂᕈᒪᓕᖅᖢᓂ ᑖᓐᓇ ᑎᑎᕋᐅᔭᕐᓂᖓᓄᑦ, ᐸᕐᓇᐃᓂᖓᓄᐃᓐᓇᕐᒧᑦ ᑐᕌᖓᒋᕚ? (ᑐᓵᔨᑎᒍᑦ) 
ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᑰᓕ. ᒥᓂᔅᑕ ᑕᐹᖅᔪᒃ. 

ᐊᖓᔪᖅᑳᖅ ᓗᐃ ᑕᐹᖅᔪᒃ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐄ, ᑖᒃᑯᐊ ᑕᐃᒪ ᑕᒪᓐᓇ ᑲᔪᓯᖕᒪᑦ ᑕᑯᔭᒐᖃᕐᕕᒃᓴᖅ 
ᐊᒻᒪᓗ ᐱᖓᓱᐃᖑᓪᓗᑕ ᑲᑐᔾᔨᒐᑦᑕ ᑖᔅᓱᒧᖓ ᐸᕐᓇᒃᑕᐅᕙᓪᓕᐊᓇᓱᖕᓂᖓᓄᑦ ᓄᓇᕗᑦ ᑐᓐᖓᕕᒃᑯᓪᓗ,  ᐃᓄᐃᑦ 
ᐱᖁᑎᖏᓐᓂᑦ ᓇᐅᑦᑎᖅᓱᖅᑎᑦ (ᐸᐸᑦᑎᔨᒃᑯᑦ), ᐊᒻᒪᓗ ᐃᓕᖅᑯᓯᓕᕆᔨᒃᑯᑦ.  
 

ᑕᐃᒪᓕ ᑳᓐᑐᕌᒃ, ᐃᓛᒃ ᑮᓇᐅᔭᓂᒃ ᓴᖅᑭᑎᑦᑎᓇᓱᖕᓂᐊᖅᑐᓂᒃ, ᑕᐃᒪ ᑳᓐᑐᕌᒃᑖᖅᑎᑦᑎᓚᐅᖅᓯᒪᒐᑦᑕ ᑖᒃᑯᓂᖓ 
ᐅᖅᓯᒃᑯᓐᓂᓪᓗ ᐱᖃᑎᖃᖅᖢᑎᒃ ᖃᓪᓗᓈᓂᒃ ᐱᓕᕆᕙᒃᑐᓂᒃ. ᑖᒃᑯᐊ ᑖᒃᓱᒪ ᐃᓗᐊᓃᖃᑕᐅᖦᖤᖅᐳᖅ ᑖᒃᑯᐊ 
ᐱᓕᕆᐊᕆᓂᕆᔭᖏᑦ ᐊᒻᒪᓗ ᑖᒃᑯᐊ ᓱᓕ ᐱᔭᕆᐊᑭᒡᓕᑎᕆᔨᖃᕋᑦᑕ ᑖᒃᑯᓂᖓ ᕿᒥᕐᕈᕙᓪᓕᐊᔪᓂᒃ ᖃᓄᐃᑦᑐᒥᒃ  
ᑕᒪᓐᓇ ᑕᑯᔭᒐᖃᕐᕕᒃᓴᖅ ᐋᖅᑭᒃᓯᒪᓇᔭᕐᒪᖔᑦ. ᑖᒃᑯᓂᖓ ᐱᑦᔪᑎᖃᖅᖢᑕ ᑕᐃᒃᑯᐊ ᑮᓇᐅᔭᐃᑦ ᑕᒪᑐᒪᓂ 
ᐊᕐᕌᒎᒋᔭᑦᑎᓐᓂᒃ ᑕᑯᔭᒐᖃᕐᕕᒃᓴᒧᑦ ᐃᓛᒃ ᑖᒃᑯᐊᖑᔪᑦ ᐊᒻᒪ ᑮᓇᐅᔭᐃᑦ ᐊᑐᓐᖏᓗᐊᓚᐅᕋᑦᑎᒍ 
ᐊᖏᖅᑕᐅᓚᐅᖅᓯᒪᔫᒐᓗᐊᑦ ᐊᕐᕌᓂ ᒫᓐᓇ ᑐᒃᓯᕌᕆᒃᑲᓐᓂᕋᓱᐊᖅᑕᕗᑦ ᐊᑐᓚᐅᖏᓐᓇᑦᑎᒍ. ᐅᑯᐊ 
ᖃᐃᑕᐅᒃᑲᓐᓂᓚᐅᕐᓕᑦ ᑖᒃᑯᐊ ᓴᖅᑮᓇᓱᒃᐸᓪᓕᐊᑎᓪᓗᑕ ᐊᑭᓕᐅᑎᒃᓴᖓᓂᒃ ᑖᒃᑯᓄᖓ ᐃᓕᖅᑯᓯᓕᕆᕝᕕᒃᓴᒧᑦ. 
ᑖᒃᑯᐊ ᑐᕌᖓᓗᐊᖅᑐᑦ, ᐃᒃᓯᕙᐅᑖᖅ. 
 

ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᓂᔅᑕ. ᒥᔅᑕ ᑰᓕ. 
 

ᑰᓕ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐊᐱᕆᒃᑲᓐᓂᕈᒪᓪᓗᒍ.  
 

ᐄ, ᑖᒃᑯᐊ ᑲᑎᖦᖢᒋᑦ ᒪᕐᕉᖑᑯᐊ $8,500,000 ᐅᖓᑖᓃᖦᖢᑎᒃ ᑮᓇᐅᔭᑲᓪᓚᐃᑦ ᑖᒃᑯᐊ ᑎᒍᒥᐊᖅᑕᐅᓇᔭᖅᑐᑦ 
ᓴᓇᔭᐅᓂᒃᓴᖓᓄᑦ ᐃᓱᒪᒃᓴᖅᓯᐅᕈᑎᒃᓴᐅᓂᖓᓄᑦ. ᑕᐃᒪᓐᓇᐃᑎᓪᓗᒍ ᒥᓂᔅᑕ ᐊᐱᕆᒍᒪᔭᕋ ᑖᒃᑯᐊᖃᐃ ᒪᕐᕉᒃ 
ᐱᓕᕆᐊᒃ ᓄᓇᕗᑦ ᒐᕙᒪᒃᑯᓐᓄᑦ ᓇᖕᒥᓂᕆᔭᐅᔪᒫᖅᐹᒃ ᐅᕝᕙᓗ ᐅᕝᕙ ᐃᓛᑯᑦ ᐃᓱᒪᒃᓴᖅᓯᐅᖅᓯᒪᕕᓰ 
ᑲᑎᒪᔨᖃᕈᒫᕐᒪᖔᑕ ᐅᕝᕙᓘᓐᓃᑦ ᒐᕙᒪᑦ ᐱᒋᓗᓂᒋᑦ ᓲᕐᓗ ᐃᓕᓐᓂᐊᕐᕕᒃᑎᑐᑦ ᑕᐃᒫᒃ ᐊᐅᓚᑕᐅᑐᐃᓐᓇᓛᖅᐸ. 
ᖁᔭᓐᓇᒦᒃ. 
 

ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᑰᓕ. ᒥᓂᔅᑕ ᑕᐹᖅᔪᒃ. 
 

ᐊᖓᔪᖅᑳᖅ ᓗᐃ ᑕᐹᖅᔪᒃ: ᓯᕗᓪᓕᕐᒥ ᑕᐃᓐᓇ ᐃᓄᒃᑐᑦ ᐃᓕᓐᓂᐊᕐᕕᒃᓴᐅᓇᔭᖅᑐᖅ ᐅᖃᐅᓯᕆᓚᐅᐱᓪᓚᒡᓗᒍ. 
ᓱᓕ ᑖᒃᑯᓄᖓ Cabinet-ᒧᑦ ᑕᐃᑯᓐᖓᕆᐊᖃᓕᒑᒐᒪ ᖃᓄᖅ ᑖᒃᑯᐊ ᐊᐅᓚᑕᐅᓂᖃᕐᓂᐊᕐᒪᖔᑕ ᖃᓄᕐᓗ 
ᑲᑎᒪᔨᖃᕐᓂᐊᕐᒪᖔᑕ ᐅᕝᕙᓘᓐᓃᑦ ᓯᓚᑦᑐᖅᓴᕐᕕᐅᑉ ᐊᑖᓃᓐᓇᔭᕐᒪᖔᑦ ᑕᒪᒃᑯᐊ ᓱᓕ 
ᑐᑭᑖᕈᑎᒋᐊᓂᒃᓯᒪᖏᓐᓇᑦᑎᒍᑦ ᒫᓐᓇ ᐊᑎᓕᐅᕆᓯᒪᓕᖅᑐᖓ ᖃᓄᐃᑦᑐᒥᒃ ᑖᒃᑯᐊ ᐊᐅᓚᑕᐅᓇᔭᕐᒪᖔᑕ ᐃᓄᒃᑐᑦ 
ᐃᓕᓐᓂᐊᕐᕕᒃᓴᖅ.  
 

ᐅᕙᒍᓪᓕ ᑕᐅᑐᖅᑰᖅᑕᕋᓗᐊᕗᑦ ᓇᖕᒥᓂᖅ ᑲᑎᒪᔨᖃᐅᕐᓗᑎᒃ ᒐᕙᒪᒃᑯᓐᓄᓪᓗ ᐊᒃᑐᐊᒻᒪᕆᖏᓪᓗᑎᒃ ᓇᖕᒥᓂᕐᓗ 
ᒪᓕᒐᖃᐅᕐᓗᑎᒃ. ᑕᐃᒪᓐᓇᐃᑦᑐᒥᒃ ᑕᐅᑐᖅᑰᖅᑕᕋᓗᐊᕗᑦ ᑭᓯᐊᓂ ᑖᒃᑯᓄᖓ Cabinet-ᒧᑦ ᓱᓕ 
ᓴᖅᑭᑦᑕᕆᐊᖃᕐᓂᐊᕋᑦᑎᒍ ᐊᒻᒪᓗ ᒫᓐᓇ ᑖᒃᑯᐊ ᑮᓇᐅᔭᐃᑦ ᐊᖏᖅᑕᐅᓯᒪᓕᖅᐸᑕ ᐃᓕᓐᓂᐊᕐᕕᒃᓴᒧᑦ 
ᑐᑭᒧᐊᒃᑎᑦᑎᔨᒃᓴᓪᓚᕆᖓᓂᒡᓗ ᐃᓛᒃ ᑲᒪᔨᒃᓴᖓᓂᒃ. ᑖᔅᓱᒧᖓ ᓴᖅᑮᔪᓐᓇᕐᓂᐊᓕᕋᑦᑕ ᑖᓐᓇ ᑮᓇᐅᔭᖅ 
ᓴᖅᑭᑕᐅᑐᐊᖅᐸᑦ ᑕᒪᒃᑯᓂᖓ ᕿᒥᕐᕈᑦᑎᐊᕆᐊᖃᕐᓂᐊᖅᖢᓂ.  
 

ᑖᓐᓇ ᑕᑯᔭᒐᖃᕐᕕᒃᓴᖅ ᑖᒃᑯᓇᓐᖓᑦ ᓱᓕ ᐱᔭᕆᐊᒃᖠᓕᕆᔨᑦᑎᓐᓂᒃ ᓄᓇᕗᑦ ᑐᓐᖓᕕᒃᑯᓐᓂᑦ, ᐸᐸᑦᑎᔨᒃᑯᓐᓂᑦ, 
ᐊᒻᒪᓗ ᐃᓕᖅᑯᓯᓕᕆᔨᒃᑯᓐᓂᑦ, ᑕᒪᓐᓇ ᓱᓕ ᐅᖃᐅᓯᕆᐅᕙᓪᓕᐊᔪᖅ ᑭᓯᐊᓂ ᓇᓗᓇᖅᑰᔨᓐᖏᑦᑐᖅ ᑖᒃᑯᐊ 
ᐃᒻᒥᒍᑦ ᑲᑎᒪᔨᖃᕐᒥᓗᑎᑦᑕᐅᖅ ᑖᓐᓇ ᐊᐅᓚᑕᐅᓇᔭᕆᐊᒃᓴᖓᓂᒃ ᒫᓐᓇᒧᑦ ᑎᑭᖦᖢᒍ ᑖᒃᑯᐊ 
ᕿᒥᕐᕈᔭᐅᕙᓪᓕᐊᒻᒪᑕ. ᐊᒻᒪ ᕿᓚᒥᒃᑯᑦ ᑕᐅᑐᖅᑰᕈᓐᓇᖅᓯᓂᐊᓕᕋᓗᐊᖅᑐᒍᑦ ᑖᒃᑯᐊ ᖃᓄᖅ 
ᐊᐅᓚᑕᐅᓂᖃᕐᓂᐊᕐᒪᖔᑎᑦ ᓇᑉᐸᖅᑕᐅᓚᐅᓱᖓᖅᑎᓪᓗᒋᑦ, ᐃᒃᓯᕙᐅᑖᖅ. 
 

ᐃᒃᓯᕙᐅᑕᖅ: ᖁᔭᓐᓇᒦ, ᒥᓂᔅᑕ. ᒥᔅᑕ ᑰᓕ.  
 

ᑰᓕ: ᖁᔭᓐᓇᒦᒃ, ᐃᒃᓯᕙᐅᑖᖅ. ᒥᓂᔅᑕ ᖁᔭᓐᓇᒦᒃ ᑖᔅᓱᒥᖓ ᑐᓴᒃᑲᓐᓂᕋᑦᑕ ᑭᓯᐊᓂ ᐅᓇ ᐃᓱᒫᓘᓐᓇᒐᓚᒻᒪᓪᓕ 
ᐅᕙᑦᑎᓐᓂ ᐃᓚᐃᑎᒍᑦ. ᑮᓇᐅᔭᒥᑦ ᑕᐃᒪᓐᓇ $8-ᒥᓕᐊᓐ ᓲᕐᓗ ᐊᖏᔪᐋᓘᒻᒪᑦ. ᐊᖏᕆᐊᖃᖅᖢᑎᒍᓪᓗ This 
Project ᑕᕝᕙᓂ. ᐊᖏᓐᖏᑯᑦᑎᒍ ᐱᐅᓂᖅᓴᐅᔮᖅᖢᓂ ᐅᓇ ᐱᔾᔪᑎᒋᓪᓗᒍ: ᒪᓕᒐᖃᓐᖏᑦᑐᖅ, Policy-
ᖃᓐᖏᑦᑐᖅ, Hire-ᓯᓂᖅ ᐊᔪᖅᑰᖅᑐᒍᑦ Manager-ᓴᒧᑦ ᑕᕝᕗᖓ, O&M-ᒥᑦ ᐱᒋᐊᖃᕋᔭᕐᒪᑦ ᓇᑭᒃᑭᐊᖅ, ᐊᒻᒪ 
Legislation ᒪᓕᒐᖅᑕᖃᓐᖏᑎᓪᓗᒍ Auditor General ᐃᓱᒫᓗᖃᑦᑕᕐᒪᑦ ᑮᓇᐅᔭᓂᑦ ᐊᖏᖅᑐᕕᓂᐅᒋᐊᑦᑎᓐᓂ, 
ᓲᕐᓗ ᑖᓐᓇ ᑮᓇᐅᔭᖅ ᐊᖏᕋᔭᕈᑦᑎᒍ ᒪᓕᒐᖃᓐᖏᑎᓪᓗᒍ Legislation-ᑕᖃᓐᖏᑎᓪᓗᒍ.  

ᓲᕐᓗ ᐃᓕᖅᑯᓯᖅᑖᐸᓪᓕᐊᒐᑦᑕ ᑕᐃᒫᓪᓚᕆᐅᔮᓐᖏᑦᑐᖅ. ᑖᓐᓇ ᓯᕗᓪᓕᐅᕆᐊᖃᖅᑰᕋᓗᐊᕐᖓᑦ Legislation 
ᓴᓇᒍᕕᐅᒃ ᐋᖅᑭᒃᑯᕕᒋᑦ ᑮᓇᐅᔭᑦ ᒪᓕᒃᐸᓪᓕᐊᓂᐊᖅᑯᑦ ᐃᖅᑲᓇᔭᓐᖏᓂᖅᓴᓪᓚᕆᐅᔮᕋᔭᖅᖢᓂ ᐊᒻᒪᓗ Legally 
ᐃᖢᐊᓂᖅᓴᐅᔮᑦᑑᔭᖅᖢᓂ ᑕᐃᒃᑯᐊ ᒪᓕᒐᒃᓴᐃᑦ ᐃᓕᖅᑯᓯᔅᓴᖏᑦ ᓴᖅᑭᒥᑦᑎᐊᓚᐅᖅᑎᓪᓗᒋᑦ. ᑖᒃᑯᐊ ᑖᓐᓇᖃᐃ 
ᑕᐃᒪᓐᓇ ᐱᒋᐊᖅᐸ ᐱᐅᓂᒋᓂᖅᓴᐅᓇᔭᖏᒃᑲᓗᐊᖅᐱᑦ, ᒥᓂᔅᑕ? ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᑰᓕ. ᒥᓂᔅᑕ ᑕᐹᖅᔪᒃ.  
 
ᐊᖓᔪᖅᑳᖅ ᓗᐃ ᑕᐹᖅᔪᒃ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑕᐃᒪ ᔫᓐ ᐃᒻᒪᖃ 10, 11-ᕈᔪᒻᒥ 
ᑲᖏᖅᑐᒑᐱᓕᐊᕐᓂᐊᕋᑦᑕ ᐃᓕᓐᓂᐊᕕᔅᓴᖅ ᑕᐃᓐᓇ ᐱᔾᔪᑎᒋᓪᓗᒍᓗ ᑕᐃᒃᑯᐊᓗ ᓲᕐᓗ ᑎᑎᕋᐅᔭᖅᐸᓪᓕᐊᔪᑦ 
ᐱᖃᑎᒋᓗᑎᒍ ᐊᒻᒪᓗ ᑖᒃᑯᐊ ᐸᕐᓇᐸᓪᓕᐊᔪᑦ ᑕᐃᑯᓐᖓᖃᑎᒋᓂᐊᖅᑐᑎᒍ. ᑲᑎᒪᔨᖃᐅᕋᑦᑕ ᐃᓐᓇᕐᓂ 
ᖃᒪᓂᑦᑐᐊᕐᒥᓪᓗ ᐃᒡᓗᓕᒻᒥᓗ ᐊᒻᒪᓗ ᑕᐅᕗᖓ ᖁᕐᓗᖅᑐᒥᓪᓗ ᐃᖃᓗᒃᑑᑦᑎᐊᒦᓐᖔᖅᓯᒪᔪᓂᑦ ᑕᐃᒃᑯᐊᓗ 
ᓲᖃᐃᒻᒪ ᑲᑎᒪᖃᑦᑕᖅᑐᑦ ᐸᕐᓇᐸᓪᓕᐊᓪᓗᑎᓪᓗ ᑖᒃᑯᐊᓗ ᑮᓇᐅᔭᖃᕆᐊᖃᖅᖢᑎᑦ.  
 
ᑖᒃᑯᐊ ᑕᐃᑰᓇ ᐃᓱᒪᓇᖅᑑᒐᓗᐊᑦ ᖃᓂᒋᔮᒍᑦ ᖃᓄᐃᑦᑐᒻᒪᕆᒻᒥᑦ ᐊᐅᓚᑕᐅᓂᖃᕐᓂᐊᕐᒪᖔᑦ ᑕᐃᑰᓇ 
ᑐᑭᑖᕈᓐᓇᖅᓯᓂᐊᕋᓱᒋᓪᓗᑕ ᑖᒃᑯᓄᖓ Cabinet-ᑯᓐᓄᑦ ᕿᒥᕐᕈᔭᐅᔪᓐᓇᓂᐊᖅᑐᓂᑦ ᖃᓄᐃᓕᖓᔪᒥᑦ ᑖᒃᑯᐊ 
ᐊᐅᓚᑕᐅᓂᖃᕐᓂᐊᖅᐸᑦ ᓲᕐᓗ ᐃᓄᒃ ᐃᓕᓐᓂᐊᕐᕕᒃ ᐃᓕᓐᓂᐊᕐᕕᐅᓕᖅᐸᑦ ᖃᓄᖅ ᐊᐅᓚᑕᐅᓇᔭᕐᒪᖔᒪᑦ.  
ᑕᐃᒃᑯᓄᖓᓕ ᑐᑭᑖᑕᐃᓕᒍᓐᓇᖅᑐᒍᑦ ᐊᒻᒪ ᑖᒃᑯᐊ ᑕᑯᔭᒐᖃᖅᕕᔅᓴᒧᑦ ᒫᓐᓇ ᖃᓄᖅᑑᑲᓐᓂᕋᓱᐊᖅᑐᒍᑦ ᑖᓐᓇ 
ᑮᓇᐅᔭᓂᑦ ᓴᖅᑮᓇᓱᐊᖅᑎᓪᓗᒋᑦ ᒫᓐᓇ ᑳᓐᑐᕌᖅᓯᒪᒐᑦᑕ ᑕᒪᒃᑯᐊ ᒫᓐᓇ ᑕᒪᑐᒪᓂ ᑕᖅᑭᕆᔭᑦᑎᓐᓂ 
ᑕᖅᑭᕆᓂᐊᖅᑕᑎᓐᓂ ᔫᓂᒥᑦ ᑕᒪᒃᑯᐊ ᑭᐅᕌᓂᒃᓯᒪᓐᖏᑕᕗᑦ ᑖᒃᑯᓄᖓ ᑭᐅᔾᔪᑎᔅᓴᖏᓐᓂ 
ᓇᓗᓇᐃᖅᓯᓛᕈᒪᒐᓗᐊᖅᑐᑎᑦ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᓂᔅᑕ. ᒥᔅᑕ ᑰᓕ.  
 
ᑰᓕ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑖᓐᓇ ᐃᓱᒫᓗᒋᓪᓚᕆᒃᑲᒃᑯᓕ ᑮᓇᐅᔭᓂᑦ ᐊᖏᕆᐊᖃᖅᑐᑕᓗ ᑕᕝᕙᓂ 
$8,500,000 ᐅᖓᑖᓂ. ᑭᓯᐊᓂ ᐅᓇ ᐅᖃᖅᑲᐅᔭᕋ Auditor General ᑕᐃᒪᓐᓇ ᑕᑯᒐᔭᖅᐹᑎᒍ ᑮᓇᐅᔭᓂᑦ 
ᐊᖏᖅᐸᓪᓕᐊᑎᓪᓗᑕ ᑎᒥᒧᑦ ᓱᓇᒧᑦ Legislation-ᒧᑦ ᒪᓕᒐᖃᓐᖏᒃᖢᓂ Policy-ᖃᓐᖏᒃᖢᑎᑦ ᑕᐃᓐᓇᓗ 
ᑎᒥᐅᔪᖅ ᓲᕐᓗ Word of honour-ᑐᐃᓐᓇᒻᒪᕆᐅᓪᓗᓂ Guideline-ᖃᓐᖏᒃᖢᓂ Cabinet. ᑖᓐᓇ 
ᐅᓗᕆᐊᓇᖅᑐᐋᓘᔭᕐᒪᑦ ᓲᕐᓗ ᓰᑏᕝᕙᒥ ᑕᐃᑲᓂ ᑲᑎᒪᔪᒫᖅᑰᕐᒪᑕ. Legislation ᓴᓇᓚᐅᕐᓗᒋᓪᓗ ᓱᒻᒪ 
ᐱᓐᖏᓚᓯ? ᑲᑉᐱᐊᓇᓐᖏᓂᖑᖅᓴᐅᒐᔭᖅᑑᔭᕐᒪᑦ ᐃᓕᕋᓱᒍᑎᖃᕈᓐᓃᓪᓗᑕ ᑲᓐᖑᓇᖅᑐᖃᕈᓐᓃᕐᓗᓂ.  
 
$8 ᒥᓕᐊᓐᓂᑦ ᐊᑐᕐᓂᐊᕐᓂᕈᔅᓯ ᓱᓇᑕᖃᓐᖏᑦᑐᓄᑦ ᑐᓐᖓᕕᖃᓐᖏᑦᑐᒧᑦ ᓲᕐᓗ ᑐᓐᖓᕕᐅᒻᒪᑦ Legislation 
ᒪᓕᒐᖅ ᑖᓐᓇ ᓴᓇᖅᑳᕐᓗᒍ. ᑖᓐᓇ ᐱᔾᔪᑎᒋᓪᓗᒍ ᐃᓱᒫᓗᒋᒐᒃᑯ ᑖᓐᓇ ᓂᓪᓕᕈᑎᒋᔭᕋ 
ᐃᑲᔪᖅᑕᐅᒋᐊᖃᖅᑑᔮᖅᑐᑕᓗ ᒥᓂᔅᑕᒧᑦ ᑖᓐᓇ. ᑕᐃᒪᓐᓇᐃᓕᐅᖅᑎᓪᓗᑕ ᖃᐅᔨᒪᓪᓚᕆᒃᑲᒃᑯ Auditor General 
ᑕᑯᒐᔭᕈᓂᐅᒃ Legislation, Policy, Guideline-ᖃᓐᖏᑦᑐᖅ $8 ᒥᓕᐊᓐᓄᑦ no way ᐊᖏᕋᔭᖅᑰᓐᖏᒻᒪᑦ, 
ᓈᒻᒪᑦᑐᒥᒃ ᐱᕗᓰᓚᕋᔭᖅᑑᔮᓐᖏᒻᒪᑦ. 
 
ᑭᓯᐊᓂ Cabinet ᒪᓕᒐᓕᐅᓚᐅᐱᓪᓚᑉᐸᑦ ᖃᓄᐃᓕᖓᔪᒥᒃᑭᐊᖅ ᐱᐊᓕᔪᒥᑦ ᑖᒃᑯᓄᖓ. ᑖᓐᓇ ᑐᑭᖓ 
ᐊᖏᕋᔭᕆᐊᒃᓴ ᐃᓱᒫᓗᒋᓪᓚᕆᑦᑕᕋ ᑭᖑᕙᕆᐊᕈᑦᑎᒍ ᑖᒃᑯᐊ $8.5-ᒥᓕᐊᓐ ᐱᐅᓂᖅᓴᐅᖅᑰᖅᑐᖅ. ᖃᓄᕐᓕ ᑖᓐᓇ 
ᐃᓱᒪᒋᕕᐅᒃ? (ᑐᓵᔨᑎᒍᑦ) ᖁᔭᓐᓇᒦᒃ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᑰᓕ. ᒥᓂᔅᑕ ᑕᐹᖅᔪᒃ. 
 
ᐊᖓᔪᖅᑳᖅ ᓗᐃ ᑕᐹᖅᔪᒃ: ᐄ, ᖁᔭᓐᓇᒦᒃ. ᑖᓐᓇ ᐃᓱᒪᔅᓴᖅᓯᐅᕈᑎᒃᓴᑦᑎᐊᕙᒃ. ᐅᑯᐊ ᐊᕐᕌᓂ ᑮᓇᐅᔭᐃᑦ 
ᐊᖏᐊᓂᓚᐅᖅᓯᒪᒐᔅᓯᐅᒃ, ᐊᑐᓐᖏᑕᕈᓗᒋᒐᑦᑎᒍᑦ ᒫᓐᓇ ᐊᐱᕆᒃᑲᓐᓂᕋᓱᒃᑲᓗᐊᖅᑐᒍᑦ ᐊᕐᕌᓂ ᐊᖏᓚᐅᖅᓯᒪᔭᓯ 
ᖃᐃᑕᐅᒃᑲᓐᓂᖁᓪᓗᒍ. ᑕᐃᒪᓐᓇ ᐱᓇᓱᑉᐳᒍᑦ, ᐊᕐᕌᓂ ᐊᖏᐊᓂᓚᐅᕋᔅᓯᐅᒃ ᐊᑐᓚᐅᓐᖏᑕᕈᓗᒋᒐᑦᑎᒍ ᐊᑏ 
ᖃᐃᑕᐅᒃᑲᓂᕐᓕ ᑕᒪᑐᒪᓂ ᐊᕐᕌᒍᒋᔭᑦᑎᓐᓂ ᐊᑐᖅᑎᓐᓂᐊᓕᕋᑦᑎᒍᑦ.  

 



ᓇᒡᒐᔾᔭᐅ, ᒪᐃ 26, 2008 ᓄᓇᕘᒥ ᒪᓕᒐᓕᐅᕐᕕᖕᒧᑦ ᑲᑎᒪᔾᔪᑏᑦ   
 

4171

ᑕᐃᒪᓐᓇ ᐊᐱᕆᓇᓱᑉᐳᒍᑦ ᑖᒃᑯᓄᖓ ᐃᓕᓐᓂᐊᕐᕕᔅᓴᒧᓪᓗ ᐊᒻᒪᓗ ᑕᑯᔭᒐᖃᕐᕕᔅᓴᒧᑦ. ᓇᓗᓇᕈᓐᓃᕐᒪᑦ ᑕᒪᑐᒪᓂ 
ᒫᓐᓇ ᐱᕙᓪᓕᐊᑦᑎᐊᓕᕐᒪᑦ ᐊᒻᒪᓗ ᑖᒃᑯᐊ ᓴᖅᑭᖅᐸᓪᓕᐊᓂᐊᓕᖅᑐᑎᒡᒎᖅ ᑕᐃᒪᐃᑦᑑᓂᖓᓄᑦ ᑕᐃᒪᓐᓇ ᐊᕐᕌᓂ 
ᐊᖏᖅᑕᐅᓚᐅᖅᑐᓂ ᑕᓱᖅᓯᓇᓱᑉᐳᒎᒐᓗᐊᖅ ᐊᑐᕐᓂᐊᓕᕐᒪᑕ ᑖᒃᑯᓄᖓ ᐃᓱᒪᒋᔭᐅᔪᓄᑦ ᑕᒪᓐᓇ 
ᐊᐅᓚᔾᔭᐃᒻᒪᕆᓐᓂᐊᓕᕐᒪᑦ ᑖᓐᓇ ᐱᔾᔪᑎᒋᓪᓗᒍ ᑕᕝᕙᓂ ᑐᒃᓯᕋᐅᑎᓃᖃᓯᐅᑎᔭᕗᑦ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ. ᒥᔅᑕ ᑰᓕ.  
 
ᑰᓕ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑖᓐᓇ ᐃᓱᒫᓗᒋᔭᐅᓐᖏᑦᑎᐊᖅᑐᕐᓕ ᑖᓐᓇ folk school ᓴᓇᔭᐅᔪᒫᓐᖏᑦᑐᖅ 
ᓄᓇᕗᑦ Heritage Centre ᓴᓇᔭᐅᔪᒫᓐᖏᑦᑐᖅ. ᑕᐃᒪᐃᓕᐅᖅᑐᖃᓐᖏᑦᑎᐊᖅᑐᖅ, ᑭᓯᐊᓂ ᓴᓇᑦᑎᐊᕐᓂᐊᕈᑦᑎᒍ 
ᒪᓕᒐᖅ ᓴᓇᔭᐅᒋᐊᓕᒃ ᐱᑕᖃᓐᖏᑎᓪᓗᒍ ᐊᖏᑐᐃᓐᓇᖃᑦᑕᓕᒑᒐᑦᑕ ᑕᐃᒪᓐᓈᓗᒃ ᑮᓇᐅᔭᓂᒃ ᐊᖏᑎᒋᔪᓂᒃ 
ᓲᕐᓗ ᐅᖃᕈᓐᓇᓪᓚᑦᑖᖅᑐᒋᑦ ᐅᖃᕈᓐᓇᓪᓚᑦᑖᖅᑐᑕᓗ, ᒪᓕᒐᐃᑦ ᒪᓕᑦᑐᒋᑦ, ᐃᓕᖅᑯᓰᑦ ᒪᓕᑦᑐᒋᑦ ᐅᓇ 
ᓱᓇᑕᖃᓐᖏᑦᑐᒧᑦ ᐊᖏᓕᒑᒐᑦᑕ.  
 

ᓱᓇᑕᖃᓕᕐᓂᐊᖅᑐᖅ ᑭᓯᐊᓂ ᑕᐃᓐᓇ ᒪᓕᒐᖅ ᐋᖅᑭᑦᑕᐅᑉᐸᑦ, ᖃᓄᐃᓕᖓᔪᓂᓪᓗ ᑲᑎᒪᔨᖃᕐᓂᐊᕐᒪᖔᑕ, 
ᖃᓄᐃᓕᖓᔪᒥᑦ governance structure-ᖃᕐᓂᐊᕐᒪᖔᖅ, ᐃᓕᖅᑯᓯᖃᕐᓂᐊᕐᒪᖔᑕ. ᑕᐃᒃᑯᐊ ᐱᓕᕆᐊᑦ, ᑖᒃᑯᐊ 
ᐱᐊᓂᓚᐅᖅᑎᓪᓗᒋᑦ ᐃᓱᒫᓗᓐᓇᕈᓐᓃᕋᔭᖅᑰᕋᓗᐊᕐᒪᑦ ᑮᓇᐅᔭᓂᒃ ᐊᖏᖃᑦᑕᕆᐊᒃᓴᖅ.  
 
ᑕᐃᒪᐃᓕᐅᓕᒑᑐᐃᓐᓇᕐᓂᐊᕋᔅᓯ, ᐅᑉᐱᕆᑐᐃᓐᓇᕐᓗᒍ ᒥᓂᔅᑕ ᐱᐊᓂᓛᖅᑐᐊᓗᐃᑦ ᒪᑯᐊ ᒪᓕᒐᐃᑦ 
ᐊᒪᓐᓇᐃᓕᐅᓕᒑᑐᐃᓐᓇᕋᑦᑕ, ᑭᓯᐊᓂ ᒪᓕᒐᓕᕆᔨᐅᑎᓪᓗᑕ ᑕᐃᒪᐃᓕᐅᖁᔭᐅᓐᖏᒻᒥᒐᑦᑕ. ᐊᖏᕆᐊᖃᕋᑦᑕ 
legislation ᐊᒻᒪ policy regulations ᑖᒃᑯᐊ ᐃᓕᓯᒪᓕᖅᑳᖅᑎᓪᓗᒋᑦ. ᑖᓐᓇ ᐱᓪᓗᒍ 
ᑕᐃᒪᓐᓇᕈᓗᑐᐃᓐᓈᓚᔾᔮᒐᑦᑕ ᓲᖃᐃᒻᒪ ᐃᖏᕐᕋᓂᖅ ᐊᔪᕋᒥ, ᒪᓕᒐᖃᓐᖏᓐᓇᒥ ᐃᖏᕐᕋᓯᑦᑎᐊᖁᓐᓇᕐᓂᐊᖅᑐᖅ 
ᑭᓯᐊᓂ ᒪᓕᒐᐃᑦ ᑕᐃᒃᑯᐊ ᐋᖅᑭᑉᐸᑕ.  
 
ᑖᓐᓇ ᑕᐃᒪᓐᓇᐃᑦᑎᓪᓗᒍ ᑖᓐᓇ ᓯᕗᓪᓕᖅᐸᐅᑎᒐᓱᒐᔭᕋᕕᐅᒃ ᑮᓇᐅᔭᓂᒃ ᑐᓂᔭᐅᔪᓐᓇᔾᔮᓐᖏᓐᓇᕕᑦ ᓇᑭᑦ 
ᑕᐃᒃᑯᓂᖓᓘᓐᓃᑦ ᕿᓂᖅᑐᓂᒃ ᒪᓕᒐᖅᑕᖃᓐᖏᑦᑎᓪᓗᒍ ᑕᐃᒃᑯᐊ project fundraising-ᒐᓱᑦᑐᑦ capital 
markets-ᓂᒃ ᕿᓂᕋᓱᑦᑐᑦ ᑐᓂᓯᔾᔮᓐᖏᒻᒪᕆᑦᑐᖅ ᒪᓕᒐᖅ ᐱᓕᕆᐊᔅᓴᖅᑕᖃᓐᖏᑎᓪᓗᒍ, ᑕᐃᒃᑯᐊᓕ ᖃᐅᔨᒪᔭᒃᑲ, 
ᑕᐃᒃᑯᐊ financial markets ᑕᐃᒪᐃᒻᒪᑕ. ᑖᓐᓇ ᐱᓪᓗᒍ ᐱᐊᓚᔪᒥᒃ ᑭᓯᐊᓂ ᐱᑕᖃᓕᓚᖓᖅᑰᕐᒪᑦ, ᓲᖅ 
ᑕᒪᒃᑯᐊ ᓯᕗᓪᓕᐅᑎᓐᖏᓚᖅᑎᑦᒥᓂᔅᑕ? ᖁᔭᓐᓇᒦᒃ, ᐃᒃᓯᕙᐅᑖᖅ. 
 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᑰᓕ. ᒥᓂᔅᑕ ᑕᐹᖅᔪᒃ. 
 

ᐊᖓᔪᖅᑳᖅ ᓗᐃ ᑕᐹᖅᔪᒃ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐃᓛᒃ ᑖᒃᑯᐊ ᑮᓇᐅᔭᖅᑐᕐᓗᑎᒃ ᑭᓯᐊᓂᐅᓕᒑᒻᒪᑕ 
ᑕᒪᒃᑯᐊ ᐱᓕᕆᐊᕆᓪᓗᑎᒍ ᓇᓗᓇᓐᖏᑦᑎᐊᖅᑐᖅ. ᐅᓇ ᐊᕐᕌᓂ ᐊᖏᓚᐅᕋᑦᑎᒍ ᑮᓇᐅᔭᐃᑦ ᐊᑐᓚᐅᓐᖏᓐᓇᑦᑎᒍ 
ᒫᓐᓇ ᐱᔪᒪᔭᕋᓗᐊᕗᑦ, ᐱᒃᑲᓐᓂᕈᒪᔭᕋᓗᐊᕗᑦ ᐊᑐᓕᖅᑎᓐᓂᐊᕋᑦᑎᒍᑦ. ᑖᒃᑯᐊ ᑭᖑᕙᓯᓗᐊᖅᓯᒪᒐᑦᑕ ᐊᕐᕌᓂ 
ᑕᒪᒃᑯᐊ ᐊᓯᖏᓐᓄᑦ ᐱᓕᕆᐊᔅᓴᐃᑦ ᑖᓐᓇ ᐸᕐᓇᑦᑕᐅᓇᓱᐊᖅᑎᓪᓗᒍ ᐊᕐᕌᓂ ᐊᖏᐊᓂᓚᐅᖅᓯᒪᒐᔅᓯᐅᒃ 
ᐊᖏᖅᑕᐅᒑᓂᔅᓯᒪᓕᕋᓗᐊᖅᑎᓪᓗᒍ ᐊᑐᓐᖏᑕᕈᓗᒋᒐᑦᑎᒍ ᑕᕝᕙᓂ ᐅᒡᒍᐊᕐᓇᖅᑑᒐᓗᐊᖅ, ᑭᓯᐊᓂ 
ᐊᐱᕆᓇᓱᐊᖅᐳᒍᑦ ᐊᕐᕌᓂ ᐊᑐᓚᐅᖅᑕᓯ ᐊᑏ ᑕᒪᑐᒪᓂ ᑲᔪᓯᑎᑕᐅᓕ ᑖᒃᑯᐊ ᓴᖅᑭᕐᓂᐊᕋᑦᑎᒍ.  
 
ᑖᒃᑯᐊᓗ ᒫᓐᓇ ᐱᓕᕆᐊᒃᓴᓕᕆᔨᐅᔪᑦ ᑕᐃᒃᑯᐊ ᐅᖃᐅᓯᕆᖅᑲᐅᔭᒃᑲ ᑕᒪᒃᑯᓄᖓ ᒫᓐᓇ ᓲᕐᓗ ᑎᓕᐅᕈᑎᓂᑦ 
ᓴᖅᑮᓯᒪᓕᕐᒪᑕ ᐃᒪᓐᓇᐃᑦᑐᓂᑦ ᑕᕝᕙ ᐃᓕᓐᓂᐊᕕᔅᓴᖅ ᐃᒪᓐᓇᐃᑦᑐᓂᑦ ᐋᖅᑭᓯᒪᓂᐊᖅᐳᖅ ᑭᓯᐊᓂ 
ᐊᐅᓚᑕᐅᔾᔪᑎᒋᓇᔭᖅᑕᖓ ᑲᑎᒪᔨᖃᕆᐊᖃᕐᓂᕆᒐᔭᖅᑕᖓ ᓱᓕ Cabinet-ᑯᓐᓄᑦ ᐊᖏᖅᑕᐅᔭᕆᐊᖃᕐᒪᑦ. ᑖᒃᑯᐊ 
ᑕᕝᕙ ᑮᓇᐅᔭᐃᑦ ᐱᓯᒪᔭᕆᐊᖃᕋᑦᑎᒍ ᑕᒪᓐᓇ ᑲᔪᓯᑦᑎᐊᓂᐊᖅᐸᑦ ᐱᓇᓱᐊᖅᑕᕗᑦ. ᐄ, ᑕᐃᑲᓂ 
ᑐᕌᒐᕆᓚᐅᖅᓯᒪᒐᑦᑎᒍ ᑖᒃᑯᓂᖓ ᐱᔭᕆᐊᖃᕐᓂᑎᓐᓄᑦ.  
 
ᑖᓐᓇᐅᓪᓗᓂ ᑭᓯᐊᓂᑦᑕᐅᖅ ᒐᕙᒪᒃᑯᑦ ᑮᓇᐅᔭᒥᑦ ᓇᓗᓇᐃᖅᓯᓯᒪᑉᐸᑕ ᑕᑯᔭᒐᖃᖅᕕᔅᓴᒧᑦ. . . ᑖᓐᓇ ᐊᕐᕌᓂ 
ᐊᒧᔭᐅᓚᐅᖅᓯᒪᒻᒪᑦ ᐊᖏᖅᑕᐅᓚᐅᖅᓯᒪᔫᒐᓗᐊᖅ ᐃᓛᒃ, ᐅᑎᖅᑎᑕᐅᓛᑐᔅᓴᐅᑕᐅᑎᓪᓗᒍ. ᑭᓯᐊᓂ ᒐᕙᒪᒃᑰᔪᑎᒍᑦ 
ᑮᓇᐅᔭᓂᑦ ᐊᖏᕈᑎᖃᖅᓯᒪᔪᒍᑦ ᑖᔅᓱᒧᖓ  

ᑕᑯᔭᒐᖃᕐᕕᔅᓴᒧᑦ ᓇᓗᓇᐃᖅᓯᓯᒪᒍᑦᑕ ᑖᒃᑯᐊ ᑮᓇᐅᔭᓂᑦ ᓴᖅᑮᓇᓱᐊᖅᑐᑦ ᐱᕈᖅᑎᑦᑎᓇᓱᐊᖅᑐᑦ 
ᐃᑲᔪᕈᓐᓇᕐᓂᐊᕋᑦᑎᒍ ᒐᕙᒪᒃᑯᓪᓘᑦᑕ ᓲᕐᓗ ᑮᓇᐅᔭᒧᑦ ᓇᓗᓇᐃᖅᓯᓯᒪᓗᐊᖅᑎᓐᓇᑕ ᑖᒃᑯᐊ ᑮᓇᐅᔭᓂᑦ 
ᐱᕈᖅᑎᑦᑎᓇᓱᒃᑐᑦ ᐊᒃᓱᕈᓐᓇᓂᖅᓴᐅᓇᔭᖅᑰᔨᖏᓐᓄᑦ ᐱᔾᔪᑎᒋᓪᓗᒍ. ᑖᒃᑯᐊ ᑕᕝᕙ ᑮᓇᐅᔭᐃᑦ ᑕᒪᑐᒪᓂ ᒫᑦᓯ 31, 
2009-ᒧᑦ ᑎᑭᓐᓇᓱᐊᕐᓂᖓᓄᑦ ᑖᒃᑯᐊ ᑕᕝᕙ ᑮᓇᐅᔭᓂᑦ ᐊᖏᖅᑕᐅᑲᓐᓂᖁᔭᕋᓗᐊᕗᑦ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᓂᔅᑕ. ᒥᔅᑕ ᑰᓕ. ᖁᔭᓐᓇᒦᒃ, ᒥᔅᑕ ᑰᓕ. ᒥᔅᑕ ᐲᑕᓴᓐ. 
 
ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᑖᔅᓱᒧᖓᔅᓴᐃᓐᓇᖅ ᐊᐱᖅᑯᑎᖃᕐᒥᔪᖓ ᓄᓇᕗᒻᒥ 
ᑕᑯᔭᒐᖃᖅᕕᔅᓴᖅ ᐱᔾᔪᑎᒋᓪᓗᒍ ᒥᓂᔅᑕᖃᐃ ᐅᓂᒃᑲᐅᓯᖃᕈᓐᓇᖅᐳᖅ ᖃᓯᑖᓚᑐᕐᓂᐊᓕᕐᒪᖔᑦ, ᐃᖅᑲᐅᒪᒍᒪ 
ᐊᕐᕌᒎᒃ ᒪᕐᕉᖂᓕᖅᑑᒃ ᐃᓚᒃᑲᓂᖅᑐᒍᓘᓐᓃᑦ ᒫᓂ $55-60-ᒥᓕᐊᓐᖑᓂᐊᕐᓂᕋᖅᑕᐅᓚᐅᖅᓯᒪᔪᖅ ᓴᓇᔭᐅᒍᓂ.  
ᑖᓐᓇᖃᐃ ᒥᓂᔅᑕ ᓄᑖᖑᓂᖅᓴᓂᑦ ᓈᓴᐅᑎᓂᑦ ᐱᓯᒪᓕᐸᐃ? ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᐲᑕᓴᓐ. ᒥᓂᔅᑕ ᑕᐹᖅᔪᒃ.  
 
ᐊᖓᔪᖅᑳᖅ ᓗᐃ ᑕᐹᖅᔪᒃ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑖᓐᓇ ᑕᑯᔭᒐᖃᕐᕕᔅᓴᖅ ᑕᒫᓂ ᖃᐅᔨᒋᐊᓚᐅᖅᓯᒪᒐᑦᑎᒍ 
ᖃᓯᑐᐸᒃᑲᔭᕐᒪᖔᑦ. ᑕᐃᔅᓱᒪᓂ ᓯᕗᓪᓕᕐᒥ ᖃᐅᔨᓴᖅᑕᐅᕌᓪᓚᓚᐅᖅᑎᓪᓗᒍ ᑭᖑᓂᐊᒍᑦ $66-ᒥᓕᐊᓐ ᑕᒫᓂ 
ᒥᔅᓵᓃᓐᓇᔭᕐᒪᑦ ᒫᓐᓇ ᓴᓇᔭᐅᓂᖓᓂ ᑖᓐᓇ ᑕᑯᔭᒐᖃᕐᕕᔅᓴᖅ. ᑕᐃᒪᐃᑦᑑᓂᖓᓄᑦ ᑕᐃᒃᑯᐊ ᕿᒥᕐᕈᔭᐅᓚᐅᖅᓯᒪᔪᑦ 
ᐃᒪᓐᓇ ᐋᖅᑭᓯᒪᑉᐸᑦ ᐱᐅᓇᔭᖅᑰᖅᑑᕈᑕᐅᓯᒪᔪᑦ ᒫᓐᓇ ᐊᔾᔨᒋᓐᖏᐊᕐᔪᑦᑕᖓᓂᑦ ᑕᒪᓐᓇ 
ᑲᒪᒋᕙᓪᓕᐊᓂᐊᕈᒥᓇᖅᖢᑎᒍ ᐊᖏᖅᑕᐅᔪᓐᓇᐅᑦ ᑕᐃᒪ ᑖᒃᑯᓂᖓ Cabinet-ᑯᓐᓂ 
ᐊᑭᑭᓂᖅᓴᐅᕌᕐᔪᒍᓐᓇᑐᕐᓘᓐᓃᖑᓇᔭᖅᑐᔅᓴᐅᔪᖅ. 
 
ᒫᓐᓇ ᕿᒥᕐᕈᓇᓱᒃᐸᓪᓕᐊᒐᑦᑕ ᒪᕐᕈᐃᓕᖓᓂᐊᕐᓗᒍ ᑖᓐᓇ ᑕᑯᔭᒐᖃᕐᕕᔅᓴᖅ ᓴᓇᔭᐅᕌᓪᓚᓚᐅᕐᓗᓂ ᓲᕐᓗ 
ᓯᕐᓗᐊᕆᔭᐅᓯᓐᓈᓪᓗ ᐊᒻᒪ ᖃᐅᔨᓴᕐᕕᐅᓯᓐᓈᒃ ᑖᓐᓇᑕᐃᓐᓇᐅᕌᓪᓚᓚᐅᕐᓗᓂ ᑭᖑᓂᐊᒍᑦ ᑕᒪᒃᑯᐊ ᑕᑯᔭᖅᑐᕐᕖᑦ 
ᐅᕝᕙᓘᓐᓃᑦ ᑕᑯᔭᖃᕐᕕᒃ ᐊᓯᕈᓘᔭᖏᓪᓗ ᑖᒃᑯᐊ ᓴᓇᔭᐅᒍᓐᓇᖅᖢᑎᒃ. ᑖᓐᓇ ᕿᒥᕐᕈᓯᒪᓪᓗᑎᒍ ᑭᓯᐊᓂ ᑕᐃᔅᓱᒪᓂ 
ᓴᖅᑭᑎᑕᐅᓵᖅᑎᓪᓗᒍ ᐊᑭᒋᓇᔭᓐᖑᐊᓚᐅᖅᓯᒪᔭᖓ ᒫᓐᓇ ᐅᖓᑎᑲᓪᓚᒻᒪᕆᐋᓂᒃ ᐊᑭᖃᕐᓂᐊᓕᖅᑐᖅ 
ᓇᓗᓇᐃᓐᖏᑦᑐᖅ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᓂᔅᑕ. ᒥᔅᑕ ᐲᑕᓴᓐ. 
 
ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᑖᓐᓇ ᒥᓂᔅᑕ ᐅᖃᖅᑲᐅᒻᒪᑦ ᑖᓐᓇ ᐊᑭᑦᑐᑐᒻᒪᕆᐋᓘᒻᒪᑦ. 
ᐅᖃᐅᑎᔪᓐᓇᖅᐹᖔ ᖃᓄᑎᒋᐅᓕᕐᒪᖔᑦ ᐅᓪᓗᒥᐅᓕᖅᑐᖅ ᐊᑭᔅᓴᖓ ᒪᐃ 26, 2008-ᖑᑎᓪᓗᒍ? ᖁᔭᓐᓇᒦ, 
ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦ, ᒥᔅᑕ ᐲᑕᓴᓐ. ᒥᓂᔅᑕ ᑕᐹᖅᔪᒃ.  
 
ᐊᖓᔪᖅᑳᖅ ᓗᐃ ᑕᐹᖅᔪᒃ: ᓇᓚᐅᑦᑖᓗᐊᑐᐃᓐᓇᓂᐊᖅᑐᖓ ᑕᒫᓂ $60-ᒥᓕᐊᓐ ᐅᖓᑖᓃᓐᓂᐊᖅᑐᑦ $65-66-
ᒥᓕᐊᓐ ᑕᒫᓂᕈᔪᒃ ᐊᑭᖃᕋᔭᓕᖅᑐᖅ ᒫᓐᓇ 2008 ᑮᓇᐅᔭᖏᑦ ᒪᓕᓪᓗᒍ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᓂᔅᑕ. ᒥᔅᑕ ᐲᑕᓴᓐ. 
 
ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ ᐊᒻᒪᓗ ᑭᐅᒻᒪᑦ ᒥᓂᔅᑕ ᖁᔭᓐᓇᒦᒃ. ᐊᑭᑐᔫᑎᓂᑦ ᑕᕝᕙᓂ 
ᓇᓗᓇᐃᔭᖅᑕᐅᓯᒪᓂᕆᔭᖏᓐᓂ ᑖᒃᑯᐊ ᐱᖓᔪᒋᔭᐅᔪᑦ $50-ᒥᓕᐊᓐ ᐱᑎᑕᐅᒋᐊᖃᕐᓂᐊᕐᒪᑕ ᑖᒃᑯᐊ 
ᓴᓇᖃᑕᐅᓂᐊᖅᑐᑦ.  
 
ᑲᑎᒪᔨᕋᓛᑦ ᑲᑎᒪᑐᐃᓐᓇᑎᓪᓗᑕᑦᑕᐅᖅ ᐃᖅᑲᐅᒪᒐᒪ ᐃᖅᑲᓇᐃᔭᖅᑎᓯ ᐃᓕᖅᑯᓯᑐᖃᓕᕆᔨᒃᑯᑦ ᐅᖃᓚᐅᕐᒃᓯᒪᒻᒪᑕ 
ᓇᓗᓇᐃᔭᖅᓯᓂᐊᓚᐅᖅᓯᒪᒻᒪᑕ ᓴᓇᔭᐅᓂᖓᓄᑦ ᑮᓇᐅᔭᖃᕐᑎᑦᑎᖃᑕᐅᓂᐊᖅᑐᓂᑦ.  

ᓇᓗᓇᐃᔭᖅᓯᓯᒪᓕᖅᐱᓰ ᓴᓇᔭᐅᓂᖓᓄᑦ ᑮᓇᐅᔭᓂᑦ ᐃᓕᓯᖃᑕᐅᒐᔭᖅᑐᓂᑦ? ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦ, ᒥᔅᑕ ᐲᑕᓴᓐ. ᒥᓂᔅᑕ ᑕᐹᖅᔪᒃ. 
 
ᐊᖓᔪᖅᑳᖅ ᓗᐃ ᑕᐹᖅᔪᒃ: ᖁᔭᓐᓇᒦ. ᑕᐃᒪ ᑳᓐᑐᕌᓯᓯᒪᓂᕋᖅᑲᐅᒐᒪ ᑖᒃᑯᐊ ᑮᓇᐅᔭᓂᑦ ᐊᒧᓯᓇᓱᐊᖅᑐᓂᑦ 
ᑮᓇᐅᔭᓕᐅᖅᑎᑦᑎᓇᓱᐊᕋᑦᑕ ᑕᐃᒪ ᑖᒃᑯᓂᖓ ᐅᖅᓱᒃᑯᓐᓂ ᐊᒻᒪᓗ ᐱᓕᕆᖃᑎᖃᖅᖢᓂ ᐋᑐᕚᒥᐅᑕᓂᑦ. ᑖᒃᑯᐊ 
ᑮᓇᐅᔭᓂᑦ ᓴᖅᑮᓇᓱᐊᕐᒪᑕ ᐊᒻᒪᓗ ᑲᑎᒪᓵᓕᓂᐊᓕᕆᓪᓗᑎᓪᓗ ᑖᒃᑯᐊ ᐸᕐᓇᒐᓱᓪᓚᕆᑦᑐᑦ ᑖᒃᑯᐊ ᐱᓕᕇᓐᓇᖅᑐᑦ 
ᒫᓐᓇᒧᑦ ᑎᑭᒃᖢᒍ. 
 
ᖃᓄᑎᒋ ᑮᓇᐅᔭᓂᑦ ᒐᕙᒪᑐᖃᒃᑯᑦ ᖃᐃᑦᑎᓇᔭᕐᒪᖔᑕ ᐊᒻᒪᓗ ᓄᓇᕗᑦ ᒐᕙᒪᒃᑯᖏᑦ ᖃᓄᑎᒋ ᑮᓇᐅᔭᓂᑦ 
ᐊᑐᕋᔭᕐᒪᖔᑕ ᓱᓕ ᒫᓐᓇ ᑐᑭᑖᕌᓂᒃᓯᒪᓐᖏᑕᕗᑦ ᑕᒪᓐᓇ ᑲᔪᓰᓇᖅᑐᖅ ᐊᒻᒪᓗ ᑕᐃᒃᑯᐊ ᐱᓕᕆᐊᑦᑎᐊᕕᔾᔪᐊᕐᒪᑕ 
ᑐᓴᐅᒪᑎᑕᐅᓗᑕᓗ ᖃᓄᐃᓕᐅᖅᐸᓪᓕᐊᓂᖏᓐᓄᑦ. ᑖᒃᑯᐊ ᐱᔾᔪᑎᒋᓪᓗᒋᑦ ᑖᒃᑯᐊ ᖃᓄᖅ ᐋᖅᑭᓯᒪᑉᐸᑦ 
ᐊᑲᐅᓂᖅᐹᖑᓇᔭᕆᐊᒃᓴᖓᓂᑦ ᑖᒃᑯᓄᖓ Cabinet-ᑯᓐᓄᐊᖅᓯᓛᕋᑦᑕ ᐃᓕᖅᑯᓯᓕᕆᔨᒃᑯᖏᑎᒍᑦ. Cabinet-ᒧᑦ 
ᐊᖏᖅᑕᐅᕌᓪᓚᓚᐅᓱᖓᕐᓗᑕ ᑖᒃᑯᐊ ᓯᕗᓕᖅᑎᓄᑦ ᐊᖏᖅᑕᐅᓚᐅᓱᖓᖅᑎᓪᓗᑕ ᑲᔪᓯᑦᑎᐊᕈᓐᓇᓂᐊᖅᑐᒍᑦ 
ᑕᒪᓐᓇ ᐋᖅᑭᒻᒪᒋᓇᓱᐊᓕᕐᓗᒍᑦ ᐊᐅᓚᑕᐅᓂᕆᓇᔭᖅᑕᖓ, ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ: ᖁᔭᓐᓇᒦ, ᒥᓂᔅᑕ. ᒥᔅᑕ ᐲᑕᓴᓐ. 
 
ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦ, ᐃᒃᓯᕙᐅᑖᖅ, ᖁᔭᓐᓇᒦᖅᐸᕋᓗ ᒥᓂᔅᑕ. ᑕᐃᒪ ᑕᑯᓚᐅᖅᓯᒻᒥᒐᑦᑕᑦᑕᐅᖅ 
ᐊᑭᑐᔫᑎᓄᑦ ᐊᑐᖅᑐᔅᓴᖃᖅᑐᓂᑦ ᐅᓪᓗᒥ ᐊᑭᑐᓂᖅᓴᒻᒪᕆᐋᓘᖃᑦᑕᕐᒪᑕ ᐊᕐᕌᒍᑕᒫᑦ ᓲᕐᓗ ᐆᒃᑑᑎᒋᓗᒍ $50-
ᒥᓕᐊᓐᖑᓂᐊᓚᐅᖅᑐᖅ ᐊᕐᕌᒎᓚᐅᖅᑐᒥ ᐅᕙᓂ ᐊᕐᕌᒍᒥ ᐊᑐᓕᖅᑐᒥ $85-90-ᒥᓕᓐᖑᑐᐃᓐᓇᕆᐊᖃᕐᒪᑕ. 
ᖃᐅᔨᒍᒪᑐᐃᓐᓇᖅᑐᖓ. 
 
ᖃᐅᔨᒪᔪᖓ ᐅᖃᖅᑲᐅᒐᕕᑦ ᑖᒃᑯᐊ $66 ᒥᓕᐊᖑᓂᐊᓕᕐᓂᖏᓐᓄᑦ ᐊᒻᒪᓗ 
ᑭᖑᕙᕆᐊᖅᑕᐅᑲᓐᓂᑐᐃᓐᓇᕆᐊᖃᕐᒪᑦ ᐅᖓᑖᓅᕈᔾᔨᑐᐃᓐᓇᕆᐊᖃᕐᒪᓪᓗ ᑮᓇᐅᔭᑦ $85-100 ᒥᓕᐊᓐ ᐃᒻᒪᖃ 
ᑖᔅᓱᒧᖓ ᓴᓇᔭᐅᓂᐊᖅᑐᒧᑦ. ᐊᑭᑐᔫᑎᓄᑦ ᐊᑐᖅᑐᔅᓴᓂᑦ ᐊᒥᒐᖅᓯᑎᓪᓗᑕ ᑕᐃᒪ ᐃᓱᒪᒋᒋᐊᖃᕐᓂᐊᕋᑦᑎᒍ 
ᑕᒪᒃᑯᓂᖓ ᓴᓇᓂᐊᓕᕌᖓᑦᑕ. ᒥᓂᔅᑕ ᐃᖅᑲᓇᐃᔭᖅᑎᖏᓪᓗᖃᐃ ᐃᓱᒪᓴᖅᓯᐅᕈᑎᖃᖅᓯᒪᕙᑦ ᑮᓇᐅᔭᑦ 
ᐅᖓᑖᓄᒻᒪᕆᒃ ᑖᒃᑯᐊ ᖃᖏᐅᑎᒍᓐᓇᓂᐊᒃᑲᓂᕐᒪᕐᒥ ᑐᒃᓯᕋᒃᑲᓂᕐᓂᐊᕐᒪᖔᒥᓪᓗ? ᖁᔭᓐᓇᒦ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦ, ᒥᔅᑕ ᐲᑕᓴᓐ. ᒥᓂᔅᑕ ᑕᐹᖅᔪᒃ. 
 
ᐊᖓᔪᖅᑳᖅ ᓗᐃ ᑕᐹᖅᔪᒃ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑕᐃᒪᐃᑦᑎᐊᖅᑐᑦ ᐊᑭᖏᑦ ᑖᒃᑯᐊ 
ᐊᑭᑦᑐᕆᐊᖅᐸᓪᓕᐊᖏᓐᓇᓂᐊᖅᑐᑦ ᓇᓗᓇᓐᖏᒻᒪᑦ ᑕᐃᒪᐃᑦᑑᓂᖓᓄᑦ ᑕᐃᒪ ᒫᓐᓇ ᑲᑎᒪᔨᖃᕋᑦᑕᐃᓛᒃ 
ᐱᔭᕆᐊᖅᖠᕆᔨᖃᕋᑦᑕ ᑖᒃᑯᓂᖓ ᕿᒥᕐᕈᔨᓂᑦ ᑕᑯᔭᒐᖃᖅᕕᔅᓴᒧᑦ ᑖᓐᓇ ᐊᑭᖓ ᐃᓱᒫᓘᑎᒋᒧᑦ 
ᐃᓕᖅᑯᓯᓕᕆᔨᒃᑰᔪᑎᒍᑦ.  
 
ᑕᐃᒪ ᐊᑕᐅᑦᑎᒃᑯᐊᓗᒃ ᓴᓇᔭᐅᑎᓐᖏᓪᓗᑎᒍᑦ ᑭᓯᐊᓂ ᐊᕕᑦᑐᖅᓯᒪᓗᒍ ᒪᕐᕈᐃᓂᒃ. ᓯᕗᓪᓕᕐᒥ 
ᓴᓇᔭᐅᓂᕆᓇᔭᖅᑕᖓ ᐃᒃᑯᐊ ᐃᓱᒫᓘᑎᒌᓐᓇᕋᑦᑎᒍᐃᓛᒃ ᔭᓗᓇᐃᕝ-ᒥ ᑕᐃᒪ ᑐᖅᑯᖅᑐᐃᓯᒪᒐᑦᑕ ᓄᓇᕗᒻᒥᐅᑦ 
ᐃᑦᑕᕐᓂᓴᖁᑎᖏᓐᓂ ᐊᒻᒪᓗ ᐊᑭᑐᔫᖃᑦᑕᖅᑐᓂ ᑕᐅᕙᓂ ᔭᓗᓇᐃᕝᒥᑦ ᑐᖅᑯᖅᑕᐅᕕᖓᓃᑎᑦᑎᓪᓗᓂ ᑖᓐᓇᓗ 
ᐃᓱᒪᒋᔭᕆᐊᖃᖅᑐᒋᓗ. 
 
ᐃᓱᒪᕙᓪᓕᐊᓇᓱᐊᕋᑦᑕ ᐃᒻᒪᖃ ᓯᕗᓪᓕᕐᒥ ᓴᓇᑎᑦᑎᐊᓪᓚᓚᐅᕐᓗᑕ ᑕᒪᒃᑯᓂᖓ ᑐᖅᑯᖅᑕᐅᓯᒪᔭᕆᐊᓕᓐᓄᓪᓗ 
ᐊᒻᒪᓗ ᐊᓯᖏᓐᓄᑦ ᑕᕝᕗᖓ ᑲᔪᓯᕙᓪᓕᐊᓕᕐᓗᑕ ᐃᑦᑕᕐᓂᓴᕐᓂᒃ ᑖᔅᓱᒧᖓ ᑐᕌᕌᓪᓚᓚᐅᕐᓗᓂ ᐊᒻᒪᓗ ᑭᖑᓂᐊᒍᑦ 
ᑕᑯᔭᒐᖃᕐᕕᓪᓚᑦᑖᖅ ᒪᑯᓂᖓ ᕿᒥᕐᕈᐊᕐᕖᓪᓗ ᐊᓯᕈᓘᔭᖏᓐᓂᑦ ᐃᓚᓂᐅᑎᑐᐃᓐᓇᕐᓗᒍ. ᑖᓐᓇ 
ᐃᓱᒪᔅᓯᖅᓯᐅᕈᑎᒋᓯᒪᔭᕗᑦ ᖃᓄᖅ ᐊᑭᑭᓐᓂᖅᓴᐅᔪᓐᓇᕐᒪᖔᑦ ᐊᒻᒪᓗ ᖃᓄᖅ ᓱᒃᑲᓂᖅᓴᕐᒥᑦ  

ᓴᓇᔭᐅᔪᓐᓇᕋᔭᕐᒪᖔᑦ. ᑖᒃᑯᐊ ᐃᓱᒪᔅᓴᖅᓯᐅᕈᑎᒋᕙᓪᓕᐊᒐᑦᑎᒍᑦ ᑖᓐᓇ ᑲᔪᓰᓐᓇᕐᓂᐊᖅᑐᓂᓗ 
ᑕᐅᑐᖅᑰᕈᓐᓇᖅᓯᓵᓕᓐᓂᐊᕋᓱᒋᓪᓗᖓᓕ ᔪᓂ ᓄᖑᓚᐅᖅᑎᓐᓇᒍ ᖃᓄᐃᑦᑐᒥᒃ, ᐃᓛᒃ ᖃᓄᐸᓗᑎᒋ ᑕᒪᓐᓇ 
ᐱᔭᕆᐊᔾᔪᑎᓚᐅᕐᒪᖔᖅ ᖃᐅᔨᔪᓐᓇᕐᓂᐊᖅᑰᔨᒍᓂ, ᐃᒃᓯᕙᐅᑖᖅ. 
 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ. ᒥᔅᑕ ᐲᑕᓴᓐ. 
 

ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᖁᔭᓐᓇᒦᖅᐸᕋᑦᑕᐅᖅ ᒥᓂᔅᑕ. ᑕᕝᕙᓂ ᐅᔾᔨᖁᓱᖅᑲᐅᒐᒪ 
ᐊᑭᑐᔫᑏᑦ ᑖᒃᑯᐊ ᓇᓗᓇᐃᔭᖅᑕᐅᓯᒪᓂᖏᓐᓂᑦ ᒪᑉᐱᒐᖅ 4-ᒥ ᐅᖃᖅᓯᒪᒻᒪᑦ ᑖᒃᑯᐊ ᐊᑐᖅᑕᐅᒃᑲᓐᓂᕐᓂᐊᖅᑐᑦ 
ᐱᔾᔪᑎᒋᓪᓗᒋᑦ. ᐃᒪᓐᓇ ᑮᓇᐅᔭᓄᒡᒎᖅ ᐃᑉᐱᒍᓱᒍᑎᒋᔭᐅᓂᐊᕐᒪᑕ ᑖᒃᑯᐊ ᐅᖃᓕᒫᖅᑐᒋᑦ 
ᑭᖑᕙᖅᓯᒪᔪᑐᖃᐅᓂᖓᓄᑦ ᓴᓇᔭᐅᓂᐊᕐᓂᖓ ᓇᓗᓇᓐᖏᒻᒪᑦ. ᑕᐃᒪᓐᓇᐃᑉᐹ, ᑭᖑᕙᖅᑕᐅᒃᑲᓐᓂᖅᓯᒪᒻᒫᑦ?  
 

ᐊᕐᕌᓂ ᑮᓇᐅᔭᓂᒃ ᐊᖏᕈᑎᖃᓚᐅᖅᓯᒪᒐᑦᑕ ᓴᓇᔭᐅᒋᐊᓚᐅᖅᓯᒪᓐᖏᑦᑐᓂᓗ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᐲᑕᓴᓐ. ᒥᓂᔅᑕ ᑕᐹᖅᔪᒃ. 
 

ᐊᖓᔪᖅᑳᖅ ᓗᐃ ᑕᐹᖅᔪᒃ: ᐄ, ᑖᒃᑯᓇᓂ ᑮᓇᐅᔭᓂᒃ, ᑮᓇᐅᔭᐃᑦ ᑖᒃᑯᐊ ᓇᓗᓇᐃᖅᑕᐅᓯᒪᓚᐅᖅᓯᒪᔪᑦ 
ᑖᑦᓱᒧᖓ ᑕᑯᔭᒐᖃᕐᕕᔅᓴᒧᑦ ᑐᕌᖓᔪᑦ. ᑕᐃᒪ ᐊᕐᕌᓂᐅᖅᑰᖅᑐᖅ ᐃᒃᑯᐊ ᐊᒧᔭᐅᓚᐅᖅᓯᒪᒻᒪᑕ ᑭᖑᓪᓕᕐᒧᓪᓗ 
ᐱᔪᒪᓕᕐᓂᕈᑦᑎᒍᑦ ᐊᖏᖅᑕᐅᓯᒪᐅᔮᕐᔪᒃᖢᑎᒃ. ᑖᒃᑯᐊ ᐱᔾᔪᑎᒋᓪᓗᒍ ᑖᒃᑯᐊ ᓲᕐᓗ ᐸᕐᓇᐅᑎᒋᔭᕗᑦ, ᑕᒪᑐᒪᓂ 
ᐱᔭᕆᐊᖃᓪᓚᕆᖅᑰᔨᒋᔭᕗᑦ ᒫᓐᓇ ᑮᓇᐅᔭᐃᑦ ᓇᓗᓇᐃᖅᑕᐅᕙᓪᓕᐊᓕᕐᓗᑎᒃ ᑭᖑᕙᕆᐊᖅᓯᒪᒐᓗᐊᕈᑦᑕ 
ᑕᑯᔭᒐᖃᕐᕕᔅᓴᒧᑦ ᐊᑭᑦᑐᖅᐸᓪᓕᐊᑐᐃᓐᓇᕐᓂᐊᖅᑐᖅ ᓇᓗᓇᓐᖏᒻᒪᑦ. ᑖᓐᓇ ᑕᕝᕙ ᑐᐊᕕᕐᓇᕆᖅᑰᔨᒋᓪᓗᑎᒍ ᒫᓐᓇ 
ᑖᒃᑯᓄᖓ (capital)-ᒧᑦ ᐊᖏᖅᑕᐅᑎᒐᓱᒋᐊᖃᕐᓂᐊᕋᑦᑎᒍ ᑲᔪᓯᑦᑎᐊᖅᐸᓪᓕᐊᔪᓐᓇᕐᓂᐊᖁᓪᓗᒍ ᑮᓇᐅᔭᓄᒃ. ᐄ, 
ᑮᓇᐅᔭᑭᔅᓴᒧᑦ ᑭᖑᕙᕈᑎᒋᓯᒪᒐᑦᑎᒍ ᑭᓯᐊᓂ ᐸᕐᓇᑦᑕᐅᓂᕆᔭᖓ ᑲᔪᓰᓐᓇᖅᑐᖅ, ᐃᒃᓯᕙᐅᑖᖅ. 
 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ. ᖁᔭᓐᓇᒦᒃ, ᒥᔅᑕ ᐲᑕᓴᓐ. ᒥᔅᑕ ᐊᓚᕋᓚᒃ. 
 

ᐊᓚᕋᓚᒃ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑖᓐᓇ ᑮᓇᐅᔭᑲᓪᓚᐃᑦ ᑖᒃᑯᐊ ᐊᕐᕌᓂ ᒪᓂᒪᓚᐅᖅᑐᑦ 
ᐊᑐᖅᑕᐅᑲᐃᓐᓇᕐᓂᑯᕕᓃᑦ, ᑖᒃᑯᐊ ᑕᒪᕐᒥᓗᑦᑖᑦᑎᐊᖅ ᐃᓛᒃ ᑕᕝᕙᓂ ᐅᖃᖅᓯᒪᒻᒪᑕ ᓱᖁᓯᕐᔮᓐᖏᑦᑐᒡᒎᖅ ᑕᒪᒃᑯᐊ 
ᑮᓇᐅᔭᒥᒃ ᓄᑖᕐᒥᒃ ᐊᑐᕆᐊᖃᓚᖓᓐᖏᒻᒪᑕ ᓇᓗᓇᐃᖅᓯᒪᔫᔭᕐᒪᑦ ᑮᓇᐅᔭᑦ ᓴᕐᕙᖅᑕᐅᓯᒪᓚᐅᖅᑐᖅ 
ᐊᑐᖅᑕᐅᓐᖏᑕᐃᓐᓇᕐᓂᑯ. ᑖᓐᓇᓕ ᐅᕙᖓ ᖁᕕᐊᒋᓐᖏᓗᐊᖅᑐᒍ, ᓄᓇᓕᑦᑎᓐᓂᓕ ᐊᑐᑲᐅᑎᒋᓂᐊᓚᐅᖅᑐᓂᒃ 
ᑮᓇᐅᔭᐅᑎᔅᓴᓂᒃ capital-ᒧᑦ ᒪᓂᒪᕝᕕᐅᓯᒪᓚᐅᖅᑎᓪᓗᒍ. 
 

ᑖᓐᓇ ᒐᕙᒪᒋᔭᕗᑦ ᓲᕐᓗ ᓇᒡᓕᒍᓱᓐᓂᕐᒧᑦ ᑕᒪᒃᑯᓂᖓ ᓱᓇᐅᕝᕙ ᐊᑐᓚᖓᓐᓂᓐᖏᑦᑐᓂᒃ ᑮᓇᐅᔭᓂᒃ 
ᐳᑦᑕᓛᖅᑎᑦᑎᑐᐃᓐᓇᖅᖢᑎᒃ. ᐊᒻᒪᓗ ᑖᒃᑯᐊ ᐊᖏᖅᑕᐅᔭᕆᐊᓖᑦ ᐊᕐᕌᓂᓴᐅᓕᕐᒪᑕᓕ, ᒫᓐᓇᓕ 
ᐅᑭᐅᕆᓕᖅᑕᖅᑎᓐᓂᑦ ᐱᓕᕆᒐᑦᑕ ᓲᕐᓗ ᑖᓐᓇ ᐅᖃᐅᓯᕆᖃᑦᑕᖅᑲᐅᒻᒪᒍ ᒥᓂᔅᑕᐅᔫᑉ. ᑭᓯᐊᓂ ᐅᕙᓂ 
ᖁᒃᓴᒋᓪᓚᕆᒃᑲᒃᑯ ᑖᓐᓇ ᐊᑐᖅᑕᐅᕌᓂᓐᓂᐊᕐᓂᖏᒻᒥᑉᐸᑦ ᓲᕐᓗ ᐅᑭᐅᓐᓂᒃ ᒪᕐᕉᓐᓂᒃ ᑖᒃᑯᐊ ᑮᓇᐅᔭᑦ 
ᐸᐸᑎᖅᑕᐅᕋᐅᔭᑐᐃᓐᓇᓚᖓᒻᒪᑕ ᐊᔾᔨᐅᔪᒥᑦ. 
 

ᐅᖃᕈᓐᓇᓪᓚᕆᒃᑲᒪ ᑐᓵᖃᑦᑕᕋᒪ ᐊᒥᓱᓂᑦ ᑕᐃᒃᑯᐊ ᓂᖅᔪᑏᑦ ᓂᕕᓐᖓᒐᖃᕆᐊᓖᑦ, ᓴᕕᖃᕆᐊᓖᑦ, 
ᓴᕕᑦᑕᖃᕆᐊᓖᑦ, ᐃᓗᓕᔾᔪᔾᔭᐅᒑᖓ ᐱᒃᑲᓂᕐᓂᖅ ᐊᔪᕐᓇᖅᑐᒻᒪᕆᐊᓘᒻᒪᑦ. ᐱᓇᓱᒐᔭᖃᓗᐊᕈᕕᑦ 
ᑎᒍᔭᐅᑐᐃᓐᓇᕋᔭᖅᑐᑎᑦ ᓱᓇᐃᕈᑕᐅᓗᑎᑦ ᐊᖑᓇᓲᑎᓗᑦᑖᑎᓪᓗ ᑎᒍᔭᐅᓗᑎᒃ. ᑐᑭᖃᓐᖏᒻᒪᑦ ᑕᐃᓐᓇ 
ᐱᓂᐊᕐᓂᕆᓚᐅᖅᑕᖓ ᐊᑐᓐᖏᒻᒪᒍ, ᓲᖃᐃᒻᒪ ᓄᖑᒻᒪᑦ ᑕᐃᒫᕐᒪᑦ ᐃᖅᑲᖅᑕᐅᓂᐊᕈᓐᓃᖅᑐᓂᓗ ᑭᓯᐊᓂ ᑕᐃᒪ 
ᐃᒡᓗᒧᑦ ᐊᑐᖅᑐᔅᓴᓂᒃ ᑐᓂᔭᐅᓕᕐᒥᒍᓂ ᑕᐃᒪ ᐱᒍᓐᓇᖅᓯᑕᐃᓐᓇᕈᒫᖅᑐᓂ.  
 

ᑖᓐᓇ ᐊᐱᖅᑯᑎᒋᔪᒪᒃᑲᓂᖅᖢᒍ. ᐅᓇ ᐅᖃᖅᓯᒪᓚᐅᖅᓯᒪᒐᕕᑦ ᓲᕐᓗ ᐊᖏᖃᑎᒌᒍᑕᐅᑦᑎᐊᖅᖢᓂ ᑕᒪᓐᓇ ᐊᒻᒪᓗ 
ᓂᕆᐅᓇᖅᑐᓪᓚᕆᐅᓕᖅᖢᓂ ᑖᒃᑯᐊ ᒪᓕᒐᓕᐅᖅᑏᑦ ᓴᐱᕈᓐᓃᐹᓪᓗᖅᑐᒻᒪᕆᐋᓘᓚᐅᖅᓯᒪᒻᒪᑕ ᑕᐃᔅᓱᒪᓂ ᑖᓐᓇ 
ᐅᔭᒋᑎᑕᐅᓕᖅᑎᓪᓗᒍ ᑮᓇᐅᔭᖅᓯᐅᕈᑕᐅᓂᐊᕐᒪᒡᒎᖅ ᑕᐃᒃᑯᓄᖓ ᐃᑲᔪᕐᓇᓐᖑᐊᕋᔭᖅᑐᓂᑦ ᓲᕐᓗ third party 
funding-ᒐᓚᒻᒥ ᑕᒪᒃᑯᓂᖓ ᒪᒥᒪᕝᕕᐅᓕᕋᔭᖅᑐᐋᓘᔭᕆᐊᒃᓴᖓᓂ ᓂᕆᐅᓇᓚᐅᖅᑎᓪᓗᒍ. ᒫᓐᓇᒧᖅᑲᐃ ᕿᓂᖅᑭᓯ 
ᑕᐃᒃᑯᐊ ᐋᖅᑭᔅᓱᐃᔨᓯ ᓯᐊᓛᒡᒍᑎᑎᓪᓗ ᑕᒪᒃᑯᐊ ᓯᓚᕐᔪᐊᕐᒧᑦ ᐊᐱᖅᓱᐊᓂᒃᓯᒪᓕᖅᐸᑦ ᕿᓂᐊᓂᒃᓯᒪᓕᖅᐸᑦ 
ᐅᕝᕙᓘᕝᕙ ᐱᒋᐊᖅᓯᒪᓐᖏᓚᑦ ᓱᓕ? ᖁᔭᓐᓇᒦ, ᐃᒃᓯᕙᐅᑖᖅ.  
 

ᐃᒃᓯᕙᐅᑕᖅ: ᖁᔭᓐᓇᒦ, ᒥᔅᑕ ᐊᓚᕋᓚᒃ. ᒥᓂᔅᑕ ᑕᐹᖅᔪᒃ. 

ᐊᖓᔪᖅᑳᖅ ᓗᐃ ᑕᐹᖅᔪᒃ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐅᖃᕈᓐᓇᖅᑐᖓ ᐃᒻᒪᖃ ᒪᕐᕈᐃᓱᖅᖢᑎᒃ 
ᐃᖅᑲᓇᐃᔭᖅᑎᑦᑕ ᑲᑎᒪᖃᑎᒋᓯᒪᓕᖅᑕᖏᑦ ᐊᒻᒪᓗ ᑖᒃᑯᐊ ᐱᔭᕆᐊᑭᓕᕆᔩᑦ ᑲᑎᒪᖃᑎᒋᐊᓂᒃᓯᒪᓕᖅᑕᖏᑦ  
ᑖᒃᑯᐊ ᑮᓇᐅᔭᓂᑦ ᐊᒧᓯᓇᓱᓐᓂᐊᖅᑐᑦ ᑕᔅᓱᒧᖓ ᑕᑯᔭᒐᖃᕐᕕᔅᓴᒧᑦ ᐊᒻᒪᓗ ᑖᒃᑯᐊ ᖃᓄᖅ 
ᐊᐅᓚᓂᕆᔪᒪᓇᔭᖅᑕᒥᓐᓂᒃ ᐃᒪᐃᓕᐅᕈᒪᕗᒍᑦ ᑖᒃᑯᐊ ᓴᖅᑭᑎᑦᑎᓯᒪᓕᖅᖢᑎᑦ.  
 
ᐅᓇ ᑕᕝᕙ ᐊᔪᕐᓇᖅᑐᖅᓯᐅᕈᑎᒋᐊᕐᔪᑲᑦᑎᒍ ᒐᕙᒪᒃᑰᓪᓗᑕ ᑮᓇᐅᔭᓂᑦ ᑕᕝᕗᖓ ᓴᕝᕙᐃᓯᒪᑎᓐᓇᑕ 
ᐊᔪᕐᓈᓗᓐᓂᐊᕋᓱᒋᔭᐅᒻᒪᑦ ᑕᒪᒃᑯᓄᖓ ᐊᓯᖏᓐᓂ ᑮᓇᐅᔭᓕᓐᓂ ᑕᕝᕗᖓ ᐃᑲᔪᕈᒪᓇᔭᕆᐊᔅᓴᖏᓐᓂᑦ. ᑖᓐᓇ 
ᑕᕝᕙ ᓲᕐᓗ ᓇᓗᓇᐃᖅᓯᔭᕆᐊᖃᖅᑰᔨᓪᓗᖓᐃᓪᓛᒃ ᓯᕗᓪᓕᕐᒥᑦ ᒐᕙᒪᒃᑰᔪᑎᒍᑦ ᐊᖏᕈᑎᖃᖅᓯᒪᓚᐅᖅᓯᒪᒐᑦᑕ $10 
ᒥᓕᐊᓐᓂᑦ. ᑖᓐᓇ ᑭᓯᐊᓂ ᐊᒧᔭᐅᓚᐅᖅᓯᒪᒻᒪᑦ ᑖᓐᓇ ᓴᖅᑭᑐᔅᓴᐅᑕᐅᒃᑲᓐᓂᖅᑎᓪᓗᒍ. ᑖᓐᓇ ᐱᔾᔪᑎᒋᓪᓗᒍ 
ᑕᒪᓐᓇ ᑲᔪᓯᑦᑎᐊᖅᑐᑦ ᐱᓕᕇᓐᓇᑐᓪᓗ Building Canada Fund ᐃᓛᒃ ᑖᒃᑯᐊ ᑮᓇᐅᔭᐃᑦ ᑲᓇᑕᒥ 
ᐃᑲᔫᑕᐅᓇᓱᐊᖅᑐᑦ ᐊᑭᑐᔫᑎᓄᑦ ᑕᒪᒃᑯᐊᑦᑕᐅᖅ ᑕᑯᔭᒐᖃᕐᕕᔅᓴᐃᑦ ᑖᔅᓱᒥᖓ ᐃᓗᐊᓂ ᐊᔪᓐᖏᑎᑕᐅᓯᒪᒻᒪᑕ 
ᑖᓐᓇᓗ ᑕᕝᕙ ᐃᓱᒪᒋᓯᓐᓈᕋᑦᑎᒍ ᑖᓐᓇ ᐊᑐᕈᓐᓇᓛᕐᓂᖓᓂᑦ. ᑕᒪᒃᑯᐊ ᐸᕐᓇᐸᓪᓕᐊᔭᕗᑦ ᐊᒻᒪᓗ ᑲᔪᓰᓐᓇᖅᑐᑦ 
ᑖᒃᑯᐊ ᐱᓕᕆᔨᒋᔭᕗᑦ ᒫᓐᓇᒧᑦ ᑎᑭᒃᖢᒍ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦ, ᒥᓂᔅᑕ. ᒥᔅᑕ ᐊᓚᕋᓚᒃ. 
 
ᐊᓚᕋᓚᒃ: ᐅᓰᒪᓗ ᓂᓪᓕᑎᖏᒋᐊᕌᓗᒃᑖᖓ ᑖᔅᓱᒥᖓ ᐃᓂᔅᓴᕆᓇᔭᕐᒪᒍ ᑖᔅᓱᒪ ᒪᓕᒐᓕᐅᖅᑎᐅᑉ ᓄᓇᒋᔭᖓ. 
ᑭᓯᐊᓂ ᑕᐃᔅᓱᒪᓂ ᑐᓴᕐᓇᕐᒪᑦ ᑖᓐᓇ ᓴᖅᑭᑎᑕᐅᒻᒪᑦ ᖁᕕᐊᓱᖃᑎᒋᓪᓚᕆᓚᐅᕋᑦᑎᒍ ᑖᓐᓇ ᒪᓕᒐᓕᐅᖅᑎ 
ᑕᐃᒃᑯᖓ Clyde River-ᒧᑦ ᐅᖅᑯᕐᒥᐅᓄᑦ ᑕᐃᑲᓃᑦᑐᔅᒫᖑᓪᓗᓂᓗ ᑖᓐᓇ.  
 
ᑭᓯᐊᓂ ᐅᖃᕈᓐᓇᖅᐳᑎᖅᑲᐃ ᑖᓐᓇ $2,774,000 ᐃᒫᒃ ᑎᑎᕋᖅᓯᒪᔪᓂᑦ ᖃᓄᖅ ᑖᓐᓇ ᑮᓇᐅᔭᖅ 
ᐊᑐᖅᑕᐅᓚᑦᑖᕐᓂᐊᕐᒪᖔᖅ ᓱᓇᒧᑦ right to the last cent ᓲᕐᓗ ᑮᓇᐅᔭᖅ ᐊᒥᒐᖅᑐᒻᒪᕆᐋᓘᖃᑦᑕᕐᒪᑦ 
ᐊᕕᑦᑐᒐᒃᓴᐅᔪᖅ ᐅᑭᐅᒃᑯᑦ ᑲᑎᒪᔾᔪᑕᐅᔭᕌᖓᒥ ᑕᒪᒃᑯᓄᖓ ᐊᑭᑐᔫᑎᓄᑦ ᐊᑐᖅᑕᐅᓂᐊᖅᑐᖅ ᓲᕐᓗ ᐱᐅᖅᓱᐊᖅᑐᒍ 
ᑐᕌᖅᑎᒋᐊᖅᑐᒍ ᐊᑐᖅᑕᐅᓪᓚᕆᓐᓂᐊᕐᓂᕋᖅᑐᒍᓗ. ᑕᐃᒪᓐᓇᐃᑦᑑᑎᓪᓗᒍ ᐅᓂᒃᑳᕐᕕᐅᕌᔪᒍᒪᓇᐅᒐᓗᐊᖅ ᑖᓐᓇ 
ᓄᖑᑦᑎᐊᕐᓗᒍ ᐊᑐᐊᓂᑦᑎᐊᕐᓗᒍ ᐃᓂᓪᓚᑎᑦᑎᐊᕐᓗᒍ ᐱᔾᔪᑎᒋᓂᐊᖅᑕᑎᓐᓂ ᓴᖅᑭᑎᑦᑎᔪᓐᓇᕋᔭᖅᑕ. ᖁᔭᓐᓇᒦᒃ, 
ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᑖᓐᓇ ᒫᓐᓇ ᑯᖑᓪᓕᖅᐹᖑᑲᐃᓐᓇᓂᐊᖅᑐᖅ ᐊᐱᖅᑰᓰᑦ ᑭᐅᔭᐅᔭᕇᖅᐸᑦ ᓯᕿᓐᖑᔭᖅ 
ᐅᔾᔨᕆᒋᐊᕐᓂᐊᓕᕋᒃᑯ. ᒥᓂᔅᑕ ᑕᐹᖅᒃ. 
 
ᐊᖓᔪᖅᑳᖅ ᓗᐃ ᑕᐹᖅᔪᒃ: ᖁᔭᓐᓇᒦ, ᐃᒃᓯᕙᐅᑖᖅ. ᑖᓐᓇ ᐃᓛᒃ, ᑮᓇᐅᔭᓄᑦ 2008-09 ᐊᑭᑐᔫᑎᓄᑦ, ᓲᕐᓗ 
$2,208,000 ᑖᓐᓇ ᐊᐱᖅᑯᑎᒋᖅᑰᕐᒪᒍ. ᑖᓐᓇᓕ ᓲᕐᓗ ᒐᕙᒪᒃᑯᑦ ᓄᓇᕗᑦ ᒐᕙᒪᒃᑯᑦ ᐊᑭᓖᔭᕆᐊᖃᓲᖑᒻᒪᑕ 25-
ᐳᓴᓐᑎᖓᓂᑦ ᑖᒃᑯᐊ Building Canada Fund ᓲᕐᓗ ᐃᒪᓐᓇᑎᒋ ᑲᓇᑕᒥᐅᑦ ᐃᓕᓯᓂᐊᕐᓗᑎᑦ ᓄᓇᕗᑦ 
ᒐᕙᒪᒃᑯᖏᑦ 25-ᐳᓴᓐᑎᖓᓂᑦ ᐃᓕᓯᔭᕆᐊᖃᖅᖢᑎᑦ.  
 
ᑖᒃᑯᓄᖓ ᐱᖅᑯᓯᓕᕆᕕᔅᓴᒧᑦ ᑖᓐᓇ ᓄᓇᕗᑦ ᒐᕙᒪᒃᑯᖏᑦᑕ ᐊᑭᓕᕆᐊᖃᕋᔭᖅᑕ ᐃᓚᖓᓕ ᑕᐃᓐᓇ ᑲᓇᑕᐅᑉ 
ᒐᕙᒪᒃᑯᖏᓐᓄᑦ ᐊᑭᓕᖅᑕᐅᔭᕆᐊᖃᕋᔭᖅᖢᓂ. ᐊᒻᒪ ᑖᔅᓱᒧᖓᐃᓛᒃ ᐊᐱᖅᑯᑎᖃᖅᑰᖃᐅᒻᒪᑦ. ᑭᐅᖅᑰᖏᑦᑐᑦ 
ᐃᓚᖓᓂᑦ ᐱᐅᒍᕋᒃᑯ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ. ᑕᐃᒪ ᐅᖃᕋᑖᕋᒪ ᖃᐅᑉᐸᑦ ᑖᓐᓇ ᐅᑎᕐᕕᒋᓛᕋᑦᑎᒍ ᒥᔅᑕ 
ᐊᓚᕋᓚᐅᑉ ᐊᑎᖓ.  
 
ᖁᔭᓐᓇᒦᒃ, ᒥᓂᔅᑕ. ᖁᔭᓐᓇᒦᒃ, ᐃᖅᑲᓇᐃᔭᖅᑏᑦ. ᒫᓐᓇ ᓯᕿᓐᖑᔭᖅ ᐅᔾᔨᕆᓗᒍ ᑖᓐᓇ ᑲᑎᒪᓂᕆᕋᑖᖅᑕᕗᑦ 
ᐅᖃᖅᑎᒧᑦ ᐅᓂᒃᑳᕆᑲᐃᓐᓇᕐᓂᐊᓕᕐᒥᒐᒃᑯ. 

ᐅᖃᖅᑎ: ᖁᔭᓐᓇᒦᒃ, ᑲᑎᒪᔩᑦ. ᑲᑎᒪᔾᔪᑎᔅᓴᑦᑕ 20-ᒋᔭᖓᑦ. ᑐᓴᖅᑎᑦᑎᔾᔪᑎᖓᑦ ᑲᑎᒪᑐᐃᓐᓇᖅᑎᓪᓗᒋᑦ. 
ᐃᒃᓯᕙᐅᑕᕆᔭᐅᕋᑖᖅᑐᖅ ᒪᓕᒐᓕᐅᖅᑎ ᐋᕆᐊᒃ. 
 

ᑲᑎᒪᔾᔪᑎᒃᓴᖅ 20: ᑲᑎᒪᔨᕋᓛᑦ ᑲᑎᒪᑐᐃᓐᓇᑎᓪᓗᒋᑦ ᐅᓂᒃᑳᖓᑦ 
 
ᐋᕆᐊᒃ: ᖁᔭᓐᓇᒦᒃ, ᐅᖃᖅᑏ. ᑖᒃᑯᐊ ᑲᑎᒪᔩᑦ ᑲᑎᒪᔾᔪᑎᖃᑲᐃᓐᓇᕐᒪᑕ ᑲᑎᒪᔾᔪᑎᔅᓴᒥᑦ 29-ᒥᑦ ᐊᒻᒪᓗ ᑖᒃᑯᐊ 
ᑲᑎᒪᔾᔪᑎᒋᕋᑖᖅᑕᖏᑦ ᐅᓂᒃᑳᕆᔪᒪᓪᓗᒋᑦ. ᐊᒻᒪᓗᑦᑕᐅᖅ ᐅᖃᖅᑎᑦᑎᔩ, ᐱᒋᐊᖅᑎᑦᑎᕗᖓ ᑖᒃᑯᐊ 
ᑲᑎᒪᓂᕆᔭᐅᕋᑖᖅᑐᑦ ᐊᖏᖅᑕᐅᖁᓪᓗᒋᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ. ᐱᖁᔨᕗᖔᖅᑕᖃᕐᖓᑦ. ᐊᐃᑉᐲᔪᖃᕐᒪᖔᑦ. ᖁᔭᓐᓇᒦᒃ, ᓯᕗᓕᖅᑏ. ᐅᓪᓗᒥ 
ᓇᓪᓕᐅᓂᖅᓯᐅᕐᓂᖓᓂ ᐊᐃᑉᐲᔾᔪᑎᖓ ᓇᓪᓕᐅᑎᕗᖅ. ᓈᒻᒪᓴᖅᑐᑦ ᐃᓵᓪᓕᑦ. ᓈᒻᒪᓴᓐᖏᑦᑐᑦ. ᑖᓐᓇ ᑲᔪᓯᔪᖅ. 
ᖁᔭᓐᓇᒦᒃ.  
 
ᑲᑎᒪᔾᔪᑎᔅᓴᕗᑦ 21. ᐱᖓᔪᐊᓐᓂᒃ ᐅᖃᓕᒫᖅᑕᐅᓂᖏᑦ ᐱᖁᔭᔅᓴᐃᑦ. ᑲᑎᒪᔾᔪᑎᔅᓴᕗᑦ 22. ᑲᑎᒪᔾᔪᑎᔅᓴᐃᑦ. ᒥᔅᑕ 
ᑯᐊᒃ. 
 

ᑲᑎᒪᔾᔪᑎᒃᓴᖅ 22: ᑲᑎᒪᔾᔪᑎᒃᓴᐃᑦ 
 
ᑎᑎᕋᖅᑎ (ᑯᐊᒃ)(ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐃᖅᑲᐃᑎᑦᑎᔪᖓ ᖃᐅᑉᐸᑦ ᐅᓪᓛᒃᑯᑦ ᑲᑎᒪᔨᓕᕆᔨᒃᑯᑦ 8:45 
ᑐᒃᑐ, ᒪᓕᒐᓕᐅᖅᑎᓕᒫᑦ ᑲᑎᒪᓛᖅᑐᑦ ᓇᓄᕐᒥᑦ ᐅᓪᓛᒃᑯᑦ.  
 
ᑲᑎᒪᔾᔪᑎᒃᓴᐃᑦ ᒪᐃ 27-ᒧᑦ:  
 

1. ᑐᒃᓯᐊᕐᓂᖅ 

2. ᒥᓂᔅᑕᐃᑦ ᐅᖃᐅᓯᖏᑦ 

3. ᒪᓕᒐᓕᐅᖅᑏᑦ ᐅᖃᐅᓯᖏᑦ 

4. ᑭᐅᔾᔪᑎᑦ ᐅᖃᐅᓯᒃᑯᑦ ᐊᐱᖅᑯᑎᓄᑦ 

5. ᐃᓕᑕᖅᓯᓂᖅ ᐳᓛᖅᑎᓂᑦ 

6. ᐅᖃᐅᓯᒃᑯᑦ ᐊᐱᖅᑯᑎᑦ 

7. ᑎᑎᖅᑲᒃᑯᑦ ᐊᐱᖅᑯᑎᑦ 

8. ᑭᐅᔾᔪᑎᑦ ᑎᑎᖅᑲᒃᑯᑦ ᐊᐱᖅᑯᑎᓄᑦ 

9. ᑭᐅᔾᔪᑎᑦ ᒪᑐᐃᕈᑎᒧᑦ 

10. ᐊᑎᓕᐅᕈᑕᐅᓯᒪᔪᑦ 

11. ᑲᑎᒪᔨᕋᓛᓂᑦ ᐅᓂᒃᑳᑦ 

12. ᑲᑎᒪᔨᕋᓛᑦ ᒪᓕᒐᒃᓴᓂᑦ ᕿᒥᕐᕈᔩᑦ ᐅᓂᒃᑳᖓᑦ 

13. ᑎᑎᖅᑲᓂᑦ ᓴᖅᑭᑎᕆᓂᖅ 

14. ᖃᐅᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᑦ 

15. ᖃᐃᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᑦ ᒪᓕᒐᒃᓴᐃᑦ ᐅᖃᓕᒫᕐᓂᒃᓴᒥᒃ ᓯᕗᓪᓕᖅᐹᖓᓐᓂᒃ 

16. ᐱᒋᐊᖅᑎᑕᐃᑦ 

17. ᓯᕗᓪᓕᖅᐹᒥᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

18. ᐊᐃᑉᐹᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

19. ᑲᑎᒪᔨᕋᓛᑦ ᑕᒪᐃᓐᓄᑦ ᒪᓕᒐᒃᓴᓄᑦ ᐊᓯᖏᓐᓂᓪᓗ ᐃᓱᒪᖅᓴᖅᓯᐅᕐᓂᖏᑦ 

• ᒪᓕᒐᒃᓴᖅ 28 

• ᒪᓕᒐᒃᓴᖅ 29 

• ᒪᓕᒐᒃᓴᖅ 30 

20. ᑲᑎᒪᔨᕋᓛᑦ ᑕᒪᐃᓐᓄᑦ ᐅᓂᒃᑳᖓᑦ 

21. ᐱᖓᔪᐊᓐᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

22. ᑲᑎᒪᔾᔪᑎᒃᓴᐃᑦ 
 
ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ, ᑎᑎᕋᖅᑎ. ᑲᑎᒪᓂᕗᑦ ᓄᖅᑲᖓᑲᐃᓐᓇᕐᓂᐊᓕᕐᒥᔪᖅ ᖃᐅᓇᓱᓐᓂᖓᓂ, ᓇᒡᒐᔾᔭᐅᓕᖅᑭ, 
ᒪᐃ 27, ᐱᒋᐊᓛᕐᒥᔪᒍᑦ 1:30.  
 
ᐃᖅᓱᒃᑎ. 
 
>>ᑲᑎᒪᓂᖅ ᓄᖅᑲᖅᑐᖅ 19:14ᒧᐊᖅᑎᓪᓗᒍ 



 

 

 


